
Шашны нэр томьёо, оноосон нэрийг уламжлалын дагуу засаагүй болно

	
MONGOLIAN TIBETOLOGY SERIES XX

	 

	Ra Yeshй Sengй

	 

	THE ALL-PERVADING MELODIOUS DRUMBEAT: THE LIFE OF RA LOTSAWA

	Translated by Sado SHAKYA (1889-1933)

	 

	Ulaanbaatar 2018

	 


Өмнөх үг

	 

	“Монголын Нууц Тарни” нийгэмлэг нь Монголын үндэсний уламжлалт шашин – Их хөлгөний Бурханы шашин, түүний дотор нууц тарнийн номлол, бүтээлийг Монгол улсад түгээн дэлгэрүүлэх, сурталчлах, хэрэгжүүлэх зорилгоор байгуулагдсан төрийн бус байгууллага юм.

	Манай нийгэмлэг нууц тарнийн уламжлалын номлол бүтээлүүдээс Тарнийн мөрийн зэрэг, Ямандаг, Сандуй, Дэмчог, Нархажод, Зэндмэнь Дарь Эхийн үүсгэл, төгсгөлийн зэрэг, бүтээлийн аргууд, Махамудра, Зогчэнгийн сургаал, тайлбарууд зэрэг нууц тарнийн гол номуудыг орчин цагийн Монгол хэлээр хөрвүүлэн хэвлүүлж, нууц тарнид суралцагч, сонирхогч, сүсэгтэн олон та бүхэндээ хүргэхээр ажиллаж байгаа билээ.

	Энэ удаад бид “Монголын Төвөд Судлал”-ын цувралтай хамтран Ра Лозавагийн намтарыг хэвлүүлж байгаа бөгөөд дараагийн удаа бид “Монголын Ямандагийн Сургууль” хэмээх Монголчуудын Ямандаг бурхантай холбоотой номлол, бүтээлийн тухай маш сонирхолтой номыг уншигч таны мэргэн мэлмий саруул оюунд өргөн барих болно.

	 

	Цагийн цөв, нүглийн энэлгэнг гэтэлж 

	Цагаан буяны мөрд шамдан орох болтугай

	Цаглашгүй үнэт авшиг хөтөлбөрийн увдисыг олоод 

	Уур хилэн, мунхаг харанхуйн зовлонг

	Увдисын хүчээр гэгээрэл болгон хувиргах болтугай.

	 

	”Монголын Нууц Тарни” Нийгэмлэг

	 


Удиртгал

	 

	Ра лозавагийн намтар хийгээд Төвөдийн бурхны шашин

	 

	Ра лозава бол 1016 онд Балба Төвөдийн хил хязгаарын газрын хуваарьт Ненам хэмээх газарт эцэг Радон Гончигдорж хийгээд эх Доржбалзом хоёрын хөвгүүн болон бие лагшин мэндэлжээ. Түүний аав Нянма хэмээх хуучин нууц тарнийн сургуулийг дагагч байсан бөгөөд түүний нөлөөгөөр увдисын номд хичээн шамдах болжээ. Таны толилон буй Ра лозавагийн намтарт түүний үйлс зохионгуй маш дэлгэрэнгүй тодорхой байгаа бөгөөд Төвөдийн бурхны шашны нэгэн оргилын үед Мяла богдын багш Марва лозава зэрэг алдартай олон орчуулагч, нууц тарнийн мастеруудтай хэрхэн ямар харилцаатай байсан тухай тодорхой өгүүлжээ. Түүний амьдрал хийгээд дэг сургуулийг товчхон ойлгоё гэвэл Ямандаг хэмээх ядам бурхны уламжлалыг Төвөдийн оронд дэглэжээ. Ямандаг бол хамгийн ер бусын хүчтэй хэмээн олон зуун жилийн турш бурхны шашинтан лам хуврагуудын шүтээн болж иржээ.

	 

	“Уур хилэнг баяр баясгаланд урвуулагч” 

	“Нүглийг арилган буяныг хамгаалагч” 

	“Нүгэл буяныг дэнслэгч”

	“Нөгөө ертөнцийн эзэн” 

	 

	гэх зэрэг Ямандаг бурхны хязгаарлашгүй олон тус эрдмийг өөр өөрийн ойлгосон, ухсан, оносон нигуурласан учир шалтгаанаар тайлбарладаг.

	Ра лозавагийн амьдрал ч маш ээдрээтэй, адармаатай өрнөжээ. Тэрээр энэхүү ном эрдмийг сурч суралцахын тул, нутаг орондоо дэлгэрүүлэхийн тул “номын хэсэл” олонтоо хийсэн байдаг. Энэтхэг, Балба, Төвөдийн орон газраар явж, тэр бүү хэл Дээд монголын цэргийн өмгийг дарсан тухай ч энэ намтарт гарна. Энэ намтар бол Төвөдийн ард түмний шимтэн унших, үлгэрлэн дууриах дуртай номуудын нэг бөгөөд Ра лозаваг “Төвөдийн долоон гайхамшиг”-ийн нэг хэмээн өргөмжилдөг билээ. Лозава хэмээх нь хэлмэрч, орчуулагч, дуун хөрвүүлэгч гэсэн утгатай санскрит үг юм. Ямандаг бурхан бол Манзшир бурхны догшин дүр хэмээн үздэг бөгөөд Ра лозавагийн орчуулга болон бясалгал бүтээлээр дамжин үүсгэлийн зэрэг, төгсгөлийн зэрэг, балин тахил, гал мандал өргөх зэрэг маш олон зан үйл дэлгэрчээ. Ямандагт суралцагчдын гарын авлага ч Төвөд хэлээр зөвхөн Төвөд, Монгол хоёрт маш олноор зохиогдож хадгалагдан үлджээ. Өнөөдрийг хүртэл Ра лозавагийн намтрууд БНХАУ болоод Энэтхэг улсад амьдарч байгаа Төвөдийн бурхны шашны бархан хэвлэлийн газруудад тасралтгүй хэвлэгдсээр байгаа бөгөөд бид 2015 онд Хөх нуурын бар хэвлэлийн хороонд хэвлэгдсэн Ра лозавагийн намтрын Төвөд эхийг харьцуулах эх болгон ашиглалаа.

	 

	Ра лозавагийн намтар хийгээд Монголын бурхны шашин

	 

	Ра лозаваг Монголын номын мэргэд бас Эвэр хэлмэрч, Эвэрт хэлмэрч хэмээн орчуулсан байх нь үзэгдэнэ. Ра лозавагийн намтрыг хүрээ хийдийн гортиг горломын дотор орчуулж, гадагш гаргадаггүй нууц ном хэмээн үздэг байсан учир их ховор үлджээ. Ямандагийн аймгийн бусад ном судрыг монголоор орчуулсан нь ч тун ховор. Ямандагийн их бүтээлч Лалидабазарын намтрын Монгол орчуулга ганц хоёр тааралддаг.

	Ра лозаватай холбоотой Монгол соёлын бусад баримт мэдээ, ул мөрийг хөөж үзвээс Монгол газар олон нандин шүтээн үлдсэний дотор өөрөө тодорч гарсан А үсэг бүхий Ра лозавагийн шууны яс Гандан хийдэд хадгалагдаж байна.

	Мөн Монгол орноо заларсан IX Богд Жамбалнамдолчойжи- жанцан нь Ра лозавагийн шууд удмын хүн юм.

	VIII Богд хаан Ра лозавагийн иж бүрэн хувцас хэрэглэлийг хийлгэж, эдэлж хэрэглэж байжээ. Энэхүү өмсгөлийг асааж Богд хааны авахуулсан зураг байдаг төдийгүй ган сийлбэр пүрэв болоод ган сийлбэртэй малгай нь VIII Богд хааны ордон музейн цуглуулгад хадгалагдаж байна. Монголын сүүлчийн эзэн хаан бол Ямандагийн дэг сургуулийг тууштай баримтлагч байсан бөгөөд Ямандагийн нянчэн хэмээх их бясалгалыг гурван жилээр гурван удаа нийт есөн удаа бүтээсэн гэдэг. Үүний гэрч тэмдэг болсон VIII Богд хааны Ямандаг бурхныг бясалгахын үеийн ургацаар бүтээсэн “Зүүдэнд үзэгдсэн үзэгдлүүд”, “Бясалгалд үзэгдсэн үзэгдлүүд”, “Өөрөө Ямандаг бурханд босч өөрийн урьдах хорин гурван дүрийг дурдсан нь” хэмээх дэлхий дээр маш ховорт тооцогдох нандин бүтээл болох гурван шороон дэлгэмэл зураг Богд хааны ордон музейд үлдсэн байна.

	Өндөр гэгээний урьд дүр болох Жонан Дарнат (1575-1634) Богд бээр “Эрлэг Ямандагийн номын гарсан түүх” хэмээх маш алдартай зохиол бичсэн бөгөөд энэхүү түүхдээ Ра лозавагийн тухай нарийн тодорхой өгүүлжээ.

	“Алтан хүрдэн мянган хэгээст” хэмээх Монголын бурханы шашны түүхийн ном бичсэн Дарма гүүш “Шидийн сайн хумх” хэмээх Ямандаг бурхны үүсгэл төгсгөлийн зэргэмжийн тухай монгол хэлээр бичсэн номдоо ч Ра лозавагийн тухай түүний намтрыг дурьдсан бөгөөд Ямандагийн уламжлалыг Ар Халхад Өндөр гэгээн Занабазар, Зая бандида Лувсанпринлай нар дэлгэрүүлсэн хэмээн товч тодорхой бичжээ. Энэ мэт олон түүхэн баримтаас үзвэл Ра лозавагийн түүх намтрыг судлах, орчуулах ажил бол Монгол оронд эхлээд 400 орчим жил болж байгаа юм байна хэмээн үзэж болно.

	Ра лозавагийн намтрыг 1920-иод оны дунд үед Судар бичгийн хүрээлэнгийн ажилтан, орчуулагч Садогийн Шагж орчуулсан бөгөөд 1927 онд Монголд ирсэн Б.Я.Владимирцов энэхүү орчуулгыг “маш ховор” хэмээн онцлон дурдаж байжээ. Энэ үед Судар бичгийн хүрээлэн Монголын түүх, Газарзүй, Төвөдийг судлах гэсэн үндсэн 3 тасагтай байсан бөгөөд Төвөд хэлнээс монгол хэл рүү орчуулагдаагүй чухал номуудыг орчуулах ажлыг хийж байлаа.

	Монголчууд бидний Өндөр гэгээнээс эхлэн VIII Богд хүртэлх найман Богд заларсан он жилүүдэд дайн байлдаан байхгүй амар амгалан байсан бөгөөд энэ үеийн цэрэг дайны номлолд Ра лозавагаар дамжсан дайсан цэргийн өмгийг шантлах увдисаар ард түмнээ хамгаалж байжээ. Тиймийн тул Монголын ард түмэн болоод Монголын оюун санааны ертөнцөд Ра лозава болоод Ямандагийн дэг сургууль цэрэг армийн үүргийг гүйцэтгэж, хэцүү хатуу зан үйлийн даруулга хариулга шинжтэй байжээ.

	 

	Ра лозавагийн намтар хийгээд Дэлхийн оюуны сан

	 

	Ямандаг бурханы шүтлэг судалгаа бол бурханы шашны олон жилийн уламжлалтай Энэтхэг, Хятад, Төвөд, Монгол, Япон, Солонгос болоод Зүүн өмнөд Азийн орнууд, мөн шинэ тутам хөгжиж буй Баруун Европ, Америкт өргөжин хөгжиж байна. Англи хэл дээр орчуулагдаж хэвлэгдэн гараад хоёр жил болж байна. АНУ-ын Төвөд судлаач Брайн Ж Куйвес (Bryan J.Cuevas) “Ра лозавагийн намтар”-ыг Төвөд хэлнээс англи хэлнээ орчуулан “The All-Pervading Melodious Drumbeat” нэртэй Амазон дээр зарагдаж байна. Энэхүү Төвөд судлаач нь Төвөдийн бурхны шашны үхлийн дараах амьдралын тухай болоод Эрлэг номун хааны тухай маш сонирхолтой судалгаа хийдэг. Хэд хэдэн ч ном гаргажээ. Тэрээр Ра лозавагийн намтрыг орчуулахаас гадна зүүлт тайлбар хийж, нарийн шинжилж бичсэн байна. Ра лозавагийн намтар хятад хэлээр хоёронтоо орчуулагдсан бөгөөд Ямандагийн номын аймгийн сургалтын сурах бичиг хэмээн үздэг тул маш олон хүн уншиж судалж байна.

	Одоогоор Төвөд хэлнээс гадна бүрэн орчуулга англи, монгол, хятад хэл дээр гараад байна. Англи хэлтэн ард түмэн хэрхэн судалж байгааг Ra lotsawa хэмээн бичээд хайлт хийлгэвэл та бэлхнээ харж болно.

	Ра лозавагийн намтраас үүдэн гарсан бас нэгэн том соёл бол Жахар цам юм. Ра лозавагийн намтраас сэдэвлэсэн дуу шүлэг, хөгжимт дуурь болоод театрчилсан тоглолтууд цөөнгүй гарч байгаа бөгөөд англи хэлэнд орчуулагдсан цагаасаа эхлэн түүний намтраас сэдэвлэсэн кино зохиолууд цөөнгүй бичигдсэн байна. Мөн компьютер графикийн ажлууд ч гарчээ. Иймийн тул Ра лозавагийн намтар зэрэг шашны дээдэс богдуудын намтар түүхийг хоцрогдсон хуучин хэрэггүй шашны зохиол гэсэн өнцгөөс харж ирсэн үзлээ орхиж, хүн төрөлхтний оюуны санд нэгэн өвөрмөц үзэгдэл, хүмүүний сэтгэлийн гурван хорын нэг болох уур хилэнг эрдэм билиг болгон хувиргах бясалгалын нарийн арга техникийн цогц гэсэн утгаар монгол уншигчид, сүжигтэн бишрэлтэн дахин уншиж, эрдмийн охь рашааныг нь үргэлжлүүлэн хүртэж, түгээн дэлгэрүүлэхийн билигтэй сайхан ерөөлийг өргөн дэвшүүлье.

	 

	Ум Ара База На Ди, Ум Ямандага Хум Пад

	 

	Доктор Батбаярын Няммягмар

	 


 

	 

	 

	Ум Сувади

	 

	Тахил өгүүлэхүй

	 

	Асар олон ертөнцийн орны ялгуусан бүхний мөн чанар 

	Алагчлах үгүй хоцрол үгүй хот мандлын эрхэн

	Аливаа шидийн язгуур тус амгалан гарахуй орны дээд 

	Ачит дээд ламд зүрхнээсээ сөгдмүй би.

	Итгэл түгээмлийн эзэн цог төгөлдөр базарсадва лугаа 

	Ялгал үгүй дөрвөн биеийн мөн чанарт лам

	Итгэмжит шид бүхэн гарахын орон чандмань эрдэнэ 

	Ялангуйт хүссэнийг хангагч эрхт хаан нугуудад сөгдмүй. 

	Энэрэл төгөлдөр бодтой ба үндэсний дээд лам нугуудын 

	Энгүй их ачаас амьтан бүгд дээд очирдарын

	Эрхэн хутгийг олох бөгөөд амарлиулах дэлгэрүүлэх эрхшээх догшны 

	Эл олон үйл бүхнийг төрвөлгүй бүтээн адистидлэ.

	Аугаа хүчний эрхт эзэн гэтэлгэгч их Ра лозавагийн тууж 

	Бүхнээ түгээмэл яруу хэнгэргийн дуун хэмээгдэх 

	Гэтэлгэгч зөөлөн эгшигтэд мөргөмүй.

	Хэн бээр төрвөлгүй аугаа хүчний аянгаар

	Харын зүгийн хад уулыг товроглон сүйтгэхүй лугаа нэгэн хамт 

	Хэмжээлшгүй асрахуй, энэрэхүйн сайн хурын үргэлжлэлээр 

	Сүсэг төгөлдөр шавь нугуудын эгээрлийн үрийг

	Сайтар боловсруулан зохиогч

	Хэтэрхий цог төгөлдөр лам яруу алдрын мянган лууг зуун зүгт 

	Хүрхрүүлэхүй төгөлдөр үүлний эрхт эзэн

	Хэлний дээд Энэтхэг, Төвөдийн хоёр хэлийг өгүүлэгч

	Манзушри Базаргирдийн өлмийд зуунтаа мөргөн үйлдсүгэй би. 

	Гэтэлгэгч алины эрхэм эрдэм огторгуй лугаа адилын тул 

	Гэгээн завсрыг алдлан хэмжээлж үл болох аму

	Гэвч зүг жишээ төдий нэгнийг байгуулсан энэ нь 

	Гэнэт хэлний өгүүлэл тус хэрэгт ямагт болму 

	Урьдын өөд болон заларсан хэлмэрч нараас

	Онц дөрвөн гайхамшгаар үлэмж хэтэрхий болсон 

	Оройлсон бүтээлийн эрхт Ра лозавагийн 

	Олохуйяа бэрх тууж үүнийг би бээр найруулав

	Аяа тэр цагт омогтон нугуудын нүүр гудаймуй

	Аливаа сүсэгтний сүсгийн үс ширвээтэн босч хөдөлмүй 

	Асар найдангуй сэтгэлтнүүдийн эвэршээл босмуй 

	Ааль шударгуу нугууд онц сүсэлж алгаа хавсармуй

	Онц үгүйг буй хэмээн нэмж ихэтгэсэн

	Онц мунхгийн өгүүлэл мэргэдийн сонжих үгсийг 

	Онцгойлон тэвчиж шударгуугаар өгүүлсэн үг 

	Олноо түгээмэл яруу хэнгэргийн дууныг бичсүгэй

	 


Нэг. Лагшин мэндэлсэн ёс

	 

	Тэр ч ба бүрний цогт дээд лам мэргэд ба шидтэний эрх баялаг гэтэлгэгч их Ра хэлмэрч хэмээх яруу алдрын банзад арван зүгт хөдөлсөн үүний туужийг зүг төдийхөн1 нэгнээр бууруулан доромжлохыг тэвчин өгүүлсү. «Зөөлөн цогтын үндсэн дандар»-аас “Эцсийн таван зууны үес болбоос умрын зүгт би бээр гармуй. Санваар хичээгч анхны үсэг Ра Базаргирди хэмээн дуудагдах болно” хэмээсэн ба эрхт эзэн Тисрондэүзаны Лхас баганын гэрээс «Самъяа газиг чэнмо» хэмээн алдаршсанаас “Нэгэн удаа миний сүм галд эвдрэх болмуй. Тэр цагт хутагт Зөөлөн цогтын хувилгаан тойн буяны садан нэгэн дахин сэргээх болно” хэмээсэн хийгээд Шантом дорж-одвар бээр Юүнпү- ээс залж ирсэн насны эзэн «Хар эрлэгийн бивангрид»-аас “Эдүгээгийн бурхан бэлгэ билиг чи бээр ирээдүйд Шан буюу Доржийн нэрт...” хэмээсэн хийгээд

	 

	“Гүн сан лугаа учрахын цагт 

	Ра хэмээх орны зүгээс

	Зүглаг балгэ-ийн хувилгаан ирж 

	Түүн лүгээ уулзаж даган барьюу”

	 

	хэмээн зарлигийн сан олноос Зөөлөн эгшигтийн хувилгаан мөн хэмээн эш үзүүлсэн лам Их Ра үүний мэндэлсэн орон нь Цог төгөлдөр цаст уул хэмээн элдэв зүйлийн эм ургах бөгөөд буян хишиг тогтсон Ладодын өмнийн хувь дахь Ненам Ланюл хэмээх нэгэнд говь ба адагтаа мод бүрдсэн, эмийн модны сайн ой цэцэрлэг, бат тариалангийн газартай, өндөр уулстай, газар нь ариун бөгөөд нутгийн голоор Ган хэмээх мөрөн урссан арван буян бүрдсэн тэр орон мөн болой.

	Эцэг нь долоон үедээ тарнисын үндэс үл завсарласан Радон Гончигдорж хэмээх хуучин тарнид мэргэшсэн нэгэн ба эх Доржбалзом хэмээх лавайт эхийн бэлгэс тэмдэг бүрдсэн хоёрт таван хөвгүүн мэндэлсний дундах бүлгээ.

	Тэр ч эхийн хэвлийд оршихуйн үест зүүдэнд нь ясан чимгээр чимсэн нэгэн улаан хатагтай “Миний оронд од” хэмээсэнд одвоос маш уужим бөгөөд дурнаа зохист нэгэн оронд бүрэн төгс эрдэнийн орд харш нэгэн бүхийд хүрэв. Харшаас эрдэнэ ба ясан чимгээр чимсэн цагаан, улаан, хөх, шар, ногоон олон хатагтай гараад эхийг дотогш хөтлөн оруулж, урьд амсаж үзээгүй дээд амт лугаа төгөлдөр идээ ундааг ихэд өгөөд түүнээс рашаанаар дүүрсэн бөгөөд оюугаар амсрыг нь чимсэн нэгэн алтан хумх авчирч угааснаар биеийн дотно гадна бүхэн тов тодорхой арчсан шил мэт боллоо.

	Түүнээс алтан жигүүр ба сүүлтэй хөхөмдөг оюу луу нэгнийг хөлөглөн ирээд өөрийн дотор шингэн орсон ба хэвлийн дотроос “Угаас арилсан засваргүй өөрийн сэтгэл орчлон нирван хоёр үгүй их амгалан, урьд анхнаас гурван бие өөрөөн бүтсэн, угтаа би ану Зөөлөн цогт мөн” хэмээн дуурсахуй лугаа сац нойроос сэргэжээ. Бас усан мөрнийг гатлах ба наран саран ургахуйг үзэх тэргүүтэн их гайхамшгийн бэлгэс ямагтыг зүүдэлсэн ажгуу. Түүнээс эхлэн эхийн бие хөнгөн бөгөөд сэтгэл тодорхой амгалан болж, атгаггүй амгалан тодорхойн байдал хэзээд ургах болов. Тэр цагт нойрсох ордноос нь үргэлжид солонго татаж зарим үест сайн үнэр анхилах бөгөөд тэр орны хамаг шувууд гөрөөс хурж нойрсох ордныг эргэх тэргүүтэн элдэв сайн бэлгэс гарчээ.

	Түүнээс сар нь гүйцэж мэндлэхүйеэ шахамдсан үед нэгэн шөнө эхийн зүүднээ элдэв зүйлийн язгуурын хүмүүс “Үзэсгэлэн үзэж буй амуй” хэмээн чуулж байсанд эх бээр “Үзэсгэлэн хаана байнам” хэмээн асууваас “Энд буй” хэмээгээд үзвээс өөрийн хэвлий нээгдсэний дотор маш үлэмж гэрэл цацарсан нэгэн хурц илд агснаас барагдашгүй түүнчлэн ирсний бие сацраад зүг бүхнээ түгээмэл болон одсоныг зүүдлэв. Эцгийн зүүдэнд ч эхийн хүйснээс нэгэн гайхамшгийн мод ургаад түүнд навч дэлбээ, цэцэг үр нэгэн зэрэг боловсорч амьтан бүхний тэжээл болон, үзүүрт нь нэгэн алтан өнгөт тоть сууж яруу дуу дуурсгаж бүхний сэтгэлийг булаан бүхүйг зүүдлээд маргааш нь эцэг эх хоёр зүүдээ өгүүлэлдээд хоёул маш гайхамшиг болж “Бусдын тусыг үйлдэн чадагч нэгэн хувилгаан гармуй” хэмээн зөвшилджээ.

	Түүнээс Бүс (есдүгээр сар) сарын арваны өглөө эхдээ чилээ эвэршээлгүйгээр бие мэндэлсний үед маш тунгалаг огторгуйгаас хур бороо цангинан бууж хамаг гэгээн завсарт гэрэл солонгийн тор ба заримдаг тор хийгээд элдэв тахилын эдээр дүүрсэн бөгөөд газар дэлхий бүгдэд шимт эм ба олон зүйлийн цэцэг дэлгэрсний анхилам сайхан үнэрээр газар орон бүхэнд түгээд маш гайхамшгийн олон зүүд зүүдэлсэн бөлгөө.

	Мэндлээд зургаан сар хүрсэн үед цогт охин тэнгэр (балдан лхам) бээр эхийн өвөр дээрээс авч огторгуйн Төвөд одоод дээд Аари-ийн гурван аймаг, дундах Үй Зан-ийн дөрвөн аймаг, адгийн До Хам-ын зургаан аймгийн газар нутгийг үзүүлээд “Энэ бүхэн чиний номхотгогдхуун болно” хэмээн эш үзүүлж хоёр сарын дотор тэдгээр газрыг тойруулаад жич буцаан эхийн өвөрт хүргэхэд таван насны хэртэй болсон байв.

	Эцэг эх хоёр нь урьд хөвгүүнээс хагацаад сэтгэл зовнин бүхүйгээс эдүгээ дахин олсноор маш гайхамшиг болж хөвгүүний алдрыг Онцоржунай (Гайхамшиг гарах орон) хэмээн нэрийдсэн ажгуу.

	Орны хүмүүс түүнийг зургаан сар алдсан бөгөөтөл эс үхсэний тулд Чимиддорж (Үхэлгүй очир) хэмээн нэрлэе хэмээжээ. Нялх балчир цагаас эглийн байдлаас хэтэрсэн их энэрэн нигүүлсэхүй хичээл шамдалгүйгээр сэтгэл үндэснээ нь ургасан ба идээ ундаанд шунал өчүүхэн, зүүдээ танин мэдэх ба урьдын төрлөө дурдах хийгээд орчлонд шим зүрхэн үгүй хэмээн онох болсон бөгөөд гэгээн биед бөөс хуурс үл гараад хаа оршивч ямагт амарлин ахуйн самадид зорчих боллоо. Зүүдэнд ч олон бурхны оронд хүрэх ба огторгуйд нисэхүй хийгээд ном номлохуйг сонсох ба бурхны нүүрийг үзэхүй хийгээд огторгуйгаас эш үзүүлэхүй тэргүүтэн гайхамшиг ямагтыг зүүдлэв. Түүнээс зургаан нас сүүдэр хүрэхэд эцэг нь уншихыг заасанд бэрх төвөггүйгээр мэдэж, дашрамд үргэлжийн уншлагын «До дүдва»-ийн судар агсныг бүрэн төгс дотроо тогтоожээ. Тахилын орон нугуудад сайн зарлиг уншихуйг үзсэний төдийхнөөр тэдгээрт ч мэдэл сайтар ургаж үг бүгдийг нь цээжилжээ.

	Долоон нас сүүдэр хүрэхэд эцэг бээр Үг-ийн голоос Дэшэгжаво ба Нян Жанчивыг урин залж номын хүрд байгуулахад, лам бээр ном номлоход бүгдээр ихэд сүсэг бишрэл төрж нулимс алджээ. Намар зочлолын идээ өргөхөөр Бринба-ийн хуврагуудыг нутаг орондоо залж ирсэнд нааш цааш эсрэгүүцэн мэтгэж хариулсан үгсийг далдуур нууцаар сонсож илүү дутуугүй цээжилсэн амуй. Бас Чүнбо ба Занха-очэ, Гэндүнбум тэргүүтэн олон хуврагууд цэцэг түүхээр өөд болсныг орны хүмүүс урин залж буян хураахын цагт зориулга өргөлийн номлол уншихыг сонссон тэдгээр бүхнийг ч цээжлэн тогтоов. Эцэг юүгээ яндаг пүрэвийн зан үйл зохиохыг харсан төдийхнөөр түүний бүжиг аялгуу цэнгэлгээнийг заалгалгүй айлдан мэргэжив. Найман сүүдэртэйдээ үсэг бичигт суралцсанаар тэргүүнтэй сав үсэг, тэргүүнгүй шар үсэг, ланз, варду Энэтхэг Балбын үсэг тэргүүтэн адил бус тавин долоон үсгийг төвөг бэрхшээл үгүйгээр айлдсан бөгөөд алт мөнгө тэргүүтэн эрдэнэ ба адуу үхэр тэргүүтэн элдэв шинжлэгдэхүүний шинжийг ч айлдан мэргэшиж алт урлах, мөнгө урлах, чулуу урлах, төмөр урлах, торго цэмбэ, бөсийг нэхэх ба оёх, бурхныг зурах, шуумал дүрийн урлал, шаазангаар урлах, ширдэх арга, ваар хээлэх арга, хуур лимбийг хөгжимдөх арга, дуулал бүжиг хийгээд шоо дөрвөлжөөр мөрийцөх бүгдийг ч харсан үзсэний төдийхнөөр сайтар мэдсэний тул Их оюут хэмээх яруу алдар ихэд түгж алдрыг нь Шэйравжунай хэмээн нэрийджээ.

	Есөн сүүдэр хүрэх цагт эцэг бээр яндаг пүрэвийн авшиг өгөөд түүний дандраас гол шүн ба тайлбар нөхвөр зүүлт сэлтийг судлуулахад төвөг үгүйгээр сурчээ. Арван сүүдэртэйд нь ихийн зиндаанд оруулж эцэг бээр мутрын судар буй бүхнээ тушаагаад түүнд ширээ засаж номлол зохиолгоход яндаг пүрэвт мэргэний дээдэд шалгарлаа. Арван нэгэн нас сүүдэр бүхий цагт Жомо Гэмажам хэмээх угсаа язгуур ба эд таваараар хотол төгссөн, Ненам-д төгөлдрийн хэмжээнд тооцогдох түүнийг хатан болгохоор угтваас Их Ра бээр “Надад хатагтайн хэрэг үгүй” хэмээн зарлиг болсонд эцэг өгүүлрүүн “Их хөлгөн нууц тарнийг бүтээхэд видъя эх хэрхэвч хэрэгтэй” хэмээсэнд эцгийн зарлигийг хугалалгүй хүлээжээ. Тэр мэт эцэг эх хоёртоо маш бишрэх ба мэргэний алдар нь бүхэнд түгээмэл болж ядмаг гуйлгачин нугуудыг машид энэрэн асрах бөгөөд эд таваараар Ненам-д эрхэн дээдэд багтаж хамаг бүгдийн ерөөлийн орон боллоо.

	Тийм боловч маш ярдаг хөшүүн тул өөрийн дураар үйлдэхээс биш бусдын хүчинд сэтгэл үл зохилдму. Эс дурлаваас ихэс ноёдод ч ширүүн муу үг өгүүлэх хийгээд бэрээгээр занчих ч байх тул эцэг нь цам хорионд оруулж арван хоёр сүүдрээс арван дөрвөн сүүдэр хүртэл яндаг пүрэвийн шаридыг гүйцэтгэв. Тэр цагт биеийн тотгор ба сэтгэлийн хатуу тотгор ч гарчээ. Хилэнц түйтгэр арилсны тэмдэг ч олонтоо гарснаас бусаар бурхны нүүр эс үзэгдсэнд “Түүн лүгээ үйлийн барилдлага үгүйгээр гутсан ажгуу” хэмээн зарлиг боллоо. Түүнээс нэгэн шөнийн зүүдэнд бүх биеэ гүнжидийн тосоор сүрчсэн нүцгэн бөгөөд ясан чимэг сэлттэй дөрвөн хөхөмдөг хатагтай ирж ийн хэмээн дуулруун:

	 

	Аяа төгс хувьт язгууртны хөвгүүн

	Анхааран судалж үйлээ сэргээсэн буянт хийгээд 

	Асар их сүсэг хичээл билиг төгөлдөр чи бээр 

	Түдэж энд удалгүй Балбад од

	Тэнд чиний лам Мармэзад хэмээх оршмуй 

	Түүнээс гүн номын увдисыг өчиж хүртээд

	Тэмдэгтэйеэ амьтны тусыг зохиогтун язгууртны хөвгүүнээ

	 

	хэмээгээд огторгуйгаар нисэн одохыг зүүдлээд нойрноос сэрвээс урьд үгүй нэгэн сайн самади сэтгэлд төрсөнд нулимсаа асгаруулан хатуу сүсэг төрж түргэнээ уулзахын залбирлагыг олонтоо тавив. Маргааш нь эцэг эхдээ:

	— Би бээр өмнөд Балбад номыг эрэхээр одмуй хэмээвээс эцэг эх өгүүлрүүн,

	— Ном Төвөдөд буй бөгөөтөл өмнөд Балбад одохын хэрэг юун буй хэмээсэнд,

	— Надад бивангирд гарсан амуй хэмээн зарлиг болбоос

	— Бивангирд нь юуны бивангирд аж. Цам-ыг эс чадсаны доромжлол мөн буй за хэмээжээ.

	Дахин нэг жил болсны сүүлд нэгэн шөнө дүлийн цагт урьдын тэдгээр хатагтай нугууд олон нөхөд лүгээ сэлт гөрмөлийн (өвсөн гэр) үүдний дэргэд илт ирээд “Бид нар чиний урд насны сахиулсан мөн буй. Урьд бивангирд өгсөн мэт Балбын оронд түргэн одогтун. Ловон Бхаро хэмээгч буй тул тэрээр чамд дээдийн шидийг өгөх бөлгөө” хэмээн өгүүлээд шуугилдан дуурсаж бутран одлоо. Бас эцэг эхдээ тэр мэтийг хэлбэл эцэг нь өгүүлрүүн “Энэ нь бусад лугаа адил бус нэгэн бүхийн тулд дагинасын бивангирд магад мөн болно. Явуулбаас сайн буй за” хэмээв.

	 


Хоёр. Балба оронд морилсон ёсон

	 

	Түүнээс цамаа тайлж тэр зүгийн бүтээлийн орд ба ялангуйт шүтээн бүхэнд агуу их тахил үйлдэн тойд ба тарничин бүхэнд ч өргөл хүндлэлийг сайтар зохиож өмнөд Балбын орноо одохуйд тотгор үл гарахын залбирлыг тавьлаа. Түүнээс эцэг эх нь арван лан алт өгч ах дүү нар нь нэжгээд нэжгээд цэн алт өгч орны ба айлын хүмүүс ч нэжгээд нэжгээд өчүүхэн алт өгснөөр бүгд хорин есөн лан алт болжээ. Түүнээс замын нөхөр эрсэнд эс олдсоноор лам өөрөө гагцаар өөд болж зорчихуйяа бэрх их зам хясаа ба аюумшигт их усан хийгээд араатнаар дүүрсэн зузаан ой шугуй ба дээрэм хулгайн аюулт өндөр уул сэлтийг дараа дараагаар зорчиж Балбын орон Ригбижунай Еран хэмээхэд хүрэв.

	Тэр нутгийн шинж байдал нь ам нээсэн лянхуа адил өлзийтэй бөгөөд сэтгэлд баясгалантай, элдэв зүйлийн үрс ургасан, найман гишүүн төгөлдөр усан урссан, сайхан үнэр төгөлдөр угаалын бүрд үелзсэн бөгөөд анагаагч эмийн хүрээ төгөлдөр, элдэв сайхан цэцэг дурдмал, зүлэг төхмүүдэд адуу ба заан хийгээд үхрийн олон сүрэг тайвнаар бэлчсэн, бурхан багш бээр номын хүрдийг эргүүлсэн бөгөөд өлмийгөөр өөд болсон гайхамшгийн олон орд ба их бандида шидтэнүүдийн орон суурин хийгээд баатар дагинас хурсан олон үхээрийн орнууд буй тул гайхамшиг Хажод-ын тив лугаа адил. Хязгаар бүхнийг элдэв жимст найлзуур ба зандан хийгээд агар тэргүүтний ой цэцэглэгээр хүрээлсэн түүнд хөхөө шувуу хийгээд тоть ба элдэв болжмор түгээмэл болж элдэв яруу дуун дуурссан тэр мэтийн дунд их балгад дөрвөн их зээл сэлт хязгаарыг хэрмээр хүрээлсэнд дөрвөн хаалгатай, таван бум төдий хүмүүний гэр оршсон тэр бүгдээр ч их бага үгүй тэгш, цаг өнөтэй сайн бөгөөд төрөлхтөн ба олон хүмүүсээр дүүрсэн амуй. Таван зуун давхарлиг лугаа сэлт хааны орд харшийн дээд байшингууд нь болор ба хаш хийгээд зааны соёон шигтгээ шигтгэсэн хязгаарлашгүй гайхамшигтай. Зээлийн завсруудад ялгамжаат гайхамшиг байдалтай үйлдсэн худалдааны байшингуудад элдэв орноос ирсэн худалдааны эд олныг дэлгэсэн, балгасны хүмүүс бүгд эд таваар лугаа төгөлдөр, янагш чинагш хорлол хөнөөлгүй тул инээдэм наадам ихэд үйлдсэн, олон охид хүүхэд хуур ба лимбээр хөгжилдөх бөгөөд дууллыг эгшиглэн бүжиглэсэн, зүг бүхнээ чухаг дээдийн бие зарлиг сэтгэлийн шүтээн тоолшгүй оршсонд сайн тахилыг үргэлж тасралгүй өргөх тэргүүтэн дээдсийн явдлын сайн ёсон лугаа төгөлдөр бөгөөд хаа одовч сүсэг удирдах ба хэн лүгээ нөхөрлөвч сэтгэл зохилдох мэт нэгэн ажгуу.

	Түүнээс Их Ра тэр балгасны умрын хязгаараас дорогш өөд болж олон нэхлэгчин бүхүй лүгээ учраад тэднээс:

	— Энэ зүгт лам Бхаро хэмээх нэгэн их шидтэн оршин буй хэмээх тэр хаана оршмуй хэмээн зарлиг болбоос тэдгээр өгүүлрүүн,

	— Энэ голын эхэнд Еран Нямдэн хэмээх нэгэн хийдэд сууж буй хэмээсэнд бүгдээс асуусаар өөд болж хийд үзэгдэх нэгэн өчүүхэн хөтлийн дээр хүрвээс Балбын олон егүзэр нар ба бхарима нар угтан ирсэнд Их Ра-ийн сэтгэлд “Би бээр эдгээрийг эс таних бөгөөтөл угтан үйлдэх нь юун буй” хэмээн сэтгээд

	— Та нар намайг хэн лүгээ эндүүрэв хэмээн зарлиг болбоос тэдгээр бүхэн өгүүлрүүн,

	— Хэн лүгээ ч эндүүрсэн нь бус. Өнөөдөр манай ламын зарлигаар Төвөдөөс эрхт үйл төгөлдөр нэгэн төрөлхтөн ирж явах тул та нар угтахаар одогтун хэмээн зарлиг болсноор ирсэн амуй. Эдүгээ дээш ажрахуйг өчмүй хэмээв. Түүнээс нэгэн хадны булангаас дээш өөд болбоос заан хэвтсэн мэтийн нэгэн цагаан хадны дээр зүлэг төхөм амгалантай бөгөөд уужим элдэв цэцэг ургасан мөрөн ба өчүүхэн ус урссан, элдэв шувууд нугууд яруу дуун дуурссан, хязгаарыг зузаан ой шугуйгаар хүрээлсэн аглаг бөгөөд махбодийг сэрүүн тунгалаг болгогч нэгний дунд ламын нойрсохуй гөрмөл агсан түүнээ хүрч лам лугаа уулзаад долоон бүхэл торгыг мутрын бэлэг болгон өргөвөөс ламын зарлигаас,

	— Чи бээр ноднин жил ирэх мэт бөгөөтөл өнөөдөр болтол эс ирсэн учир юун буй хэмээн зарлиг болсонд,

	— Тэр нь нэгэн шалтгааны эрхээр эс ирсэн бөлгөө. Эдүгээ нэгэн гүн увдис өчмүй хэмээн өчвөөс ламын зарлигаас,

	— За тийн үйлдсүгэй. Авшгийн өргөл юу буйг өргөтүгэй хэмээн зарлиг болсонд урьдын хураасан алт нугуудаа өргөвөөс,

	— Эдүгээ бас буй аваас өргөтүгэй хэмээн зарлиг болсонд хувцсаа тайлж өргөвөөс,

	— Эдүгээ бас өргөтүгэй хэмээн зарлиг болсонд

	— Бие, хэл, сэтгэлээ өргөсүгэй хэмээн өчвөөс түүнд лам машид баясаж,

	— Төвөд хүмүүс сүсэг эргэлт буцалт үгүй ажгуу хэмээн зарлиг боллоо. Түүнээс ламын зарлигаас, “Эдүгээ авшиг үйлдэхүйн чуулганы хүрдийг бэлтгэтүгэй” хэмээн зарлиг болж алт нугуудыг янагш соёрхсонд түүнээ гурван лан алтаар чуулганы хүрдэний хэрэгслийг үйлдэж, долоон лангаар нь авшгийн өргөл үйлдэн увдисыг өчвөөс цогт базарварахи-ийн авшиг өгч дандар бүтээлийн арга үйлийн чуулган лугаа сэлтийг төгс соёрхжээ. Түүнээс Балбын бусад бандида шидтэн олноос номыг ихэд сонсчээ.

	Түүнээс Пагба шингүн-ийг тойрон эргэхээр ажирваас нэгэн замд тэртгээгийн (тэрсүүд) бандида Бүрна Нагбо хэмээх лүгээ учирсанд тэрээр өгүүлрүүн,

	- Чи бээр миний шавь болбоос зохимуй хэмээсэнд Их Ра бээр,

	- Чи хэн гэгч буй. Ном юуг мэдмүй хэмээн зарлиг болбоос тэр өгүүлрүүн,

	- Би тэртгээ Нагбо хэмээгч мөн. Ном дөрвөн вед шастир тэргүүтнийг мэдмүй хэмээсэнд Их Ра сэтгэл жигшиж,

	- Би мориноос буугаад илжиг унаж үл зохимуй. Бурхны шашинд ороод гадаадын номын үүдэнд орж үл зохимуй хэмээн зарлиг болбоос тэрээр хилэгнэж,

	- Чи инү омогтой нэгэн ажгуу. Гадаад дотоодын номын алин сайн нь тэмцэл үйлдвээс ил болно хэмээв.

	Тэндээс тэмцэл үйлдсэнээр лам ялсанд тэр өгүүлрүүн, чи бээр үгэнд мэргэн ажгуу. Долоо хоноод үзтүгэй хэмээгээд буцав. Түүнээс Их Ра бээр Пагба Шингүнд эргэл мөргөл үйлдэж, тэр тэртгээ пүрэвийн сум харвагчийн бүтээлийг үйлдэн оршсоноос таван хоногт Их Ра-д элдэв рид хувилгаан ирсэнд лам бээр варахи-ийн үүднээс хариулга зохиовоос түр зуур няцавч дахин дахин урьд мэт гарчээ. Түүнд Их Ра-ийн сэтгэл үл амрах болж “Надад энэ мэт ирэх зохисгүй бөгөөтөл ирсэн тул их ламд минь түүний няцаах арга буй биз. Тэнд одож өчих хэрэгтэй” хэмээж дээш эргэж өөд болбоос ламын зарлигаас “Хөвгүүн чи бээр догшин тэнгэр чөтгөрт хөөгдөв үү, эс бөгөөс тэртгээгийн муу тарни ирэв үү, эс бөгөөс ламын ба номын тангараг доройтов уу. Урьд шөнө миний зүүднээ алтан суваргын толгой бөгс [image: Image]солигдсоныг зүүдлэв. Наран саран хоёр талд унасныг зүүдлэв. Өнөөдөр чи ирсэн муу тэмдэг болжээ” хэмээн зарлиг боллоо. Түүнд тэртгээ лүгээ тэмцэлдсэн ёсыг өчвөөс ламын зарлигаас “Аяа сайн бус, сайн бус. Тэр Бүрна Нагбо гэгч гурван зуун тэртгээгийн дотроос их чадалтай нэгэн мөн. Тэрбээр Энэтхэг Балбын номчин олныг нядлав. Эдүгээ хараалын хариулгад хичээх хэрэгтэй. Тэр ч бусдаар үл тусалмуй. Үүнд үшни-ийн нэгэн гүн хариулга буй тул түүнийг өгсүгэй” хэмээн зарлиг болсонд түүнээ нэгэн лан алт өргөж үшни-ийн увдисыг зан журам лугаа сэлт төгс өчив. Түүнээс Их Ра бээр нойрсохуй орны хажууд варахи-ийн (дорж пагмо) дэлгэмэл хөргийг дэлгэж өөрөө ваарны дотор ороод хариулгын хүрдийг хавтгай чулуунд зуран амыг нь бөглөж тарнийг нь уншсанд нэгэн их хүрхрэхүй дуун гарсанд үзвээс улаан торгон манжлага зүүсэн нэгэн сэндэн пүрэв түрхрэн ирж хаалганд туссанаар хаалга хэмхрэн эвдэрлээ. Бас шөнө дөл ч урьд мэтийн нэгэн дуун ирсэнд үзвээс мөн нэгэн пүрэв ирж нойрсох орны дэргэдэх дэлгэмэл хөрөгт туссанаар дэлгэмэл хөргийг товрог болгоод бас хар шарын үест дуун ба пүрэв тэргүүтэн урьд мэт ирж байшингийн тулгуурын хөндлөн нуманд туссанаар тулгуурын нумыг хагаллаа. Түүнээс үүр гийж ламд хорлол үгүй болсон ажгуу.

	Балба оронд морилсон ёсон

	Тэр үг нэгнээс нэгэнд дамжсаар тэрхүү тэртгээгийн тэргүүний чихэнд сонсогдсоноор тэртгээ Бүрна Нагбо гуниглан цөхөрч хүчрээр үхсэн бөлгөө. Түүнээс Их Ра-ийн таалалд “Одоо энэ хариулгын гүн ёсны үүсгэл төгсгөл буюу салбар нь олон буй бизээ” хэмээн ламд өчвөөс ламын өгсөн зарлигаас “Эдүгээ увдис бүхнийг үлбэр үгүй бүрэн төгс өгсөн тул анхааран автугай” хэмээн зарлиг болов. Түүнээс Их Ра бээр үлдсэн бүх алтаа ламд өргөж мөргөл ба эргэл олонтоо үйлдээд Төвөддөө буцахаар шийдэж өөд болов. Непалын худалдааны хурлагад хүрвээс араас нь нэгэн хүмүүн татсанд үзвээс бүх биеэ алт оюугаар чимсэн нэгэн маш гоо хатагтай бээр ийн өгүүлрүүн:

	— Чи бээр увдисыг төгсгөл үгүй хааш одмуй хэмээсэнд,

	— Би увдисыг төгс өчсөн бөгөөд эдүгээ Төвөдөд одмуй за хэмээн өгүүлбээс хатагтай өгүүлрүүн,

	— Зүрхэнийг нь орхиод мөчрөөс барих нь эй жигтэй хэмээсэнд,

	— Тийн бөгөөс ямар мэт үйлдмүй хэмээн асууваас,

	— Эдүгээ бас түүнээс өөр нэгэн гүн увдис буй дахин эргэж очигтун хэмээгээд солонго замхрах мэт арилан одлоо. Түүнээс Их Ра бээр жич буцаж ламын дэргэд хүрвээс ламын зарлигаас,

	— Чи бээр ийнхүү эргэж ирэх чинь юун буй хэмээн зарлиг болсонд учир түүхээн өчөөд,

	— Эдүгээ бас нэгэн гүн увдис буй бололтой тул түүнээ хайрлан соёрх хэмээн өчвөөс,

	— Эдүгээ өөр увдис огт үгүй шавь нараас асууваас мэдмүй хэмээн зарлиг болов.

	Их Ра өчүүхэн үл итгэн бүхүйн үест лам бээр үдэш болгон бүрий болохын хэрд ойн дундуур гадагш ажирдаг агсан тэр үдэш ч урьдчилан ажирснаа Ра лозава бээр ч хойноос нь сэмхэн дагаж өөд болбоос маш олон цэцэгс дэлгэрсэн хус модны ой цэцэрлэгийн дунд урссан урт булагт нэгэн агуйн дотор лам өөд болов. Ра лозава бээр ч түүнээ өөд болбоос тэр агуйн дотор цогт Очир аюулагчийн дэлгэмэл хөрөг нэгнийг дэлгээд түүний өмнө таван зүйл тахил нэгийг ч бэлтгэн бүхүйд лам өөрийн биеэ нүцгэлж ясан чимгээр чимээд тарни урин агсанд тэдгээрийг үзсэний даруйд нулимсыг цувируулахуй хатуу сүсэг төрж баясгалан ба гомдол хамт ирээд тоолшгүй олон мөргөж ийн хэмээн өчрүүн:

	 

	Аяа ачит дээд үлэмж лам минь ээ 

	Аврал дээд гурван цагийн бурхны

	Агуу уужим сэтгэлийн хувилгаан амьтны итгэл чи бээр 

	Асран энэрч намайг үл айлдах буюу

	Эгэл би бээр уушиг зүрх өвчүү гурвыг 

	Эрхэн богд ламдаа тушаасан бөгөөтөл 

	Энэрэлт лам бээр гүн увдис нугуудыг

	Энхрийлэн нууж далдлан зохиож зохих буюу 

	Ялангуйт зүрхэн ном үүнийг соёрхол үгүйеэ 

	Ямагт увдис бүгдийг төгсвэй хэмээн зарлиглаж

	Илт тийм харш үг зарлиглах аваас

	Ишлэн шавь миний сэтгэл гомдон гансармуй 

	Эдүгээ гүн увдис үүний эгээрэлд

	Энэ өдөр хэрхэвч соёрхох хэрэгтэй 

	Эс өгвөөс энэ биеийг эвдрэх боловч 

	Эгүүнээс өөр газар одох бэрх бөлгөө

	 

	Хэмээн тэмдэглэлээ бэлтгэн суусанд ламын зарлигаас: 

	 

	Аяа ер нууц тарнийн гүн мөр хэмээх тэр

	Асар их зарлигийн далайн доторх зүрхэн мөн бөгөөд 

	Ахуй энэ насанд бодийг өгөн үйлдэх боловч

	Аливаа үйлийн залгамжаа өчүүхэн хүмүүнд эдлэхийн эрх үгүй 

	Өвөрмөц гүн мөр Очир аюулгагч энэ нь

	Өөр бусад тарниас оньс шим илүү 

	Ялангуяа дээд болсон үлэмж гүн номын

	Эцэс туйл мөн боловч буянгүй өчүүхэн хүний эдлэх орон бус 

	Эрхэм сайн зарлиг үүнийг өчихүйд

	Эд ба эрдэнэ алтны өргөл их хэрэгтэй

	Эх дагинасыг баясгах чуулганы бэлэг хэрэгтэй 

	Эцэг ламыг баясгах сайн хүндлэл хэрэгтэй

	Уг суурь урвалтгүй бат сүсэг хэрэгтэй

	Олон хатуужилд хүлцэх бөх зүрхэн хэрэгтэй 

	Увдисыг тэр мэт ёсоор чадвал өгмүй

	Онц тийм бус бүгдэд өгөхийг хайрламу 

	Ноёрхож би бээр нууж үйлдсэн нь бус 

	Ном үүнд дагинасын амин зүрхэн оршмуй

	Нот түүнийг цалгайруулбаас зарлигийн цааз ирмүй

	Номчин чи бээр бүү омогло язгууртны хөвгүүнээ, анхаарагтун 

	 

	хэмээн зарлиг болоод үл үзэгдэн одлоо.

	Түүнээс огторгуй үзэгдэн агснаа Их Ра-ийн таалалд “Гүн ялгамжаат энэ мэт увдис нь хэнд ч байх бэрх тул хэрхэвч өчих хэрэгтэй байнам. Тийм боловч алт үгүй болбоос үл олохын тул түр нэгэн Төвөддөө хүрч алтыг аль ихийг олоод жич ирэх хэрэгтэй” хэмээн таалж буцан өөд болсонд Балбын хэлмэрч бээр “Ра лозава чи урьд шөнө хаа одов” хэмээсэнд учир шалтгаанаа өгүүлбээс Балбын хэлмэрч өгүүлрүүн, “Тийм бөгөөс Төвөдөд одохын хэрэггүй. Алтыг би бээр аргалсугай” хэмээгээд тэр үест Балбын нэгэн их худалдаачин өвдөж арга алинаар ч эс туслан бүхүй түүнээ зуучилж Их Ра-г залуулав. Түүнд худалдаачны ноён өгүүлрүүн, “Үхэхдээ шахамдсан өвчтөн намайг энэрэхүйгээр барин өршөө” хэмээн ихэд уйлсанд Ра хэлмэрч бээр варахи-ийн адистид зохиосноор худалдаачны ноён гурван хоногт өвчнөөс гэтлээд машид сүслэхүй болж олонтоо мөргөн ийн хэмээн өгүүлрүүн:

	 

	Эмгэнэн зовнисон амьтны аврал итгэл болсон 

	Эрхэн дээд чи бээр хаанаас ирвэй

	Энэ үед юуны таалж өөд болов

	Эгэл надад шударгуугаар зарлиг болон соёрх 

	 

	хэмээсэнд Их Ра зарлиг болруун:

	 

	Төрөлхтөн би бээр үхлээс аюун эмээгээд 

	Төвөдийн орноос энэ зүгт ирвэй

	Түгээмэл алдарт их ловон Бхаро-оос 

	Төрвөлгүй гүн увдисыг сонсохуйг хүсмүй

	 

	хэмээвээс худалдаачны ноён өгүүлрүүн: 

	 

	Онц дээд лам Бхаро хэмээх түүнийг 

	Оршсон урьдын шавьд нарт ч

	Олон увдисыг төгс эс өгөв хэмээмүй 

	Аяа танд биеийн зүдгүүр ирэх буй 

	Ай түүнээс энэ гэрт оршин соёрх 

	Адаг надад эрдэнэ лүгээ төгөлдөр 

	Аливаа хүү сан олон мянга буй

	Үзэсгэлэн царай төгөлдөр охин Мядагдон 

	Үлэмж түүнийг ч таны гэргийд өргөсүгэй 

	Өтөл намайг хэзээ үхэхүйг хүрээ янар 

	Үргэлж тахилын орон зохиож өршөөн соёрх

	 

	хэмээсэнд Их Ра ийн хариу өгүүлрүүн:

	 

	Эрхэм нөхөр худалдаачны ноён тийнхүү бүү өгүүл 

	Энэхүү чөлөө учрал нь олохуйяа маш чухаг

	Эрхэн бурхны шашин лугаа учрах түүнээс чухаг 

	Эл түүнээс шашинд орох нэн чухаг

	Энэ насанд тэнсэл үгүй дээдийг өгөгч

	Энэрэлт дээд ловон түүнээс ч чухаг тул 

	Эрдэнэ мэт дээдийн ном ба ламын тулд 

	Энхрий амь юугаа ч өргөх зохистой бөгөөтөл 

	Эд таваарын алгаслаар өгүүлэх хэрэг юун 

	Эдүгээ тиймийн тул увдис өчихүй бээр одмуй

	 

	хэмээн зарлиг болбоос худалдаачны ноён өгүүлрүүн: 

	 

	Хэрхэвч үл өршөөн өөд болохуйг таалах аваас 

	Хэлтрүүлж би тэргүүтнийг аварсан ачийн хариуд 

	Хэтэрхий алт таван зуун лангийн бэлгийг өргөсүгэй 

	Хэт хожим дахин орон үүнд өөд болон соёрх

	 

	хэмээн алт таван зуун ланг өргөсөн бөлгөө.

	Түүнээс Их Ра бээр алт нугуудыг авч Нямдэн-ийн хийдэд хүрвээс лам үл оршин ахуйд нөхдөөс асууваас “Бид нар ч үл мэдмүй. Эрэвч үл олдмуй” хэмээжээ. Түүний Их Ра-ийн сэтгэлд “Тийн бөгөөс надад тэр увдисын хувь үгүй бололтой. Эдүгээ эдгээр алтаар энэ зүгийн шүтээн нугуудад тахил үйлдээд түүнээс Төвөдөд одох хэрэгтэй” хэмээн таалсан цагт тэр шөнийн зүүднээ огторгуйн хагасыг хувцсанд өмссөнийг зүүдлэв. Газрын хагасыг дэвсгэрт дэвссэнийг зүүдлэв. Үүлний нөмрөг өмссөнийг зүүдлэв. Наран саран титэмлэн уясаныг зүүдлэв. Ус мөрнийг моринд хөлөглөснийг зүүдлэв. Биеэс галын цогц бадарсныг зүүдлэв. Тэрбээр гэгээн сансар бүхнийг хярвас болгон багсартал түлсэнийг зүүдлэв. Амнаас гэрэл сацарч ертөнц бүгдийг гийгүүлээд бүтэм балар харанхуй бүхнийг арилгасныг зүүдлэв. Хорыг дотроо идсэнээр бие таван өнгийн солонго болон одсоныг зүүдлэв. Их далайн ёроолд хүрч элдэв эрдэнэ гэрэл бадарсны дундаас чандмань эрдэнэ олсныг зүүдлэв. Арван зүгээс адил бус язгуурт олон амьтан хав харлан чуулж ирсэнд өөрийн зүрхнээс гэрэл сацарч тэдгээрт туссанаар бүгдээр гэрлийн цогц болон замхарсныг зүүдлэв.

	Өглөө эрт нойрноос сэрвээс нэгэн их баясгалан төрж нэгэн дуршил бахдал ч ирснээр тэдгээрийн учрыг Балбын хэлмэрчээс асуувал “Би бээр үл мэдмүй. Балхасти хааны умрын хаалганд ёр бэлгэч нэгэн бярман багш буй түүнээс асуу” хэмээснээр түүний дэргэд хүрвээс цагаан үсэн шанхтай бөгөөд хөмсөг ба сахал нь маш урт, цагаан сахал нь бэлхүүсийг хүрсэн, хар бүс анраг (aang rag) өмссөн нэгэн цайвар хөх бярман агсан тэрээр ламыг үзсэний даруй босож долоон алхам угтаад ийн хэмээн өгүүлрүүн:

	 

	Аяа чи нь ялгуусан бүгдийн хөвгүүн 

	Аливаа барилдагсдад их туст болой 

	Ай юуны тул хэмээвээс биеийн бэлгэ

	Арван гурван төгссөн түүнийг би бээр үзвэй 

	Тэргүүн дээд танд алин шүтсэн

	Тэдгээр нь нирваныг үл олох бэрх 

	Төгсөж бурхан болох нь сэжиг үгүй 

	Тэмдэгтэйеэ энэ нь надад илтэд болой

	 

	хэмээн өөрийн гэрт залж өргөн хүндлэв. Түүнээс Их Ра бээр нэгэн лан алтыг бярманы мутарт өргөж ийн хэмээн зарлиг болруун:

	 

	Шалгадаг вед шастир бүхэнд мэргэшсэн 

	Шинжлэхүйн дээд их арш чамаас

	Шамдаж би бээр өчүүхэн юм асуухыг хүсмүй 

	Шилжүүлж нуулгүй тодорхой эш үзүүлэгтүн

	 

	хэмээгээд урьдын зүүдэлсэн ёсуудыг өгүүлбээс бярман бээр түр нэгэн шинжлээд ийн өгүүлэв:

	 

	Ишлэл ёрын зүүд нь эндүү болой 

	Ямагт үнэн бус хуурмаг үзэгдэл болой

	Ийм боловч эдүгээгийн зүүдний бэлгэ энэ нь 

	Ирээдүйг эш үзүүлсэн их гайхамшиг байнам 

	Огторгуйн хагасыг хувцсанд өмссөн нь 

	Онолын эрдэм огторгуй лугаа сацыг олсон 

	Олон мэргэд шидтэн бүгд бээр ч

	Онц чиний нөхөрт хурахуйн дохио буй

	Энэхүү газрын хагасыг дэвсгэрлэн дэвссэн нь 

	Эд таваар хэрэглэгдэхүүн хур мэт бууж 

	Эдүгээ түүнээс сайн буяны суурь

	Эрхэм их буяны чуулганыг хураахуйн дохио 

	Огторгуйн үүлний нөмрөг өмсөх тэр нь

	Олон тийн атгагийг чимгэнд ургуулахын дохио 

	Онц усан мөрнийг морин мэт хөлөглөсөн нь 

	Ослоос номын үндсэн уртдахуйн тэмдэг 

	Гэрэлт наран сарныг титэмлэн уясан нь

	Гэтлэхүйг хүсэгч чамд буяны дээд садан 

	Гэгээн наран саран адил хоёр учирч 

	Гэтэлгэгч гүн увдисыг олохуйн тэмдэг буй 

	Чиний биеэс гэрэл сацарснаар

	Чадамгай гэгээн сансрыг хярваслан түлсэн нь 

	Чанадс бээр янагш үл дийлэх бөгөөд 

	Чанагшид бүхнийг дарахын тэмдэг буй

	Ер амнаас гэрэл сацарснаар

	Илбэ мэт ертөнц бүгдийг гийгүүлэн үйлдэж 

	Их харанхуйн бүтэм балрыг арилгасан нь 

	Ерөндөг номлол сонсол ихэд гарахуйн тэмдэг 

	Идээнд хала-ийн хорыг идэж үйлдсэнээр 

	Идээшиж өөрийн бие солонго болон одсон нь

	Ишлэл таван хорыг тэвчил үгүйеэ мөрлөн аваад 

	Илт бэлгэ билгийн өөрийн гэрэл дэлгэрэхүйн тэмдэг 

	Үйлзсэн далайн ёроолоос чандманыг олсон нь 

	Үлэмж увдис бүхнээс ялангуяа үлэмж болсон 

	Үлшгүй нэгэн гүн номыг олохуйн тэмдэг

	Өнө бус эдүгээ хагас жилийн төдийхнөөс 

	Үе зэрэглэн тэдгээр нүгүүд илрэх болмуй за

	 

	хэмээн өгүүлжээ.

	Түүнд Их Ра-ийн сэтгэл маш баясаад “Эдүгээ юу болохноо ч ламыг эрэхүй бээр одсугай” хэмээн таалж зүг бүхэнд залбирал талбин өөд боллоо. Түүнээс өдөр шөнийн ялгалгүйгээр уулын цав ба үхээр хийгээд айл ба хот балгад хийгээд шилтгээн ба тархмал балгасан хийгээд сүм хийд ба ой шугуй бүхэнд хэсэн эрж зургаан сарын төдий болбоос идээ хүнсээ барж гутал хувцас нь цоороод үе гишүүн бүхэн яр осгоруут болж машид алжаан зүдэрсэн боловч ногоо ба усны төдийхнөө амьжирал дулдуйдаж бөх зүрхээр эрвээс Энэтхэг Балбын завсар Намтан Жэма Чүндам хэмээх уул үгүй, эрчит салхины дуун шунгинан шуугиж дэрс цангинан цангинасан, хязгаараар бөглүү хол, хэсэг бусаг Сэндэнгийн ой цэцэрлэг бүхийд барс, ирвэс, хар шар өтөг, олноор гүйн үймцсэн, гансран аюух мэт нэгэн их элсэн талд хүрвээс явах замаа эндүүрч сохор хүмүүнийг тал дунд орхисон мэтийн зовлон ирж, хоол унд муудсанаас хий хөдөлж нэгэн үдшээс хэдэн өдрийг өгүүлэн үл мэдэхийн завсарт үхэдхийн унаад түүнээс өчүүхэн дуртгал олж, “Ээ хөөрхий би үхэх ажгуу. Эдүгээ лам лугаа уулзах үгүй болж дуусав. Хойд насандаа уулзаж увдисыг олж хүртэх минь болтугай” хэмээж ерөөл талбин зохиож агсанд түүний бие даруй амран сэргэж одов уу хэмээх нэгэн болсонд яр осгоруу тэргүүтэн алин ч үгүй болж алжаасан нь ч сэргэсэн мэт болсонд энэ юун болов хэмээн үзвээс, ясан чимэг зүүсэн мушгиа гөрмөл гэзэгтэй, хар өнгөтэй нэгэн хатагтай ирээд хөвгүүн ээ,

	 

	Энд бүү суу намайг дагаж одогтун 

	Энэ зүгээс үзэгдэгч зүүн зүгт

	Эрхэм гүн мөрийг дохиогоор үзүүлэгч буй 

	Эгээрч номыг зүрхнээс хүсвээс үүнд ирэгтүн

	 

	хэмээгээд хоромхоноо одлоо. Түүнд Ра хэлмэрч ч түүний хойноос даган өөд болбоос Сэндэнгийн ойн дотроо нэгэн сүрэг тоть үр түүж бүхүйгээс харцгай нэжгээд нэжгээдээр аваачиж идэвч бээр бусад нь үл мэдэн ахуйг үзээд харцгай лугаа адил үхлийн эзэн амьтан нугуудыг нэжгээд нэжгээдээр аваачивч хүслийн эрдэмд тачааснаар үл мэдэхийн тэмдэг дохионд мэджээ.

	Түүнээс чанагш өөд болбоос догшин давалгаа үймцсэн нэгэн их мөрнийг олон хүмүүс гатлан эс чадав. Түүнээ нэгэн усчин хүмүүнийг нөхөр болохыг гуйснаа тэрээр нэгэн махи-ийн шир талбиж чанагш гатлуулан ахуйд, зарим нэгэн нь усчнаас гуйлгүй усыг гаталснаар усанд живж одохыг үзээд түүний үест төрөх, өтлөх, өвдөх, үхэхийн мөрнөөс гэтлэхүйд усчин мэтийн лам үгүй болбоос чанад тэртээд үл гарахын тэмдэг дохионд мэдлээ. Түүнээс цааш өөд болбоос нэгэн гөрөөчин өглөө буга алсны үдэш хулгайч ирж гөрөөчнийг өөрийг нь алсныг үзээд түүний үест хар цагаан үйл үр бүхэн магад хуурмаг үгүй тул [image: Image]тэвчих авах хэрэгтэйн дохионд мэджээ.

	Балба оронд морилсон ёсон

	Бас тэр урьдын хатагтай ирээд “Өмнийн ой дотор одогтун” хэмээсэнд өөд болбоос нэгэн бярман алт болгон хувилгахуй үйлдсэнээр хэсэг төмөр бүхэн алт болон одсоныг үзээд түүний үест алт болгогч эм мэтийн бодь сэтгэлээр үйл үйлдвэр бүхнийг бодийн уг шалтгаан болгох нь төмрийг алт болгодогтой адил хэмээсэн дохионд мэдлээ.

	Бас цааш өөд болбоос нэгэн нялх хүүхэд унтан ахуйд түүнийг таван могой мэдэгдэлгүй идэж бүхүйг үзээд түүний үесийг ухамсар үгүй нойроор унтаад таван нисванисын хорт могойд идэгддэгийг үл мэдэхийн дохионд мэджээ.

	Бас өөд болбоос нэгэн сайн морь алтан чөдөрт баригдаад яван эс чадах нэгнийг үзэж түүний үест ухаан барин баримтлахын чөдөрт баригдаад өөрөө болсон бэлгэ билгийг эс мэдэхийн дохионд мэдлээ.

	Түүнээс ч урьдын хатагтай өгүүлрүүн “Эдүгээ баруун ой дотор одогтун” хэмээсэнд түүнээ өөд болбоос нэгэн хүмүүн толинд өөрийн царай дүрс ургасныг нүдээ бусдад алгасуулалгүйгээр чин зорьж үзэн бүхүйг үзээд түүний үест ламын увдис толь лугаа адилын дотор өөрийн оюуны нүүрийг өөрөө мэдсэн түүнийг алгасалгүй судлах хэрэгтэй хэмээхийн дохионд мэджээ.

	Бас өөд болбоос цаст ууланд нар орсноор цасан хайлж ус болон одсоныг үзээд түүний үест үүсгэлийн зэргийг бясалгаснаар хэлхээ сэлт бие солонгийн биед хайлж ядам бурхны бие болохын дохионд мэдлээ.

	Бас өөд болбоос алтан жигүүртэй хөх оюу луу нэгний зулай дээр чандмань эрдэнэ бүхүй түүнээс хүссэн хэрэгсэл бүхэн гарах тул бусдаас үл эрэх нэгнийг үзээд түүний үест номын бие өөрт оршин буй тул бусдаас эрэх юм үгүйн дохионд мэджээ.

	Түүнээс нэгэн хадны ёроолд нойрсвоос тэр хатагтай бээр идээ ундааг ихэд өгөөд “Чи бээр маргааш умрын ойн дотор одогтун. Галууны нэгэн сүрэг нисэн ирмүй. Түүний дотор чиний лам ирэх тул сэжиг үйлдэлгүйеэ баригтун” хэмээсэнд маргааш нь умрын ойн дотор өөд болж хүлээвээс галууны сүрэг нэгэн хэсэг нисэн ирсэнд аль нь лам мөнийг танилгүйгээр алдчихав.

	Түүнд тэрхүү хатагтай ирээд “Тэнэг чи бээр лам юугаа үл таних ажгуу. Эдүгээ бас маргааш нэгэн хэсэг хатагтай ирмүй. Түүний дотор лам чинь ирэх тул алдал үгүйгээр баригтун” хэмээгээд үл үзэгдэн одов. Түүний маргааш нэгэн хэсэг хатагтай ирсэнд нэгийг нь бариваас гал бадарч, гал бадравч бариваас ус болоод, ус боловч бариваас лам нь гэнэт ил гарчээ. Түүнд маш ихэд баясаж мөргөл ба эргэлийг олон зуун мянгантаа үйлдээд алтыг хайрлал үгүй өргөж ийн хэмээн өчрүүн:

	 

	Үйл ба хувь лугаа төгөлдөр би бээр 

	Үлэмж лам лугаа энэ өдөр уулзав 

	Үнэхээр гүн увдис нугуудыг эдүгээ дор 

	Үтэл намайг энэрэн барьж өгөн соёрх

	 

	хэмээн залбирал тавьсанд ламын зарлигаас: 

	 

	Аяа бөх зүрхэн лугаа төгөлдөр төрөлхтөн 

	Алимад сүсэг хичээл төгөлдөр чи бээр 

	Амь бие юугаа энхрийлэн хайрлал үгүй

	Аюулгагчийн увдисыг эрсэн чинь их гайхалтай 

	Орон ба саданд шунан тачаал үгүй

	Увдист ламыг шүтсэн чинь их гайхалтай 

	Онц эдийг хайрлах сэтгэл төрөл үгүй 

	Олсон бүхнийг өгөх чинь их гайхалтай

	Үхширэн мятарч зальхайрал үйлдэл үгүйгээр 

	Үлэмж хичээхүйгээр туурвисан нь нэн гайхалтай. 

	Өнгөц төдий зусарлан нүүр тал харалгүй

	Үнэн зүрхнээс сүсэлсэн чинь нэн гайхалтай. 

	Маш сонин гайхамшигт төрөлхтөн чи 

	Манлай увдисын сав төгөлдөр нь магад 

	Мандсан гүн увдис үүнийг эдүгээ нь

	Магад би бээр чамд номлон үйлдсүгэй 

	 

	хэмээн зарлиг болоод 

	 

	- Чамайг сав төгөлдөр мөнийг би бээр урьдаас мэдсэн амуй. Тийм боловч тэр цагт увдис өгөхүй цагт эс хүрсэн ба номын эрдмийг гаргахын тул эс өгсөн билээ. Эдүгээ цагтаа хүрсэн тул өгөх мөн бөлгөө хэмээн зарлиг болж түүнд,

	- Чуулганы хүрдийг бэлтгэгтүн хэмээн зарлиг болсонд

	- Энэ газар хэрэгсэл үл бүрдэх тул Еран-д ажрахуйг өчмүй хэмээн хүсвээс,

	- Үүнийг маш нууж үйлдэх хэрэгтэйн тулд энд өгвөөс зохимуй. Хэрэгсэлд төвөггүй.

	 

	хэмээн зарлиг болоод түүний үест лам харц байдал нэгийг зохиосны даруйд баатар дагинас сэтгэш үгүй олноор хуран ирж зарим нь дэвсгэр бэлтгэн зарим нь хот мандал босгож, зарим нь чуулган ба тахил балинг агуу ихэд бэлтгэж бүхнийг нэгэн цагт дуусгаад шинийн наймны өдөр дунд зөөлөн цогт Ямандаг хар дайсны хот мандалд авшгийг бүрэн төгс өгөн, үдэш нь зургаан нүүрт зөөлөн цогтын хот мандалд оруулж авшгийг нь өгөөд, шөнө дөл ялж төгс нөхцсөн цогт Очир аюулгагч арван гурван бурхантын хот мандлын нүүрийг нээж, дөрвөн авшгийн сүүлийн шүлэг лүгээ сэлтийг төгс соёрхоод дандар, бүтээлийн арга, үйлийн чуулган тэргүүтний увдис маш гүн олныг номлов. Түүний үест огторгуй дүүрсэн түүнчлэн ирэгсэд адистидлэж мэлмийт эх тэргүүтэн угаал өргөн, эр эм хилэнтэн нар тотгорыг үлдэж, дүрс очир эх тэргүүтэн тахил өргөх бөгөөд элдэв сайхан дуун ба гэрэл үзэгдэх, газар хөдлөх ба солонгийн гэр бүрхэхүй, таван өнгийн цэцгийн хур буух тэргүүтэн маш олон сайн бэлгэс боллоо.

	Тэр шөнө хар шар болохуй янар лам ба баатар дагинасууд нэгэн хамт очирын дуулал ба бүжиг олныг зохион чуулганы хүрдэн агуу ихийг эргүүлж Их Ра-д бивангирд хийгээд адистидыг ихэд зохиогоод түүнээс үүр гийхүй шахамдсанд баатар дагинас өөр өөрийн оронд ажирч хот мандал тэр ч гэрэл болон хайлж замхран, чуулганы балин бүхэн ч нойроос сэрсний зүүдэн мэт үгүй болон одоод лам ганцаар оршин авай хэмээмүй.

	Түүнээ ламын зарлигаас “Дандрын аймаг бүхний чухам зүрхэн, бусад нууц тарниас арван гурван оньсоор гүн, их хилэнцтийг хүчир аргаар бурхан болгогч, дээд бодгальсыг энэ насанд, дундаж бодгальсыг үхэхийн шахам дор, адаг бодгальсыг боловч зуурдад гэтэлгэхийн үргэлжлэл тасраагүй, адистидын үнэр үл замхарсан дагинасын зүрхний цусан, гүн мөр Очир аюулагч хэмээгч үүнийг эл шөнө би бээр чамд өгсөн болой. Чи ч олонд дэлгэрүүлэлгүй чин зорьж бүтээн үйлд. Энэ насандаа солонгийн биед одох нь дамжиг үгүй” хэмээн зарлиг болоод алт нугуудыг янагш эгүүлэн соёрхож “Надад алтны хэрэг үгүй, чиний буяныг төгсгөхийн тулд ба увдисын эрдмийг гаргахын тулд алтыг авсан юм. Эдүгээ эдгээр алтаар энэ зүгийн шүтээн нугуудад тахил үйлдэн ерөөл тавь. Их хэрэг бүтмүй” хэмээн зарлиг болоод лам огторгуйгаар нисэж Еран Нямдэн-ийн хийдэд ажирчээ.

	Түүнээс их Ра хэлмэрч бээр Лэшод, Тас цогцолсон уул, Годавари, Цава Цашод, Дагмолүйжин, наян дөрвөн шидтэний бүтээлийн агуй, Жарүн Хашор, Пагба Шингүн тэргүүтэн Балбын орны адистидтай их орд олонд өөд болж тахил ба ерөөлийг агуу ихэд зохион номын барилдлага сонссон бусад лам нартаа ч алтны өргөлийг өргөв. Түүнээс Балбын орны Долдэн-д өөд болж түүнээ навчсын гөрмөл нэгийг бэлтгээд тэргүүнээ дэрэнд талбилгүй бүтээлд чин зорьж зохиосноор намрын тэргүүн сарын арван тавны өдрөө огторгуйгаас дуун ба гэрэл тэргүүтэн олон гарсанд үзвээс гэтэлгэгч Манзушри арван зүгийн бурхдаар хүрээлэн бүхүйн нүүрийг үзүүлэх лүгээ түүнээс нигүүлсэхүй ба бодийн сэтгэл шамдал үгүйгээр төрөн, маш хэтэрхий дандрын утгыг ёсчилон онож, номлох тэмцэх найруулах гуравт зэрэгцэн тэнцэх нөхөр ханиас хагацсан самбаа ухааныг олжээ.

	Түүнээс хорин тавны хар шарын үед ямаража тарнийн дуун мянган луу хүрхэрсэний дууны төдий гарснаар уул ба газар дэлхий бүгд бэлбэлзэн хөдөлсөнд энэ юун буй хэмээвээс гэгээн сансар бүхнээ галын цогц түгээмэл болсны дунд ялж төгс нөгчсөн цогт Очир аюулагч арван гурван бурхантын хот мандал огторгуй лугаа сацуу эр эм хилэнтний чуулган бүхнээр хүрээлэн бүхүйн нүүр үзэгдлээ.

	Түүний үест биеийн өвчин ад бүгдээр хүчир аргаар арилж, цувирал үгүй амгалан хоосны самади сэтгэл үндэснээ төрж, рид хувилгаан хийгээд чадал төрвөлгүй болсон ба барин баримтлахуйн зангиас өөрийн газраа алдарч сэтгэлийн онол нь огторгуй лугаа сацуу болоод дээдийн дээд шидийг (бурхны хутаг) олсон ажгуу.

	Түүнээс битүүний шөнө хар дайсан ба зургаан нүүртын бурхны чуулган нугуудын нүүр үзэгджээ. Намрын дундад сарын шинийн наймны үд хэлбийсэн цагт Эгшигт охин тэнгэр арван зургаан наст охины төдий үзэсгэлэнтэй бөгөөд дуранд зохистой элдэв эрдэнийн чимгээр чимсэн нэгэн биндэръяагийн дамбураар* хөгжимдөн агсныг үзсэнээр зохист аялгуу яруу үг тэргүүтэн олон ухааны орныг гэнэтээр сэтгэлийн дотор мэдэн айлдах боллоо. Түүний хорин есөнд цогт охин тэнгэр бээр нөхөр буман хар эмийн аймгаар хүрээлүүлэн ирж “Бид нар Мүлэдэн- ийн далайгаас ирэв. Нэр балдан нянжи Рэмади (цогт догшин рэмади) хэмээмүй. Урьд ч чиний үйлсийг би бүтээсэн, мөн эдүгээ ч бүтээх тул бид нарт балин нэжгээдийг өгмүй” хэмээгээд үл үзэгдэн оджээ. Балбын орны дэлхийн эзэд ч мөргөл эргэл ба өргөл хүндлэл үйлдэж өөр өөрийн амин зүрхээ өргөлөө.

	Түүнээс ламын дэргэд өөд болж аливаа болсон ёсон тэргүүтнийг өчвөөс ламын зарлигаас “Тэр нь лам ядамын ач хийгээд энэрэл мөн тул ачлалын тахил үйлд” хэмээн зарлиг болж чуулганы хүрдэнийг агуу их эргүүлжээ. Түүнд ламын зарлигаас “Эдүгээ чи бээр ядам бурхны нүүрийг үзсэн бөгөөд огторгуй мэтийн утгыг илт тодорхой сэтгэлдээ болгоож дээдийн шидийг олсны тул Төвөдөд одогтун. Амьтны тус агуу ихэд гармуй” хэмээн зарлиг болоод мутраа зулай дээр нь талбиж:

	 

	Аяа хувь лугаа төгөлдөр арвисыг баригч аа 

	Асар сүсэг бишрэл билиг төгөлдөр чиний 

	Аливаа урьдын судалсан нь доор бусын тулд 

	Алимад энэ цагт над лугаа хамтран уулзаж 

	Элдэв гүн ном бүхний зүрхний шим

	Энэхүү гүн увдис Очир аюулагчийг олоод 

	Эрхэн хослон орохуйн онолыг илт болгон 

	Эгээрсэн ядам бурхан лугаа нүүр учирвай 

	Нутаг Төвөдийн орондоо эдүгээ одож 

	Номхотгохуйяа маш бэрх цаст Төвөдийн төхөм 

	Нот бүтэм балар харанхуй мэт түүнд

	Номын дээд зулыг сайтар бадруулан үйлд

	 

	хэмээн зарлиг болж ловон Бадамбазарын очир хонх ба лам өөрийн сэтгэлийн тангарагт Очир аюулагчийн чулуун бие, увдисын өчүүхэн дэвтэр бэүбүм сэлтсийг соёрхсонд түүнээс Их Ра ч ламдаа эргэл мөргөлийг олонтоо зохиож буй бүхүй эд хэрэгслээ өргөөд ийн хэмээн өчрүүн:

	 

	Аяа зарлигийн ачит ламдаа

	Амин зүрхнээс чухаллан итгэмүй би 

	Адаг би хийгээд хязгаалшгүй амьтныг 

	Аврал бодийг хүртэл энэрэхүйгээр айлд 

	Эцгийн их хөвгүүн Ра лозава би бээр

	Эртний хураасан буянт үйлийн залгамжаар 

	Энэрэлт лам бодтой бурхан лугаа учирч 

	Эрхэм увдис чихний үндэслэл бүхнийг оллоо 

	Үтэл миний санаа эдүгээ бүтвэй

	Үлэмж ламын зарлиг чилэн Төвөддөө одсугай. 

	Өчүүхэн бандийг Төвөдөд одохуйд

	Үтээрхэх тотгорыг үгүй болгох ерөөлийг өчмүй. 

	Амьтны тусыг нэн ихэд ирүүлэн адистидлан 

	Алс сүүлдээ ч уулзуулан адистидла

	 

	хэмээн өчвөөс “Тэр мэт үйлдсүгэй” хэмээн зарлиг болж лам нь маш баяслаа.

	Түүнээс их Ра хэлмэрч бээр дорогш эргэж өөд болоод урьдын худалдаачны ноён түүний газарт хүрвээс худалдаачны ноён маш баясаж:

	 

	Аяа би эс үхсэнээр буяныг чамгүй хураав

	Аврал чам лугаа уулзсандаа маш их баясмуй би 

	Аль эрт цаг түүнээс эдүгээ цагийг хүрээ янар 

	Асрал энэрэлт дээд чи бээр хаана өөд болсон буй

	 

	хэмээсний хариуд:

	 

	Тэр цагт би бээр эндээс алт аваад 

	Тэнд хүрвээс лам үл оршин амуй

	Тэмдэгтэйеэ зургаан сар арван зүгт эрж 

	Тэгүүнээс Энэтхэг Балбын завсраа уулзсанд 

	Эрхэн гүн увдис бүгдийг надад соёрхлоо 

	Эдүгээ нь би бээр Төвөддөө одмуй

	Эрхэм худалдаачны ноён амгалан уу, хэрэг бүтэв үү 

	Эргэн амьдрах эсэн энх урт хол нь их гайхамшигтайяа

	 

	хэмээн зарлиг болсонд түүнээс дотогш залж арван таван хоног болтол өргөл хүндлэлийг бүрэн гүйцэд өргөн алт өргөснийг эс авсанд үнэ ихтэй сайн эмийг ихэд өргөөд “Хожим энэ зүгт өөд болбоос миний гэрт өөд болохыг өчмүй” хэмээсэнд их Ра хэлмэрч бээр зөвшөөрлөө.

	 


Гурав. Төвөдөд цогт Очир аюулагчийн авшиг увдисыг соёрхсон ёс

	 

	Түүнээс Балбын хэлмэрч Ра ламд бараа болон одмуй хэмээсэнд багш шавь хоёр хамтарч Төвөдөд өөд болбоос замд нэгэн барс лугаа учирснаа занахуй мутар зайдсанаар хөшиж хөдлөн үл чадах болсонд хол одоод занахуй мутраа тайлбаас явж одов хэмээдэг. Одоо тэр газрыг Жагхри-мохала хэмээн өгүүлмүй.

	Түүнээс худалдааны хурал Динма-д хүрвээс тэнд худалдаачны ноён Дагба-норов хэмээх бээр нэгэн хөх луус унаж, зуун луусанд ачаа ачин гурван нохой хөтлөөд хорин нөхдөөр хүрээлүүлэн ирсэн лүгээ учирсанд тэрээр “Та хоёр хаа хүрвэй” хэмээсэнд “Балбын орноо хүрвэй” хэмээн зарлиг болбоос “Худалдаа хийв үү” хэмээсэнд “Худалдаа үйлдвэй” хэмээж Их Ра ийн хэмээн зарлиг болруун:

	 

	Эцэг лам Бхаро-ийн өлмийд сөгдмүй

	Эдгээр амьтны үгээгүү ядууг арилган адистидла 

	Эртний үйлт төрөлхтөн худалдаачин би нь

	Эрхэм үрийн нэгэн худалдааг үйлдсүгэй хэмээгээд 

	Завсар үгүй их хөлгөний луусанд

	Зальхайран урвах үгүй сүсгийн эмээлийг тохож 

	Замын дээд арван буяны эд өлгийг ачин 

	Засвар үгүй дөрвөн нөхөд лүгээ нөхөрлөөд 

	Хоёр чуулган бүрдсэн худалдааны их хуралд

	Хотол орчлон нирваны завсрын зочдын байшинаа сууж 

	Хос арга билиг хоёрын худалдааг үйлдсэнээр

	Холбоот гурван биеийн чандмань эрдэнийг авав 

	Энэ амгалан аргын орны их эзэнд

	Эгээрэл сэжиг үгүйн орны албан татварыг өгч 

	Эрхэн дээд билиг хоосны эх тэрээр

	Эл хурах хагацах үгүйд одуулан хүргэж 

	Үхэл үгүй байгалийн өөрийн орон түүнд

	Үнэмлэхүйн агаар лугаа ухааны эх хөвгүүн уулзав 

	Өөрөө ургасан эрдмийн эд таваар дэлгэрээд

	Үнэхээр номхотгогдуун би-д баримтлахуйн чөтгөрийг номхотгож 

	Энхрийлэн тэтгэгдэхүй зургаан зүйл амьтныг тэтгээд би

	Энэ наснаа амран хойт наснаа жаргамуй за 

	Эгэл би бээр худалдааг тэр мэт үйлдвэй 

	Эрхэм чи ч үйлдвээс тэр мэт зохио

	Энэхүү хармаар хураасан эд таваар нь 

	Эгээрэн хүсэж олон хатуужлаар бүтээн бүтээвч 

	Эвдэрч үхсэний сүүлд бусад бээр авах бөгөөд 

	Элдэв дайсныг дуудагч их даллага мөн амуй 

	Уг шалтгаанаар барилдсан ах дүү садныг

	Улам улмаар баясган нүүр сахин сахивч

	Онц баялаг аваас бээр садан, доройтвоос дайсан болоод 

	Олныг чи би хэмээн хямруулахуйн уг болно

	Тухайлан хэрэглэх нөхөр боол эдгээрийг нь 

	Тунгалаг хувцас ба идээгээр тэтгэн тэтгэвч

	Тун баясахуй нь цөөхөн бөгөөд өшихүй нэн олон тул 

	Тус үгүй сэтгэл үндсийг хутгуулахын уг болно 

	Тиймийн тул ноён дор лам сайн

	Эдэд хутагтны долоон эд сайн 

	Нөхөрт бодийн сэтгэл ямагт сайн 

	Боолд дөрвөн зүйл үйлс сайн

	 

	хэмээн зарлиг болбоос тэр худалдаачны ноён маш баясан сүслэхүй болж уналгаасаа бууж олонтоо мөргөж эдлэл хэрэгслүүдээ ламд өргөж увдис өчмүй хэмээсэнд лам Ра лозава бээр цогт Очир аюулагчийн авшгийг өгч увдисыг соёрхсоноор тэр худалдаачны ноён шидийг олж бурхны хутгийг эрхшээлээ. Тэр ноён ч харлиг нугуудад бясалгал тавьснаар бүгд боловсорч гэтлэх болов хэмээмүй.

	Тэр үест Ненам-д “Эрхэм хөвгүүн Чимэддорж Балбын орноо хүрээд тэртгээгийн хараалаар үхэв” хэмээх үг гарсанд ламын ах Данбрэү хэмээх худалдаагаар шалтаглан хоёр лан алт авч дүүгээ үхсэн эсэхийг үзэхээр явахуй лугаа замд дүүтэйгээ учирсанд тэр өгүүлрүүн “Чамайг үхэв хэмээх үг Ненам-д гарсан бөгөөтөл эс үхсэн нь их гайхамшиг байнам. Аль оронд хүрч лам лугаа учрав. Ямар увдисыг олов” хэмээн асуусанд Их Ра ийн хэмээн зарлиг болруун:

	 

	Урьдын хураасан үйлийн минь залгамж доор бусын тул 

	Олон ертөнцийн тивээс ялангуяа үлэмж болсон Замбутив 

	Орны дээд арван буян бүрдсэн Төвөдийн энэ газарт

	Онц шүтээн үлэмж чөлөө баялагт хүмүүний биеийг олов 

	Эхээс төрснөөс янагш эдүгээ цагийг хүртэл

	Эрүүт хар хилэнц нүглийг сайтар тэвчин 

	Эрхэн цагаан буян номд шамдан үйлдэж

	Энэхүү сэтгэлд увшийн санваарыг амь чилэн сахив 

	Эрхэн ядам бурхан их цогт очир хэрүгагийн 

	Эгүүсгэл төгсгөлийн хоёр мөрийг бясалгаад 

	Эгээрэлт миний хүсэл түүнд ханалгүйгээр

	Эдүгээ баруун Балбад номыг эрэхээр одвой 

	Алс холын замд элдэв бэрхшээлийг эдэлж 

	Аюумшигт халуун хүйтэн элдэв зовлонг амсав 

	Аяа тийм боловч хатуужин үйлдсэний үнэ бүтэж

	Аливаа хүссэн худалдаа бүхэн гарагч Балбад хүрэв 

	Тэгүүнд гагцаар авран чадах лам лугаа учирснаа 

	Төгс цогт варахи-ийн увдисаар даган барив

	Түүгээр ч миний санаа үл ханаж

	Тэсэл үгүй түүнээс “жич гүн ном соёрх” хэмээн өчвөөс 

	“Эдүгээ түүнээс илүү үгүй” хэмээн зарлиг болсонд 

	Эгэл би бээр Төвөддөө буцахыг туурвин явбаас

	Энэрэлт хүслийн орны эрхэн охин бээр чухаллан дуртгаж 

	Эрхэн цогт Очир аюулагчийн увдисыг өчсөнд

	“Тэр мэтийн номыг өргөл үгүй өгөхийг хайрламуй” 

	Тийн хэмээгээд лам хааш одсон мэдээгүй замхрав

	Тэндэх Балбын орны худалдаачны ноён Даваасамбууг

	Тэсдэшгүй үхлээс аварсны ачлалд

	Эд таваар эрдэнэ алтны хатуу ланг өргөснөөр 

	Эгэж түүнийг аван лам юугаа эрж одоод 

	Эмээлт Сэндэнгийн ой шугуйд хүрсэн цагт

	Энэхүү бие бүхнийг өргөс хатгаад өвтгөх бөгөөд 

	Аливаа цусан ихэд цувирч биеийн хүчин нэн доройтоод 

	Алимад өмссөн сайн хувцас минь элэнхий тамтаг болж 

	Аюумшигт Гамбала-ийн цасны дотор хүрсэн цагт

	Алаг нүдэн цасанд гялбаж гурван хоног саатав 

	Үес гишүүн бүхэн яр осгоруут болж

	Үнэхээр цөм Намтан-ийн говьд хүрсэн үест 

	Үлэмж халуун элсээр бие цэврүүтэн хагарав 

	Дээд хүнс тасран гутал цоороод зовлонг амсаж 

	Түүнд гурван хоног болтол хийгээр үхэдхийв

	Тэгүүнээс үхэж амь тасрахуйяа шахамдуу олонтоо ирсэн ч 

	Тэмдэгтэйеэ чин зүрхийг төрүүлж лам юугаа эрлээ

	Үлэмж гүн номын дохиогоор номлогчийг үзэв 

	Үес цаг түүнээс лам лугаа уулзаж

	Үзүүлэгч зарлиг судар дандар бүхний зүрхний шим 

	Өөр тарниудаас оньс шим гүн ном

	Олохуйяа бэрх цогт Очир аюулагчийн увдисыг олсон 

	Онц цаг түүний үест дагинас үүл мэт хураад

	Олон гайхамшгийн сайн бэлгэс сэтгэшгүй болж

	Увдис авшиг хөтөлбөрийн эдийн санг нийдэм тэгш дэлгэв. 

	Хичээн бүтээж амарлингуй догшин Манзушри бурхны нүүрийг үзээд

	Хязгаараас ангижирсан байгалийн сэтгэлийн өөрийн нүүрийг мэдэж

	Хялбархнаар удирдах (drang don. Болзолт утга) хөлгөний толгойн эргэлт минь арилаад

	Хичээхүй төгөлдөр хүмүүн миний сэтгэл тэнд төгсөв

	 

	хэмээн номлосонд ах нь машид сүсэглэх болоод хоёр лан алтаа ламд өргөж увдис бясалгаснаар цогт Очир аюулагчийн нүүрийг үзэж дээдийн шидийг оллоо. Балбын хэлмэрч тэр цагт гэтлээд элдэв зүйлд хувилгахын рид хувилгааныг олсон бөлгөө. Түүнээс гурвуулаа нөхөрлөж өөрийн оронд өөд болбоос ламын урьдын хатан Гэмажам хэмээх тэрээр төрөлхийн бахдам гайхамшигтай тул Ненам-ын Бричим-ийн нэгэн гэрийн эзэн гэргий болгоё гэхэд эс өгсөнд Бричим-ийн гурван зуун хот балгасаас цэрэг мордож хатныг булаан, эд тавааруудыг аваад ламын эцэг эх хоёрыг үхэхүйг шахамдтал занчиж ах дүү нугуудыг гянданд хорьсон лугаа тохиолджээ. Түүний үест эцэг эх хоёр өгүүлрүүн:

	 

	Аяа гагц хөвгүүн чамд хүч чадал буй аваас

	Авир муут Бричим үүнээ үзүүлэх хэрэгтэй байнам 

	Аюуж тийн эс үйлдвээс шидийг олсон боловч

	Аяа халаг эс олсон лугаа ялгал юун

	Эгэл бид нар үйлэнд цагаан номыг үйлдэх бөгөөд 

	Эрэмшиж хэнд ч хорлол хөнөөл үйлдээгүй бөгөөтөл 

	Эрхгүй зовлонд энэ мэт учруулсан

	Эргүү тэнэг чивэлт эдгээрийг нядалбаас зохимуй за

	 

	хэмээн нулимсаа асгаруулан өгүүлсэнд лам Их Ра-ийн зарлигаас:

	 

	Эцэг эх минь ээ, сэтгэлээ бүү чилээн үйлд 

	Энд төдийхнийг нядлахад бэрх төвөггүй болой

	 

	хэмээн зарлиг болж Очир аюулагчийн самадид оршоод махи- ийн эврээр занчихуй зохиосонд тэрхүү хот балгасан бутран хэмхэрч одоод муу хүмүүн тэдгээрийн бие ч товрог болж ганцыг ч үлдээлгүйгээр нядлан Манзушрийн оронд хөтлөн удирдлаа. Түүнд тэндэхийн хүмүүс хөгшин залуугийн ялгалгүйгээр гэмдээ хүлцлийг өчөөд бүгд өлмийд нь сөгдөж, гянданд хорьсон ах дүү нарыг нь талбиж гянданг ч урьдын эдийн үлдэгдэл лүгээ сэлт эгүүлэн тушаагаад бүгдээр өргөлийн эзэн ба албат харлиг нь болж дайсан садны ялгалгүй болжээ.

	Тэр үест лам бээр гадаад дотоодын дайсныг ялсны дууллыг ийн дуулруун:

	 

	Аяа би хийгээд ерөндөг дайсан лугаа гурван

	Алимад хоосон чанарын агаараа нэгэн чанартай боловч 

	Анхаарч эс оносон амьтны үзэгдлийн нүүрт 

	Нядлагдахуун нядлан үйлдэгч тус тус дор үзэгдмү

	Энэхүү гурван ертөнцийн орчлонгийн хот балгасанд 

	Эн хязгааргүй олон зовлонг эдэлсэн үүний

	Эрхэн үндэс нь би-д баримтлагч чөтгөр мөн 

	Эцэг нь нисванисын таван хор мөн бөгөөд 

	Өмөг түшиг нь хилэнц түйтгэрт Авьяас  мөн 

	Өөрийн дүрс уринт дайсан хорлогч тотгор мөн 

	Өшиж тэр мэтийн дайснуудыг нядлахын тулд

	Үйлийн залгамжаат тангараг лугаа төгөлдөр би бээр 

	Манлай дээд бодьд сэтгэлийг үүсгээд

	Магад гурван үүдээр бурхны самадийг бясалган 

	Машид эс засамжилсан шулуун билиг хатгуур үүнийг 

	Муу миниймхийлэн баримтлах чөтгөрийн толгойд хаяж 

	Эзлэгч би үгүй хоосны агаарт нядлаад

	Эргүү мунхгийн буруу атгагийг язгуураас гаргаж 

	Эс алгассан дуртгалын хурц гадас түүгээр

	Эсрэгүүцэгч нисванисын таван хорын амин судлыг тасалж 

	Хос таван бэлгэ билгийн Төвөд нядлаад

	Хуран үйлдсэн цогцосын чухал авлагыг [шалтгааныг] дарвай 

	Хурц сүсэг хичээл энэрэнгүйн цохилуурыг хаяснаар

	Хорт хилэнц түйтгэр Авьяасыг угаас гаргаж 

	Эрхэн мөн чанараас үгүйн агаараа нядлаад

	Эгээрэл сэжиг сайн мууг хоосны агаараа замхруулав 

	Эгүүсгэн сэтгэсэн очир аянгын эврийн үзүүрээр 

	Эдгээр хорт дайсан бүхнийг ганцхан цагт сүйтгэж 

	Хойногш төрөх үхэх үгүйн газарт нядлаад

	Хорт тачаал урин мөнхийн баримтлал бүхнийг арилгав 

	Хорлогч хараал нь их амгалан мөн бөгөөд

	Хотол их нь бэлгэ билиг хоосон чанар амуй 

	Хоосон амгалан ялгалгүйн агаарт оршмуй

	Хорлогчдыг нядлагч хараалчин хэмээвээс намайг өгүүл 

	 

	хэмээн номлосон бөлгөө. Түүнд эцэг эх хоёр нь машид сүслэх болж ламаас увдис өчин бясалгаснаар цогт Очир аюулагчийн нүүрийг илт үзэж газар мөрийн эрдэм бүхнийг төгсгөөд эцэстээ солонгийн биеэр ажирсан бөлгөө.

	Түүнээс Балбын хэлмэрч ба хатан Гэмажам хоёр хүндлэлийг үйлдэж, Ненам-ийн эхний Лангон агуйд оршиж, хадны албин тэргүүтэн олон хортныг тангарагтаа оруулж, Аюуш бурхны нүүрийг үзэж, үзүүрхэгч эх тэргүүтэн найман охин тэнгэрс дуулан эгшиглэхүйг сонсжээ. Олон гөрөөс шувуунд бясалгал талбин, хад уулыг янагш чанагш нэвт өөд болох рид хувилгааныг үзүүллээ. Түүний үест хатан Гэмажам огторгуйд гэрэл сацрагч хэмээх оюугаа өргөөд “Надад ч нэгэн увдис соёрхохыг өчмүй” хэмээн айлтгасанд цогт Очир аюулагчийн авшгийг өгч увдисыг нь соёрхсоноор онохуй тонилохуй хоёр цаг сацуу ирж билгийн мэлмий ба зөн билиг ургаад ламыг Очир аюулагч бодтойд үзэх болжээ.

	Бас Нанюл-ын Доржжалбуу, Юмо-балжам, Ралба- дагюба тэргүүтэн арван нэгэн шавьд ч авшиг ба хөтөлбөрийг соёрхсоноор онолын хэмжээнд хүрсэн ямагт гарчээ. Түүнээс хэдэн хоног болсны сүүлд нэгэн өдөр нэгэн адууны хатуу хахир дуун сонсодсоноор үзвээс галын цогцын дунд үлэмж том дамдин (морин хоолойт) нэгний нүүр үзэгдэж түүний зарлигаас:

	 

	Эрхэн чи нь бурхан бүгдийн хөвгүүн бөгөөд 

	Эмгэнэлт цөвийн цагийн амьтны цог болон ургажээ 

	Эдүгээгээс дэмий л өнө бололгүйгээр

	Эргэцэх зүг үгүй амьтны тус дэлгэрэх болно

	 

	хэмээн зарлиг болж огторгуйд нэгэн улаан гэрэл болоод замхран ангижрав.

	Түүнээс “Лам Ра лозава-д хараал лугаа ном бүрдсэн увдис буй” хэмээн яруу алдар зүг бүхнээ түгж, дээд доод хар шар бүхэн нүүр үзэж золгохоор хуран цуглаж өргөл барьц тоолшгүй ирээд долоон сар болтол өдөр нь олон лугаа үймэлцэн үйлдэж шөнөд нь чуулганы хүрдэн үйлдсэнээр цай бурмаар Ненам- ын баруун голыг дүүргэв хэмээх болжээ. Түүнээс нэгэн их чуулганд ном номлох үест солонго татах ба цэцгийн хур орох хийгээд номын ширээ хөдлөх тэргүүтэн олон гайхамшиг гарч ном сонсогч бүгдээр тэнгэр лус, гумбанди (kimbhanda. Адгуус толгойт хүн биет ягшас) гандари (gandharva. Үнэр идэшт) тэргүүтэн дүүрч ном сонсохыг үзэж бүгдээр эрхгүй сэтгэл оюун нь урваад бацаг ба итгэлийн санваарыг авагчид маш олон гарлаа. Арван таван, гучин, шинийн найман, гурванаа амь үл таслахаар тангараглагчид сэтгэшгүй олон болсон бөгөөд бүгдээр ч андгай тангаргийн эцэс туйлд ямагт хүрэв. Энэ насыг оюунаар тэвчиж ламын хойноос дагасан шавь нар ч жарын төдий болсонд цогт Очир аюулагчийн авшиг хийгээд увдисыг соёрхсоноор үхэхдээ цогцос биеийг үлдээхгүй боллоо. Тэр тэргүүтэн амьтны тус хязгаалшгүй болжээ. Өргөл бүхнийг ч чухаг дээдийн шүтээнийг босгох ба гуйланчид өглөг өгөх, тэдгээр зүгийн хуврагуудад өргөл хүндлэл үйлдэх, адаглаваас онгоц ба гүүр барихад зориулаад ганц шянгийн төдийхнийг ч эс шамшигдуулжээ.

	Түүнээс Ненам Бричим-д залагдаж өөд болсноо тэр зүгийн тэнгэр хүмүүний аймаг бүгдээр хүндлэл ба өргөл хязгаарлашгүйг үйлдсэнд номын хүрдийг зохиосноор хилэнцээ наманчилагчид ба буян амлагчид маш олон гарчээ. Түүнээс ч хөвгүүн шавь олон хурсанд цогт Очир аюулагчийн авшиг ба увдис соёрхохын үест ламын зүрхнээ ядамын хот мандал илэрхий дуртмал ургахыг бүгдээр үзэж, дотоод тахил нь тохойн төдий буцлах бөгөөд оргиловч гадагш эс асгах хийгээд балин нь гэрлийн цогц болохыг ч үзлээ. Тэдгээр шавь нар бүхэнд адистид өөрөө буун оршиж бүгдээрт ялангуйт онол ургажээ. Ненам Намочэ ба Ненам Рэдва тэргүүтэнд ч өөд болоход ноёд баяд хийгээд хийдийн хүмүүс тус тусаас агуу их өргөл өргөж, бодь сэтгэлийн зан үйлийг номлуулснаар амь үл таслахын тангаргийг өргөгчид ба хилэнцээ наманчилагчид, мани-ийг дүнчүүр унших ба амь уучлах, амь худалдан авах тэргүүтнийг амлагчид хязгаарлашгүй гарлаа. Тэр орноо өвчин тахал олон агсан нь ч ламыг өөд болох лугаа сацуу тасарчээ. Ган болсон газарт хур буулгахуйг өчихөд лам огторгуйд ая байдал зохиосны даруйхан үлгэрлэшгүй нэгэн их хур буусан амуй. Тэр цагт могойн толгой цогнойсон ба элдэв эрдэнэсээр чимсэн бөгөөд гэрэл сацарсан найман өчүүхэн хөвгүүд газар доороос гарч өмнө нь ирсэнд лам бээр “Та нугууд хэн буй” хэмээн асууснаа: “Бид нар найман их лус хэмээгч буй. Орон гадаад их далайд оршмуй. Таны аливаа зарлигласан зарлигийг бүтээхийн тул энэрэнгүйгээр барин соёрх” хэмээснээр увдис талбисанд тонилж, ачлалын тахилд гурван ачаа суулгад агуулсан бүхэл улаан оюу ба чандмань эрдэнэ олныг өргөөд үл үзэгдэн одов.

	Түүнээс чандмань эрдэнүүдийг нь газар орны шимд тусалмуй хэмээн таалж санд нууж оюу нугуудаар хэрэгсэл бэлтгэж Ладод-ын өмнө умар бүхэнд хуучирсан сүмүүдийг сэлбэн гяндан дахь бүх ялтныг золин суллав. Загасчин ба гөрөөчин бүхэнд амьдрах хэрэгсэл өгч уул усанд хориг байгуулах хийгээд Жидрон-оос Ёл хүртэлх их бага хийд бүхэн манз зэдийг маш элбэг түгээн, хямралыг эвсүүлэх тэргүүтэн тийн цагаан үйл хязгаалшгүйг зохиожээ.

	Түүний үест цогт дорж намжом ба мэва зэгба-ийн (Bhurkumkuta. Мэнгэ давхарласан) нүүрийг үзэж хүмүүн нүгүүдийн урд хойд төрөл ба үйл үйлдвэрийн сайн муу тэргүүтэн бүхнийг номлосноор төрвөлгүй илт айлдлыг олсны их цуу алдар гарсанд Хон Балбын хөвгүүн Хон Шагжлодой хэмээх яндаг пүрэвт мэргэжсэн бөгөөд чадлыг олсон нэгэн агсан тэрээр атаархаж хорин найман Ванчүгийг турхирсанд тэдгээр заль хувилгааныг ихэд үзүүлэн ирэхэд лам Ра хэлмэрч бээр цогт Очир аюулагчийн биед босоод тарни ба мутраар нэрвэгдүүлсэнд Ванчүгма нугууд хөшиж үхэдхийн унаснаа “Эдүгээ тангарагт эс орвоос түлмүй” хэмээн зарлиг болсонд түүнээс заль хувилгааныг арилгаж “Аливаа зарлиг болсныг бүтээсүгэй” хэмээн тангарагласан ажгуу.

	Түүнийг Хон бээр сонсож машид үл баясаад “Ра хэлмэрч хэмээх энэ анхан нэгэн тарничны хөвгүүн мөн бөгөөтөл Бхаро хэмээх нэгэн тэртгээгээс адгуусан толгойт тэртгээгийн тэнгэр нэгнийг өчиж бүтээснээр хамаг хүмүүсийн толгой эргүүлж байнам. Түүн лүгээ учирсан бүгд тамд одмуй” хэмээн доромжлов. Түүнээс Ра хэлмэрчид хөвгүүн шавь нар нь өгүүлрүүн “Тэрээр биднийг гэм эс үйлдсэн бөгөөтөл хөнөөл үйлдэх тул лам минь түүнийг гэсгээхийг өчмүй” хэмээсэнд ламын зарлигаас “Бид бүхэн юу боловч шашныг баригч төрөлхтөнд дайсан бүү үйлдсүгэй. Түүнээс өмнөд Балба дахь лам Бхаро-ийн мэлмийн өмнө одвоос сайн” хэмээн зарлиг болсонд хязгаалшгүй гэрэл сацарсан эрхт Нүдээр үзэгч олон нөхдөөр хүрээлүүлэн огторгуйгаар өөд болж ирээд ийн хэмээн зарлиг болруун:

	 

	Аяа ер цөвийн цагийн галавт

	Аливаа мунхаг амьтдыг номхотгохуйяа бэрхийн тул 

	Асрал энэрлийн их сан би бээр ч

	Аюумшигт дамдин тэргүүтэн хилэнтнүүдэд хувилмуй 

	Ялангуяа энэхүү Төвөдийн орны харанхуй тив дэх 

	Илт их ном, бодгальс, тогтсон тааллуудад

	Илүүг гүтгэх доромжлолоор муу үйлийг хураагч 

	Ичгүүрт эдгээр нь гэсгээн үйлдэгдэхүүн орон мөн 

	Нүдэн төгөлдөр чи бээр ахуй их ёсонг илт болгоож 

	Нүүрээр ядам бурхан лугаа ч учран

	Нядлан удирдах чадлыг олсон энэхүү үест 

	Нирваны жаргалд зүглэх нь шумнаст хууртжээ 

	Хорлол маш ихтэй бөгөөд догшинд

	Хоромхон амарлингуйгаар тусалж үл болно 

	Хотол арга билгийн мөн чанараас

	Хондорт (хилэнтэн) сайвар ажирсан бүгдээр зохиомуй 

	Эгэл махадэва хилэгнэснээр ч

	Энэхүү ертөнц даяарыг сүйтгэн чадах бөгөөс 

	Эрхэн дээд бурхны энэрэнгүй хилэгнэсээр ч 

	Эвдрэлт гурван орныг хөдөлгөхийг өгүүлэх юун 

	Тийн боловч эдүгээгийн гарч бүхүй энэ нь

	Тэнсэлгүй ном бодгальсын ялгамжааг гаргахын тулд 

	Түүнчлэн ирсний сайн үйлс бээр мөн амуй 

	Түүдээрэлгүй чадагчийн эрхт ба Лэггар2 мэт

	 

	хэмээн зарлиглаад үл үзэгдэх боллоо. Түүнчлэн Их Ра-ийн зарлигаас шавь нартаа “Эдүгээ би бээр үйлийн барилдлага үйлдмүй. Та нугууд бэлтгэл ба тахилыг энэ мэт бэлтгэгтүн” хэмээн зарлиг болоод ялж төгс нөгчсөн цогт Очир аюулагчийн догшин гал мандлыг зохиох үест гэнэт хар салхи хөдөлж шороо чулууны хур буусанд нөхдүүд нь аюун зүрхшээсэнд, лам бээр аюул үгүй дүр байдлаар ам хавсрахын ялгалыг зохиосноор заль хувилгаан амарлиж огторгуй тунгалаг болжээ. Түүний үест бие нь огоот сүр жавхлан төгөлдөр, зүүн мутартаа гавлын дотор яндагтүг3-ийн тавин найман бурхны чуулганыг агуулан хурааж барьсан нэгэн цогт Очир аюулагч өөд болон ирээд өөрт шингэхийг үзээд чанадсыг ялсаны дохио мөнийг мэдлээ. Түүнээс авчран ирүүлэхүйг зохиосноо тэрхүү ламын дүрс хонь лугаа адил нэгэн ирж лянгад нь шингэхүй лүгээ сацуу лянгаас уур багсран гарахуйг бүгдээр үзжээ. Гал мандлаа төгсөж хоромхон болоод Хон Шагжлодойн бие ажирсанд түүнийг сүнс юүлэх гүн увдисаар анхны бурхан Манзушрийн зүрхэнд юүллээ.

	Түүний үест Нюгүна-ийн хүмүүс Хон-ы өглөгийн эзэн ба харъяат мөн тул машид уур хилэн босож “Багш шавь бүгдээрийг нядалсугай” хэмээн зөвшилдөөд олон цэрэг авч ирснээ лам бээр хувцсаа сэгсэрч үнэн үг хэлснээр гэнэт их салхи босож уулын оргилуудыг ч нураан хамаг модод найлзуурыг ч унагаж хамаг цэргийн өмгүүдийг ч арван зүгт бутарган хоёр зуун балгадын хүмүүсийг бөглүү хар газар үлджээ. Түүний адистид ба чадал ихтэй чадамгай нь илэрснээр Хон-ы шавь нар ч Их Ра-ийн шавь болон хурж Нюгүна-ийн хүмүүс ч албат харлиг нь болоод ламыг залж гэмдээ хүлцэл өчин өргөл хүндлэл агуу ихийг үйлдсэн бөлгөө. Түүний үест Нюгүна-ийн лус албин бээр Их Ра-ийн нөхөд ба адуу малд нь хорлол ихэд үйлдсэнд лам бээр түүний орших хадат ууланд аянга буулгаж тэр уулыг арвай буурцгийн төдийхөн болгон бутруулан сацав. Тэрээр хилэгнэж эгэж нэгэнт харсанд лам бээр очироо хаяснаар нэг нүдэн нь сохроод эдүгээ ч Нюгүна-ийн сохор албин гэж алдаршсаар бөлгөө. Түүнээс сохор албин ламын өмнө ирээд ер амьтанд хорлол хөнөөл үл үйлдэх ба ялангуяа Ра хэлмэрчийн номын үндсэнийг баригчдад үл хорлосугай хэмээн тангараглаж далан морь ба олон мал өргөж увш боллоо. Хадан уулыг товрог болгосны их ором эдүгээ ч ил буй бөлгөө.

	Түүнээс Динри-ийн хүмүүс залснаар өөд болж их номын хүрдийг зохион хязгаалшгүй амьтныг тийн цагаан буянд байгууллаа. Загасчин ба гөрөөчин зэрэг амь үл таслахын санваар авагчин маш олон болжээ. Адуу хайнаг, сайн тэрэм, болгомол бурам тэргүүтний өргөл маш олсон ирсэн тэдгээрээр уг болгож хуврагуудад сайн цай бурам өргөн, судрын аймгийг зуунтаа уншуулав. Гийчдийн байшин ба аюулын хаалга байгуулж цай уулгах ёсон ба хоол идүүлэх ёсыг байгуулав. Хуучирсан сүмүүдийг сэлбүүлж дахин равнай өргөх үест их буяны садан Тааши Сэтанба хэмээх шалгадаг ухаанд маш мэргэн нэгэн ирж “Эрхэм хөвгүүн (jo sras) хөвгүүн чи бээр лам Бхаро-аас увдис өчиж бясалгаснаар шидийг олсон мөн хэмээх тул шидийн тэмдгийг үзүүл” хэмээсэнд занахуйн мутрыг зохиож ус мөрнийг жич сөөргөө няцаан урсгаж, огторгуйд өөд болж олонтоо бүжиглэн зохиосноор тэр машид сүсэглэж мөргөл ба эргэлийг олон зуун мянгантаа үйлдээд өөрийн оронд залж зуун найман лан алтаар тэргүүлсэн олон өргөлийг өргөж “Би амаар номлох үгсийн эрихэнд төөрч бясалгалыг огт бүтээсэнгүй. Эдүгээ зүрхний нэгэн увдисыг лам та бээр соёрхохыг өчмүй” хэмээсэнд лам бээр ийн дуулруун:

	 

	Үлэмж зарлиг аймаг савын айлдал агуу их боловч 

	Өгүүлсэн утгыг мэдлээ ч анхааран эс аваад

	Үтэл амаар номлоход мэргэшвэл тоть лугаа адил 

	Үхэхийн үест ном үгүй болох гэм буй

	Тухайлан шамдах бясалгалын тэсвэр хатуужил маш сайн боловч

	Тус дахь нисванисын ерөндөгт эс одвоос л

	Тусгайлан бясалгах байдал сайн ч гадаад номтон адил 

	Тонилохын аргаар жич бас хүлэгдэх гэм буйг мэдэгтүн 

	Эдүгээ магад утга нэгийг онохуйг хүсч бүрүүн

	Энэхүү нэгэн насанд бурхныг олохуйяа хүсвээс 

	Үүнээс хэзээ үхэхийн тогтоолгүйг үргэлж бясалга 

	Эргүү тийн алгасангуйгаас гэтлэхийн хэрэг буй

	Аливаа муу заяаны зовлонг дахин дахин бясалга 

	Авах гээхийн ялгалыг мэдэхийн хэрэг буй

	Аврал нирваны тус эрдмийг дахин дахин бясалга 

	Анхаарч буяны барилдлагад хичээхүйн хэрэг буй 

	Авралын оронд бэлгэ чанар төгөлдөр ламыг шүт 

	Асар их гэм эрдмийг номлохын хэрэг буй

	Амраг нөхөрт эс алгасан дурдлыг шүт

	Аюулт эндүүрлийн харанхуйг эвдэхийн их хэрэг буй 

	Эд таваарт ашид долоон эдийг хураа

	Элдэв хүссэн хэрэг гарахын хэрэг буй 

	Эдүгээгээс амьдралд тангараг санваарыг сахь 

	Эгээрлийг хангагч хамаг шид гарахын хэрэг буй

	Учирсан ядамын үүсгэлийн зэргийг үргэлжид бясалга 

	Үгүйн хязгаарыг арилгахуйн хэрэг буй

	Ургасан бүхэнд байгалийн тамгыг талби 

	Уналт буйн хязгаараас гэтлэхийн хэрэг буй 

	Энэхүү ёсон мэт анхааран авбаас л

	Энэ наснаа тонилохуйд сэжиг үгүй

	 

	хэмээн зарлиг болоод цогт Очир аюулагчийн авшиг ба увдисыг соёрхож бясалгуулснаар зүрхний утга бүхнийг илт болгож амьтны тус хязгаалшгүйг үйлдээд эцэстээ энэ биеэ тэвчилгүй Хажод-ын орноо ажирсан бөлгөө.

	Түүнээс Зиври-д өөд болсонд тэр зүгийн хар шар бүгдээр угтаж их чуулган чуулсанаа ном ихэд номлосноор амь тэвчихүй ба мани уншихыг амлагсад нь хязгаалшгүй олон болж олон судрын боть өргөл, адуу хийгээд оюу ба тахилын хэрэгсэл хийгээд гэрийн хэрэгслийн өргөл төрвөлгүй болов. Их тэмцэл хямрал бологсдыг сургаал захиа ба хайр хишиг өгч эвсүүлээд гянданаа хоригдсон хүмүүн бүхнийг гаргаж амруулан зохиолоо. Түүнээс зуу гаруй шавь нарт цогт Очир аюулагчийн авшиг ба увдисыг соёрхох үест долоо хоног болтол солонго ба цэцгийн хур тасралгүй ороод нэгэн сарын дотор огторгуйд нисэн чадагч шавь нар тавь гарч амгалан тодорхой үл атгаглах бясалгал төрсөн шавь нар зуун найм гарчээ.

	Түүний үест лам Их Ра-ийн шүд унахдаа өөрөө бүтсэн хөх Хум улаан Бам үсэгт болов. Шүлс ба нууцын ус зэргээс нь таван өнгийн пэлдэн гарсанд шавь нар бүгдээр булаалдан авч сүслэхүйн шүтээн боллоо. Брин нутгаас заллага ирж цайны өргөл ба эдийн өргөлийг ихэд үйлджээ. Тэнд өөд болохуйн үест тэр зүгийн газрын эзэд бүгдээр угтахыг бүхэн бээр үзжээ. Түүнээ хязгаарлашгүй чуулган хуралдсанд номын хүрдийг эргүүлснээ савтай цай, адуу, хуяг, оюу зэргийн өргөл барьц ихэд ирсэн бүгдийг бие зарлиг сэтгэлийн шүтээнийг бүтээх ба хуврагийн өргөл хүндлэл хийгээд хямралыг эвсүүлэх тэргүүтэн ямагт буяны зүгт зарлаа. Хилэнцээ наманчилагсад ба буян амлагсад хязгаалшгүй олон болжээ. Тэнд цогт Очир аюулагчийн авшиг зохиох үест солонго ба цэцгийн хур долоо хоног болтол үл тасран сохор хүмүүс нүд харах болсон ба дүлий хүмүүс сонор болох ч олон болсноор бүгдээр гайхамшиглав. Увдис өгсөн тэдгээр бүгдээр ямагт сайн шидтэн боллоо.

	Жогро Брицам-д ч өөд болж номыг агуу ихэд номлон хязгаарлашгүй амьтныг хилэнцээс няцааснаар илд ба нум сумаа өргөгчид маш олон болжээ. Зуу гаруй шавь нар хурснаа цогт Очир аюулагчийн авшиг ба увдисыг соёрхсоноор ямагт бүгдээр гэгээн гэрэл илбийн биеийг өдөр шөнө турш илтэд болгогч шидтэн боллоо. Түүнээс Нан Гон Жүд гуравт өөд болсноо тэр орны тэнгэр хүмүүн бүгдээр өргөл хүндлэл үйлдсэнээр алинд алин зохих номыг номлон бүхийд зам дээр нэгэн хулгана яртай эр хүн үхсэн агсанд егүүтгэл зохиосноор зулайд нь эрхий хуруу багтахын төдий нүх гараад түүний дотроос нэгэн цагаан гэрэл гарч огторгуйд одохуйг үзсэнээр бүгдээр маш их сүслэх болжээ. Түүний үест лам бээр базарсадын олон бурхны чуулганы нүүрийг үзэж нас нөгчсөн тэр хүнийг Илт баясгалантын орноо төрөхийг айлджээ. Падүг-т номын хүрдэн эргүүлэхээр залснаа өөд болж хоёр зуун шавьд цогт Очир аюулагчийн авшиг хөтөлбөр соёрхохын үест эхлэхээс төгсөхүйг хүртэл огторгуйд олон цэнгэлгээний дуун хангинан дуурсаж сайн үнэр хамаг газар орноо түгээмэл болон адистид гэнэт оршсоноор шавь нарын онохуй гэтлэхүй хоёр цаг сацуу боллоо.

	Түүнээс тэнгэр хүмүүн бүгдээр өргөл хүндлэл агуу их үйлдсэнээ их номын хүрдийг зохиож нирваны Авьяас  тавиулжээ. Ладод Зүнба дилчэн-д өөд болж олон амьтныг номд байгуулан бүхий үест, тэнд нэгэн их түймэр алдаад хэн бээр ч сөнөөн эс чадсаныг лам Их Ра бээр алгаа нэг ташсаны төдийхнөөр сөнөөсөнд бүгдийн сүсэг гэнэт босч өргөлийг уул мэт овоолов. Түүнд нэг зуу төдий шавь нарыг боловсрол тонилолд байгуулаад Чуварт өөд болж амьтны тусыг хязгаарлашгүй зохион бүхүйд тэнд бишази-ийн таван дагинас ба тэр орны газрын эзэд заль хувилгаан ихэд үзүүлсэнд сүрийг нь дарж тангарагтаа орууллаа.

	Түүнээс Ладод Сэтар-т өөд болж явахуйд нь олон хүмүүс хэсэг хэсгээр үймэлцэн агснаа “Энд юу буй” хэмээн асууваас “Ланлав Жанчивдорж номын хүрдэн эргүүлэн зохиож амуй” хэмээсэнд түүнээ Их Ра уулзаар өөд болж өргөл өргөвөөс Ланлав өргөлийг нь авалгүй араар хандаж оршив. “Энэ мэт үйлдэхүйн учир юун буй” хэмээн асууваас “Чи буруу номтон болой. Бхаро хэмээх тэртгээг ламд барин адгуусан толгойт бирдийг ядамд барьж амьтныг хуурагчин мөн амуй” хэмээжээ. Тэдгээр чуулагсад Их Ра-д мөргөл эргэл үйлдсэнд Ланлав маш үл баясаж “Эдгээр хүмүүн маш муу хүнд сүсэглэн байнам” хэмээн зарлиг болсонд Их Ра өчүүхэн үл баясахуй болж “Би муу боловч энэ мэт үйлдмүй” хэмээн зарлиглаад хаданд мутраа дарснаар тохойгоос урагш шингэн одлоо. Ланлав ч бэлхүүснээсээ пүрэв гаргаж нэгэн бул чулуунаа шааснаар чулуу нь хагарчээ. Их Ра бээр нарыг аргамжсанд Ланлав огторгуйд завилан суулаа. Түүнээ ялах ялагдал дэмий эс гарсны агаараас тус тус салжээ. Түүнээс Их Ра багш шавиуд Ненам-д ажирч Ланлав тэндээ оршин байв.

	Нэгэн өдөр лам Их Ра уйтгар сэргээхээр өөд болсон газарт Ланлав пүрэвийн аянгыг хур мэт буулгаснаар ламын дагалдагсдаас ч олныг нядлаад Ра хэлмэрч өөрийн тэргүүн дээр ч галын цогц машид бадарсан нэгэн пүрэв ирэхэд хариулга зохиосноор эс чадагдсанаар “Юунаас энэ мэт болов” хэмээн таалахуй лугаа сац огторгуйд элдэв эрдэнийн чимгээр чимсэн бөгөөд маргад эрдэнийн өнгө төгөлдөр маш үзэсгэлэнтэй бөгөөд олон тэнгэрийн хөвгүүд охид тахил өргөсөн нэгэн Дара эх өөд болон ирж:

	 

	Энэхүү маш хатуу догшин заль хувилгааныг нь 

	Энэ мэтийн ганцхан хариулгаар үл чадму 

	Эрхэн мөн чанараас үгүйн самадид

	Эгүүлэх хариулах нууцыг хавсаргаваас их оньстой юм 

	Эдгээрээс өөр хэрэгтэй найман ном буй

	Эдүгээ тэдгээрийг Төвөдөд орчуулаагүй болой 

	Энхрий нууц гурван их увдис хэмээх тэргүүтэн

	 Энэхүү номын салбар тоолшгүй олон амуй 

	Тиймийн тулд гүн ном түүний аймгуудыг

	Төгс авахуй бээр одохын үест хүрвэй 

	Тийнхүү удалгүй Балбын орноо одож 

	Тэдгээр номуудыг Төвөдөд орчуулан үйлд

	Хорлогч хорлолууд чамайг хорлон эс чадах боловч 

	Хорлолгүй нь хорлолтой мэт үзэгдэх энэ нь 

	Хурдан түргэн эдгээр номуудыг орчуулгахын тулд

	Хотол ялгуусны хөвгүүд сэлтийн мэргэн арга мөн амуй 

	 

	хэмээн номлоод дорно зүгийн огторгуй бээр ажран үзэгдэхгүй боллоо.

	Түүнээс лам Их Ра үхсэнийг сэргээх самадийг зохиосноор үхсэн нөхөд нь жич сэргэж хамаг пүрэв нь үл үзэгдэх болоод бүгдээрээ ухаан олжээ. Тийн боловч увдисын үлдэгдлийг Төвөдөд хоцролгүй орчуулах хэрэгтэй хэмээсэн бивангрид гарсан ба эгэл ардын ам хэлэнд ч “Ёсон үгүй нь нэгэн цагт хөмөрмүй. Баатар олон болбоос байлдах гэм гармуй. Эрлэгийн бүтээлчин пүрэвт мухардав” хэмээх үг гарсныг зогсоохын тул Балбын орноо өөд болсугай хэмээн таалж, шавь нараа хураагаад “Би бээр түр нэг удаа ламын мэлмийн өмнө одох тул түүний завсарт миний зүрхний үг үүнийг сэтгэлдээ агуулан бүтээлийг чин зорьж үйлдэгтүн” хэмээн зарлиг болоод ийн дуулруун:

	 

	Аяа эрт урьдын сайн үйлийн залгамжаар

	Адаг цаг үүнд чуулсан миний сүсэг төгөлдөр шавь нар

	Ачит дээдийн номыг зүрхнээсээ ёсчилон зохиохуйг таалбаас 

	Ахлагч миний зүрхний үг эдгээрийг сэтгэлдээ агуулагтун 

	Тоолшгүй буянаар бүтээсэн чөлөө учрал үүнийг

	Тун тусгүй буруу хоосныг үйлдэж өнгөрүүлбээс маш хайран 

	Тодорхой санаа буй аваас бурхны дээд номыг буцалтгүй үйлд 

	Тотгорлогдож муу заяанаа унасны сүүлд гэмшивч хожимдмуй 

	Аяа хамаг ном бүхний үндэс бол сүсэг мөн

	Аливаа газар мөрийн эрдэм бүхэн цөм түүнээс үүсэн гармуй 

	Ай тиймийн тул ам үгийн төдийхнөөр биш

	Алимад гол зүрхнээсээ сүсэг бишрэлийг хатууд бясалга 

	Ивээлт их хөлгөний мөрийн зүрх нь бодь сэтгэл мөн

	Инхэл (энхрий) эх болсон амьтан бүгдийг энэрэгч нигүүлсэхүй ба

	Ялангуяа номууд эртээс арилсан ахуй ёсон хоёрыг 

	Ялгалгүй хослон бясалгах нь увдисын журам амуй 

	Үнэхээр нууц тарни очирт хөлгөний ялгамжаат ном нь 

	Үр мөр суурь гурвыг ялгалгүй барилдуулахын арга 

	Үлэмж тодорхой хоосон баримтлал үгүй бурхны ёга мөн

	Үтэл цогцосыг солонгийн бие болгохуйяа хүсвээс түүнээ шамд 

	Тэрхүү хөлгөнөө тангаргийг эрхэмлэх нь хамаг шидийн уг мөн

	 Түүнээс доройтвоос муу заяаны их зовлон амсмуй за 

	Тэсвэрлэн бясалгахаас ч тангаргийг сахих нь эрхэм 

	Тиймийн тул үл шунахын агаараа авах гээхүйг үйлд

	Тийн атгаг олон боловч тэдгээрт суурь үндэс үгүй билээ 

	Түүнийг хааж бясалгалгүй өөрийн орноо султган агуулаад 

	Тэгүүдрэлт аливаа үзэгдэл бүхэн ухааны өөрийн хүчин мөн бөгөөтөл

	Түүнээс жийрхэмшиж эргэцүүлэн бодохуй нь эндүүрэл мөн 

	Олон боть байвч үгийн ялгамжаа төдийгөөс биш

	Утгын увдис энэхүү дуулалд багтаагүй нь үгүй

	Ухаж үүний утгыг анхааран авбаас бурхны хутгийг олмуй 

	Ухаан төгөлдөр шавь нар минь бөх зүрхийг шамдан үүсгэ

	 

	хэмээн зарлиг болж өргөлүүдийг алтнаас худалдахад таван зуун хорин таван лан алт мутарт ирлээ. Эцэг эхдээ ч “Бие лагшин амгалан орштугай, би бээр увдис авч ирмүй” хэмээв.

	 


Дөрөв. Балба оронд хоёр дахь удаа морилсон ёсон

	 

	Түүнээс ах дүү Балба лозава лугаа нөхөрлөж өөд болсноор арван хоногт Балбын орон Еран-д хүрчээ. Түүний үест Балбын орны олон газрын эзэд угтахыг лам айлдсан нь нөхдийн нүдний үзэгдэлд хуй салхи шуурга боллоо. Тэнд урьдын худалдаачны ноён залж өргөл хүндлэлийг сайтар үйлдсэнд худалдаачны ноёнд ачийн хариу болгож авшиг ба увдис соёрхсоноор сайн бясалгал онол төрөөд хожим үхэхдээ цогцос нь солонго ба пэлдэн болжээ.

	Түүнээс Нямдэн-ийн хийдэд өөд болоод ловон Бхаро лугаа уулзан мөргөж найман лан алт мутрын бэлэг болгон өргөснөөр Бхаро бээр машид баясах болж “Чи бээр номын тэгүүдрэлийг (эргэлзээ, сэжиг, хэтрүүлэн үнэлэх, нэмж гүтгэх) таслахын тулд ирсэн чинь маш сайн, чуулганы хүрдэн бэлтгэ. Хэдэн увдис өгсүгэй” хэмээн зарлиг болгосноо түүнд Ланлав лугаа тэмцэлдсэн цадигийг өчвөөс, “Надад цогт аюулагчийн дөрвөн үсгийн нядлах хариулал хэмээгдэх банди, бон, тарничин, буман тэртгээгийн хараал зүхлэг гэм гурав ба адын зан үйл хийн хүрдэн алинаа ч үл чадагдах нэгэн буй. Бас хариулах нядлах дарахын зэрэг, арилгах дэлгэрүүлэх эрхшээх гурвын олон үйлийн чуулган, хэрэгт найман ном, энхрий гурван зүйл тэргүүтэн гайхамшигт увдис олон бий. Чамд өгсүгэй” хэмээн зарлиг болжээ. Түүнээс Их Ра дөрвөн лан алтаар уг болгож чуулганы хэрэгслийг хурааснаа хоёр зуун егзөр ёгини хуралдаж чуулганы хүрдэн машид сайн нэгнийг зохиогоод чуулганы тахилыг төгсөхүй лүгээ сацуу анханд Манзушри гагц баатрын авшгийг өгөв. Түүнээс эцэг эхийг хавсран бүтээгч, таван бурхант, олон бурхант тэргүүтний авшиг, эгшигт эхийн авшиг даган соёрхол лугаа сэлтийг соёрхоод тэдгээрийн бүтээлийн арга үйлийн чуулган лугаа сэлт Манзушрийн алдрыг өгүүлэхийн үндсэн ба тайлбар, төгсгөлийн зэрэг лүгээ сэлтийг соёрхжээ.

	Түүнээс цогт очир аюулагч гагц баатар, гурван тэргүүнт зургаан мутарт, нэгэн нүүр дөрвөн мутарт, нэгэн нүүр хоёр мутартуудын даган соёрхлыг урьдал болгож тус тусын бүтээх арга ба ерийн хэрэгт найман ном, ялангуяа энхрий зургаан ном, үгүй болж үл болох гурван зүйл тэргүүтэн ялангуйт олон увдис, үндсэн гурван нүүрийн үйлийн чуулган, гучин хоёр мутрын билгийн үйлийн чуулган, амарлингуйгаар найман аюулаас аврах оньсон арга, дэлгэрэнгүйгээр зургаан баялаг лугаа төгөлдөр болгох оньсон арга, эрхшээлээр дөрвөн зүйл дуршлыг бүтээх оньсон арга, хатуугаар салгах нядлах дарах оньсон арга, гүн ялгамжаат дөрвөн үсгийн нядлах хариулал, хорин нэгэн хийн хүрдэн, амь нэрвэх тэргүүтэн үйлийн чуулган хязгаалшгүйг сонсож дотроо орууллаа. Тэр үест биеийн өнгө нь элдвээр үзэгдэгч гэтэлгэгч Манзушри олноор огторгуйг дүүргэснийг үзсэн бөгөөд хязгаарлашгүй олон дагинас эрдэнэсийн хүү сан олны түлхүүрийг өргөсөн ба Занбу мөрнийг амандаа зуулгасан үзэгдэл гарчээ.

	Түүнээс намрын адаг сарын хорин есний шөнө үхээрийн орон Рамадоли хэмээхэд багш шавь хоёр өөд болж нэгэн хүний хүүр өвчиж догшны их балинг өргөв. Хүмүүний өөхөн зул хийж бадруулаад арван гурван бурхант, өглөгийн эзэн үйлийн эрлэг дөрвөн марүзэ-гээр хүрээлсэн, цусан өнгөт улаан эрлэг эцэг эх гурав, олон нөхөрт хар Махагал хийгээд дан ганц эрхэн, ноён түшмэл, охин тэнгэр, их тэнгэр Махешвар тэргүүтэн зарлигийн сахиулсуудын амины тушаалт, ба даган соёрхлыг дэлгэрэнгүй сонслоо. Түүний үест луугийн дуу цахилгаан ба хатуу мөндөр бууж, хар үүлэн дундаас зарлигийн сахиулсан тэдгээр биеэ бодтойгоор үзүүлэн лам Их Ра-д мөргөл ба эргэл олон дахин үйлдээд “Боол ба нөхөр чинь болсугай” хэмээн батад тангарагласан амуй.

	Түүнээс үйлийн эрлэгийн дан ганц эрхэнээр бүтээх, Жамдалд бүтээх, нөхөд лүгээ сэлтэд бүтээх, суварга бэлтгэх зан үйл, эр эм яргачны хүрдэн тэргүүтэн ба хар Махагал охин тэнгэр Махешвар тэргүүтний шарид бүтээл үйл гурав, аньсанд хүрэх эрхэнд хураах лугаа сэлтийг хамтад соёрхож хатуу тарни бүгдийн эзэнд байгууллаа. Түүнээс Памтинба ба Хадугарбо хийгээд Энэтхэгийн Чагнаа тэргүүтэн урьд номын барилдлага үйлдсэн ламуудын мэлмийн өмнө тус тус өөд болж алтны өргөл өргөж баясгаад увдисуудад шамдаж шүүмжлэл ариутгал зохиосноор “Номд энэ мэтийн хичээл их хэрэгтэй” хэмээн лам нар нь зарлиг болж бүгдээрээ баясчээ.

	Түүнээс Асура-ийн хадны агуйд бие цамд оршин зохиов. Тэнд оршиж бүхий үест таван язгуурын бурхад нөхөд сэлт ба чухал найман хөвгүүд дахин дахин нүүрээ үзүүлсэн бөгөөд тэнгэрийн хэнгэргийн дуун цангинан цэцгийн хур орж сарын хуучдаар тонгорогт бэлгэ билгийн Махагал нөхөр сэлт өөд болон ирээд мөргөл ба эргэлийг үйлдэж “Зарлигийн сахиулсан чинь болсугай” хэмээн зарлиг боллоо. Балбын орны лус Жонба ба ягша Годмаха тэргүүтнийг ч номхотгож увш болгожээ.

	Түүнээс Балбын орны хаад ба бандида хийгээд банди бүхний залбирал тавьсан мэт Бигжэд уулын (Нүхлэгч уул) оргилд ажран тэнд их чуулганд бодийн сэтгэл үүсгэхүйн зан үйлийг номлох үест тэрхүү нутаг гэрлээр дүүрч өвчин тахал бүгдийн үргэлжлэл тасраад, дөрвөн мутарт эрхэт Нүдээр үзэгч залран ирж “Сайн бөлгөө” хэмээхүйг соёрхохыг үзлээ. Нагаржунын нойрсохуй агуйд оршин бүхий үест нь Нагаржунын нүүр үзэгдэж шүтэн барилдаж бүтсэний утга бүхнийг ганц агшин төдийхнөө сэтгэлд мэдэгджээ.

	Их бөх зүрхэт нэрт бодьсадвагийн Өлөгчин барст биеэ өгсөн газраа тахил өргөснөөр хамаг бурхны ордод тахилын үүлийн далай гарах үзэгдлээ. Лэшод-ийн хадны агуйд чуулганы хүрдэн зохиосноо их ловон Бадам нөхдийн далайгаар хүрээлүүлэн өөд болж ирээд “Гэгээн сансрыг эрхэндээ хураах үйлс ирмүй” хэмээн зарлиг болохыг сонсчээ. Жарүнхашор ба Пагба Шингүн хоёр тус тус буман тоот эргэл үйлдэх үест тэргүүн гэгээн биеэс нь өгөр цус ихэд цувирч эцэст мах нь ч салан цав цагаан хохимой яс болон одоод түр нэгэн төдийхнөө гэрлийн цогц болж огторгуйд замхрах үзэгдэл боллоо. Пагба Бүхан-д тахил өргөхийн үест тахилын ус нь сайхан үнэр амт төгөлдөр болж хутагтын зүрхнээс мани-ийн дуун дуурссан цагаан гэрэл гараад Их Ра-ийн зүрхэнд шингэхийг бүгдээрээ үзжээ.

	Годавира, Цава цашод, Няандайчэн, Шантапүри, Танбхихара нугуудад ч өөд болж тахил өргөн зохиохуйд нь тэдгээр зүг дэх хувраг бүхэн бишрэн сөгдсөнд цогт Очир аюулагчийн увдисаар таван мянга төдий шавь нарыг боловсрол тонилолд байгууллаа. Түүнээ авшиг өгөхийн үе бүрд алт мөнгө ба оюу, торго магнаг ба сайн тэрэм бөс, эм тэргүүтний өргөл хязгаарлашгүй ирснийг алтаар сольж тэр зүгийн шүтээнүүдэд үргэлжийн тахил, хуврагуудад сайн зарлигийг үргэлж тасралгүй дуурсгахын уг өргөл хүртээлд найруулжээ. Олон сац дэлдэх ба тоолшгүй олон бурхдын гэгээн биеийг бүтээн, өглөг өгөх байшин байгуулж олон гуйланчдыг эд, идээ, хувцсаар тэтгэн, өвдөж зовсон нүгүүдэд эмийн өглөгийг хязгаарлашгүй өгөн зохиов. Тэр мэтийн үйлүүдийг жил дараалан үйлдэхийн уг шалтгаанд нэжгээд зуун лан алт бэлтгэн нөөцөлжээ. Хаадын янагш чанагшийн хямрал тэмцэл бүхнийг эвсүүллээ.

	Түүнээс лам Бхаро-ийн мэлмийн нүдэнд өөд болсноо ламын зарлигаас “Чи бээр надаас ч илүү ихээр амьтны тусыг үйлджээ. Маш сайн” хэмээн зарлиг боллоо. Түүнээс их Ра лозава бээр хоёр зуу төдий банди хурсан сайн чуулганы хүрдийг долоон удаа зохиож таван зуун лан алтаар мандал үйлдэн өргөөд Төвөдөд өөд болохыг өчвөөс ламын зарлигаас “Чи бээр цогт Очир аюулагч ба варахи хоёроос илүүг үл мэдэх тул Төвөдөд тусалж үл чадмуй. Чи бээр Энэтхэгт одож нэгэн мэргэн бандидаг залаад, суртлын суурь мөн тул усумбадийн санваар нэгийг ч авбаас чиний хэрэг бүтэх болмуй” хэмээн зарлиг болжээ.

	 


Тав. Энэтхэгт морилсон ёсон

	 

	Түүнээс ах дүү хоёр Энэтхэгт хамт явахуйяа завдсанаа Балбын лозава бээр “Мэргэн бандида Балбад ч буй. Энэтхэгийн зам явахуйяа бэрх” хэмээж хориглосонд лам Их Ра ийн өгүүлрүүн:

	 

	Богд гагц дээд авралын орон Еранба 

	Боол миний зулайн дээр батад оршиж

	Бодилж* эх болсон зургаан зүйл хамаг амьтдыг 

	Бодийн мөр нирванаа даруйд удирдан соёрх 

	Олохуйяа бэрх чөлөө учралт хүмүүний биеийг олж

	Гэтлэхүйеэ бэрх чөлөө ертөнцийн аюулт гяндан түүнээс 

	Гэтлэн мэдэхүйеэ бэрх ухааны орнуудыг мэдсэний тул 

	Түүнээс бэрх нь эдүгээ ирэх үгүй бөлгөө

	Гэтлэхүйеэ бэрх зам төгөлдөр Балбын орноо ирж 

	Уулзахуйяа бэрх бодтой бурхан лам лугаа учран 

	Өргөхүйеэ бэрх алтыг харамгүй өргөсний тулд 

	Түүнээс бэрх нь эдүгээ ирэхгүй бөлгөө

	Олохуйяа бэрх элдэв гүн увдисуудыг олж 

	Бүтэхүйеэ бэрх зөн билиг рид хувилгааныг бүтээн 

	Онохуйяа бэрх гүн ахуй ёсыг оносны тул

	Түүнээс бэрх нь эдүгээ ирэхгүй бөлгөө

	Тэвчихүйеэ бэрх өөрийн тус ямагтыг хүсэхийг тэвчиж 

	Ургахуйяа бэрх хүслийн эрдмийг нөхөр болгож ургуулан 

	Үзэхүйеэ бэрх ядам бурхны нүүрийг үзсэний тул 

	Түүнээс бэрх нь эдүгээ ирэхгүй бөлгөө

	Тайлахуйяа бэрх хоёрт баримтлахуйн зангилааг тайлж 

	Номхотгохуйяа бэрх би-д баримтлахын чөтгөрийг номхотгон 

	Олохуйяа бэрх гурван биеийг өөрөө олсны тул

	Түүнээс бэрх нь одоо ирэхгүй бөлгөө

	Хурахуйяа бэрх шавь нар үүлэн мэт чуулан хурж 

	Буцаахуйяа бэрх бусдын хараал зүхлэгийн хүчнийг буцаан 

	Зарахуйяа бэрх сахиулсныг боол мэт зарсны тул

	Түүнээс бэрх нь одоо ирэхгүй бөлгөө

	 

	хэмээн зарлиг болсонд, тэрээр өгүүлрүүн “Утгатаа тэр мэт мөн боловч Энэтхэгт хулгай дээрэм ба халууны аюул ихтэй амуй” хэмээсэнд ийн өгүүлрүүн:

	 

	Аяа би нь энэ төрлийн урьдах дор 

	Алдарт Энэтхэгийн оронд төрсөн амуй 

	Авьяас  түүний эрхээр Энэтхэгт дурламуй

	Аймшигт зам их олон боловч жийргэмшихгүй 

	Эдүгээ би хурдан хөлийг бүтээсэн егзөр тул 

	Эргэн тойрох газар хол боловч жийргэмшихгүй 

	Эсрэгүүцэгч би хүчин чадлыг олсон егзөр тул

	Элдэв дайсан хулгай дээрэм ирэвч жийргэмшихгүй 

	Үнэхээр би тэгш чанарыг мэдсэн егзөр тул

	Үлэмж халуун хүйтэн өвчнөөс жийргэмшихгүй 

	Үзүүлэгч би мөн чанарыг мэдсэн егзөр тул 

	Үтээрхэгч атгагийн ад бэрх боловч жийргэмшихгүй 

	Эцэг ламын зарлиг чилэн Энэтхэгийн орноо одмуй 

	Эгээрэлт хүмүүн миний санасан хэрэг магад бүтмүй

	 

	хэмээн зарлиг болсноо Балбын лозава маш сүслэхүй болж түүнээс лам Их Ра-ийн ах дүү хоёр олон худалдаачин лугаа нөхөрлөж Энэтхэгт өөд боллоо. Гангын захад хүрэхүй лугаа сац Ширшин-ийн таван зуун дээрэмчин ирж лам ба худалдаачин бүгдийг дарахуйяа завдсанаа лам бээр цогт Очир аюулагчийн самадид оршиж ая байдал ба занахуй мутрыг хатууд зохиосноор дээрэмчин бүгд хөшиж газарт тэрийн унаж үхэхүйеэ шахамдаад жич наманчилал өргөснөөр амарлин сэргэж бүгдээр гайхамшиг төрөөд амь тэвчих ба мани олныг амлан, хойшид аянчин нугуудыг үл тонон дарахуйн тангаргийг өргөлөө. Тэдгээр дээрэмчний ноён мөргөж дагасанд авшиг ба увдис соёрхож даган барьснаар нэгэн сайн шидтэн болж хожим Удияна-д ажраад нэр алдар Шри Маната хэмээн алдаршсан бөлгөө. Түүнээс тэдгээр худалдаачин ч сүслэн ламд мөргөл ба эргэл үйлдэж өргөл хүндлэлийг агуу ихэд үйлдэж хилэнцээ наманчилагч хийгээд буян амлагчид маш олон болжээ.

	Түүнээс Ганга мөрнийг гаталж Нагар-ын тивд өөд болоод Таван цогцын суварга ба хутагт Анандын суварга тэргүүтнийг үзэж тэр хоёрт тус тус буман мөргөл зохиосноо түүний үест цэцгийн хур орох ба тэнгэрийн хэнгэргийн дуун сонсдож хутагт Ананд нүүрээ үзүүлэн адистидлав. Түүнээс Янбажан-д өөд болсноо Брэүзин-ийн зах дахь Ханба Зигба-ийн сүм ба гайхамшигт бүтээлийн орон олон үзэгдсэнд тахил өргөн зохиов. Ганга мөрөнд угаал үйлдэхийн үүд ба тэртгээгийн орон ч маш олон агсанд үзэхээр өөд болбоос тэртгээнүүд “Энэ нь номчин мөн тул албаас зохимуй” хэмээж цэрэглэн хүрээлж ирснээ лам бээр цогт Очир аюулагчийн биед босч найман хахир инээдийг луу мэт дуурсгаснаар сүм тэнгэр сэлт бээр олон хэсэг болон эвдэрч хамаг тэртгээ үхэдхийн унаад жич сэргэж үзвээс орон суурин тэнгэр шүтээн сэлт нь товрог болсон үзэгдсэнээр машид аюуж гэм алдлаа хүлцэн өчөөд дотоод шашинтны ёсноо элсэн орсон бөлгөө.

	Түүнээс Магадха буюу Төв болсон цэцэглигт өөд болов. Тэр нь уужим бөгөөд байдал нь магнагийн гэр барьсан лугаа адил, дөрвөн зүгт зандан ба агар хийгээд рүрда-ийн их цэцэглиг багширснаа тогос ба тоть хийгээд галбингаа тэргүүтэн сэтгэлд зохистой олон шувууд нисэлдэх бөгөөд элдэв сайн яруу дуун дуурссаны завсарт найман гишүүн төгөлдөр нуур, урсгал усан хийгээд булгаар чимсэнээр галуу ба нугас тэргүүтэн олон усны шувууд цэнгэн наадсан, сайн үнэрээр зүг бүхнээ түгээмэл болсон, зөөлөн эелдэг бэлхүүсэн хүрэх төдий хөхөвтөр ногоон өвс газрыг нь бүрхсэн бөгөөд элдэв цэцэгсээр үзэсгэлэнтэйеэ чимсэн, элдэв гөрөөс амар тайвнаар наадан гүйлдсэн, их орон тив буй. Түүний дунд орших хааны ордон өндөр бөгөөд сайн байдал төгөлдөр болор ба хас хийгээд зандангийн сайн байшин хязгаарлашгүй үгүйн оройд ная гаруй алтан үзүүр оюу ганжирууд илэрхий гялбалзсан, хүмүүний гэр арван бум бүхүй үзэсгэлэнт балгадаар хүрээлсэн, баялаг дэлгэр амгалан төгөлдөр, цаг нь өнөтэй сайн, төрөлхтөн ба олон хүмүүсээр дүүрсэн, жимст модны хүрээлэн цог төгөлдөр олноор чимэглэсэн. Элдэв үрээр дүүрсэн идээ ба ундаа хийгээд хувцас чимэг ба тэрэг сүйх хийгээд чингэлгэ тэргүүтэн элдэв хэрэглэгдэхүүн сайтар жагссан хүслийн эрдэм бүрэн төгс тул эд таваар ба амгалан жаргалан нь тэнгэр мэт буй. Морь [image: Image]ба заан хийгээд махи, илжиг, үхэр тэргүүтэн олон мал амар талбиунаар оршсон, хуврагийн аймаг ба чухаг дээдийн бие зарлиг сэтгэлийн шүтээн хязгаарлашгүй оршсон, төрөлхтөн бүгдээр шударгуу чанартай бөгөөд буяны дуршил төгөлдөр оронд өөд болжээ. Учирсан хамаг хүмүүсээс “Сайн бандида хэн буй” хэмээн асуусанд “Шри Налэндра-д бандида Махакарүни хэмээх мэргэн ариун сайн гурван бүрдсэн нэгэн буй” хэмээсэнд цогт Налэндра-д өөд болсноо тэр нь долоон их Гондхала, арван дөрвөн их сүм, хоёр итгэлийн сүм, мянган ганжир, зуун найман саравч, бандида ба их шидтэн нугуудын бүтээлийн орон хийгээд шидийг ологчдын өчүүхэн орд буман тоот янагш чанагш зураг мэт барилдсан өлзийтэй бөгөөд дуранд зохист, таван зуун бандида хурсан хүйс төв орон тэр мэт гайхамшигт ажгуу. Түүнээ нэгэн өчүүхэн бандидад уулзуулахуйн зуучлалыг гуйж бүрэн төгс шашны их бандида Мэзалинба түгжэ чэнбо лугаа уулзаад нэгэн лан алтыг мутрын бэлэг болгон өргөж усумбад болохыг өчсөнөө “Тийн үйлдсүгэй” хэмээсэнд машид баясах боллоо.

	Энэтхэгт морилсон ёсон

	Түүнээс намрын тэргүүн сарын арван тавны өглөө эрт Налэндрын сүмд их Мэзалинба бээр ловон зохиож наян дөрвөн бандидагийн дунд гэцэл ба аяга тэхимлигийн санваарыг аваад алдрыг Шри Базаргирди буюу Цогт Очир алдаршсан хэмээн адистидлав. Түүний үест гурван удаа газар хөдлөн, зэмсэг цэнгэлгээн бүгдийг эс дэлдсэн атал өөрсдөө дуурсаж, цэцгийн хур цас мэт буусны тул тэр зүгийн хаан ба бандида хийгээд егзөр ба гэргийтэн бүгд машид гайхалдаж “Энэхүү маха гүрү- ийн эрдэм сайн аж сайн аж” хэмээн сүслэхүй болоод увадини (хамба) бээр ч сайн болой хэмээж сайшаал зохиожээ.

	Тэнд Ра лозава бээр увадинийн өмнө номхотголын дөрвөн аймаг, долоон аймаг шалгадаг ба майдарын таван ном хийгээд судрын аймаг ба авхидхармын гол ёсон тэргүүтнийг ихэд сонсч ловон Шантиба-аас винайн дөрвөн аймаг эш ба бага сага эш хийгээд дээд гол тэргүүтэн винай даяарыг сонсон, их бага Ригвихүжүг хоёроос ума-ын аймгийг ихэд сонсохуйд бүгдээрийг гагц сонссоны төдийхнөөр оюундаа оруулснаар алдрыг Ханьцашгүй билигт хэмээлээ.

	Түүнээс Очирт суурин Бодийн зүрхэн мянган бурхадын өөд болон залрах орон бөгөөд галав юүлэхэд ч үл эвдрэх онцгой газар түүнд одов. Тэр ч нэгэн бээрийн төдий газар бүгдээрийн чулуу болорын чанартай бөгөөд тунгалаг, гарын алга мэт тэгшхэн, элдэв тахилын эдээр байдал дүрсийг нь үзэсгэлэнтэйеэ чимсэн, сул шороо ба муу хайр өргөс тэргүүтний гэмээс хагацсан, эргэн тойрон элдэв жимст ой цэцэглигээр бүрхсэний дотор элдэв зүйл эм ургасан, зүг бүхнээс сайн усан олон урссан бөгөөд элдэв зүйлийн цэцэгс эрээлэн гүргүмийн үнэр анхилсан сайн зүлэг төхөм төгөлдөр, элдэв гөрөөсөн шувууд амар талбиунаар тойрон наадахын орон түүнд хүрсний төдийхнөөр сэтгэл амарч оюун тунгалаг болох, амгалан тодорхой үл атгаглах мэдэл аяндаа төрөх нэгэн бөлгөө.

	Түүний дунд чулуунаас ургасны ёсоор бодь мод нь мөчир навч хийгээд цэцэг нь машид дэлгэрсэн дээш өндөр бөгөөд дэлгэр үзүүр нь огторгуй өөд хандсан, мөчир нь арван зүгт шүхэр мэт түгээмэл болсон, намар үл хуучрах, өвөл үл гандах, навч цэцэг бүгдээс гэрэл сацрах нэгэн оршин амуй. Түүнээс өмнөд бярман Сабхэ Загарын бүтээсэн сүм гадар нь суварга бөгөөд дотор нь сүм мэт буйн дотор Горшиша зандангийн талх лугаа их адистидат орны шороог хольж уран Бишүгарма бээр урласан Махабодхи-ийн бие хэмээх үзэж ханашгүй бөгөөд бурхан багшийн гучин нас сүүдэртэй агсны хэмжээтээр тэргүүлсэн бие зарлиг сэтгэлийн шүтээн тоолшгүй оршин амуй.

	Зүүн хойно нь таван бурхант дара эхийн сүм, анхандаа нүүрээ зүүн зүгт хандуулж агсан бөгөөтөл хожим Нямабайва (Ravigupta) хэмээх тэрхүү сүмийн баруун зүгт гөрмөлөө босгож бүтээснээр бурхан ба сүмийн үүд баруунтаа хандаж зарлиг соёрхсон гайхамшигт нэгэн оршин амуй. Баруун өмнө нь хутагт логишварийн сүм хэмээх нэгнээ Зандрагоми-д ном бодьтой номлосон нүдээр үзэгч эрхэн есөн нөхөр сэлт ба Зандрагоми бээр өглөг өгөхийг таалавч эд таваар үгүй бүхүйд гэтэлгэгч дара эх бээр зарлиг болж тэргүүний чимэг ба мутрын бугуйвч тэргүүтэн чимгүүдээ өглөгийн уг шалтгаанд соёрхсоноор Чимэг үгүй дара эх гэж алдаршсан адистидат нэгэн оршин амуй. Баруун хойно нь Манзу-ийн сүм хэмээхэд чулуугаар бүтээсэн авид ба манзушрийн орон, ловон Шивалха-ийн сацсан хулгана ярыг анагаан чадагч адистидат арвай оршин амуй. Зүүн өмнө нь Ловон Санжай-иш-ийн бүтээсэн цогт хот мандлын дүр байдал төгөлдөр нэгэн хэрүга-ийн сүм оршин амуй. Бас Амогхабазар бээр равнай зохиосон цогт Очир аюулагчийн сүмд дүрүшка-ийн (Турк) цэргийг буцаасан рид хувилгаант нэгэн, ловон Бадам бээр тэртгээг номхотгохын үест пүрэв бүтээсэн орон тэргүүтэн сүм ба бүтээлийн орд гайхамшигтай олон оршин бөлгөө.

	Гадуур нь хэрмээр хүрээлсний үүдний хажууд өөрөө болсон цогт дөрвөн мутарт бэлгэ билгийн Махагалын сүм чулуун бие лүгээ сэлт маш онгон догшин бөгөөд их рид хувилгаант, гэрийн төдий дөрвөлжин бул чулуу нэгний дээр их хэмжээт хүмүүний тохой илүү Чадагчийн эрхтийн хоёр өлмийн мөр байх бөгөөд өлмийн улын хүрдэний зураг лугаа сэлт маш тодорхой шаварт гишгэсэн мэт илэрхийеэ нэгэн оршин авай. Бас бул чулуу ба олон оорцог хад бүхийд суурь ба өнгө адил бусын бурхдын бие, үсэг ба мутрын бэлгийн байдал тодорхой атал толины доторх дүрс мэт гадагш эс товойсон олон оршин бөлгөө.

	Энэтхэгийн хүмүүс сүсэг маш ихтэй тул бөглүү хол газраас ч тахил хүргэх хүмүүс үргэлж тасралгүй ирдэг. Сүүнд элдэв сайн эм найруулж бодь модонд цагаан өнгө насад өргөснөөр чийгээс үл хагацуулах амуй. Үдэш, үүр, үдийн урьд, үдийн хойно нугуудад ч эргэх хүмүүс олноор чуулж эргэл үйлдмүй. Дөрвөн зүгээс тус тусын орны ёсны мөргөл ба тахил адил бус олныг үйлдмүй. Аялгуут дуугаар байн байн залбирал талбимуй. Зуны хур орох үест бодь модны намираа ба сүм суварганы дээрээс буусан уснаас уух бөгөөд сүслэн угаадаг. Бандида ба егзөр ёгини нугууд өөрийн ядамын ёгаар гал мандал ба чуулганы хүрдэн тэргүүтэн олныг өргөмүй.

	Түүнээ лам Их Ра ах дүү хоёр гурван лан алтаар уг болгож бодь модноо агуу их тахил өргөсөнд огторгуйгаас тэнгэрийн цангилзуурын дуун ба солонго хийгээд гэрэл сэтгэш үгүй гарлаа. Түүний үест бодь модны дээр ялж төгс нөгчсөн бурхан багш сайн галбын мянган бурхнаар хүрээлүүлсний нүүр үзэгдэж түүний үснэрээс гэрэл сацарч өөрт нь шингэхийг үзсэнээр огторгуй лугаа сацуу сэтгэлийн онол илт боллоо. Махабодхи-д тахил өргөх үед хөх солонгийн дундаас номын бие, төгс жаргалангийн бие, хувилгааны биет олон бурхад адистидлан бүхүй нь үзэгджээ. Манзушрийн сүмд тахил өргөснөө Манзушрийн хэлээс Али Гали үсэг гарч өөрийн аманд орохыг үзсэнээр найман түм дөрвөн мянган номын үүдний удиргуулсныг (лүн) олсоныг айлдлаа. Нүдээр үзэгчийн сүмд тахил өргөн ерөөл тавьсан үест шүрийн өнгөт Нүдээр үзэгч гох ба цалам соёрхохуйг үзэж эрхшээхийн үйлс бүтсэнийг тааллаа. Дара эхийн сүмд тахил өргөснөө гэтэлгэгч дара эх эрхэн нөхөр гурав бээр гялбалзсан гэрлэн очирын хуяг өмсгөж бүхүйг үзэж тотгорт үл дийлэгдмүй хэмээн айлдлаа. Хэрүгагийн сүмд тахил өргөхийн үест базарсад ба хэрүга бээр адистидлах хийгээд олон дагинас өөрт нь тахил өргөхийг үзжээ.

	Цогт Очир аюулагчийн сүмд биеэр цамд суусан үест тэрхүү лагшин нь бурхны бие бэлгэ билгийн биед үзэгдэж заримдаа тэрхүү бие нь өөрт шингэх ба заримдаа тэрхүү биед өөрөө шингэхийг үзлээ. Пүрэв бүтээсэн орныг үзэхээр өөд болсноо ловон Бадам ба хилэнт гурван ертөнцийн хаан дахин дахин үзэгдлээ. Чадагчийн эрхтийн өлмийн оромд зул өргөх үест зул нь долоон хоног бадрав. Нагаржунын зохиосон Очир гармыг тойрон эргэл зохиохуйн үест тэнгэрийн олон хөвгүүд охид өргөн хүндлэх үзэгджээ. Хэрэмд орохын үест дөрвөн мутарт Махагал нөхөр сэлт бээр тэнсэхийн тулд заль хувилгааныг ихэд үзүүлэн ирснээ лам бээр цогт Очир аюулагч болон зохиож өлмий юугаа доор дарахуй лугаа сац заль хувилгаанаа даруй амарлиулж “Аливаа зарлиг болсныг бүтээсүгэй” хэмээн тангараглав. Ялангуяа Энэтхэгийн орны тэнгэр газрын эздийг тангарагтаа оруулж боол болголоо.

	Түүнээс Варанаси-д өөд болж явдал зохиосноо тэр орны хаан “Төвөдүүд энд явдал үйлдэж үл зохимуй” хэмээж заан ба догшин барс тухирсанд амарлиулахын ая байдал зохиосноор тэр хоёр ламын өлмийд мөлхөн сөгдөж эргэл үйлдсэнд хамаг хүмүүс гайхамшиг болж хаан нь ч гэм алдалдаа хүлцэл өчив.

	Түүнээс шид олсны яруу алдар ихэд гарч Энэтхэгийн дорно, өрнийн бандида ба олон егзөрс ном өчихөөр чуулсан тэдгээрт судар тарнийн олон ном номлосон хийгээд ялангуяа цогт Очир аюулагчийн увдис өгснөө шүтэж шидийг ологсод хязгаарлашгүй гарлаа. Цогцос нь солонгийн бие болон одогсод дөчийн төдий гарав. Эгэл төрөлхтөн нүгүүдэд ч нирваны Авьяас  талбив. Тэр орны хаан өргөл хүндлэл ихэд үйлдэж хаан өөрийн үргэлжийн тахилын орон болохуйг өчсөн ч эс соёрхов. Тийм боловч алт болгох ба чухал шимт эмийг зохиож тэрхүү хааны бие насан, суу залийг нь дэлгэрүүлэн зохиогоод өргөлүүдийг нь алтнаас сольж тэр зүгийн хуврагуудад өргөл хүндлэл ба гуйранчинд өглөг өгөхийн үргэлжлэлийг байгуулан, олон цац ба бие зарлиг сэтгэлийн шүтээнийг бүтээв. Тэр хаан нэгэн сүм босгож равнай ба оршил зохиосонд бурхдын бие нүгүүд нисэх дүүлэх тэргүүтэн олон гайхамшиг гарсан бөгөөд эдүгээ ч Төвөдийн Ёги-ийн сүм хэмээж машид сүслэн байдаг амуй.

	Түүнээс Варанасийн Арш унасан гөрөөсний ойд өөд болсноо модны охин тэнгэр бээр рашаан өргөлөө. Түүнд их чадагч тэргүүтэн мянган бурхны орших ширээ агснаа тахил өргөн зохиосноор ширээдээс дуун ба гэрэл гарсан бөлгөө.

	Түүнээс жич Очирт сууринаа өөд болж бандида бүхэнд алтны түгээл түгээж шүтээн бүхэнд сайн тахилыг өргөн хуучин сүмийг сэргээж шинийг бүтээх тэргүүтнийг олонтоо зохиосноор бандида нугууд “Сайн болой” хэмээхийг соёрхлоо. Очирт суурины хаан ч зулайдаа хүндэлж өргөх тэргүүтнийг хязгаалшгүй үйлдлээ. Бас Цогийн уул, Сингал, Бхангал тэргүүтэн олон оронд өөд болж Жамбалшэйнэн ба Бималамидра хийгээд Сарахаба Шавариба хийгээд Лүиба тэргүүтэн урьдын олон шидтэн лүгээ уулзаж тэдгээрээс ном олныг сонсжээ.

	Марзапүри-д олон тэртгээг тэмцэл ба рид хувилгаанаар номхотгосонд газрын охин тэнгэр Данма нөхөр сэлт бишрэн сөгдсөн байнам. Түүнээс банчэн Мэзалинба-ийн мэлмийн өмнө өөд болсноо бандидагийн зарлигаас “Би Балбын орон Мэзалин-д одох тул чи эндээ суух уу, миний нөхөр болон одох уу” хэмээн зарлиг болсонд дагаж бараа болохыг өчиж хамт чанагш өөд болоод Мэзалин-д зургаан жил зургаан сар болтол оршиж бандидагаас заграсамбарын үндсэн дандар, номлолын дандрын гарсан гурван зүйл, дээд ил өгүүлэл, дагинасын хотол явдал, очир дагина, самбүти, жэ доржийн үндсэн дандар, хоёр шинжлэл, номлолын дандар очир гэр, цогт очир дөрвөн дэвсгэртийн үндсэн дандар, түүний сүүлийн дандар, нууц хураангуйн үндсэн дандар, номлолын дандар очирын эрх, тааллын бивангрид, хотол бэлгэ билгийн очирын хураангуй, дөрвөн охин тэнгэрийн өчсөн, улаан ямандаг таван бурхант ба арван гурван бурхант, дара эх илт болсон, их нигүүлсэхүй, барву ба өчүүхэн махагал тэдгээрийн авшиг номлолын дандар тус тус ловонгийн зохиосон бүтээх аргын адилгүй олон зүйл сэлтийг сонслоо. Түүний үест Маналын орон ба Сугавади тэргүүтний орон хязгаалшгүйг үзсэн бөгөөд самадийн үүд олон нээгдлээ. Түүнээс ламдаа ачлалын өргөлд гурван зуун лан өргөж “Төвөдөд өөд болох ажаамуу” хэмээн өчсөнд бандидагийн зарлигаас: “Би бээр Төвөдөд тусалж чадмуй. Тийн боловч түр нэгэн одох цагт хүрээгүй тул дахин зургаан жилээс угтан ирүүл” хэмээн зарлиг болоод түүнээс бандида чанагш Энэтхэгт ажирч Их Ра Еран-д өөд болсноо урьдын хувраг бүгд угтан үйлдэж Энэтхэг, Балбын тэнгэр чөтгөр бүгдээр угтлага үдлэг ба өргөл хүндлэл үйлдэв.

	Түүнээс лам Бхаро-ийн мэлмийн нитэд өөд болж алтны өргөл ба урьд мэт чуулганы хүрдийг есөнтөө зохион тэр зүгийн хувраг бүгдэд алтны түгээл түгээлээ. Түүний үест ламын зарлигаас:

	 

	Аяа сайн хувь лугаа төгөлдөр язгууртны хөвгүүн 

	Аврал нууц тарнийг эдлэгч егзөр чи

	Алс холын явахуй бэрх зам нугуудад

	Алжаан зовж гансрал уйтгар болж явав уу үгүй юу 

	Эрхэн дээр орон болох Очирт суурин тэргүүтэн 

	Элдэв сонин их орон нугуудыг үзэв үү үгүй юу

	Эргэцүүлэн шинжлэгч ухааны ордод сайтар мэргэшсэн 

	Энэрэлт их бандида нугууд лугаа уулзав уу үгүй юу

	Бурхны шашны уг үндсэн болох аяга тэхимлигийн 

	Буруу явдлуудыг боогч санваарыг авав уу үгүй юу 

	Бас бусад олон зүйл хэр зохистой

	Бодтой бүтээлийн увдис нугуудыг өчиж авав уу үгүй юу 

	Орон Төвөдөд урин залж залбирал тавьсаныг чинь 

	Оюун лугаа төгөлдөр бандида хүлээн авав уу үгүй юу 

	Урагшид олж илт эс болгосон гайхамшиг төгөлдөр 

	Онолын эрдэм нүгүүдийг олж илт болгоов уу үгүй юу 

	Алин нэгэн сүслэн биширч хуран чуулж ирэгсдийг 

	Аврагч боловсрол тонилол хоёрт байгуулав уу үгүй юу 

	Аюумшигт хорлолт тэртгээгийн чуулган нугууд бээр 

	Аливаа сайн явдалд чинь тотгорлов уу үгүй юу

	 

	хэмээн зарлиг болсонд Их Ра ийн дуулруун: 

	 

	Аяа Төвөдийн өчүүхэн банди Дорждагба би 

	Ачит лам Бхаро таны зарлигийн ачаар 

	Аврал ихт гүн мөр Очир аюулагчид

	Асар шамдал сүсэг хичээл гурвыг үйлдсэн үест 

	Ахуй ёсон гүн түүний тэрхүү чанарыг ухаж 

	Аюулагч очир ядам бурхан лугаа нүүр учран

	Аливаа үзэгдэхүүнийг амгалан хоосны цэнгэлд ургуулаад 

	Ая байдлын төдийхнөөр үйл бүгдийг бүтээвэй

	Эгүүнээс үлэмж илүү онолын эрдэм нь 

	Эдүгээ бас дээшид арвитгах нь үгүй боловч 

	Эрхэн дээд шашны гарсан орон мөний тул

	Энэрэлт лам юугаа зарлиг чилэн Энэтхэгт одвой 

	Аяа Ганга мөрний захад хүрсэн үест

	Аюулт таван зуун дээрэмчин бээр тотгорлон үйлдсэнээ 

	Ая байдлыг үйлдэж бүгдээрийг хөшүүлэн унагаавай би 

	Аяа их алин буй хэмээвээс гайхамшиг тэр болов уу 

	Орон Вайшали-д явж хүрсэн үест

	Олон тэртгээнүүд алахуйяа туурвиж цэрэглэн ирсэнд 

	Огоот хахир инээдийг дуурсгаж бүгдийг муужруулан унагав 

	Онц их аваас гайхамшиг тэр болов уу

	Эрхэн дээд Очир сууринаа хүрсэн үест

	Элдэв хувилгааныг үзүүлсээр дөрвөн мутарт Манал ирснээ

	Эрэмшиж хөлдөө гишгэж боол болговой 

	Эдүгээ гайхамшиг аваас тэр их болов уу 

	Асар их Варанаси-д хүрсэн үест

	Аюумшигт догшин барс зааныг хаан нь тухирсанаа 

	Ая байдлыг үйлдэж барс зааныг номхотговой би 

	Алин их аваас гайхамшиг тэр их мөн

	Марзапүри хэмээх орноо хүрсэн үест

	Муу өлзийт олон тэртгээг тэмцлээр номхотгож 

	Маны энэ газрын охин тэнгэр бишрэн сөгдвэй 

	Маш их гайхамшиг аваас тэр их мөн

	Орны дээд болсон Очирт суурин ба Вайшали

	Олон хүмүүс чуулан хуралдсан их Варанаси тэргүүтний 

	Онц дээд шүтээн ялангуяа болсон нугуудад

	Очиж мөргөл тахил залбирлыг агуу ихэд талбиснаа 

	Олдохуйяа бэрх буяны сайн ёр олон болж

	Орон тэдгээрийн ядам бурхад намайг адислан зохиовой 

	Ялангуяа гайхамшигт олон мэргэд чуулсан Шри Налэндрын 

	Ялгамжаат болсон их бандида Мэзалинба-аас

	Илт гарсан усумбадын санваарыг өчин авч бүрүүн 

	Ижил бус олон судар тарни ч өчвэй

	Мэзалин-ийн орон түүнд зургаан жилийн дээр 

	Магад зургаан сар сууж өргөл хүндлэлийг бүтээв 

	Манай Төвөдөд их бандида зургаан жилээс

	Магадтайяа өөд болохуйн зөвшөөл нүгүүдийг олвой би 

	Орон Энэтхэгийн зүүн баруун зүг дэх бүтээлчин

	Олны үндсийг боловсруулах бөгөөд тонилгож бүрүүн 

	Оюуны хувь лугаа төгөлдөр Магадха-ийн хаан тэргүүтэн 

	Олонх төрөлхтөнийг дээдийн номд байгуулав би

	Эдүгээ хүмүүн миний санасан хүсэл төгссөний тул 

	Эгүүнээс өчүүхэн банди Төвөдийн орноо одмуй за 

	Эгээрэлт өчүүхэн бандийг Төвөддөө одохуйд 

	Энэрэхүйн мэлмийгээр айлдсаар ахуйг өчмүй би

	 

	хэмээн өчсөнд лам машид баясч “Чи бээр их хэргийг бүтээсэн амуй. Маш сайн болой” хэмээн зарлиг боллоо.

	Түүнээс номын барилдлага бүхүй лам нугууд ба хань нөхөр очирт садан нугууд хийгээд орны эрэгтэй эмэгтэй нугуудад ачлал ба ачийн хариу баяр хуримыг зохион орон ба ялангуяа шүтээн бүхэнд тахил өргөж зохиогоод Төвөдөд шууд өөд болжээ. Хаана өөд болсон зам бүхэнд бишрэн мөргөх бөгөөд эргэн үйлдэх ба угтаж үдэн үйлдэгчид хязгаарлашгүй олон ирснээ тэдгээрт нирваны Авьяас  талбилаа.

	 


Зургаа. Зандалийн галаар цасыг хайлуулсан ёсон

	 

	Түүний үест Төвөдийн шавь нарын сэтгэл үл амрах болж “Лам шавь нугууд долоон жил дөрвөн сар болсон боловч эс өөд болох тул бие насанд нь тотгор болов уу. Энэтхэг Балбын тахилын орон зохиосон бус бололтой бус уу” хэмээсэнд хатан нь өгүүлрүүн “Лам Балба Төвөдийн завсраа өөд болон айсуй” хэмээж арван шавийг үзүүлэхээр илгээсэнд Балба Төвөдийн завсар дахь цаст Жалмо Тонтин-ийн ёроолд уулзжээ.

	Тэр өдөр эгч дүү таван урт наст охид ба арван хоёр бат эх тэргүүтэн олон газрын эзэд угтахыг үзсэн бөгөөд огторгуйд ч газрын эздийн дүрс мөн бөгөөд морь ба арслан хийгээд луу хөлөглөсөн мэтийн байдалтай гэрэл солонго олон үзэгдлээ.

	Түүнээс багш шавь нар хамтарч дорогш өөд болсонд адистид ба чадал ихтэйн хүчнээр Ладод-ын хамаг хүмүүс угтаж замын зуурт сайтар гарах ба усумбадын санваар өчих хүмүүс хийгээд авшиг ба увдис тэргүүтнийг өчигчид маш олон гарлаа. Түүнээс Ненам Ланюл-д өөд болсонд тэр зүгийн тэнгэр хүмүүн бүгдээр угтаж үйлдсэн бөлгөө. Түүний үест “Их Ра нь өмнөд Балбад хоёр удаа очиж бусдад үгүй гүн ялгамжаат чихний үндэслэлийг ихэд сонсов” хэмээсэн яруу алдар зүг бүхнээ түгээмэл болсноор хувраг ба хөвгүүн шавь өглөгийн эзэд хязгаалшгүй олон уулзахаар хуралдан ирж ачлалын чуулганы хүрдэн агуу ихийг өргөсний суудалд Ра Намхайбум өчрүүн “Ба бүрний цогт дээд лам богд их Ра лозава та бээр өмнөд Балбад олон жил оршиж ирсний тул бие чилээ үгүй ажрав уу. Бандида егзөр нүгүүдээс гайхамшгийн увдис ямар мэтийг сонсов” хэмээн өчсөнд лам Их Ра-ийн зарлигаас “Ер Энэтхэг Балбын олон бандида егзөр нүгүүдээс номыг ихэд сонсч ялангуяа богд Бхаро-оос гайхамшгийн увдис энэ мэтийг сонсов хэмээн зарлиг болж ийн дуулруун:

	 

	Эгэл Их Ра хэмээх банди Дорждагба би 

	Өмнөд Балбын зүгт хоёр удаа явж

	Эрхэн дээд богд Памтин Чагнаа тэргүүтэн

	Элдэв ерийн номын барилдлагыг олсон лам олон 

	Аяа бас ялангуяа Налэндра-ийн дээд сүмд 

	Алдар цог ихт Мэзалинба-аас усумбад болж

	Аливаа урьдын өөд болсон мэргэд шидтэнээ уулзаж 

	Асар их элдэв судар тарни винайн номуудыг өчив 

	Тэдгээр багш бүхний дотроос ялангуяа үлэмж болсон 

	Тэгүүдрэлгүй их эцэг богд Бхаро хэмээх

	Тэнцэшгүй богд түүний зарлигийн ачаар 

	Тэнсэлгүй цогт Очир аюулагчийн увдисыг олвой 

	Аяа гүн гүн мөр үүний ялгамжаат номд

	Аливаа номыг ид бах болгогч энэ мэт буй

	Асар зүрхнээс сүсэглэгч хөвгүүн шавь нар минь 

	Ашид үүнийг сэтгэж тогтоогтун, их хэрэг бүтмүй 

	Хэлээ сайтар адислаж үйлдэлгүйгээр

	Хэрэгт тарнийг уригчдад чадал үл гармуй 

	Хэтэрхий цогт Али Гали-ийн увдис буйн тулд 

	Хэрхэвч тарнийн чадалд үл бүтэхийн сэжиг үгүй 

	Эрлэг үхлийн эзэн нэн ихэд хайнга бардамгай тул 

	Эзэрхэг дайсан үхлийн эзний элч ирэхийн цагт

	Эрчимт хохимой ясан дарана-ийн (ta ra na) увдис буйн тулд 

	Эдүгээ хамаг үхлийн эзнээс үл зүрхшээмүй

	Хар лусын шимнус нэн их хуумгай бардамгай тул 

	Халдаж лусын шимнусын байлдаан ирэхийн үест 

	Харшгүй гавал хавсаргын увдис буйн тулд

	Харш лусын шимнусын цэргээс үл аймуй 

	Шөнийн бүднэр энэ нь их бардамгай тул 

	Сүйтгэгч бүднэрийн хуурмаг мэх ирэхийн үест 

	Сүрт ихт рашаан дуслын сахиулс буйн тулд 

	Сүрдэж эдүгээ бүднэрт дийлдэхийн сэжиггүй

	Хар хараал зориулга энэ их хоосон бардамгай тул 

	Харь чанадсын хараал зориулга ирэхийн үест 

	Хатангатган идүүлэх очир аянгын увдис буйн тулд 

	Хараал зориулгын цэргээс эдүгээ үл зүрхшээмүй 

	Их Вишнү энэ инү их омогт бардамгай тул

	Ихэмсэг гаригийн нэрвэлгийн байлдаан ирэхийн үест 

	Егүүлэх яст мэлхийн хавсаргын увдис буйн тулд 

	Илбийн мэт раху-ийн цэргээс үл зүрхшээмүй

	Их тэнгэр бэхар энэ их тэвдүү бардамгай тул 

	Ихэмсэг бэхарын хор зэтгэр ирэхийн үест 

	Егүүлэх гурамсан дээсний гүн увдис буйн тулд 

	Илбэ мэт бэхарт дийлэгдэхийн сэжиг үгүй

	Баримтлагдахуун баримтлахуйн атгаг энэ их бардамгай тул 

	Бадарч тийн атгагаар тотгорлол үйлдэх болбоос

	Батад шингээгч гурван зүйлийн увдис буйн тулд 

	Баатар тийн тотгороос үл зүрхшээмүй

	Аяа бас хэрэгт зургаан ном буй 

	Алимадыг мөрд авагч дөрвөн увдис буй

	Асар гайхамшиг маш энхрий гурван ном буй 

	Арилгах тэргүүтэн хорин найман оньсон арга буй 

	Үхүүлэн нядлах эрхэн дөрвөн үсгийн хариулал буй 

	Элдэв сайн гүн увдис тоолшгүй буй

	Эрдэмт мэргэн шидэт лам лугаа учирсны тул 

	Энэхүү увдисыг их бус хэмээхийн сүжиггүй 

	Эдгээрийн гүн мөн бусыг анхааран авч мэдтүгэй 

	Эгшиг үүгээр миний ирсний дээж болгон зохиогтун

	 

	хэмээн зарлиг болсонд бүгдээр машид сүслэхүй боллоо.

	Түүнээс гэгээний буян заяа урьдынхаас ч маш дэлгэр болж, Үй Зан Хам гурваас шавь маш олон хурж өргөл ирэхүй нь сэтгэшгүй болсноор Лан орны Шимнусыг номхотгосон хэмээх сүмийг байгууллаа. Нэгэн сарын дотор сайтар гарч усумбад болох хүмүүс мянга гаруй гарч гүн мөр Очир аюулагчийн увдист шүтэж шидийг олсон ч хязгаарлашгүй боллоо.

	Түүний үест Ланлав багш шавь нугуудын сэтгэл тун үл амрах болоод “Ра лозава бид хоёр ав адил мөн бөгөөтөл түүний буян заяа их болж бүхүй нь сайн бус. Эдүгээ түүнийг түргэн эс албаас бид нарт хорлолын хариу үйлдэх ч сэжиг буй” хэмээж хараал ихэд үйлдэж лам Ра лозава ч Ланлавт догшин явдал зохиов. Нэгэн үүр цайх үест биеийн өнгө ба чимэг байдал огоот төгссөн цогт доржшоннү нэгэн бээр өнгө бүрийн аргат нөхөр арван хондор, үүдний сахиул пүрэвсүрэн тэргүүтнээр хүрээлүүлж галын цогц дүрэлзүүлэн ирж Их Ра-ийн тэргүүн дээр буухуйяа завдсанд Ра лозава бээр цогт Очир аюулагчийн бие болон босч тэдгээрийг есөн нүүрээр сорон зооглосноор, зүрхэнд нь дусал болон хайлаад жич нууц орноор нь гарч эрлэг Килаяа-ийн бурхны чуулган болж өөрийн нөхөр нь боллоо. Тэр Ланлавыг лянгад оруулснаа лянга нь хатууд чичрэн хөдлөх бөгөөд ам ба хүйснээс нь цусан цувирах тэргүүтэн сайн бэлгэс болбой. Түүнээс өнө бололгүй Ланлав улаанаар уруу суулгах томуугаар бие чилж нөгчихүйеэ шамдсан үедээ гэрээсэлж ийн өгүүлрүүн, “Үржин-ийн зарлигаас нууц тарнийг эдлэгч егзөр нүгүүд алиныг ч доромжлон бүү үйлд. Өөрөөс их чадалтныг доромжилбоос түүний даруйд тарничин өөрийг дармуй хэмээн тарничин нугуудын хотол явдлын тангарагт номлосон тэр энэ мэт мөн ажгуу. Би бээр хатан Цожал-ын бодтой шавь азар Салэ лугаа учирч нууц тарнийн жэ пүрэвт чадлыг олсноор тэнгэр, чөтгөр, хүмүүн гурвын сүрийг дарж эдүгээгээс урьд мэргэд ба шидтэн алин бээр ч тэнсэлдэн үл чадагч нэгэн мөн бөгөөтөл эдүгээ энэхүү Ра лозавагийн хүчнийг буцааж чадалгүйеэ үхэх болж байнам. Та нугууд ч юун лугаа хариуцах боловч Ра лозава лугаа бүү хариуц. Юун лугаа хүчин тэнсэлдэх боловч Очир аюулагчийн бүтээлчин лүгээ хүчин бүү тэнсэлд. Чадал хэдий их боловч бусдыг бүү басамжлан үйлд” хэмээн зарлиг болоод үхэж одвой. Түүнээс чадамгай шавь нар нь ч элдэв муу шалтгаанаар дараалан нөгчлөө. Тэр мэт нэгэн сарын дотор Ланлавыг нэг зуун нөхөр сэлттэй нь нядалж анхны бурхан Манзушрийн орноо хүргэсэн болой.

	Түүний үест шинэ хуучин тарничны буяны садан бүгдээр ам зохилдож “Ланлав мэтийн их шидтэнийг ч нядлан чадах нь бурхан бүгдээр аугаа хүчний эзэнд авшиг өгсөн нь магад болой. Тийм бус бөгөөс тэр мэтийг хэн чадмуй” хэмээн зүг бүхнээ хүчин ихэтийн яруу алдраар түгээмэл боллоо. Эгэл төрөлхтөний ам хэлэнд ч “Сарны өнгө цагаан нь сарын эхэнд мөн. Эцэг эх бүрэн нь насны эхэнд мөн аж. Пүрэвийн хүчин чадал ганцын төдийхөн мөн аж. Ра лозава хараалын хүү сан мөн байнам” хэмээх үг ч тэр үед гарсан амуй. Нутаг голыг ч Ра гон (Ра-ийн овоо) ба Пүрдүг (Пүрэвийн сүйрэл) хийгээд Памлүн (Хожигдлын гол) хэмээн алдаршсан нь тэр үест тийн нэрийдсэн бөлгөө.

	Түүнээс Ненам Бричим ба Намочэ нугуудад залагдаж номын хүрдэн байгуулсанд хилэнцээ наманчилагчин ба сайтар гарахуйн усумбадыг өчигчид олон боллоо. Хур ихэд орсноор Занбу мөрөн үерлэж тариалан ба айл олныг эвдэхүйеэ шахамдсанаа газрын эзний балин зориулж хаян зохиосноор ус чанагш болоод, эдүгээ ч хорлол үгүй буй бөлгөө.

	Нэгэн сүмд арвай сацан зохиосноо арвай нь гэгээн завсарт олон хоног тогтлоо. Тэнд тарничин ба тойд банди хийгээд егзөр ёгини олонд цогт Очир аюулагчийн авшиг ба увдис соёрхсоноо хот мандлаас солонго олон дахин татаж, эргэн тойрон эрдэнийн цэцэг олон дахин ургасанд бүгдээр гайхамшиг боллоо. Түүний үест ном сонсогч бүгдээр цогт Очир аюулагчийн нүүрийг үзэж туурвилаас хагацсан огторгуй мэтийн утгыг сэтгэлд онон шидийг олжээ.

	Түүнээс Динри, Брин, Брицам, Нангон Жүд гурван, Падүг, Жүндил, Сэтар нугуудад ч залагдаж өөд болсноо сайтар гарахуй усумбад хийгээд бодь сэтгэлийн зан үйлийг өчигчид тэргүүтэн сэтгэшгүй олон болсон бөгөөд авшиг хөтөлбөрт шүтэж шидийг олсон ч урьдынхаас олон боллоо.

	Түүнээс Ладод Чунгар-т өөд болсноо хязгаарлашгүй олон төрөлхтөн уулзахаар хурсанд түүнээ буяны садан Шэйравжун хэмээх нэг түм гаруй ачаа арвай өргөж, номын хүрдийг эргүүлснээ амь таслахуйг тэвчигсэд ба буян амлагсад хязгаарлашгүй болж, өргөлд ч алт оюу, торго магнаг, цэмбэ тэргүүтэн олон бөгөөд сайн морь ч ная төдий хүрэв. Мутарт ирсэн тэдгээр эд таваарыг шүтээн бүтээх ба хуучин сүмийг сэлбэн засах, шинийг байгуулахын уг ямагтад өргөх хийгээд тэр зүгийн хувраг бүхнээ цай түгээл ба гуйранчинд өглөгийг ихэд өгөн зохиов. Тэр буяны саднаар тэргүүлсэн хувь төгөлдөр хорин хүмүүнд цогт Очир аюулагчийн авшиг ба хөтөлбөр соёрхохын үест хумх огторгуйд тогтох хийгээд очир хонхыг огторгуйд тавьснаар өөрөө дуурсах тэргүүтэн рид хувилгааныг үзүүлжээ.

	Түүнээс хөтөлбөр төгсгөх лугаа сац шавь нар нь “амны увдисыг өчмүй” хэмээсэнд Их Ра ийн дуулруун:

	 

	Эдүгээ номыг магад зүрхнээс зохиох аваас 

	Эгүүнийг сэтгэлдээ анхааран авбаас зохимуй 

	Аяа хамаг номын үндсэн хоёр буй болой 

	Аюулт харш шалтгаан бүгдийг орхиж тэвчих ба

	Аливаа зохилдох шалтгааныг бүтээх хоёрт хурму 

	Алимад түүнийг дэлгэрэнгүй ялгаваас энэ мэт болой

	Арилжаа худалдаа, хэрүүл тэмцэл, урин тачаал тэргүүтэн нь 

	Аврал ном бүхний харш шалтгаан тул чанга тэвч

	Асрал энэрэл, сүсэг бишрэл, шуналаас гансрах нугууд нь 

	Ашдын номыг бүтээхийн зохилдох шалтгаан тул бүтээ

	Оносон номыг өөрийн үндэс лүгээ эс хольцуулбаас 

	Олныг амандаа номлохуйяа мэргэн боловч эгэл

	Онцлон бясалгах дүр сайн боловч мэдсэний төдий 

	Орчлонгийн орны далайг түүгээр гэтэлж үл болмуй 

	Мэдсэн ном нь нисванисын ерөндөг болон одвоос 

	Мэдэл сонсол дэмий л олон үгүй нэгэн боловч 

	Мэргэдийн дээд ч тэр мөн болох бөгөөд

	Мэлмий төгөлдөр сайн бясалгагч ч тэр амуй 

	Эхэлж мөнх бус үхлийн есөн амьсгааг4 бясалгаад 

	Эрхэн зуун үсэгт ба мандал залбирлыг талби 

	Энэ нь буяны хоёр чуулганыг хураах мөр

	Эхлэгч зам их чуулганы мөр хэмээх амуй

	Аяа биеийг Бярузана-ийн долоон ном төгөлдөр бээр 

	Аливаа орчлон нирваны уг шалтгааныг сайтар сана 

	Алимад тэр нь бясалгалыг оньсонд барилдуулах арга 

	Ашдын зам барилдлагын мөр хэмээх мөн амуй

	Ухамсарлан чангалалгүй сулхан бясалгагч өөрийн нүүрийг үзэж

	Орших гүйх язгуур (атгаг ургахыг мэдэх) гурав үндсэнээ нэвт шингээд

	Онц хоосон чанар үнэнийг үзэгч ном 

	Олдохуйяа бэрх зам их үзэхүй мөр хэмээмүй

	Боловсрол тониллын зүрхэн болох үүсгэл төгсгөлийн мөрийг 

	Бодийн сэтгэл лүгээ сайтар нөхцүүлэн барилдуулж бясалга 

	Боловсон тэр нь төрөх үгүйг бясалгахын нэмэр

	Бодтой сайн зам бясалгахуйн мөр хэмээх үнэн 

	Үес эцэстээ тэр мэт бясалгасны үр

	Үнэхээр орчлон нирван хоёрын завсрын гараар 

	Үлэмж суурь үл төрөх өөсөөн бүтсэн ялгуусны 

	Үзүүр газрыг барьж түүнээс дээшид суртахуун нь 

	Үгүйн тулд зам үл суртах мөр хэмээмүй

	Олсон ёсон түүнчлэн эдэлсэн егзөр тэр нь

	Орчлон нирван хоёрын өөрийн билиг чанарыг ухаж 

	Ухааны өөрийн нүүрийг илэрхийгээр үзэж мэд

	Онц тодорхой амгалангийн бясалгалын үргэлжлэл тасрал үгүйеэ

	Аливаа үзэгдэхүүн бүгд бурхны хүрдэнд ургаж

	Асар эс арилсан эндүүрлийн солонгийн зураг замхран 

	Ашдын өөрийн тус бүрэн төгсгөл болоод

	Адилтгах зүг үгүй бусдын тус бүтэх болно

	 

	хэмээн зарлиг болсонд буяны саднаар тэргүүлсэн шавь нар өөрийн эрхгүй оюун нь урваж буй бүхий эд таваараа шууд тэвчин чин зорьж бясалгаснаар эндүүрлийн үзэгдэл нь огоот арилж бэлгэ билгийн үзэгдэл ямагт төгөлдөр болсон сайн шидтэн боллоо.

	Бас Чунгар-д цогт очир тийн дарагч (дорж намжом) ба мэйвазэгба5 (мэнгэ давхарласан) хоёр эрдэнийн хумхнаас рашааны угаал өргөн бүхий үзэгдлээ. Пүгчүн-д драгшад Махагал олон нөхөд сэлт бээр бишрэн сөгдөж “Үйлсийг тань бүтээсүгэй” хэмээн тангарагласан ба арван таван дагинас гүн дуун, бүжиг наадмаар тахил өргөлөө. Тэнд Шанбага хэмээх нэгэн тарничин нэгэн догшин Гүрва-ийн хөрөгт равнай өчиж ирснээ лам бээр равнай зохиосноор тэрхүү хөргөөс гэрэл гарах ба цацран хөдөлсөнд тэрээр гайхамшиг төрөөд “Энэ мэтийн эрдэм юунаас гарсан буй” хэмээсэнд “Увдисыг бясалгаснаас гарвай” хэмээн зарлиг болсноо “Увдис хэмээх түүнийг би бээр ч олонтоо бясалгасан бөгөөтөл энэ мэтийн чадал эс гарсны учир юун буй” хэмээсэнд лам Их Ра-ийн зарлигаас “Ганц бясалгахаар үл болмуй. Увдис ба үндэслэл хийгээд лам тэргүүтэн шалгадаг төгөлдөр хэрэгтэй амуй” хэмээн зарлиг болж ийн дуулруун:

	 

	Тэгүүдрэл үгүй гэтэлгэгч Шагжийн шашны эцсийн цагт 

	Түүнийг үйлдэгчид олон боловч бүтээгчин ховор

	Тэр нь дээд номын бэрхээр бус

	Төгс оньсыг нь эс мэдсэнээр уршиглав 

	Эдүгээ бурхны дээдийн сайн номыг үйлдэхэд 

	Энэ мэт оньсон увдисуудыг сайтар баригтун 

	Эрхэн дээд лам ба ядам сахиулсан гурав

	Эрхэм тул тэр гурав шалгадаг төгөлдөр хэрэгтэй 

	Эдгээр гурав нь шалгадаг төгөлдөр мөн аваас 

	Эрхбиш адистид үл гарахуйн эрх үгүй болмуй 

	Эрхэн дээд увдис, зан журам, амсал гурав 

	Эрхэм тул тэр гурав шалгадаг төгөлдөр хэрэгтэй 

	Эдгээр гурав нь шалгадаг төгөлдөр мөн аваас 

	Эрхбиш бясалгал онол үл төрөхийн эрх үгүй 

	Эрхэн дээд сүсэг бишрэл, итгэмж, хичээл гурав 

	Эрхэм тул тэр гурав шалгадаг төгөлдөр хэрэгтэй 

	Эдгээр гурав нь шалгадаг төгөлдөр мөн аваас 

	Эрхбиш дагуулан үл барихын эрх үгүй болно 

	Эрхэн дээд үзэл, бясалгал, явдал гурав

	Эрхэм тул тэр гурав шалгадаг төгөлдөр хэрэгтэй 

	Эдгээр гурав нь шалгадаг төгөлдөр мөн аваас 

	Эрхбиш солонгийн бие үл бүтэхүйн эрх үгүй 

	Эрхэн дээд бодь сэтгэл, ерөөл, үйл гурав

	Эрхэм тул тэр гурав шалгадаг төгөлдөр хэрэгтэй 

	Эдгээр гурав нь шалгадаг төгөлдөр мөн аваас 

	Эрхбиш амьтны тус үл гарахуйн эрх үгүй

	Эдгээр таван хэрэгт өчүүхэн аялгуу энэ нь

	Эгээрч дээдийн номыг зохиогч бүхнээ нэн энхрий амуй 

	 

	хэмээн номловой.

	Бас тэр өгүүлрүүн “Тэдгээр шалгадаг төгөлдөр бус аваас ямар мэтийн гэм ирмүй” хэмээсэнд ийн дуулруун:

	 

	Үндэслэн авсан лам шалгадаг төгөлдөр бус аваас 

	Үтэл сохор бээр сохроо хөтөлсөн лүгээ адил

	Өөр ба бусад хоёул нэгэн хамтаар 

	Үнэхээр муу заяаны халилд унах буй

	Үнэмлэн шүтэх ядам шалгадаг төгөлдөр бус аваас 

	Үхээнц харлигийг ноёнд захирсан лугаа адил

	Үнэн зүтгэж бусад амьтныг аврах байтугай 

	Өөрөө ч хааш одохыг үл мэдмүй

	Даалган сахиулах сахиулсан шалгадаг төгөлдөр бус аваас 

	Дайсан ба хулгайг нөхөрт шүтсэн лүгээ адил

	Дагаж тонилох мөрийг нөхөр болон үйлдэл үгүйеэ 

	Дарлаж насан ба цог баялгийг булаан үйлдмүй 

	Тухайлан авсан үндэслэл шалгадаг төгөлдөр бус аваас 

	Тунгалаг солонгод шунаж итгэмжилсэн лүгээ адил

	Тун даруй үзэхүйд машид үзэсгэлэнтэй боловч 

	Туйлдаа зүрхэн энэ хэмээх юм үгүй буюу

	Бодож сэтгэх увдис шалгадаг төгөлдөр бус аваас

	Буйд газрын зэрэглээнийг усан гэж сэтгэсэн лүгээ адил 

	Буй бүхүй мэт боловч улам чанагшид холдон одмуй 

	Буймдан (?) бясалгавч энэ гарвай хэмээх юу ч үгүй болмуй 

	Анхааран авах санаа шалгадаг төгөлдөр бус аваас

	Аюулт хор лугаа эмийг хольсон лугаа адил 

	Аврал дээдийн ном эм лугаа адил боловч 

	Ашдын муу санааны хороор шамшаан сөнөөмүй

	Эргэцүүлэн зүтгэх хичээнгүй шалгадаг төгөлдөр бус аваас 

	Эглүүдийн модон тээрэм эргүүлэх лүгээ адил

	Эрдэм ном ба ертөнц алинд ч

	Эрхэмлэн шамдах хичээл үгүй аваас үл бүтмүй 

	Охь болгох үзэл шалгадаг төгөлдөр бус аваас 

	Огторгуйг атгаж таслан үйлдэх лүгээ адил 

	Олон бүхнээ түгээмэл их дэлгэрэнгүй түүнд

	Онцолж гэсгээл эдэлснээр бурхан үл болмуй

	Анхааран авах бясалгал шалгадаг төгөлдөр бус аваас 

	Аюулт их өвчний засал буруудсан лугаа адил

	Асар мунхгаар тотгор ба буруу зүгийг

	Ашдын бясалгалд барьснаар дахин хүлэгдмүй 

	Ялгамжаат явдал нь шалгадаг төгөлдөр бус аваас 

	Илт галзууг зоригоор нь талбисан лугаа адил 

	Ямагт цаг хэмжээ, товчоо, оньсыг мэдэл үгүйеэ

	Ишлэн хөөрөлхөг явдлаар шашныг эвдмүй за

	Адгийн зорилго ерөөл шалгадаг төгөлдөр бус аваас 

	Алтаар хивгийг сольж авсан лугаа адил

	Алсдаа бодь бүтээх буян нугууд нь 

	Ангижирч жич няцан орчлонгийн угт одмуй

	Тиймийн тул номыг зохиогч эрэгтэй эмэгтэй нүгүүд 

	Тэдгээрийг сайтар ухаж мэдвээс их оньстой бөлгөө

	 

	хэмээн зарлиг болсноо түүнээс тарничин тэрээр ч машид сүслэхүй болж дагасанд цогт Очир аюулагчийн авшиг ба увдисыг соёрхож даган барьснаар онолыг машид ил болгосон нэгэн гарамгай шидтэн болж маш олон амьтны тусыг үйлдсэний эцэст дамраа дэлдсээр Хажод-д бодьтой ажирсан бөлгөө.

	Түүнээс Ладод-ын Буддар-т өөд болсноо их ноён Дагжал хэмээх нэгэн мориноос унаж үхсэний хүүрийг олон садан нь тойрч уйлан бүхүйд тэнд өөд болж “Юу болсон буй” хэмээн зарлиг болсноо, “Ноён мориноос ташиж үзэв” хэмээсэнд лам Их Ра үхсэнийг сэргээх самадид оршиж гурвантаа адислан зохиосноор анхны үест амьсгалын гүйлт орж хоёрдугаар үест биеийн шарх нь аниад гуравдугаар үест дуртгалыг олж жич сэргэснээ бүгдээр маш гайхамшиг болж өргөлийг уул мэт овоолон, ном өчих ба уулзахаар ирэгчид нутагт үл багтахын төдий гарлаа.

	Түүнээс ноён Дагжал Гарматан-д номын их ширээ бэлтгэж, түүнд лам Их Ра-ийнг залаад гурван үе өргөл үйлдсэний анханд алт нэг зуун найман лан, бүхэл оюу жар, хуй торго нэг түм нүгүүдийг өргөж, хоёрдугаарт сэвэг цай нэгэн мянга, бөсийн зүйл, эмийн зүйл, нөмрөг, хуяг тэргүүтэн нэжгээд нэжгээдийг ч түм хүргэж өргөн, гуравдугаарт огторгуй салхин жигүүрт хэмээх нэгэн мориор тэргүүлсэн эмээл сэлт хоёр зуун сайн морь, нэг зуун хайнаг, нэг зуун луус, нэг зуун хонь нугуудыг өргөж, номын хүрдийг байгуулснаа, тэнд их чуулганд ном номлосноор тойн болох ба нюгнай буюу чухал ахуй (upavAsa. Нэг өдрийн сахил) хийгээд чилэн ахуй (бацаг) үйлдэх ба олон амьтны амийг уучлан талбих хийгээд хилэнцээ наманчилах ба буяныг амлагчид хязгаарлашгүй гарсан бөгөөд загасчин ба анчин олноор ч хилэнцийг тэвчиж, амь хорлохыг больсугай хэмээн хатуу батад тангараглалаа.

	Түүний үест огторгуйгаас сайн болой хэмээх дуун гарсан бөгөөд солонго мэт цэцгийн хур хязгаалшгүй боллоо. Түүнээс номын хүрдийг төгсгөхүй лүгээ сац ноён Дагжал бээр гэрийн хэрэгсэл буй бүхүйгээ шууд тэвчиж хөвгүүн ба эхнэр хийгээд нөхөд лүгээ сэлт номын үүднээ оров. Түүнийг лам бээр ч хувь төгөлдөрт айлдаж гүн мөр Очир аюулагчийн увдис тавьснаар ноёнд махамудра-ийн онол ургаж сайтар гарахуйн сахилыг авснаа Түлшиг Доржёндон хэмээн алдар өглөө. Тэрбээр таван зуу төдий шавийг тэтгээд хожим өөд болохын үест цогцос нь гэрэл солонго болон завхрах нэгэн боллоо. Бусад нь ч сайн бясалгал төрж өөрсдийн толгойг даан чадагч их бясалгагчин болов.

	Түүнээс Ладод-ын Долүн-д номын хүрдэнийг эргүүлэхийн тулд залж тэнд Брог-ийн улс өргөл хүндлэл агуу ихийг үйлдсэнд бодийн сэтгэлийн зан үйлийг зохиож олон төрөлхтөнийг хилэнцээс няцаан буянд удирдав. Орон түүнд араатны аюул их байсанд зарлигийн бичиг соёрхсоноор хойшид үргэлжийн хорлол нь тасрав.

	Жарог Цанд түр нэгэн оршсоноо Гүнригийн бурхны чуулган бүгдийн нүүр үзэгдэж зүүдний байдлаар хэмжээлшгүй муу заяатныг дээш удирдав. Хадан уул хагарсныг занахуйн мутрыг зохиож жич анагаажээ. Дахин Лан оронд өөд болж агснаа замын зуур нь их цас орсонд лам бээр зандали бясалгаснаар хаа өөд болсон тэр газрын цасан ус болон хайлж маш дулаан, хавар цагийн халуун мэт боллоо.

	Түүнээс орондоо хүрвээс урьдын шавь нарууд нь мөргөж, амгаланг нь эрж, эх адаг дунд гурван орны хар шар бүгдээрээ хурж угтан өргөл хүндлэлийг үйлдсэнээр Лан орны Дүддүл Лхахан-ийн шүтээний голд сайн алтаар бүтээсэн Чадагчийн эрхтийн бие гучин хоёр төө нэгэн ба хүмүүний хэмжээт шадар найман хөвгүүний гоо бие, үүдний сахиулсанд очирваань ба дамдины бие сэлтийг бүтээн зохиогоод урлагч ба өргөл өргөгчид тэргүүтнийг ханган үйлдэж шүн тогтоол өргөхүйеэ шахамдсан үест ч өргөх тогтоол, тарниас нь солонго татах тэргүүтэн олон гайхамшиг боллоо. Тэрхүү жилийн дотор сүм, түүний дотоод гадаад бүгдийг хөшиг лавир тэргүүтэн элдэв тахилын эдээр дүүргэн тоолшгүй бие зарлиг сэтгэлийн шүтээн мутарт нь ирж, сүмийн дотор үл багтахын төдий болбой. Түүний равнай зохиохын үест гэрэл солонго ба цэцгийн хур хагас сар болтол үл тасарсан бөгөөд шүтээн бүхнээ ламын сацсан равнай олонтоо наалдаад баярын хуримын үест зүг бүхнээс тоолшгүй олон төрөлхтөн үзэхүй бээр хурж, гурван түмэн чуулган чуулсан боловч хэрүүл тэмцэл ба амгалан бусын зүйл огт гарсан үгүйн тул бүгдээр гайхамшиг боллоо.

	Мянга төдий хувраг хурсанд дандрын аймаг савын номлол сонслыг байгуулж тэдгээрт сар нэжгээд чилэн гурваад ачаа идээний тогтмол түгээл ба цайны түгээл өргөн, дотоод сангаас ерэн хоёр төдий гэрийг тэтгэж, гурван зуу төдий цамд оршигчдод хүнсийг төвөгшөөлгүй түгээж, түүнээс ихэвчлэн тэрхүү хийдэд оршин, номын хүрдийг эргүүллээ. Хамаг өргөлөөр хуучин шүтээнүүдийг сэлбэх, шинийг бүтээн зохиох, Аари-аас Хам хүртэлх тойд тарничны хийдүүдэд цай ба олон бодисын түгээл түгээж их ордод зул ба тус тус тогтсон тааллын их, бага лам нарт элдэв өргөл лүгээ сэлтийг жил дараалан зохиолоо. Зочдын байшин байгуулж, аянчин нугуудад замын хүнс үргэлжид тасрал үгүй өгөх болгон, эд идээнийг ихэд өгөөд орон зүг бүхнээ уулын хориг, мөрний хориг, замын хориг тэргүүтнийг байгуулж хүмүүс ба адгуусан олонд үл айх авралын өглөг өгч зохиосонд нэжгээд хошоод хүмүүс хоригоос өнгөрснөөр гэнэт цуснаар бөөлжин үхсэний тулд хэн ч өнгөрөн үл чадах боллоо.

	Түүний шалтгаанаар орон зүг бүхэнд өвчин тахал, зуд турхан, хямрал тэмцэл тэргүүтэн машид амарлиж, өвс мод, жимс тариалан бүгд урьдаас дэлгэрээд хамаг төрөлхтөн ч ном чилэн явж бүгдээр амгалан жаргалан төгөлдөр боллоо.

	Түүний үест лам Их Ра багш шавь наймын хэртэй агсан бүгдээр туурвилаас хагацсан огторгуй мэтийн утгыг ил болгож цогт Очир аюулагчийн нүүрийг бодтой үзсэн бөгөөд зөн билиг ба рид хувилгаан агуу ихийг олсны тулд амьтны тусыг үйлдэн чадагч ямагт оршиж агсан бөлгөө.

	 


Долоо. Цөөвөр тэргүүтэн зургаан зүйл амьтныг бясалгуулсан ёсон

	 

	Түүнээс их Ра лозавагийн гучин долоон сүүдэр зооглосны үесийн нэгэн шөнийн гэгээн гэрэлд нь хатан Гэмажам биеэ нүцгэлж зургаан ясан чимэг өмсөөд дамар ба хонх дэлдсээр ирж, “Би энэ өглөө Удиянад одох тул замын дашрамд лам лугаа уулзахаар ирэв” хэмээсэнд “Угтагч хүмүүн хэн буй” хэмээсэнд “Энэ мэт буй” хэмээсэнд үзвээс ясан чимэг төгөлдөр хязгаарлашгүй олон хатагтай огторгуйгаар өөд болж агсны дотроос дөрөв нь нэгэн бүхэл торго дэлгэсний дээр хатныг суулгаж зөөлнөөр өргөж явах лугаа сац гэгээн завсар бүгд дуун ба гэрлээр дүүрч өрнө зүгт ажран одлоо. Өглөө нь ламын зарлигаас “Гэмажам энэ өдөр үхэх байнам” хэмээн айлдсанд нэгэн шавь үзэхээр хүрвээс огтхон ч чилээрхэлгүй агснаа “Лам уулзъя хэмээн зарлиг болов” хэмээвээс хатан бээр нэгэн пад хэмээн дуугарснаа зулайгаар нь нэгэн цагаан гэрэл шууд гарсны даруй бие нь ажирч хайлаад, гэрэл ба солонго болж хүүрийн үнс эс үлдэв.

	Түүний зун Цэдэрон-д өглөгийн эзэн хатагтай Дэжидзом хэмээх бээр номын хүрдэн эргүүлүүлэхээр залсанд тэр орны тэнгэр хүмүүс бүгдээрээ хурж хязгаарлашгүй өргөл үйлдсэнээр ном номлосонд бүгдээрийн оюун урваж амь таслахуйг боох ба дүнчүүр мани-ийг амлагсад хязгаарлашгүй олон гарч сайтар гарах усумбадыг өчигчид ч таван зуу төдий гарлаа. Энэ насыг оюунаар тэвчиж ламын хойноос дагасан эр, эм их бясалгалчин зуун хорь төдий гарч өглөгийн эзэн хатагтай ч гэрээ орхиж номыг үйлдлээ.

	Тэдгээрт увдис тавьснаар бүгдээр шидийг оллоо. Сэ багш Содном-Одсэр хэмээх бээр дагина сэндонмаа-ийн шидийг олж хамаг айсхи эмийг боолчлон зарсан түүний хорин шавь лам Ра лозава лугаа уулзахаар ирсэнд лам бээр биеэ галын цогц болгох ба усан болгох хийгээд Ум А Хум цагаан улаан хөх болгох ба бурхны бие хийгээд мутрын бэлгэ болгох рид хувилгааныг үзүүлсэнд тэд нар гайхамшиг төрж “Увдис өчмүй” хэмээсэнд авшиг ба хөтөлбөр тавьснаар бясалгал онол гэнэт ургав.

	Тэд нар өөрийн орноо хүрч Сэ багшид ийн өгүүлэв. “Лам та бээр их гайхамшигтай бөгөөд түүнээс ч лам лозава их адистидтай байнам. Ба бүрэнд бясалгал онолыг гэнэт төрүүлэв” хэмээн өчсөнд Сэ багш хилэгнэж “Тэрээр миний шавьд авшиг өгч ном номлох нь үл зохимуй” хэмээж хараал үйлдлээ. Түүнийг Их Ра сонсож нэгэн шавиар хоёр лан алт өргөхөөр илгээж:

	 

	Олон дээд мэргэд шидтэний эрхт Сэ багш эрдэнэ ээ 

	Омгоо босгол үгүйгээр миний үгийг сонс доо

	Онц лам хэмээх нирваны мөрийг номлогчид мөн 

	Увдис дээдийн ном хэмээгч бусдыг туслахын арга мөн

	Тэдгээрийн үндэснээ тус болбол хэн туславч ялгал үгүй 

	Түүнээ найдангуй атаа зохиох нь сэтгэлийн эндүүрэл мөн байнам

	Төгс эрдэмт лам та чадал ихтэй боловч 

	Тэмдэгтэйеэ би ч ялж төгс Очир аюулагч бөлгөө

	Тэсдэш үгүй надад хүчир хараал байгуулавч ялахуйяа бэрх 

	Тиймийн тулд энэхүү алтыг хүлээн аваад авилга зохио 

	Тэнсэл үгүй их цогт Доржшонну хэмээх тэр

	Түүнчлэн ирсэн бүгдийн үйлс хурсан нь мөн 

	Түүний хараал ч Ра намайг эс дийлсэн бөгөөтөл

	Түүнээс бусад өчүүхэн хараал намайг дийлж яахин чадмуй. 

	Аяа ялж төгс нөгчсөн Очир хэрүга тэр ч

	Асар олон бурхан бүгдийн сэтгэлийн мөн чанар мөн

	Аугаа хүчит түүний хараал ч намайг эс дийлэв

	Ай тиймийн тул надад хараал үл үйлдэхүйг өчмүй

	 

	хэмээсэн бичгийг хүргүүлсэнд Сэ багш урьдаас ч нэн үл баясахуй болж “Тэрээр намайг ихэд басамжилсан тул эдүгээ гурван хоногт алмуй үзэгтүн” хэмээв.

	Тэндээс тэр шавь алтаа аван жич буцваас Их Ра-ийн зарлигаас “Түүнээ өчлөгө өргөхөд эс сонсвоос хожим ч бүрлэхүй буй” хэмээн зарлиг боллоо. Түүнээс таван хоног болсны шөнө Их Ра-ийн оршиж агсан газраа их заль хувилгаан гарч, үдэш хамаг бишази-ийн дагинас аюумшигт дүрс үзүүлэн ирсэнд лам Их Ра сахиусан хүрдийг бясалгаснаар сүйтгэн эс чадаад буцаж одлоо.

	Шөнө дөл хамаг ертөнцийн дагинас ирсэнд сахиусан хүрдэн бясалгаснаар бас урьд мэт буцлаа. Хар шард дагина Сэндонмаа бээр олон бэлгэ билгийн дагинасаар хүрээлүүлж харж тэсдэшгүй заль хувилгааныг үзүүлэн ирсэнд лам бээр цогт Очир аюулагчид хувилж Пэм хэмээх дуун дуурссанаар тэдгээр дагинас бүгд хөшиж үхэдхийн унаад жич сэргэж Их Ра-д мөргөл ба эргэлийг үйлдэж “Боол тань болсугай” хэмээн ам авлаа. Манагаар болоход Сэ багш гэдэсний эвэршээлээр чилж нөхцсөн бүхийд дагинас нь “Өөрт эрлэг болон буцжээ” хэмээн зарлиг болсон бөлгөө. Түүнээс түүний шавь нар ч Их Ра-ийн нөхөр харлигт хуржээ.

	Түүнээс Ра багш шавь нугуудыг дээд Голүн, Дүм, Жанлүн нугуудад тус тусын тэнгэр хүмүүний аймгууд залснаар өөд болсонд хүндлэл ба сайн өргөлийг өргөж ном номлуулсанд тэдгээр төрөлхтөн бүхнийг хилэнцээс няцааж, буянд байгуулан хамаг хуврагийг ариун санваарт байгууллаа. Авшиг хөтөлбөр соёрхсоноор бясалгал онолын туйлд хүрсэн эр, эм шавь Голүн- ээс зуун найм, Дүм-ээс ерэн нэг, Жанлүн-ээс зуун хорин нэг гарчээ. Жанлүн-д оршиж бүхийн үест нь хонины сүргийг чоно хөнөөж үйлдсэнд лам бээр өөд болж “Чи бээр амьтнаа хорлол хөнөөл үйлдэл үгүй энд ирэгтүн. Би бээр нэгэн бясалгал талбисугай” хэмээн зарлиг болсонд тэрхүү чоно сүүлээ шарвалзуулж ламын биеийн өмнө ирсэнд мутраар илбэн зохиоход зургаан язгуурын орныг арилгах увдисыг талбиснаар бясалгаж өнө удаан болов. Хожим тэрхүү чоно ламыг хаана өөд боловч хойноос нь дагах бөгөөд бусдад хорлол үл хүргэн ламыг бясалгал зохиохын үест түүнийг дуурайх нэгэн боллоо. Тэр мэтийн гэрийн шувуу олонд ч бясалгал талбилаа.

	Түүнээс Набо Шобраг-т залагдаж тэнд өөд болсноо тэр орны хамаг тэнгэр хүмүүс өргөл хүндлэлээр тахиж, хоёр зуун энхрий хөвгүүн нэгэн өдрийн дотор сайтар гарахуйн сахил аван, эр эм төрөлхтөн бүгдээрийг ч буянд ч байгууллаа. Шүтээн магадлашгүй шавь ч гурван зуу төдий ирснээ, увдис соёрхсоноор тэгш агуулал даган олохуйг барилдуулсан сайн бясалгал төрлөө. Тэдгээрийн үес бүхэнд солонго ба цэцгийн хур тэргүүтэн гайхамшгийн бэлгэс үргэлжид гарсан амуй. Цодод Жагар-т оршин бүхүйн үест сэнгэда (арслангийн хүрхрэл) ба миёоба-ийн (үл хөдлөгч) нүүрийг үзэж чөтгөр мангас олныг тангарагтаа орууллаа.

	Түүнээс дараалан Браг гол, Брам гол, Намо гол тэргүүтнээ өөд болсны үест хамаг төрөлхтөн сөгдөж өргөсөн эд нь урьдынхаас их бөгөөс амь таслахуйг тэвчих ба мани тэргүүтэн уншлага буяны барилдлага үйлдэхүйн ам авагсад хязгаарлашгүй олон болж сайтар гарах усумбадыг бүтээгчид ч олон боллоо.

	Браг голд зуу гаруй шавьд авшиг соёрхсон үест гэнэт луугийн дуу мэт дуурсаж ламын бие бутран тархсаны дотроос олон бурхны бие ба үсэг огторгуйгаар гүйлдэн явах рид хувилгааныг үзүүлснээр бүгдээрийн үзэгдлийг үнэнд баримтлахуй нь эвдэрч илбэ мэтийн самадийг олохуйяа лугаа сац жич биеийн хэсгүүд янагш хурж лам гэнэт болсноор бүгдээр их гайхамшиг болов. Брам голд хоёр зуун шавийг нэгэн зэргээр гэтэлгэн зохиосноо түүний үест их хүмүүн Лхагаа хэмээх бээр захиа увдис нэгнийг соёрхох хэрэгтэй хэмээсэнд ийн дуулруун:

	 

	Хэтэрхий эрдэм бүхэн түүнээс гарах болой язгууртны хөвгүүнээ

	Энэхүү цөвийн цагт тустай үгсийг өгүүлэгчид ховор

	Эдүгээ түүнийг сонсон үйлдэгчид түүнээс нэн ховор байнам

	Энэ мэт боловч лам миний хэлийг сонсох аваас 

	Эдгээр зүрхний үгсийг мартал үгүй сэтгэлдээ агуул

	Бодтой хүмүүний ном хэмээх орчлонгийн чулуун чагтага мөн 

	Богино энэ насны үзэгдэл зүүд илбэ лүгээ адил

	Бурхны ном хэмээх нь хэрэгтийн чухал үзүүр мөн 

	Бодийг олж ашид жаргахыг хүсвээс номд хичээ 

	Муу орноос муу явдал яригтаа халдмуй

	Маш аглаг уулын дотор сууж буяны барилдлагыг зохио 

	Маш олон атгаг нь тотгор гарахуйн уг мөн

	Муу сайны сэжиг эгээрлийг ихэтгэл үгүй шулуун тавь 

	Аливаа нөхрийг шүтвээс үг өдөхийн орон мөн

	Алимад муу хүмүүнээ нөхөрлөж бүү шүт, аргалан тэвч 

	Аж үйлдвэр олон нь гай гасланг удирдагч мөн 

	Алгасаж яаран бүү тэвд сайтар шинжил

	Хэлний өгүүлэл олон нь дайсны даллага мөн тул 

	Хэрэг үгүй чалчааг олон өгүүлэл үгүйеэ уншлага унш 

	Хэлээ түүнчлэн үйлдвээс энд амарч, хойтдоо жаргаму

	 

	хэмээн зарлиг болсонд ламын адистидаар түүний үзэгдэл урваж гэрийг тэвчээд ламын хойноос дагасанд авшиг ба увдис соёрхсоноор шидийг олж олон амьтныг туслан чадах нэгэн боллоо.

	Намо голд эр эм гурван зуу төдий шавь нарт авшиг ба хөтөлбөр соёрхсон үест хот мандлаас наран сарны гэрэл сацрах ба авшгийн эдүүд олон болж арвидах тэргүүтний рид хувилгааныг үзүүлснээр тэнд хурагсдын атгаг хоосон чанарын агаараа шингэж сайн самади төрлөө.

	Түүний үест “Сансан Лхабраг-т сан гаргагч Ригзэнчэнбо хэмээх сангийн бүтээл зохион оршиж агсан лугаа уулзсугай” хэмээн таалж шүтэн барилдлагыг шинжлэхийн тулд самадийн галын гэрлийг сацруулснаа сан гаргагчийн сэтгэлд “Тангаргийн бугийн заль хувилгаан болов уу” хэмээн сэжиглэж нэрвэх тарнийг урин зохиосон түүгээр тэрхүү гал чанагш одлоо. Түүнээс хэдий хоносны сүүлд Ра лозава багш шавь нугууд их хүчин чадал цог учрал сэлт өөд болж, алт, оюу, морь, хуяг тэргүүтнээр зуун өргөл өргөн зохиогоод гурван хоног болтол номын зарлигийг олонтоо өгүүлэлдэж түүнээс “Рид хувилгааны хүчийг тэнсэлдсүгэй” хэмээн таалснаар сан гаргагч бээр төдий Догшин очир (rdo rje drag po) нэгэнд хувилан есөн зарлигийн бурхны чуулганыг биедээ төгсгөсөн гайхамшгийг үзүүлвэй. Лам бээр маш хэтэрхий гурван мянган ертөнцийн орон бүгд биед нь төгссөн бөгөөд биеэр хамаг ертөнцийн орноо түгээмэл болсон боловч бие их болж, ертөнцийн орон өчүүхэн болсон бусын үзэж ханашгүй Манзушрийн биеийг толины доторх дүрс мэт үзүүлсэнд түүнээ сан гаргагч гайхамшиг төрж, “Авшиг ба увдис өчмүй” хэмээн зарлиг болсонд ламын зарлигаас “Эрт намайг шүтэн барилдлага шинжлэхүйн үест эс сэжиглэсэн бөгөөс эдүгээ авшиг өргөж болох мөн. Түүнээ муу атгаг төрснөөр шүтэн барилдлага өчүүхэн буурав. Тийм боловч над лугаа учирсаны үгийг хэнд ч өгүүлэл үгүйеэ нууж залбирал тавьбаас хойд төрөлдөө миний ном лугаа уулзах байнам” хэмээн зарлиг болсонд түүнээ сан гаргагч сүсгийг олж лам Их Ра багш шавьд өргөл хүндлэлийг ихэд зохион энэ бие насандаа гурван хоногоос илүү эс уулзсан боловч эцэг лүгээ хөвгүүн уулзсан мэт боллоо.

	Түүнээс Их Ра багш шавь нугуудыг Монголоос залахаар ирж дагаснаа Гүлан тэргүүтэн алтны уурхай нугуудаар дамжиж умард өөд боллоо. Замын зуурт нь ч сайтар гарах усумбадыг өчих хүмүүс ба авшиг өгч тонилсон шавь нар хийгээд хилэнцийг тэвчиж буяныг бүтээхүйн тангараг өргөгсөд хязгаарлашгүй боллоо. Дараагаар Дэнрү, Нүрү, Арү, Согрү тэргүүтний тус тусын аймгууд залж умрын эх адаг дунд гурван орон бүхнээ өөд боллоо. Номын хүрдийг эргүүлснээр бүгдээр сүсгийг олж энэ насыг оюунаар тэвчсэн шавь орон тус тусаас адаглаваас хоёр зуу гарч, гэцэл гэлэн бологчид дөрвөн зуу ба таван зуу тасралгүй гарлаа. Эр, эм хар хүмүүс ч дүнчүүр мани, амийг уучлах, амь худалдан авах, мөргөл эргэл хийх, сайн зарлигийг бичих унших тэргүүтэн буяныг бүтээхийн тангаргийг эс өргөгч ганцхан ч үгүй болж морь, хуяг, эд, хонь, давс, унгирал (ноос), алт тэргүүтний зуун өргөлийг олонтоо өргөсөн агаад тэр даруйд тэр зүгийн хувраг ба лам тэргүүтэнд өргөл хүндлэл хийгээд [image: Image]эвдэрсэн сүмийг сэлбэлээ. Бие зарлиг шүтээний шүтээнээ зул, жанч, тэргүүтний угт өгөн зохиолоо. Хямарсан нугуудыг зуучлах зохиож эвсүүлэн уул ба мөрөн хийгээд замд хориг тэргүүтнийг зохиож бүгдээрийг амгаланд байгууллаа.

	Цөөвөр тэргүүтэн зургаан зүйл амьтныг бясалгуулсан ёсон

	Хорда6-д оршин бүхүй үест нь монгол Зитожал хэмээх нэгэн бээр үхсэний хайлах зан үйлийг зохиож, сүнсийг авчрахын үест нь наснаас нөгчсөн тэрээр амьд бүхүйн байдал ямарчлан бодьтой ирээд бүлийн хүмүүстээ “Та нар миний хойдын номыг ламд айлтгасан нь машид ачтай болов. Тийн эс үйлдсэн аваас би муу заяанаа унасан буй” хэмээгээд зам заахуйн үест ламын зүрхнээс нэгэн гэрэл гарч дээд зүгийн ертөнцийн орон бүгдийг төрвөлгүй нэвтрэн одов. Хоромхноо Манзушрийн орон алаглаж эрээлэн илт болсонд түүний сүнсийг юүлснээ урьдын тэрхүү нэгэн дүрсээс сүнс нь цагаан Хум-ын байдлаар одны сум тасрах мэт одож Манзушрийн зүрхнээ шингээд эцэст орон тэр ч завхарснаар бүгдээр гайхамшиг төрөн түүгээр шалтгаан болгож номыг өчигчин нутагт үл багтах мэт хураад, өргөлийг уул овоо мэт овооллоо.

	Монгол Ринчин эцэг эх юүгээ хойдын номыг өчсөнөө “Түүнд хайлах зан үйл хэрэг үгүй. Сугавадид төрөөд Авидын гэгээнээс ном сонсож байнам” хэмээн зарлиг болсонд тэр өгүүлрүүн “Үйлийн үр хуурмаг үгүй хэмээхүй нь үнэн ажгуу. Бидний эцэг эх тэр ч умрын нутагт хүчир буянтайд алдаршсан мөн, өчүүхэн хилэнцийг ч машид цээрлэж агсны тулд түүний тус эрдэм мөн аж” хэмээгээд баясан одлоо.

	Нэгэн гөрөөчнийг “Тамд оджээ” хэмээн зарлиг болж орны удирдал (сүнс хөтлөх) зохиосноо хувцсаас нь гэрэл мэлмэлзэн гарснаар “Эдүгээ гэм үгүй тамаас тонилов” хэмээн зарлиг болов. Тэр тэргүүтэн лүгээ гайхамшгийн зохиол хязгаалшгүй амуй. Уйгур-т Чингэр ноён бээр тэнсэж,

	— Миний гэрт бүхий нэгэн өвчтэй хүмүүн эдгээх буюу үгүй буюу хэмээсэнд лам Ра лозава бээр,

	— Чиний гэрт өвчтэй хүмүүн үгүй атал намайг тэнсэж байнам хэмээн зарлиг болсноо тэрээр анхан аюун жийргэмших нэгэн болж түүний сүүлд эргэцүүлэн бодсоноор “Миний гэрт өвчтөн үгүйг урьдаас мэдсэн байж болно. Эдүгээ хэн ч үл мэдэх нэгнийг асуух хэрэгтэй” хэмээж,

	— Надад ялангуйт үлэмж ямар мэт эд бүхийг айлд аа хэмээсэнд лам бээр,

	— Чиний хуурцгийн дотор усанд хөвөх бөгөөтөл нүх үгүй нэгэн оюу буй. Тэр нь Дүгү-ийн орноос гарсан ялангуйт үлэмж эд мөн хэмээн зарлиг болсонд түүнээс тэрээр ихэд гайхан “Миний энэ оюуг бусад хүмүүн ч байтугай биеийн хань нөхөр ч эс мэдсэн амуй. Лам бодтой бурхан бөгөөтөл би бээр сорин тэнссэнээ илтгэн наманчилмуй”

	 

	хэмээн өлмийг нь зулайдаа авсан бөлгөө. Түүнээс тэрээр гурван сар болтол хүндлэл ба сайн өргөлийг үйлдэж “Увдис өчмүй” хэмээсэнд ер удирдах утгын олон ном хийгээд ялангуяа цогт Очир аюулагчийн егүүтгэл ба зургаан зүйлийн орныг арилгах увдис соёрхсоноор хожим үхэхүйн цагт цогцос нь солонго болон одсон бөлгөө.

	 


Найм. Их догшин Танлха-д гүн мөр цогт Очир аюулагчийн номын аймгийг соёрхсон ёс

	 

	Түүнээс эх адаг дунд гурван Дам-д үйлсээр тэтгэн судар тарнийн номыг ихэд номлож, олон төрөлхтнийг боловсрол тонилолд байгуулан зохиолоо. Эр эм төрөлхтний чуулган тэдгээрээс ч зарим нь энэ насаа оюунаар тэвчин бясалгаж, зарим нь сайтар гарч усумбад болон, зарим нь мөргөл ба эргэлийг үйлдэж, зарим нь амийг тэвчих ба буян үйлдэхийн тангаргийг өргөлөө. Тэдгээрийн өргөсөн алт ба морь хуяг хийгээд эд таваарын чуулганаар ямагт сайныг үйлдлээ. Танлха цастын ойр морилохын цагт Танлха нөхөр сэлт угтан ирж “Миний орд харшид өөд болохыг өчмүй” хэмээв. Зөвшөөрсөнд тэрээр удирдаж гагц агшинд Ганри-ийн дэргэд хүрвээс тэрхүү уулнаа нэгэн үүд агсны дотор орсонд уулын доторх хөндийд бамбайн үе зэрэг мэтийн олон үе зэрэг агснаар дээш авирч өөд болбоос бүгдээрийн дээр бадарсан таван зүйл эрдэнийн үүдний гоёмсог асар төгөлдөр, алтан хайс ба саравч төгөлдөр, ёроолд рашааны далай үйлзсэн бөгөөд хажууд таван өнгийн солонго үймэлзэн, оройд сайн үүлнээс зөөлөн хур сэр сэр буусан, хязгаараар элдэв цэцэг дэлгэрсэн, цэцэглэгийн тивээр хүрээлсэн, эн турш нь агуу их бөгөөд байдал хэмжээлшгүй гурван давхар цагаан болрын орд харш нэгэн агсны дотор залж эрдэнийн ширээ бэлтгэн, амт шимт төгөлдөр идээгээр өргөн хүндэлж увдис өчсөнд тэнд гурав хоног оршиж Танлха-д гүн мөр Очир аюулагчийн номын аймгуудыг соёрхсон бөлгөө.

	Түүний үест Танлха бээр ламд “Мөр үүнийг анхааран авахын үест гэм ба эрдэм ямар мэт гармуй. Тотгорыг арилгах ба дэгжлэг нэмрийг ямар мэт үйлдмүй” хэмээн өчсөний хариуд дуулал үүнийг номлоруун:

	 

	Үлэмж Мармэзад бээр зарлиг болсон мэт 

	Үнэхээр таван зууны цаг үүнээ огоот алдаршсан 

	Үтэл хүмүүний дүрс төгөлдөр зөөлөн цогт очир 

	Үндсэний дээд ламын өлмийд сөгдмүй би 

	Чадамгай мөр үүнийг бясалгахуйд дөрвөн ёга ба 

	Чанд таван мөр бүхүйн дөрвөн ёга нь

	Чин зориг ба туурвил сацрал үгүй хийгээд 

	Чанар нэгэнт ба оюунаас нөгчсөн дөрвөн

	Авирах таван мөр минь чуулганы ба барилдлагын мөр 

	Алдарт үзэхийн ба бясалгахын ба үл сурахын таван мөр бөгөөд

	Анх чин зорихуй ёга хэмээхүйн үест нь 

	Анхандаа энэхүү сэтгэл усан мөрөн лүгээ адил

	Асар атгаг сацарч ихэвчлэн тогтож үл орших аму 

	Завсар дунд аваас Ганга мөрөн лугаа адил 

	Заримдаа сацарч ихэвчлэн тогтож үл орших амуй 

	Завдалт адагтаа Ганга мөрөн лугаа адил

	Зальхай атгагийн үргэлжлэл тасарч өнө удаан оршмуй 

	Аяа хоёрдугаар туурвил үгүй ёгийн үест

	Агуу уужим бясалгал ба онол байдал гурван буй 

	Алимад сэтгэл төрөх, эвдрэх, орших гурваас 

	Ангижирсны тул хамаг юмыг туурвил үгүйд

	Арга засваргүйгээр мэдвээс мэдэл мөн 

	Анзаарах юм бүгдийг хоосонд одов уу хэмээж

	Асар үзэгдэл ба сэтгэл хийгээд сэтгэлийн чанарыг 

	Агуу номын биед мэдвээс онол мөн

	Алин гуравдугаар нэгэн амтат ёгийн цагт 

	Адаг ба дунд хийгээд их гурван бүхүйн

	Анх өчүүхний цагт бие үзэгдэл сэтгэл гурвыг 

	Аливаа нэгнээ ялгал үгүй сэтгэлд мэдэж 

	Алдарч заримдаа зууралдаж эгэлд үзмүй

	Алмай баримтлагдахуун баримтлагчийн үзэгдэл өчүүхэн ургах амуй

	Түүнээс дундахын цагт баримтлагдахуун баримтлахын үндсийг тасалж

	Тэдгээр бие үзэгдэл сэтгэл гурвыг хослуулж ономуй 

	Тийм боловч алгасахуй ба эс алгасахуйгаар

	Тэмдэг баримтлахуйн хоёр үзэгдэл түргэн зуур ургамуй 

	Үес дөрөвдүгээр оюунаас нөгчсөн ёгийн цагт

	Үйлдвэр хичээлийн хоёр үзэгдэл бүхэн сайтар арилж 

	Өөсөөн бүтсэн өөрийн газрыг тоогоор барин

	Үтэл өдөр шөнө тодорхой гэрэл ургаж 

	Үнэхээр илбэ мэт өөрийн газарт тонилмуй 

	Аяа таван мөрийн зэрэг энэ мэт болой

	Анх өчүүхэн чин зорихуй чуулганы мөр мөн

	Алимад дундахыг нь барилдлагын мөр илч хэмээмүй 

	Асар их нь барилдлагын мөр хүлцэнгүй мөн

	Алгасал төрвөлгүй нь үзэхүй мөр мөн 

	Ахуй нэгэн чанарт нь бясалгахуй мөр мөн 

	Анхаарал үгүй нь үл суртахуй мөр бөлгөө

	Үйлдвэр түүний тотгорын хаалтыг энэ мэт үйлд 

	Үзэхүй мөрийн үест найман ном ирмүй

	Үймүүлэгч тотгорын хаалтад энэ насны гансралыг бясалга 

	Үлэмж барилдлагын мөрийн чанад хоосны шунал ирмүй 

	Үгүйрүүлэгч тотгорын хаалт уг үндсийг сайтар тасал 

	Үлэмжхэн үзэхүй мөрийн үест сэжиг ирмүй

	Үхшрүүлэгч тотгорын хаалт судар тарни, шастирыг үз

	Өндөр бясалгахуй мөрийн цагт тамир суларч ирмү 

	Үхээнц тотгорын хаалт бөх зүрх хичээлийг үйлд

	Үл бясалгах үест үл хайхрах ирмүй

	Үтэл тотгорын хаалт алгасалгүйеэ бусдад тусал 

	Үнэхээр тэр нь тотгорыг хаах зэрэг бөлгөө

	Аяа нэмэр дэгжлэг үйлдэх ёсон энэ мэт болой 

	Анх чин зорихуй ёгийн үест нь

	Анхаарах бясалгалын нэмэр түүнийг бясалгалаар гарга 

	Ахмад хоёрдугаар туурвил үгүй ёгийн үест

	Агуу уужим онолын бясалгал түүнийг бясалгалаар гарга 

	Аймаг гуравдугаар нэгэн чанарт ёгийн үест

	Алдарт онолын нэмэр түүнийг онолоор гарга 

	Агуу уудам дөрөвдүгээр бясалгалгүй ёгийн үест 

	Аливаа үйлдвэрийг бусдын тусад үйлдэж гарга 

	Ай тэр мэтийг анхааран авч чадах болбоос 

	Арван газрыг дараалан зөрчил үгүй зэрэг төгсмүй

	Амгалан тодорхой бясалгалд баясгалан төрөх тул 

	Анхдугаар машид бясалгахуй газрыг төгсөх амуй

	Худал бясалгахын тэвчигдэхүүн нисванисаас хагацах тул 

	Хоёрдугаар хиргүй газрыг төгсөх амуй

	Гол сэтгэлийн самадийн гэрэл тодорхой болох тул 

	Гуравдугаар гэрэл үйлдэгч газрыг төгсч үйлдэх амуй 

	Таслан арилгахуйяа бэрх атгагийн авьяасыг арилгах тул 

	Тавдугаар маш арилгахуйяа бэрхийн газрыг төгсгөх амуй 

	Жирвэлзэгч туурвил үгүй онол их болох тул

	Зургадугаар ил болсон газрыг төгсч үйлдэх амуй 

	Догшин сэтгэгч оюунаас хол одох тул

	Долдугаар хол одох газрыг төгсөх аму

	Насад баримтлагдахуун баримтлагч үл хөдлөх болох тул 

	Наймдугаар машид үл хөдлөх газрыг төгсөх амуй 

	Ертөнцийн сайн эрдэм бүхэн төгөлдөр болохын тулд 

	Есдүгээр сайн оюуны газрыг төгсөх амуй

	Атгаг үгүйн агаараас номын хур буулгах тул 

	Аравдугаар номын үүлний газрыг төгсөх амуй

	Тодорхой хоосон баримт үгүй үүсгэлийн зэргийг үзүүлэн

	Тунгалаг дүрс бие бэлгэ ба найраг төгсч

	Тодотгогч төгсгөлийн зэрэг судал дусал хийг гүйцэн 

	Тоолсон номын бие тааллын үзүүрт хүрч

	Тэр мэт нэгэн нас нэгэн биед

	Түүнчлэн ирсний дөрвөн биеийн хутгийг олох болмуй

	 

	хэмээн зарлиг болсонд Танлха нөхөр сэлт баясан биширч мөргөл ба эргэлийг олонтоо үйлдлээ.

	Түүнээс ч лам жич буцаж өөд болох лугаа сац Танлха бээр өргөлд долоон шян дүүрэн алт ба тэнгэрийн хүлэг галуу зуу, усны хөх морь гурван зуу ба тэнгэрийн алаг үнээ мянга, лусын бор хонь түмийг өргөж шавь нарын аху газрыг хүртэл үдээд чанагш буцжээ.

	Түүнээс “Ламд хүмүүний эдээс давсан олон эд байнам” хэмээн зар түгээснээр олон дээрэмчин ирж ламын юмыг аваачсанд сэтгэлийн хөвгүүн Ра Чойрав нь Танлха-д “Чиний газраас ирсэн ламын юмыг алдсаны тул та бээр хань нөхөр болох үгүй юу” хэмээн зарлиг болсонд тэдгээр дээрэмчин нүгүүд тэр шөнө боомоор үхэж ламын юм янагш үлдсэнээ ламд өчвөөс Их Ра-ийн зарлигаас “Өчүүхэн төдий өөрийн тусад тэр мэтийн үйл үйлдэж үл болмуй. Тийм болсон аваас би бээр сэргээвээс болно” хэмээн зарлиг болж үхэгсдийн биед ухаан оруулж жич сэргээсэнд тэдгээрийн дээрэмчин бүгдээр сүсгийг олж Их Ра-ийн шавь болоод хожим тус тус бүтээлийг чин зорьж үйлдсэнээр бүгдээр шидийг олж амьтнаа туслан чадах болов хэмээмүй.

	Түүнээс Баарон хүртэлх хамаг оронд өөд болж амьтны тусыг агуу ихэд зохиолоо. Баарон-д оршин бүхүйн үестээ тэр орны эр эм, хар шар нугууд ба Жалрон-аас ирсэн олон шавьд нэгэн хамт авшиг хийгээд хөтөлбөр соёрхсон үест ламын бие таван өнгийн гэрэл солонго болоод гэрлийн дундаас ясан чимэгтэй бөгөөд могойн сугавчлуур зүүсэн сүр жавхлан нь наран мэт бадарсан бөгөөд харавтар хөх өнгөтэй таван егзөр гарч тэдгээр авшиг өгөөд эцэст нэгэн нэгнээ шингэсний сүүлд огторгуйд завхаад “Хамаг юмны ахуй ёсон энэ мэт бөлгөө” хэмээх дуун дуурссанаар тэнд хурагсад үзэгдэл бүгдийг дохионд мэдэж нэгэн хамт төрсөн бясалгал үндэснээ нь ургалаа.

	Түүнчлэн олон хонь ба мууранд бясалгал өглөө. Оршиж агсан хурга хонины сүрэгт ч тэр мэт зохиосноор эх хөвгүүн зургаан зуун хонь бясалгалыг олж ганц хонь бясалгалыг эс олсноо, “Энэ хэрхсэнээр энэ мэт болов” хэмээн өчвөөс “Энэ нь урьд лам лугаа тангараг ихэд эвдэрсэн нэгэн мөн. Хүмүүн мөн аваас тангаргийг сэргээх арга хийж болох асан ч адгуус болсны тул мэдэхгүй байнам. Тийм боловч түүний махыг хуврагт өргөж өөхөөр нь зул өргөн ясаар нь сац үйлдэж тэр мэт үйлдвээс хойд насандаа хүмүүний биеийг олж ном үйлдэх хувь лугаа төгөлдөр болмуй” хэмээн зарлиг боллоо.

	Түүний үест буяны садан Ёндондагба хэмээх нэгэн тэмцэлдэхээр ирж “Бясалгал тавигдахуунд чөлөө учралт бие шүтээнийг олсон хэрэгтэй. Адгуус нь чөлөө үгүй орон мөн тул бясалгал төрөх нь огт үгүй. Чиний тэр худал амуй” хэмээсэнд лам Их Ра-ийн зарлигаас “Ерөнхийдөө тэр мэт мөн боловч өвөрмөцөд магадлашгүй болой. Тийм бус аваас

	«Чакрасамварын үндсэн дандар»-аас “Очирт багш чадал төгөлдөр аваас авшгийн бэлгэ билиг чулуунаа ч оршиж болмуй” хэмээн номлосны тул тэр нь үүнтэй адил амуй” хэмээсэнд зарлигийг итгэмжилж шавь нь болсны сүүлд увдис соёрхож бясалгуулснаар шидийг оллоо.

	Дамлүн-д өөд болж чуулганыг агуу ихэд тэтгэснээ эд таваарын өргөл олныг уул мэт овооллоо. Тэнд авшиг хөтөлбөр зохиосны үест ламын биеийн намба нь цэцгийн цогцсын байдалтай бөгөөд түүнээс нэвчин рашааны үргэлжлэл урссанаас хийн уувч долоон хоногийн өлсөхүй ундаасахын зовлонг арилгах, цэцгээс нь таван өнгийн солонго дээш сацарсан, үзсэнээр тодорхой гэрлийн самади ургах, ёроолоос нь гал бадарсны завсраас усны үргэлжлэл гарсан тэр мэтийн гайхамшгийг үзүүлжээ.

	Түүнээс жич Ненам-д ажирснаар тэрхүү нутгийн тэнгэр лус ба хүмүүн бүгд угтаж суух хийдэд залсанд суурин ба гийчин шавь хар шар, эр эм ихэд хурсан нугуудад авшиг хөтөлбөр увдисын их сангийн үүдийг нээж сэтгэл үндсийг нь боловсрол тонилолд хүргэсэн нь урьдаас ч олон боллоо.

	Орон түүнээ Гүнсигжалбуу7-ийн орны байдлыг үзэж түүний номлол шастир ч зохиосон амуй. Умрын муу дуут тивд ажирч урьд төрлийн нэгэн шавь тэнд төрснийг боловсрол тонилолд байгуулсан байнам. Түүнээс нэгэн шөнийн үест дагина Сэндонмаа өөд болон ирж “Их хүчит таны туслах амьтад Зан-д буйн тулд тэнд ажран зохио” хэмээгээд өрнө зүгийн огторгуйгаар нисэн ажрахуйг бүгдээрээ үзэв.

	Түүнээс Их Ра найман зуун боол шавь нарын хамт Зан-ийн зүгт өөд болохуйг таалж явсанд худалдааны хурал Динма- ийн хүмүүс залж хүндлэл ба өргөлийг ихэд үйлдэн сайтар гарахуй усумбадыг үйлдэгчид ба авшиг хөтөлбөр увдисыг өчигчид хязгаарлашгүй гарснаа бүгдээрт сайн бясалгал төржээ. Ялангуяа тэр оронд эрдмээр их болсон увш Дарма-Од ба Брин багш Шагж-иш, Чүнбо-Од гуравт авшиг ба увдис соёрхсоноор онохуй гэтлэхүй цаг сацуу болон одоод түүний ачлалд далан хар харагчин үнээ, цагаан гэр наян мянга дөрөв* сэлтийг өргөж тэндээс хоосон нутаг ямагтыг хэсэж бүтээлд шамдсанаар цогт Очир аюулагчийн нүүрийг үзэн аугаа хүчийг зүггүй их олж олон амьтны тусыг үйлдэн чадагч болоод эцэстээ солонгийн биет болон одвой хэмээмүй.

	Түүнээс Чүдүй-д өөд болсноо тоолшгүй олон хар шар хүмүүс хурж далай мэт гүн өргөл хүндлэлээр тахисанд үзэх, сонсох, дурдах хүрэлцэхүйгээр тэдгээр амьтдын тусыг зохион, хямрал, тэмцэл нүгүүдийг захиа ба зуучлахуйгаар эвсүүлсэнд тэндэх бүгдээр тахилын орон болжээ. Тарничин Доржбал хэмээгч бээр тэнсэхийн тулд аянга буулгасныг лам бээр занахуй мутрын үзүүр төдийхнөөр авч бус зүгт орхисноо тэрбээр маш гайхамшиг төрж наманчилал өргөхөөр ирж эмээл хазаараар чимсэн нэгэн морь ба таван зуун ачаа арвайг өргөн хүлцэл өчсөнөө түүний үест лам Их Ра бээр түүний зулайд мутраа талбиж энэхүү дууныг номлоруун:

	 

	Аврал гурван цагийн бурхад хүмүүний дүрсийг барьсан 

	Ачитын манлай Еранба-д бишрэхүйгээр сөгдмүй

	Атгаг сэжиг төгөлдөр энэ мэт амьтдад

	Арилгасан нирваны дээд сайн мөрийг бариулан адистидла 

	Гажуу миний нүүрийг чи бээр таних буюу үгүй юу

	Гайхаж миний нүүрийг чи эс таних аваас 

	Гайхалт би нь Дорждагба мөн амуй

	Гаднаас үзвээс Төвөдийн өчүүхэн бандида мөн 

	Нягталж дотроос үзвээс гэтэлгэгч Манзушри мөн 

	Нууц ёсондоо цогт Очир аюулагч мөн

	Нэгэнт барилдагсад бүхэнд тус төгөлдөр мөн 

	Нягт мэргэн ариун сайн гурван төгөлдөр мөн 

	Онц төрөлхтөн намайг тэнсэн үйлдэгч нүгүүд нь

	Огторгуйг алдлан хэмжээлэхийг хүсэх лүгээ адил бөгөөд 

	Огоот хүчит надад хараал үйлдэгчин нүгүүд нь 

	Оргилсон галыг модоор сөнөөхийг хүсэх лүгээ адил 

	Эгнэгт буруу үзэл үйлдэл үгүйеэ залбирал тавь

	Энэ ба хойтын их хэрэг магад бүтмүй

	 

	хэмээн зарлиг болоод гэгээн биеэ гэдрэг налж зохиосноор хаданд шигдэн одоод биеийн ором нь тодорхой гарснаар түүний үест Доржбал тэрбээр өгүүлрүүн:

	 

	Аяа ба бүрэн эс арилсан муу үйлтэн бээр

	Аврал бурхан хүмүүний дүрсээр бодтой өөд болсноо 

	Атгаг тачаал урины эрхээр ажиглан шинжилж үйлдсэн 

	Аюулт муу үйлийн түйтгэр хурааснаа илтгэн наманчилж 

	Аяа эдүгээгээс хойш таны харлиг болон үйлдсүгэй 

	Асрахуй нигүүлсэхүйгээр татан авч даган барин соёрх

	 

	хэмээн өгүүлж өлмийг нь зулайдаа авснаа түүнд лам Их Ра авшиг ба увдис соёрхож даган барьснаар таван зуу төдий шавь нарыг тэтгэн чадагч нэгэн их шидтэн болоод хожим үхэхүй цагт цогцос нь пэлдэн (арвидах шарил) боллоо. Тэрхүү газар дахь Их Ра-ийн бие шигдсэн оромт хад нь одоо ч Шигдсэн ором хэмээн алдаршжээ.

	Түүнээс Жалын Зэври-д өөд болж их чуулган хуралдсанаа ном номлож олон төрөлхтнийг хилэнцээс няцаан тус тус амгаланд байгуулснаа морь, хайнаг, алт, оюу, тутарга, идээ тэргүүтэн эд таваарын өргөл хязгаарлашгүй ирлээ. Сайтар гарахуй усумбад ба авшиг хөтөлбөр бээр амьтны тусыг агуу ихэд зохиосон амуй.

	Түүний үест ноён Жаллэ хэмээх нэгэн бээр залж цай идээг сайтар бэлтгэн хувцас ба чимэг хийгээд эрдэнэ тэргүүтэн олон түм гаруй өргөлийг өргөөд “Би анхандаа аяга тэхимлиг мөн бөгөөд олон лам нараас ном ч сонсвой. Сүүлд муу үйлийн эрхээр номд эс өөдөлж, хатагтайн тулд цэргийн хямралыг олонтоо үйлдэж хүмүүн морь олныг алав. Ноёны сууриныг барихуйн дүрээр хувраг тэргүүтнийг дээрэмдэх занчих зэргийг ихэд үйлдэв. Хилэнц ихт миний одох газар тамаас өөр байхгүй тул лам та энэрэхүйгээр барих хэрэгтэй” хэмээн ихэд уйлан агснаа ламын зарлигаас “Чи бээр уйлахын хэрэггүй. Надад гүн мөр Очир аюулагч хэмээх их хилэнцтийг хүчир аргаар бурхан болгох увдис бүхүйг өгмүй” хэмээн зарлиг болж түүнээ авшиг ба увдис соёрхсон үест их алтан гэрэл оронд түгээмэл болоод гэрлийн дотроос тэнгэрийн олон хөвгүүд охид элдэв тахил өргөхүйг бүгдээрээ үзжээ. Түүнээс авшиг хөтөлбөр нүгүүдийг төгсгөсний шөнө ламын зарлигаас “Би бээр гүн увдис өгсөний тулд бясалгагтун. Үүнд шүтвээс таван завсар үгүйг үйлдсэн боловч арилах болно” хэмээн зарлиг болж ийн номлоруун:

	 

	Аяа гэгээн сансар орчлон нирван бүхэн нь 

	Ахуй утгадаа бодтой эс бүтсэн боловч

	Аюулт баримтлагчийн Авьяас  сэргэж дэгжсэнээ 

	Алимад эндүүрлийн үзэгдэл элдэв зүйлээр ургаж 

	Эндүүрэгч нь өөрийн сэтгэл ямагт мөн бөгөөд

	Эндүүрэлт сэтгэл нь хоосон баримтлахуй лугаа хагацсан 

	Эргэцүүлэхүйеэ бэрх хоосны мөн чанар илэрхий гэрэлт 

	Эрхэн тодорхой гэрэл нь номын бие мөн бөлгөө

	Номын биеийн чанар төрөхгүй, эвдрэхгүйн тулд 

	Нотод төрөх үгүйд буян хилэнц үгүй

	Ноёлог хилэнцийн мөн чанар ч хоосон мөн тулд 

	Нотгүй хоосноор хоосныг хэрхэн хорломуй 

	Эндүүрлийн уг үр хуурмаггүй болов

	Эгүүсгэлийн зэргийн ядам бурхныг бясалгах самади ба 

	Эрэмгий чадамгай гүн нууц тарнийн урилгаар

	Эс арилахуй нь алин ч үгүй бөлгөө

	Нүгэл хилэнцийг арилгахуйн зэрэг олон тоотой боловч 

	Нэг мөснөөр арилгагч гүн мөр Очир аюулагчийн

	Нягт оньст ёга үүнээ хичээн үйлдвээс л

	Нисванис хилэнцийг арилгагч бүхний дотроос гүн аму 

	Аяа юуны тул хэмээвээс хилэнц арилгахад

	Алимад би үгүйг оносон билиг хэрэгтэй бөгөөд 

	Аврал Очир аюулагч энэ нь хамаг ялгуусны 

	Айлдлын өөрийн дүрс мөн тул тийм бөлгөө

	 

	хэмээн номлосонд түүнээс тэрээр чин зорьж бясалгаснаар хилэнцийн мөн чанарыг юунаа ч эс бүтсэн мөнд онож ахуй ёсны утгыг ил болгон цогт Очир аюулагчийн нүүрийг үзэж хөвгүүн ба гэргий бүхнээ боловсрол тонилолд байгуулаад хожим үхсэний үест хүүрээс нь баруунаа эрчилсэн дөрвөн лавай ба пэлдэн хязгаарлашгүй гарав хэмээмүй.

	Түүнээс Шэлгар-т өөд болж олон мянган төрөлхтнийг номоор номхотгож тэнгэр чөтгөр олныг увшийн санваарт байгуулснаа бурам, тутарга, жимс тэргүүтэн идээ ба бөс эм тэргүүтний мянган өргөл олонтоо ирлээ. Данма-аас энэ хүртэлх хаана өөд болсон газар бүхнээ ч өвчин тахал тасарсан ба тариа төмс сайн хийгээд солонго цэцгийн хур хийгээд орон тус тусын газрын эздийн өргөл хүндлэл тэргүүтэн завсар тасралтгүй гарсан бөгөөд аливаа ирсэн өргөл бүхнийг орон тус тусын өргөл хүндлэл ба эвдэрсэн орон хийдийн сэргээлт, тус тус тогтсон тааллын лам нугуудын өргөл, бие хэл сэтгэлийн шүтээн бүтээх, олон гуйранчнаа өглөг өгөх, хямралыг эвсүүлэхүйн өглөг тэргүүтнийг урьд мэт зохиолоо.

	Түүнээс тэрхүү орны эхнээ аглаг зохиож таван сар оршсоны үест огторгуй дүүрэн гэрэл сацруулсан гучин таван бурхан ба уулын төдий их эх билиг барамид нэгнээс их бага хэмжээлшгүй олон түүнчлэн ирсний бие нарны тоосон мэт сацарсан тэргүүтний айлдал үзэгдэл олон боллоо. Тэнд шимнанц Гончигжан хэмээх нэгэн бээр Бум-ын арван зургаан боть гүйцэд нэгнийг өргөж увдис өчихөөр ирснээ сав төгөлдөрт айлдаж авшиг ба увдис соёрхсоноор хий нь дхүди-д орж тодорхой гэрэлт хийг олон, дээдийн дээд шидийг олоод хожим амьтны тусыг үйлдсэний сүүлд нөгчсөн үест нь цогцос нь долоон хоног болтол солонго татлаа. Бас тойд ба тарничин хийгээд эр эм егзөр гурван зуу төдийг боловсрол тонилолд зохиожээ. Яалүн, Жагшон тэргүүтнээ ч өөд болж амьтны тусыг хязгаарлашгүй үйлдсэнээ хүмүүн ба хүмүүн бус бүгдээр өргөл хүндлэл агуу ихийг үйлдлээ. Яалүн-ийн Ринчэн-од ба Жагшон-ийн Гэндэндагба хэмээх хоёр буяны садан зургаан лан алт өргөж авшиг ба увдис өчсөн үест лам бээр бодтойёо Манзушрид үзэгдэн түүнээ зүрхнээ гэрэл сацарсан нэгэн цагаан А үзэгдсэний даруй амарлин ахуйд тэгш агуулан одов. Түүнээс сэрснээ туурвилаас хагацсан ахуй ёсны утгыг ёсчилон онож олон бурхны чуулганы нүүрийг үзээд аугаа хүчийг зүггүй их олсон нэгэн боллоо. Түүнээс Брау голд өөд болж өнө удаан амьтны тус үйлдсэнээ их үер болсныг занахуй мутрыг зохиож буцаасан ба хад ба бул чулууг шавар мэт гишгэх тэргүүтний рид хувилгааныг үзүүллээ. Амэ Миняг тэргүүтэн хувь төгөлдөр таван зуу төдий шавь нарт авшиг ба увдис соёрхсон үест хумхны амаас солонго гаргах ба зурмал хөрөг инээн мишээх тэргүүтэн нэн олон гайхамшгууд боллоо. Амэ Миняг бээр зүрхний утга бүхнийг илэрхий айлдаж газар мөрийн эрдэм бүхнийг төгсөн бусад бүхэнд амгалан тодорхой үл няцахуйн бясалгал турш ургаснаа тэрээр ачлалд орны тариалангийн байшин бүхнийг худалдаж номын хүрдийг гурван удаа байгуулсны сүүлд лянхуан цогц ба галын гэрэл бадрах хэмээгдэх жаран лан алт хүрэх улаан оюу хоёрыг өргөөд сүүлд амьтны тусыг агуу их үйлдээд ажирсан үест тэргүүний гавлаас нь өөрөө болсон аюулагчийн бие илт өөд болсон бөлгөө.

	Түүнээс Сажа-д өөд болж Хон Гончигжалбуу тэргүүтнээ өргөл өргөн шүтээн нүгүүд лүгээ учран зохиосонд тэдгээр үл дурлах байдалтай агснаа лам Их Ра бээр ирүүлэх самади зохиосноор бурхан бүгд нь даган одсонд түүнээ Сажынхан бүгдээрээ гайхаж аргагүйдэн хэрхэхээ мэдэхгүй болсонд лама Их Ра бээр “Оршигтун” хэмээн зарлиг болсноо урьд мэт өөд болсонд бүгдээр гайхамшигт төрж урьдын эс биширсэн бүгдэд хүлцэл өчөөд зочлолын идээ ба хүндлэлийг үнэхээр бүтээн бүхнээр тэмцэл үгээгүүеэ хүндэлжээ. Түүний үест гүр махагал нөхөр сэлт бээр ч бишрэн сөгдөж “Үйлсийг тань бүтээсүгэй” хэмээн ам авахуйг үзлээ.

	Түүнээс Са лозава бээр ламыг залж их номын хүрдийг байгуулсанд тэр зүгийн хар шар бүхнээ судар тарнийн номыг ихэд номлосноор гэцэл гэлэн бологч ба нюгнай бацаг зэргийг үйлдэгч хүмүүс олон гарсан бөгөөд хилэнцээ наманчилагчин ба амь худалдан аврах, амь уучлах хийгээд буяны найруулгын тангаргийг өргөгчин нь тоолшгүй болж өргөл ч олон алт, мөнгө, бөс, торго, цэцэг, сайн тэрэм, сайн зарлигийн боть тэргүүтэн цаглашгүй ирлээ. Үзэгчид тэргүүтэн хүмүүний чуулган ихэд ирсэн боловч хэрүүл тэмцэл ба үл амрах зүйл эс гарснаар хүмүүн бүгдээр ам нийлж “Энэ жилээс илүү дэлгэр жаргалантай ба өнөтэй өлзийтэй нь урьд эс гарвай” хэмээлджээ.

	Тэнд Са лозава бээр тэргүүлсэн хувь төгөлдөр арван хүмүүнээ авшиг ба увдис өгөн зохиосон үест газар дэлхий гэгээн завсар бүхнээ дагинас дүүрч мөргөл эргэл үйлдэх хийгээд шороо будгийн хот мандал нь огторгуйд тогтон бүхийг бүгдээр бодтой үзсэн бөгөөд нэгэн зул арван гурван хоног болтол бадрахуйн гайхамшиг боллоо. Түүнээс Са лозава цогт Очир аюулагчийн шидийг олж зөн билиг ба рид хувилгаан нь төрвөлгүй болоод хожим хязгаарлашгүй амьтны тусыг үйлдэн чадагч нэгэн боллоо.

	Бусдууд нь ч амарлин ахуй ба үлэмж үзэхүйн онолын туйлд хүрч гүн мөрийн цагт хүрсэн сайн шидтэн боллоо. Түүний ачлалд үнэр анхилга нь замхарч хуучраагүй сайн зарлигийн боть арван зургаан хувь ба алтаар бүтээсэн бурхны хөрөг пэлдэн шүтээн тэргүүтэн хязгаалшгүй өргөжээ. Тэндээс Жэнлүн- ийн хүмүүс залж өөд болсонд холимол тос ба эм хийгээд бал бурам тэргүүтэн олон зуун өргөлийг үйлдэж хүрэвтэр өнгөөр үйлзсэн чуулганаа ном номлосноор бүгдээр гансрал төрж номд ороод хэрүүл тэмцэл ба хилэнцэт идээг тэвчигчид олон гарлаа. Хувь төгөлдөр шавь нугуудад цогт Очир аюулагчийн авшиг ба увдис өгөн зохиосноор тэгш агуулахуй даган олохуй ялгал үгүйн онол ургасан шавь зуун зургаа төдий гарчээ.

	Түүнд шүтээний гүрэмд амарлингуй гал мандал зохиосноо түүний зуухны галын доторх цэцгийн нэгэн голоос зуун мөчир нэжгээдээс навч нэжгээд, зуун навч нэжгээдийн завсар цэцэг нэжгээд зуу буй, гол нь улаан, үндэс нь цагаан, мөчир нь шар, навч нь ногоон, цэцэг нь хөх, тоорцог нь улаавтар шар бүхүй нэгэн ургаснаа бүгдээр гайхамшиг боллоо. Бас нэгэн бул чулууны дээр дусаах шанага, цутгах шанага тавьсанд түүний ором тодорхой гарчээ.

	Энэтхэгийн Чагнаагийн шавь Маван Чойбар ба Цүр лозава ба Барэг Тойвгаа хэмээх дооха ба махамудра-д мэргэжсэн гурав бээр ном өчихөөр ирсэнд авшиг хөтөлбөр соёрхсоноор Цүр-д огторгуй мэтийн онол ургаж, Маван рид хувилгаан төрвөлгүй болсонд Барэгба-ийн сэтгэлд “Энэ лам бурхны бие үүсгэлийн зэргийн хөтөлбөрт ихэд шунахайн ёсоор туурвил сэлтэд зууралдагч нэгэн мөн байнам” хэмээн бодсоноор эрдэм төрсөнгүй.

	Түүний шөнө тэр гурав нэгэн байшинд уулзаж онолоо нийлүүлж үзэхэд Барэгба-д юу ч эс төрсөн бүхүйд тэр хоёр өгүүлрүүн “Тэр мэт ламын увдисаар бид хоёрт сайн бясалгал онол төрсөн бөгөөтөл чамд эс төрсний тул дахин увдис өчвөөс зохимуй” хэмээсэнд дахин өчихөөр хүрвээс Их Ра нэгэнтээ инээмсэглэн зохиогоод “Чи надад үл сүслэх байнам” хэмээн зарлиг болсноо “Би үл сүслэх нь бус” хэмээн өчвөөс “Ха ха чиний юу санасныг би мэдмүй” хэмээн зарлиг болсонд тэрбээр олонтоо мөргөж наманчилал өргөвөөс ламын зарлигаас “Нууц тарнийн ялангуяа үлэмж нь аргаар ялгарах амуй. Билгийн хоосон чанарт сайн муу ялгах юм үгүй. Аргад язгуур олон боловч үүсгэлийн зэргээс үлэмж нь үгүй. Суурь, мөр, үр гурав ялгал үгүйн увдис мөн. Зарим нэгэн нь үүсгэлийн зэргийг бясалгах нь доорд мөн. Төгсгөлийн зэргийг бясалгах нь дээд мөн хэмээмүй. Хоёул сэтгэлийн өөрийн хүчин мөн тул дээр доорын ялгал хаанаас байх буй. Хоёр үгүйг хоёрт баримталж сайн мууд үзэх тэр нь зууралдал зүтгэлгэ мөн” хэмээн зарлиг болоод ийн номлоруун:

	 

	Авралын манлай болсон богд лам Бхаро-д 

	Уушиг зүрхний угаас бишрэн залбирмуй 

	Аливаа хоёрт баримталж эндүүрсэн амьтдыг

	Алимад хоёр үгүйн утгыг онуулж адислан өршөө 

	Энэ мэт таван зуун дахины эцсийн цаг дахь 

	Элдэв номчны дүрстэн өрнөн дэлгэрэх цаг үест 

	Эрхэн дээд ялгуусны сайн зарлигуудын утгыг 

	Эрхгүй өрөөсгөл оюунаар буруу тайлбарламуй 

	Онц хэрэгт үүсгэлийн зэрэг ядам бурхны ёгийг

	Ухамсарлал үгүйеэ тийн атгаг мөн хэмээж тэвчмүй 

	Ухаан тодорхой хоосон гурав ч ялгалгүйд

	Орхиж авч үйлдвээс хоёрт баримтлах мөн 

	Аяа ялангуяа гүн нууц тарнийн ялгал нь

	Аврал бурхны үүсгэлийн зэрэг ямагт мөн болой 

	Ахуй ёсны хоосон чанарын самади тэр нь 

	Аливаа судар ба винай бүхнээ ч буй 

	Тэргүүлшгүй цагаас эдүгээ цагийг хүртэл 

	Тэнэж орчлонд түрхэрсний угийн эрхэн нь 

	Тэгүүдрэлт эглийн үзэл шунал ямагт мөн болой

	Тэгүүнийг арилгахуйн тулд үүсгэлийн зэрэг үүнийг номловой 

	Эрхэн махамудра, их төгсгөл, дооха тэргүүтнээс 

	Эгүүсгэлийн зэргийг доорд гэж номлосон тэр нь

	Эндүүрлээр мөнхөд үзэгч амьтан нугуудын

	Элдэв муу баримтлалыг буцаахуйн тулд мөн амуй 

	Түүнээс бус үүсгэл төгсгөл ялгалгүй болой 

	Тэгүүнчлэн ирсэн бурхны самадийг бясалгахуйн үест 

	Тэмдэгтэйеэ дүрийг тодруулах нь үүсгэлийн зэрэг мөн 

	Тэрхүү чанар хоосон нь төгсгөлийн зэрэг мөн

	Хоёрт үгүй нь хослон орохуй мөн

	Хос авах гээхийн, сайн муугийн ялгалгүй 

	Хоосноор дүрс үзэгдэл бүгд хоосон үзэгдлийн бие 

	Хотол чанараас үгүйн тул солонго адил

	Хотлоор бүгдийг тэр мэт бясалгасны эрдмээр

	Хорт биеийн түйтгэр арилж хувилгаан биеийг олмуй

	Хэзээд дуурсагч дуун бүгд алдаршсан хоосон зарлиг 

	Хийсгэлж баримтлахуйгаас хагацсан дууриан (цууриа) адил 

	Хэтэрхий хичээж тэр мэт бясалгасны эрдмээр

	Хэлний түйтгэр арилж төгс жаргалангийн биеийг олмуй 

	Байгалийн дурдал атгаг бүгд хоосон ухаан сэтгэл 

	Баримтгүй аяндаа алдрах могойн зангиас адил

	Батад хичээж тэр мэт бясалгасны эрдмээр

	Бат сэтгэлийн түйтгэр арилж номын биеийг олму 

	Олон бүхэн ч хоёр дор үгүй бөгөөд

	Огоот өөрөө бүтэж ургасан манан адил 

	Онц хичээж тэр мэт бясалгасны эрдмээр

	Оюунаас хэтэрсэн мөн чанарын биеийг олмуй

	Аяа товчилбоос үүсгэлийн зэргийн эрдэм их болой 

	Аливаа хамаг хүссэн бүхэн түүнээс гарах бөгөөд 

	Алимад эглийн үзэгдэл шуналын зүтгэлгэ нүгүүдийг 

	Алдарт үүсгэлийн зэргийг бясалгахуй бээр арилгах мөн 

	Энхрий гурван бие өөрт оршсоныг ч

	Эгүүсгэлийн зэргийг бясалгаж мэдэх мөн бөгөөд 

	Эрхэн амар дэлгэр эрх догшны үйлсүүд ч 

	Энэхүү үүсгэлийн зэргийг бясалгахаас бүтэх мөн 

	Ялангуяа цаглашгүй амьтны тус гарах ч

	Илэрхий үүсгэлийн зэргийг бясалгахуйгаас гарах мөн 

	Ишлэн бие хэлний бэрхшээл хэрэггүйгээр

	Итгэмжит самадиар хамаг явдлаа бүтээмүй 

	Үйлдэхүйеэ хялбар их хэрэгт мэргэн арга нь

	Үлэмж нууц тарнийн хөлгөний ялгамжаат чанар бөлгөө 

	 

	хэмээн зарлиг болсонд Барэгба маш сүслэн мятраад урьд үл сүслэн үйлдсэндээ хүлцэл өчиж түүнээс хойногш хэр мэт номлосныг зарлиг чилэн чин зорьж бүтээснээр цогт Очир аюулагчийн нүүрийг үзэж юм бүхний ахуй ёсыг ил болгоод хожим олон амьтны тусыг агуу их зохиосны эцэст Хажод-ын орноо ажирлаа.

	 


Ес. Дээд Монголын цэргийг буцаасан ёс

	 

	Түүнээс Нинри-д өөд болж дээд доод төрөлхтөнөө ном номлон нүглийг тэвчихүйд байгуулснаа нюгнай ба сайтар гарч аяга тахимлагийн санваар авагчин ч олон гарлаа. Нинри дахин ба Гончиг-одоор тэргүүлсэн гурван зуун тарничны аймагт гүн мөр цогт Очир аюулагчийн увдис ба авшиг соёрхсоноор бүгдэд сайн бясалгал, онол төрөөд түүний ачлалд алтаар бичсэн олон судрын аймаг арван долоо гүйцэд ба банзад, лавир, шүхэр, хөгжим цэнгэлгээн тэргүүтэн олон тахилын эдлэл, тос, арвай, цэмбэ тэргүүтний өргөл хязгаалшгүйг өргөснөө төгсөх хуримын үест ламын зарлигаас “Би бээр та нарт нэгэн үзэмж үзүүлсүгэй үзэгтүн” хэмээн зарлиг болоод гөрөөс үхсэний хүүрийг самадиар ирүүлж, лонхонд ус дүүргэн архи болгож, олон хоосон түнхэрцэг савыг адислаж гурилаар дүүргээд түүгээр чуулганы хүрдийг зохиосноо тэдгээр хамаг төрөлхтөн арван таван хоног болтол эдлэвч үл барагдах рид хувилгааныг үзүүллээ. Түүнээс Лхазэ-д өөд болсны замд Харо-ийн даваан дээр долоон чоно ирснээ егүүтгэл зохиосноор тэндээ үхээд хүүрээс нь солонго татжээ. Хожим тэдгээр Аари-д хүмүүний биеийг олж долоон сайн буяны садан болов. Түүнээс өөд болсонд тэрхүү орны газрын эзэд өөрийн орноо залж хүмүүнд үгүй ялгамжаат эд олныг өргөн бодь сэтгэлийн зан үйлийг өчсөнд авшиг ба увдисыг соёрхож боловсрол тонилолд байгууллаа. Тэр цагт шавь нар лам хаданд шингэхүйг үзэж гайхамшиг болон атал гурван хоногийн сүүлд жич өөд болсноо “Тэр мэтийн зохиол нь юун буй” хэмээн өчвөөс “Хүмүүн бус дор номыг номловой” хэмээн зарлиг болов.

	Түүнээс Лхазэ-ийн хар шар бүгдээрээ өчиж их номын хүрдийг байгуулснаар хамаг төрөлхтнийг арван буяныг бясалгахуйд байгуулж хилэнц үйлдэгчдийн үргэлжлэлийг таслан гэцэл гэлэнг ч мянга гаруйг бүтээлээ. Ялангуяа ядам бурхны нүүрийг үзсэн бөгөөд үзэгдэл бүхнийг үнэн үгүйд үзсэн шидэт шавь нар долоон зуу төдий гарлаа. Гурван сар болтол сайн эдийн мянга гаруй өргөл үргэлжид тасрал үгүйеэ ирсэнд тэдгээр бүхнийг ямагт тийн цагаан буяны угт өгөн зохиожээ. Түүнээс Ланлүн-ийн хүмүүс залж угтлагыг агуу ихэд үйлдсэнээр өөд болж их чуулган чуулснаа бодь сэтгэлийн зан үйл ба цагаан зүгт оруулан суртал сургаал өгч бусдын тусыг хязгаалшгүй үйлдлээ.

	Тэнд ч хувь төгөлдөр таван зуу гаруй шавь нарт цогт Очир аюулагчийн авшиг ба увдис соёрхсоноор бүгдээр бясалгал ба онол чин үнэнээр үндэснээ нь төрж өргөл хүндлэлийг үйлдэгчид сэтгэшгүй олон гарчээ. Тэнд ялгуусан итгэл Майдар ба Манал ах дүү долоон бурхны нүүрийг үзэж цогт Эгазади нөхөр сэлт бээр амин зүрхээ өргөөд “Сахиулсан чинь болсугай” хэмээн тангараглав. Гомбо бэнмар (улаан цохиурт) ноён боол сэлт бишрэн сөгдлөө.

	Түүний үест дээд Монголын олон цэрэг ихэд хэрэн хөдөлсөнд Үй Зан-ийн тойд тарничин бүгдээр гүрэм ихэд үйлдэвч эс буцсанд лам Их Ра бээр жаран дөрөвт хариуллын балинг зохиосноор цохилуур нь буцалсан ба балингаас нь гал бадрах хийгээд хоосон хүжийн савны дотроос хүмүүний өөхний утаа багсахуй ба дүрс нь үл үзэгдэх эгээрлийн дуулал дуурсах тэргүүтэн ер бусын аюумшигт шуугиан ихэд гарсан бөгөөд хаяхын өдөр балин нь огторгуйгаар одон суман гүйх чилэн одож чанадсын цэрэг Ма Пам нуурын захад агсан тэдгээрийн суух нэгэн бул чулуунаа төрвөлгүй шингэснээр түүнд балингийн ором тодорхой гарч цэргийн чуулган бүгдээр ч хөшин муужирснаар хямрал тэмцэл нь аяндаа амарлив. Түүнд Үй Зан ба Аари-ийн хамаг төрөлхтөн нэн гайхамшиг төрж тус тусын ачлалын өргөл хүндлэл үйлдэгчин олон гарлаа. Ялангуяа Лхазүнба бээр хүндлэлийг ихэд үйлдэж “Эдүгээгийн энэхүү хямрал өчүүхэн төвөг нэгнээр ялж зохиосон нь их ач болов” хэмээн өчсөнд ламын зарлигаас “Энэ төдийхөн гайхамшиг юун буй. Үүнээс үлэмж хямралыг хоёр удаа ялсан мөн” хэмээн зарлиг болсонд “Тэр нь ямагт мэт буй” хэмээн өчвөөс ийн дуулруун:

	 

	Аяа гэтэлгэгч лам их богд Бхаро тэргүүтэн 

	Авралын орон дээд их лам нугуудад мөргөмүй 

	Адаг Төвөдийн өчүүхэн банди Дорждагба би 

	Ашдын сайн бүтээлийг анхааран авсны хүчнээр

	Аюумшигт их хямралыг олонтоо ялав би 

	Ай ялсан ёсыг номловоос энэ мэт болой 

	Анханд хотол суурин газар дэлхийд

	Аажим ухамсар (rig) ба ухамсаргүй (ma rig) хоёр төрөлхтөн 

	Адил сацуу бээр эдлэн үйлдэж агснаас

	Атгаг ухамсаргүй төрөлхтөн атаа найдангуй төрүүлж 

	Алдарт илбийн биеийн бат хориог босгон үйлдээд 

	Аюулт нисванисын гурван их баатраар тэргүүлүүлсэн 

	Алимад найман түмэн дөрвөн мянган цэргийг илгээж

	Адилтгашгүй ухамсрын өчүүхэн хөвгүүнийг алахуй туурвисанд 

	Үнэхээр сайн дурдахуй (dran pa) мэдээд дотроо ялгаран зөрж 

	Өчүүхэн хөвгүүнийг нэгэн нууц хаалгаар зугтаалгаад

	Үлэмж найман түмэн номын үүдийг нөхөр болгон 

	Үнэн ариун шагшаабадын уужим газар дэлхийд 

	Үйлчин хөдөлшгүй дияны бат хороог босгоод 

	Үтэл тачаалгүй өглөгийн хүнс гурилыг тээрэмдэж 

	Үтэр гүйцэн чадагч их хичээлийн морийг хөлөглөн 

	Үнэр тэсвэрлэн үйлдэгч хуягийг сайтар өмсч

	Үнэмлэх билгүүний (shes rab) мэсийг билүүдэн хурцатгаад 

	Үхээнц муу нисванисын цэрэг лүгээ нүүрлэн байлдав 

	Элдэв бэлгэ тэмдэг өөрөө алдарсан төрөлхтөн бээр 

	Энхрий тачаал үгүйн нуманд шунал үгүйн сумыг

	Эрхий хоосны хоёр үгүйд хавсарган барилдуулж

	Эрхэн сайн хослон орохын (zung ’jug) агаарт цүдийлгэн татаад 

	Элдэвлэн доройтуулагч шунал тачаалын зүрхэнд тавьсанд 

	Эрхэн дээд амгалан хоосны агаарт байлдаж үхэв

	Атгагийн баримтлал (‘dzin pa) өөрөө буцсан төрөлхтөн бээр 

	Асрахуйн сайн жаданд энэрэнгүйн хурц ирийг

	Асар тэгш ямагтын хөлгөөр баталсан бөгөөд

	Алдарт баясгалангийн үзэмжит банзад хийсгэснийг барьж 

	Аюулт би-д баримтлагч хилэнгийн (khong khro) хэвлийд хатгасанд

	Агуужим тодорхой хоосны (gsal stong) Төвөд бүрлэж үхвэй 

	Үлэмж ухаан өөрөө болсон (rig pa rang byung) төрөлхтөн бээр 

	Үзэсгэлэнт аргын хуйнаас билгийн илдийг сугалаад

	Өөрөө тодорсон ухааны хатаагч усыг цутгаад

	Үнэхээр доройтуулагч мунхгийн харанхуйн амин судлыг тасласнаа

	Үл атгаглахуйн (mi rtog) төв голд бүрлэж үхвэй 

	Үзүүлэгч найман түмэн номын үүдний цэргийн өмөг 

	Үхээнц найман түмэн нисванисын цэргийн өмгийг дарж

	Үтээрхэн тэмцэгчийн тэргүүн ухамсаргүй төрөлхтөн түүнийг 

	Өөрийг ухагч билгийн (rang rig ye shes) галаар түлвэй 

	Гэтлэхүйеэ бэрх хэлхээт цогцосын бат хүрээ түүнийг 

	Гэрлийн их цогц солонгийн биед (’ja’ lus) хайлгаж

	Гэгээн саналт ухамсрын өчүүхэн хөвгүүн хямралыг ялаад 

	Гэнэт анхны хямралыг тэр мэт ялвай, би

	Аяа бас дхүди-ийн өргөгч эхийг

	Аюулт наран сарны төрөлхтөн бээр гянданд хорьж

	Асар цагаан улаан тунгалаг хөвгүүнээс (drang ma dkar dmar bu) хагацуулан

	Алдарт их тодорхой гэрлийн (‘od gsal) эдийг нь дээрэмдэж 

	Алимад барин баримтлахуйн (gzung ’dzin) бэх чөдрөөр хүлээд 

	Адилтгашгүй зовлонгийн нүхэнд оруулснаар

	Хоосон тодорхой (stong gsal) ядам бурхны оньст хүрдэн ба 

	Хумхат хий (bum ba can) хоёр зарлиг зөвшөөл зохиож бүрүүн 

	Хотол сайн очирын тооолохуйг нөхөр болгон ирүүлээд

	Хос наран сарны төрөлхтнийг амин лугаа хагацуулан 

	Хорлол ихт барин баримтлагчийн чөдрийг хэсэгчлэн таслаад 

	Хувилгаж чадагч оньст авадхүдийн өргөгч эх түүнийг

	Хорт зовлонгийн гянданы нүхнээс татан гаргаж

	Холбоот улаан цагаан тунгалгийн эх хөвгүүн лүгээ учруулан 

	Хурц тодорхой гэрлийн эдлэлийг урьд мэт дэлгэрүүлж 

	Хооронд завсарт хямралыг тийн ялбай би

	Аяа бас адагт цаст Төвөдийн орноо 

	Аврал дээд ном дэлгэрсэн газар зүгт

	Аюулт Монгол Шарай голын хорлолт цэргээр хөнөөж 

	Аливаа хэн ч буцаан эс чадсан цагт

	Агуу их хүчит Дорждагба нь

	Аюулагч очир ядам бурхны гүн самадийг бясалгаж

	Асрал энэрлийн тэсдэшгүй санал барилдлагаар 

	Аюумшигт догшин сор балинг хаясан үест 

	Алдарт тэр балин огторгуйгаар бодтой нисэж 

	Алин тэр агшин төдийхнөө Дэсэ-д хүрээд

	Асар хатуу чулуунаа төрвөлгүй шингэснээр 

	Аюун зүрхшээж дээд Монголын цэрэг муужраад 

	Асгих тэмцэхийн хэрэггүй өөрийн орноо буцаж 

	Адагт хямралыг тэр мэт ялав, би

	Хураан товчилбоос тэр мэт сэтгэшгүйн тулд 

	Хожмын цагт өөд болох номчин нугууд нь

	Хувилгаант над лугаа адил үйлдэхүйг эрмэлзэн хүсэх аваас 

	Хотол бүтээлийг шамдлаар энхрийлэн үйлдэх ажаамуу

	 

	хэмээн зарлиг болсноор түүнээс Лхазүнба урьдаас ч нэн сүслэхүй болж тоолшгүй олон мөргөөд даган барихуйг өчсөнөө лам ч түүнийг сав төгөлдөр мөнд айлдаад авшиг ба увдисыг соёрхсоноор гүн тодорхой хоёр үгүйн онол илт болж, рид хувилгаан ба хүчин төрвөлгүй болоод цогт Очир аюулагчийн хот мандлыг илт үзэв. Түүний ачлалд ламыг залж номын хүрдийг гурван удаа байгуулаад алтан бурхны хөрөг ба мөнгөн бурхны хөрөг ба тэргүүтэн зуу илүү шүтээн бурхад хийгээд хөх боть хоёр зуу, цагаан боть мянга, таван мянган лан алт, сайн торго дөрвөн түм бүхэл тэргүүтэн их өргөл түм гаруйг долоон удаа үйлдээд хожим лам иш үзүүлсэнчлэн Цүр-ийн Тэнгэр ууланд хийд байгуулж түүнд оршсоноор ном ба эд таваарын олон сан ч мутарт нь ирж шавь ч найман зуу төдий хурсныг боловсрол тонилолд байгуулаад эцэст Хажод-ын орноо өөд боллоо.

	Түүний үест “Лам Их Ра гадаадын цэргийг төвөгшөөлгүйгээр буцаав” хэмээх яруу алдар зүг бүхнээ түгээмэл болсноор шавь ба буян заяа нь урьдаас нэн ихэд дэлгэрчээ.

	Түүнээс Бодон-д өөд болсноо цогт магсормаа нөхөр сэлт магнаган дуаз ба банзад барьж угтан тэр орны хамаг төрөлхтөн бишрэн сөгдөж адуу мал, эд таваар тэргүүтнийг өргөснөөр газар дэлхийг бүрхэх мэт болсноо чуулганд ном номлосноор буян амлагчин ба хилэнцээ наманчилагчин хязгаарлашгүй олон болсон бөгөөд авшиг хөтөлбөрт шүтэж онолын туйлд хүрсэн шавь ч долоон зуу төдий гарлаа.

	Тэнд Шон лозава бээр лам лугаа хүчин тэнсэлдэхээр ирж Занбу мөрөнд пүрэв талбиснаар дээш ойлсоноо лам Их Ра балин хаяснаар бүрдийн усыг талбих мэт дарлаа. Шон лозава бээр аянга буулгасанд Их Ра номт хувцсандаа буулгалаа. Шон лозава бээр ороолон бүтээж тухирснаа Их Ра занахуй мутар үзүүлснээр уналаа. Түүнд тэрээр гайхамшиг төрсөнд Их Ра “Түүгээр үл бармуй” хэмээн зарлиг болоод өрийн хэнхдэгийг хутгаар хагалсанд хэнхдэгийн дотор бүхэнд лянхуа цэцгийн ой цэцэрлэг агснаа тоорцог нэжгээдэд адил бус байдалт ертөнцийн орон нэжгээд бүхүй. Тэр нэжгээдэд биеийн өнгө, гарын бэлгэдэл адил бусын олон бодьсад рид хувилгаан үзүүлэх бөгөөд номын дууныг үргэлж тасралгүй дуурссан тэнгэрийн хөвгүүд, охид олноор дуулан бүжиг хийгээд элдэв цэнгэлгээнийг үйлдсэн бөгөөд зүг ба зовхис бүхнээ таван өнгийн гэрлийн чанарт солонго дуртмал өнгө төгөлдөр тодорхойёо гилбэлсэн, үзвээс ханашгүй нэгнийг үзүүлээд дуулал үүнийг номлоруун:

	 

	Аяа сацлалгүй зарлигийн ачит лам ба 

	Анх урьдаас барилдсан ядам бурхан хоёр 

	Асар ялгал үгүй оройн чимэгт оршиж

	Адаг сүсэгт хөвгүүн намайг энэрэнгүйгээр айлд 

	Энэхүү Төвөдийн өчүүхэн бандида Дорждагба би 

	Эрхэн дээд гүн мөр Очир аюулагчид

	Эгээрэн чин зорьж бүтээл үйлдсэний хүчээр 

	Энэ мэтийн сайн рид хувилгааныг олбой, би 

	Эгүүнээс урагш өөд болсон шидтэн нүгүүдэд 

	Эдгээр мэтийн шидийн тэмдэг үзүүлсэн нь үгүй

	Эгүүсвэр Ра-ийн язгуурт өчүүхэн банди миний дотор 

	Элдэв сав шим хоцрол үгүйеэ төгсчээ

	Эрчимт самади ба таван мөр, арван газрын 

	Эрдэм бүхнийг сайтар төгссөний бэлгэс мөн амуй 

	Эгэл ба үтэл бээр тэнцэх нь бус

	Эгнэгт онолын хязгаарт хүрсэн мөн бөлгөө

	Ухамсарлаж сүсэг бишрэлийг үйлдвээс туулж бурхан болмуй

	Осолдож буруу үзлийг үйлдвээс тамд унамуй 

	Урагшид эс сонсогдсон бүтээлийн тэмдэг мөн тул 

	Онц үлэмжийг үзэхүйг хүсвээс үүнийг үзэх ажаамуу

	 

	хэмээн номлосноор түүнээс Шон лозава өөрийн эрхгүйгээр оюун урваад сунан мөргөж ийн хэмээн өгүүлрүүн:

	 

	Баатар гурван цагийн бурхад хүмүүний дүрсийг барьсан 

	Барилдлагат бүхнээ тус төгөлдөр дээд төрөлхтөнд 

	Бардамгай би бээр ухамсаргүй буруу үзлээр

	Басамжилж тэнсэлдэн үйлдсэнээ гэмшиж илтгэн наманчилмуй 

	Барагдашгүй хойногшийн хамаг төрөл бүхнийг

	Багш та өөр лүгээ адил болгон адистидла

	 

	хэмээн өчиж морь зуу, хайнаг зуу, бүхэл бөс зуу, арвай зуун ачаануудыг өргөн наманчилал үйлдэв.

	Түүнийг лам ч сав төгөлдөрт айлдаж авшиг ба увдис соёрхсоноор шидийг олж урьдын онолоос улмаар дээшлэн одоод барагдал (zad par) ба сүрээр дарагчийн (zil gnon) самадийг ч олж, хожим шавийг тэтгэснээр зуун их бясалгагч тэргүүтэн шидтэн олон гарлаа. Тэрбээр Балбын Түгжчэнбо ба Амогхабазар хоёрыг шүтэж дайсан нүүрт аюулагч гурвын зарим нэгэн увдисыг орчуулжээ. Түүнээс амьтны тусыг агуу ихэд зохиогоод эцэст бие нөгчсөн үест хүүр нь бүгдээр таван өнгийн пэлдэнгийн цогцос болсон бөгөөд яснаас нь өөрөө болсон бурхны бие олон гарсан бөлгөө.

	Түүнээс лам Их Ра багш шавь нугуудад Домба жан-ийн сүмд хүрэхээр ажирснаа увш Норовсамбуу ба Намду Рэмади хоёр угтлаа. Тэндэх шүтээн нүгүүдэд хоёр зуун ачаа зулын тос ба алтан зоосны нүүрийн алт, жанч, лавир, банзад, шүхэр тэргүүтэн тахилын эд хязгаалшгүйг өргөлөө. Зураг ба баримал олон бурхан хийгээд алт мөнгөн боть олныг бүтээн, Вашүл хэмээх хаднаас алтны сан гаргаж сар бүр зуун тахил өргөхүйн эхийг талбилаа. Орчин тойронд бүтээлийн дацан олныг байгуулаад түүнээ равнай үйлдсэн үест таван өнгийн цэцгийн хур наран бүрхэхүйн төдий бууж гэрэл солонго манан мэт багширсны завсраас дуун аялгуу ба элдэв цэнгэлгээн дуурсан зурмал ба баримал хөрөг бүгдээр зарлиг болж, бул чулуунаа сацсан арвай нь олон шигджээ.

	Түүнээс Ёнбо лүнд ажирч зул чимэг ба хувцас тэргүүтнийг өргөөд зуун чуулганы хангалыг зохиосонд чуулган ба чуулганы эд бүхэн таван өнгийн төгөлдөр рашаанд мэлмэлзэн хайлахуйг бүгдээр үзлээ. Тэнд заль хувилгааны бурхны чуулган олны нүүрийг үзэж Жанма тэргүүтэн олон газрын эздийг тангарагтаа оруулжээ. Тэдгээр орны баяд ноёд хийгээд хийдийнхэн бүгдээр залбирал талбиснаар хурсан чуулганы гурван мянга төдий нугуудад номын хүрдэн агуу ихийг эргүүлснээ түүний үест зарим нь ламыг Шагжамунид үзэх, зарим нь Манзушрид үзэх, зарим нь нүдээр үзэх тэргүүтэн элдэв олон үзэгдэл болсноор бүгдээрийн сүсэг гэнэтэд босож алт, оюу, морь, хуяг, цэмбэ, бал бурам тэргүүтний өргөл олон мянга гаруйг өргөж амь тэвчихүй ба нюгнай хийгээд итгэл явуулахын санваарыг авагчин нь сэтгэшгүй олон бөгөөд гэцүл ба аяга тэхимлиг бологч хүмүүн ч хоёр мянга төдий ба бүтээлийг онц болгоогчид ч мянгаад боллоо. Тэнд цогт Очир аюулагч ба варахи намшалмаа-ийн авшиг хөтөлбөр зохиосноо огторгуйгаас дамрын дуун олонтоо дуурсаж бүтээлийн гурван эд нь хувь нэмэн арвидсан бөгөөд рашааны хур буун үлэмж мэлмий ба зөн билиг ургасан шавь гурван зуу гарлаа.

	Түүнээс Шав-д залагдаж тэнд өөд болсноо тэр зүгийн ядмаг чадмаг бүгдээр угтлага цайллага үйлдэж алт, оюу, тутаргын идээ, бурмын идээ, жимсийн зүйл, эмийн зүйл, бөсийн зүйл, бүхэл ба хэсэг торго, тэргүүн цэмбэ тэргүүтэн хязгаалшгүйг өргөн, суурин ба явдлын хүмүүс үл багтахуйн төдий хурсан боловч хэрүүл тэмцэл ба амар бус зүйл гагц ч эс гарснаар бүгдээр сонин гайхамшиг төржээ. Түүнд ном номлосноор солонго татаж цэцгийн хур долоон хоног болтол буун цаглашгүй олон дагинас хурж элдэв хүндлэл үйлдэхүйг бүгдээрээ үзжээ. Амь худалдан авах, сэтэрлэх хийгээд арван таван, гучин, шинийн найман, гуравны буяны тангараг эс өргөсөн нь гагц ч үгүй бөгөөд гэцэл гэлэнг өчигч хүмүүс ч хоёр мянга төдий ба авшиг хийгээд хөтөлбөр зохиосноо онол ба хүчин тэнцэшгүй болсон шавь ч мянга наймын төдий гарлаа.

	Түүнээс мутарт алин ирсэн өргөлүүдийг шамшигдуулалгүй зохиож Үй, Зан, Аари-ийн их бага хийд бүхнээ цайн түгээл ба их адистидат орон бүхнээ зул хийгээд чимэг торго, буурал унал үгүй лам нугуудад өргөл, гуйранчны түгээлийн найр, амь худалдан авах, хямралыг эвсүүлэх тэргүүтний уг ямагтад өгөн зохиолоо. Түүний үест мянган тэргүүн ба мянган мутар, мянган хөл төгөлдөр бөгөөд мэлмий зуун мянган голди-ийг эрхшээсэн Цагаан шүхэрт хатан өөрийн нөхөр ба мудрагийн олон чуулганаар хүрээлүүлсэн, алтан өнгөтэй гахай хөлөглөсөн тэргэнд оршсон хутагтай эх Одсэржанмаа хэмжээлшгүй гэрэл сацарсан нэгний нүүрийг үзээд бусдын хорлолд үл дийлдэхийн бэлгэс мөнд айлджээ.

	Түүнээс нэгэн өдөр дорнын уулын бэл өөд уйтгараа сэргээхээр өөд болоод “Энд ирээдүй цагт хутагт нүдээр үзэгчийн хувилгаан бээр Даш хэмээх нэртэй нэгэн хийд байгуулж амьтны тусыг агуу их үйлдэх байнам” хэмээн зарлиг боллоо. Түүний үдэш огторгуйд хар үүл бүрхэж луугийн дуун ба цахилгаан хийгээд догшин мөндөр буун, яруу бусын элдэв дуун дуурсав. Их Ра огторгуйд үзвээс Вишнү Рахүла маш их бөгөөд аюумшигтай, есөн толгойн дээр хэрээ толгой лугаа арав бүхүй, өнгө харавтар хүрэн бөгс нь могой сүүл атирсан мэт бөгөөд гартаа төмөр нум сум барьсан, толгой бие бүгдээрээ нүдээр дүүрсэн, амнаас нь цахилгаан гялбалзсан нөхөр тэргүүт дөрвөн, найман их гариг хорин найман оддоор хүрээлүүлж заль хувилгаан үзүүлэн бүхүй үзэгдсэнд, сэтгэл нь хөдөлж цогт Очир аюулагчийн самадид оршоод ая байдал зохиосон төдийхнөөр хар үүл мөндөр бүхэн аяндаа завхарч Вишнү нөхөр сэлтэс огторгуйгаас газарт унаж нум сум нь хугаран хорт уур нь завхарснаа “Эдүгээ зарлигийг эс сонсвоос гэтэлгэмүй” хэмээн зарлиг болсонд тэрээр машид айж аливаа зарлигласан зарлигийг бүтээх ба ялангуяа Ра-ийн номын үндсэнийг баригч бүгдэд хань нөхөр болохуйн тангаргийг өргөлөө. Түүнээс Вишнү нь эрдэнээр чимсэн бөгөөд болор таяг барьсан нэгэн цагаан хөвгүүн болж, нөхөд нь ч тэнгэрийн хөвгүүд ба охидын дүр төгөлдөр болж лам Их Ра-д өргөл мөргөлийг олонтоо үйлдээд солонго арилах мэт замхарч одлоо.

	Түүнээс Нартан-ийн хүмүүс залж угтлага ба хүндлэлийг ихэд үйлдээд цэцэг жимс, хүрэн тэрэм, морь хуяг, алт оюу, сайн зарлигийн боть тэргүүтний мянга гаран өргөлүүдийг цаглашгүй өргөснөөр номын хүрдийг агуу ихэд зохиож хамаг төрөлхтнийг арван буяны үйлийн мөрт байгуулан хүчир их хилэнц үйлдэхүйн үргэлжлэлийг тасалжээ. Тэнд нэгэн хүлэг нь үхсэнээ хүүрээс нь солонго татаж цэцгийн хур буун мах яс нь бүгдээр пэлдэн болсноо бүгдээр гайхамшиг төрж жич бас яруу алдар нь их болоод өргөл агуу их ирлээ. Тэдгээрийг уг болгож Бурхан багш, арван зургаан Бат агч, дөрвөн Махаранз лугаа сэлтийн алд бие, ширээ түшлэг сэлтэс ба дэлгэр дунд хураангуй билиг барамид тэргүүтэн сайн зарлиг олныг бүтээв. Тэр зүгийн хар шар бүхнээ их түгээл долоон удаа өргөн, гянданаа хоригдогсдыг ч гэтэлгэн зохиож, өвчтнүүдэд эмийн өглөгийг ихэд өгөн, бодисын эд бүхнийг ямагт хэрэг тус төгөлдөр болгон зохиолоо.

	Түүний үест Шанзан хэмээх нэгэн тарничин уулзахаар ирж “Лам та нэгэн шидийн тэмдэг үзүүлэх хэрэгтэй” хэмээсэнд гүйлсний иш модонд буулгахуйн ая байдал зохиосноор жимсүүд нь газар буун ирснийг багш шавь бүгдээр ханатал зооглон цэнгээд дахин жимсний ясуудыг хурааж буцаахуйн ая байдал зохиосноо урьдынхаас ч ихээхэн бөгөөд сайн гүйлс болж жич модондоо урган одсоныг үзүүлэв. Тарничин тэрээр гайхаж “Энэ мэт юун буй, зүүд буюу илт бээр бодтой юу. Эс бөгөөс нүдэн урвуулсан болов уу” хэмээн сэтгэж агснаа тийм бус, гүйлс бээр дүүрэн булцайх бөгөөд гүйлсний иш мод ч урьд мэтээр доройтолгүй агсанд түүнээс гайхамшиг төрөөд “Энэ мэтийн шидийн тэмдэг нь ямар мэт үйлдсэнээс гарвай” хэмээсэнд Их Ра-ийн зарлигаас “Шарид бүтээлийг үйлдсэнээс гарсан мөн” хэмээн зарлиг болсонд тэрээр өгүүлрүүн “Шарид бүтээлийг би ч ихэд үйлдсэн бөгөөтөл энэ мэтийн рид хувилгааныг эс олвой” хэмээсэнд лам Их Ра бээр “Тэр нь энэ мэтийн оньсыг эс мэдсэнээр гэмтсэн нь мөн” хэмээн зарлиг болоод ийн номлоруун:

	 

	Аяа хурц билиг төгөлдөр өчүүхэн тарничин 

	Асуухын онол төгөлдөр чи бээр янагш сонс 

	Асар хөгшин Ра лозава хэмээх би бээр

	Уушиг зүрхний гурван үсгийг номломуй, сонсогтун 

	Онц гайхамшиг шидийн тэмдэг гаргахуйг хүсвээс

	Учралт шарид бүтээлийг туйл хэмжээнд хүргэх хэрэгтэй 

	Оновчтой шарид бүтээлийг хэмжээнд хүргэхэд

	Улаан хөтөлбөр амны зааврыг мэдсэн буюу 

	Аливаа гэм эрдмийн мөрийг танихуйг хүсвээс 

	Авралт лам бээр даган барих хэрэгтэй 

	Аврагч лам даган барихуй дор

	Асарч итгэмжлэх сүсэг лүгээ төгссөн буюу 

	Эдүгээгээс гагцаар бясалгал үйлдэхийг хүсвээс 

	Эндүүрэгдэх газар ба тотгорыг мэдэх хэрэгтэй 

	Эндүүрэлт газар ба тотгорыг мэдэхүйд

	Эрхэм сонслоор тэгүүдрэлийг тасалсан буюу

	Ухасхийн тэмцэгч бусдын эсрэгүүцлийг буцаахуйг хүсвээс 

	Олон утгад сэжиггүй хэрэгтэй

	Утгад сэжиггүй болоход

	Ухамсарлан санаж ялгалыг нь мэдсэн буюу 

	Цаглашгүй амьтны тусыг үйлдэхийг хүсвээс 

	Цаглаж шавь нарын ургахуй үүдийг мэдэх хэрэгтэй 

	Чанад шавь нарын ургахуй үүдийг мэдэхүйд 

	Цалгай бус бясалгалын амсал гарсан буюу 

	Хэтэрхий түргэнээр шид олохыг хүсвээс

	Хэрвээ номд шамдах хатуу хичээл хэрэгтэй 

	Хэзээд алгасалгүй хичээлийг туурвихуйд 

	Хэзээ үхэхүйн тогтоол үгүйг дурдсан буюу

	 

	хэмээн зарлиг болсонд тэр машид сүсэлж лам Их Ра-ийнг өөрийн орноо залаад эс хуучирсан бум-ын боть гурван хувь тэргүүлэн олон түмэн зүйлт өргөлийг өргөж “авшиг ба увдис соёрхмуу” хэмээн залбирал талбисанд лам ч баяссаар даган барьснаар хоёрт баримтлагч эндүүрлийн үүр нь эвдэрч хамаг юмыг сацуу чанар ямагтад оносон бэлгэ билиг ургаад хожим амьтны тусыг агуу ихэд зохиосны эцэст солонгийн биед ажирлаа. Тэнд бас бусад хувь төгөлдөр шавь мянган хоёр зуу төдийг боловсрол тонилолд байгуулаад аливаа ирсэн хэрэгслүүдийг ч их бодийн уг ямагтад соёрхож шүтээнүүдэд хувцас сэлт өргөх зул өргөх тэргүүтний агуу их тахилыг зохион байгуулах тэргүүтнийг зохиолоо.

	Түүнээс Топү, Сринбо ри, Тодпү, Жагод шон нугуудад өөд болсноо орон тус тусын төрөлхтнүүд угтлага ба хүндлэл сэтгэшгүйг үйлдэж адуу, хайнаг, алт, оюу, алтан бурхны бие, мөнгөн бурхны бие тэргүүтэн түмэн зүйлт тэнсэлгүй их өргөлийг өргөснөөр тэнд ном номлон олон амьтныг бодийн мөрд боловсруулан зохиож тойд бүхнийг шагшаабадад найруулан, тарничин бүхнийг үүсгэл төгсгөлд найруулж, төрөлхтөн бүхнийг нюгнайд найруулан, хямрал бүхнийг захиа ба хайр хишгээр эвсүүлж, гянданаа хоригдсон бүхнийг гэтэлгэж зохион, амьтны тусыг хязгаалшгүй үйлджээ. Топү-д Зүгдорнамжал есөн бурхантын хот мандлыг үзүүллээ. Тэнд маш их үер болсныг занахуй мутраар буцаажээ. Сринбо ри-д дөрвөн дэвсгэртийн олон бурхны чуулган ба Очир үл хямрагчийн орныг үзэж олон бомбыг рид хувилгаанаар номхотголоо.

	Тодпү-д оршин бүхүй үест нь Лхазэ харагба хэмээх нэгэн бээр зоогт хор хольж өгснийг мэдсээр атал зооглосноор бие нь урьдынхаас ч сүр өнгө ихтэй болоод “Эдүгээ бас авч ирэгтүн” хэмээн зарлиг болсонд тэрбээр гайхамшиг төрж наманчилан үйлдэв. Түүнд увдис зохиосноор хожим сайн буяны барилдлага төрөөд түүний ачлалд судрын аймаг гурван хувь, алт зуун лан, бүхэл оюу тавь, торго магнаг гурван мянга тэргүүтэн цаглашгүйг өргөж тэрээр хожим үхсэний үест анхандаа тамын үзэгдэл хоромхон төдий төрсөн боловч сүүлд нь лам ба увдисыг дурьдсанаар түүнээс тонилж зуурдыг танин барьсан бөгөөд гайхамшгийн нэгэн бэлгэс болжээ. Жагод шон-д бие цамд оршин зохиосноо түүнчлэн ирсэн лусын эрхтийн хааны орон ба хад уул цогцолсон мэт давхарласан түүний сайн зарлигийг үзэж, найман охин тэнгэр ерийн шидийг өргөлөө. Тэнд нэгэн хадыг нуруугаар налснаар ором тодорхой гарчээ. Тэдгээрт дайсан нигуурт аюулагч гурвын авшиг ба увдисыг арвитгаснаар төрвөлгүй зөн билиг ба рид хувилгааныг олсон бөгөөд тэрхүү чанарын самадид батыг олсон шавь нар Топү-д мянга таван зуу, Сринбо ри-д найман зуу, Тодпү-д дөрвөн зуу, Жагод шон-д зуун далан гурав гарсан амуй.

	Түүний үест Жанрай багш хэмээх нэгэн мэргэн бэлгэ чанарчин тэмцэлдэхээр ирснээ нойрсох ор дэвсгэртээ лам эс байснаар гадагш гарч “Лам хааш одов” хэмээн асууваас шадар агч Гомжал хэмээх өгүүлрүүн “Лам гэр дотор бүхүйг эс үзэв үү” хэмээсэнд жич дотогш орж үзвээс богд түүний орших газарт нэгэн их нуур хөхрөн үелзэж түүний дундаас дээш нэгэн цэцэг ургасан байв. Цэцгийн үзүүрт найман үүдтэй бөгөөд дотно гадна бүхэнд таван солонго дүүрсэн нэгэн болор сүм бүхүйн Төвөд болгомол алтны өнгө төгөлдөр бөгөөд баруун мутраар дээдийг өгөх мутар зохиож цэцгийн иш зүрхний тусад барьсан, зүүн мутраар дэвсгэрээ дарсан бөгөөд хөлөө цэнгэлийн байдлаар оршсон, үзүүрхэн найгалзаж торгон хувцас ба эрдэнээр чимсэн, цаглаш үгүй гэрэл сацарсан, лянхуан дээр хэлмэли (боть) ба илдээр чимсэнээс арабазана үсэг хур мэт буусан, нүүрний хязгаар бүхэнд олон тахилын охин тэнгэр бүжиглэн үйлдсэн гэтэлгэгч Манзушри агсаныг үзээд багш тэрээр баясах айх хоёр зэрэг төрж, ганц мөргөөд гадагш одохыг завдсанаа агшин төдийхнөө тэдгээр Лам Их Ра-ийн бие болж одсоноор их гайхамшиг төрсөнд лам бээр дуулал үүнийг номлосон бөлгөө.

	 

	Аяа сацлал үгүй цогт Мармэзад

	Авралын манлай болсон бандида Мэзалинба тэргүүтэн 

	Ач ихт дээд лам нугуудад мөргөмүй

	Амьтны оюуны амыг номд урвуулан зохио 

	Олныг сонсох ба номлох асуух онол төгөлдөр 

	Утгат нэрийтгэл үгэнд мэргэн чи нь

	Онцолж агуу их сонссон нь гайхамшиг байнам 

	Ухамсарлаж түүний юугаа утгыг анхааран авсан буюу 

	Үлэмж ном лугаа өөрийн үндэс эс нийлэлцвээс

	Үтэл сонсол санал олон боловч юуны тус

	Үлэхүйеэ бэрх нэрийтгэл үгийн хойноос даган дагаж 

	Үнэхээрийн их хэргийг алдахын гэм буй амуй

	Би чи хэмээн тогтсон тааллын тэмцлээр 

	Бялдарт номыг тэвчих хилэнцийг хураах гэм буй

	Бясалгах утга үгүй өгүүлэгдэхүүний үгийг мэдсэн ч 

	Бишрэл сүсэг, ариун үзэл завхрах гэм буй

	Үтээрхэж чанадсыг доромжлон басамжлах омгийг үүсгэснээр 

	Үйлт тамын эгц халилд унах гэм буй

	Үйлдсэн оюун мэдлийн өөрийн үзлээр

	Үрийг олохуйяа эгээрвээс дарагдах гэм буй бөлгөө

	 

	хэмээн номлосноор түүнээс тэрээр машид сүслэхүй болж эрхгүй нулимс алдан мөргөөд “Лам эрдэнэ ээ, би олон аймаг савд судлан үйлдсэн боловч тэдгээр номууд мэдэл ба сэтгэлийн орон төдийхнөө хоцорч сэтгэл үндэснээ огтхон ч тусалсангүй. Бас буруу үзэл ба урин тачаангуйн эрхээр муу үйлийг ихэд хураав. Эдүгээ лам танаас өөр эгээрэх газар үгүйн тулд надад бясалгалын зүрхэн хураамжилсан нэгнийг энэрэн өршөөж соёрхохыг өчмүй” хэмээсэнд лам бээр энэхүү дууллыг номлоруун:

	 

	Аяа тийн бөгөөс асуух олон төгөлдөр багш 

	Асар өөрийн үзэлт чи янагш сонс

	Аяа чи бээр дээдийн номыг зүрхнээс зохиох уу, үгүй юу 

	Анхаарч дээдийн номыг зүрхнээс зохиох аваас

	Адаг буруу үзлийн өөрийн үзлийг үйлдэл үгүйеэ 

	Ариун үзэл сүсэг бишрэлийг сайтар судлан зохио 

	Алимад олон нэрийтгэл үгийн хойноос дагал үгүйеэ 

	Аврал ном лугаа өөрийн үндсийг нийлүүлэн зохио

	Адил бусын тогтсон тааллын тэмцлийг бургиулал үгүйеэ 

	Аливаа олон номд алагчлалыг тэвчин зохио

	Аюул ихт орчлонгийн зовлонг дахин дахин сана 

	Алмайруулагч энэ насыг оюунаар тэвчин зохио 

	Эрхэм номын үндсэн нь бодийн сэтгэл мөн

	Эрхэн дээд болсон асрал энэрлийг бясалган зохио 

	Элдэв олон жаргал зовлонгийн сэтгэлийн атгаг

	Энхрийлж зууралдан баримтлах сэтгэлийг өчүүхэн болгон зохио

	Үзэгдэл алдаршлыг бурхны тарнийн мөн чанарт

	Үргэлжийн цагт тасрал үгүйеэ судлан зохио

	Үзлээр танин баримтлахуй лугаа хагацсан сэтгэлийг 

	Үе зэргээр засамжлал үгүй талбин зохио

	 

	хэмээн зарлиг болоод авшиг ба увдисыг соёрхож даган барьснаар найман номын хүлээснээс гэтэлж тодорхой хоосны дүр илэрхийгээр ургасан нэгэн сайн шидтэн болоод хожим Хам-д ажирч амьтны тусыг ихэд зохиосны эцэст гэрлийн биед ажирсан бөлгөө. Тэрбээр түүний ачлалд алтан нити8 нэгэн хувь, алт таван лан, мөнгө хоёр зуун тавин лан, сайн морь хорь, хургатай хонь зуу гаруйгаар тэргүүлсэн их өргөлийг гурван удаа өргөсөнд түүгээр уг болгож таван зуу төдий амьтны амь худалдан авч амийг нь уучлан, олон ялтныг цаазаас аварч, тэр зүгийн хар шар бүхнээ бэлэг сэлт их түгээл түгээж сүм ба бүтээлийн орон буй бүхэнд зул чимэг зуун чуулганы тахил тэргүүтэн хязгаарлашгүй тахилыг өргөж, унал буурал гараагүй их бага олон ламд өргөл зохиолоо.

	 


Арав. Эсрүн нөхөр сэлт бээр амин зүрхээ өргөж өлмийд мөргөсөн ёс

	 

	Түүнээс Гобо, Чаг, Рогцо, Мүй-ийн эх адаг дунд гурав бүхэнд орон тус тусын төрөлхтөн залснаар өөд болсонд угтлага цайллага өргөл хүндлэл үйлдэгчин нь урьдынхаас ч маш олон болжээ. Гобо-д өөд болж агсан өдөр нь газар ихэд хөдөлж, хамаг уул хөдлөн байшин бүгдээр ч эвдрэхүйеэ шахамдсанд Их Ра газарт ташуураа хатгаад “Эдүгээ тогт, тогт” хэмээн зарлиг болсны даруйд амарлиснаар түүнд бүгдээр гайхамшиг төрж хилэнцээ наманчилахуй ба буян амлагсад нь хязгаалшгүй болон гэцэл гэлэнг өчигчин ч маш олон болж бүтээл ямагтыг онцлон хэрэглэгчид ч мянга хорийн төдий гарлаа. Тэдгээрт авшиг хөтөлбөр зохиох үест дөрвөн махаранз, арван зүгийн сахиулсан, найман их тэнгэр, найман их лус, найман их гариг, хорин найман одон, есөн аюулагч лугаа ариун язгуурын далан таван цогт итгэлүүд өөр өөрийн дүрсээр цааз чилэн үйлдэхийг бүгдээр илт үзэж тоосон будгийн хот мандалд цэцгийн хур буун гурван сар болтол хэвээр нь агуулсан боловч эс эвдрэн тоос үл халджээ. Тэдгээр шавь бүхнээ огторгуй ухаан ялгал үгүйн онол нэвтэрхийеэ ургаж дээдийн шидийг оллоо. Алт мөнгө, зэс төмөр, адуу мал, сарлаг хайнаг олон зүйл их өргөл хийгээд торго бөсөөс тос ааруул хүртэл олон түмэн зүйлт бага өргөл ирсэнд тэдгээр бүхнийг шүтээн босгох, хямралыг эвсүүлэх, чуулганы бэлэг, тахилын эдийн уг ямагт өгөн зохиожээ. Чаг-д оршин бүхий үест нь сүүлт одон9 урт удаан ургасанд лам бээр цохилуур (үрлэн сум) хаяснаар зуун хэсэг болон бутрахыг бүгдээр үзлээ.

	Түүний үест Лавай шанхат Эсрүн бээр ламд хорлол олныг үйлдсэн боловч чөлөө эс олсноор дотор нь орж хорлол үйлдэхийг хүсч батганы дүрсээр зоогийн шаазангийн амсар дээр суусанд лам бээр цогт Очир аюулагчийн самади бээр хамраар хий үлээж Эсрүн нөхөд сэлтийг гадаад Төмөр уулын хүрээний тэртээ хүргэсэнд түүнээс рид хувилгааны хүчийг хэр мэт үүсгэвч дотогш ирэн эс чадаад ламд залбирал талбин наманчилал үйлдэв. Жич ламын манлайгаас гэрэл сацарснаар Эсрүн нөхөр сэлт бээр өөрийн орноо хүрч тэндээс амин зүрхээ өргөж өлмийд нь сөгджээ.

	Бас чөтгөрийн найман аймгууд заль хувилгаан үзүүлэн ирснийг гэсгээлээ. Тэнд ч эд таваар ба шавь нарын хуралдаан урьд лугаа адил болсонд авшиг хөтөлбөр бодь сэтгэлийн зан үйл, эш лүн, увдис тэргүүтнийг ихэд соёрхсоноор хий нь дхүди-д орох бөгөөд өдөр шөнө туршид тодорхой гэрлийг олсон шидтэн ямагт болжээ. Олон хуврагийг усумбадад найруулж биеийн хөрөг ба сайн зарлиг олныг бүтээв. Нэгэн сүмд равнай зохиох үест хөрөг ба сайн зарлиг бүхэн өөрсдийн дууныг дуурсгаж цацран хөдлөх ба хамаг цэнгэлгээн өөрсдөө дуурсах хийгээд лавай нугууд мөн чанарын дуу гаргах тэргүүтэн өгүүлж гүйцэшгүй гайхамшиг боллоо.

	Рогцо-д ч хоёр мянга төдий шавь нарт авшиг ба хөтөлбөр соёрхсоноор бүгдэд сайн самади төрж ядам бурхны нүүрийг үзэн, цаг зүг үгүй аугаа хүчнийг олоод алт мөнгө, бөс торгоны өргөлүүд тоолшгүй ирлээ.

	Түүний үест тэрхүү орноо нэгэн их бэлгэ чанарын аймаг агсан нугуудын атаа найдангуй босож, ахмад их буяны садан нугууд нь зөвшилдөн “Ра лозава хэмээх муу үүнийг орноос эс гаргаваас бид нарт үйлс эс ирэх тул, ба бүрний дотроос шалгадаг мэргэн нэгэн одож түүнийг цөхөөж ирэгтүн” хэмээлдэв. Хөх Рог хэмээн наян нэгэн ботийг оюундаа багтаасан, тэмцэлд сайн бөгөөд ухааны ир ихтэй тул бүгдээрийн дотроос мэргэн сэргэлэн болсон нэгэн агсныг тэмцэлдүүлэхээр явуулснаа лам Их Ра шороонд тарни орхиж сацсанаар тэрээр илжиг болоод буцаан эс чадсанд түүний ураг садан нугууд хүчтэй наманчилан өчсөнд жич хүмүүн болсноо тэрбээр нэн гайхамшиг төрж зуун найман лан алтаар тэргүүлсэн сайн өргөлийг өргөж урьдын тэмцэл үйлдсэндээ хүлцэл өчин увдис өчихөөр иржээ. Тэдэнд гүн мөр Очир аюулагчийн авшиг ба хөтөлбөрийг соёрхсоноор урьдын үйлдсэн хамаг бүгд нь гадаад хальс ба хэвэг мэт болон одоод, утга бүгд туурвилаас хагацсан тийн ариунд одож рид хувилгаан ба чадал олныг олоод, хожим Зан-ийн эхнээ Лхалүн хийдийг байгуулж хүмүүн ба хүмүүн бус амьтны тусыг агуу ихэд зохиогоод, эцэст үл үзэгдэхийн шидийг олсон бөлгөө.

	Түүний учир шалтгааныг бэлгэ чанарын аймаг хийдийнхэн сонсоод урьдынхаас ч нэн үл сүслэхүй болж нэг багш нь шар цэрэг мордуулахын завдлага үйлдсэнд лам бээр айлдаж усны самадийг зохиосноор гэнэт их үер болж тариалан ба байшин бүгдийг урлалыг нь эвдлэл үгүй урсгаж, хамаг хатсан мод хөхрөн хатсан хэвээр Занбу-ийн голд одох нэгэн рид хувилгааныг үзүүлэв. Түүнээс бүгдээрээ айж өлмийд нь сөгдөж, гэм үйлдсэнээ хүлцэл өчиж харлиг ба шавь нь болсонд, жич лам бээр мутарлаж (өөрийн мутраар үйлдэх) сүм гурван шүтээн лүгээ сэлтийг шинээр бүтээгээд хувраг хурахын хамаг үүдийг сайтар найруулан, дандрын аймаг ба аймаг шавийн номлол сонслыг байгуулж хамаг хуврагийн гадрыг винайн шагшаабад ба дотрыг үүсгэл төгсгөлийн бясалгалд найруулснаар шидтэн үргэлж тасралгүй гарах болжээ.

	Түүнээс Мүй-ийн эх адаг дунд гурав бүхэнд өөд болж амьтны тусыг агуу ихэд зохиожээ. Цаглашгүй олноо амьтнаа нюгнай ба увшийн санваарыг өгч номын цагаан тамгаар хамаг хүмүүс ба адгуусанд амины өглөг зохион, тонилохыг хүсэгч олноо гэцүл ба аяга тэхимлигийн суртлыг өгч, авшиг хөтөлбөр зохиосноор тэнцэшгүй онолыг олсон шавь ч зургаан мянга гурван зуу төдий гараад, зургаан сар болтол түмэн зүйлт өргөлийн үргэлжлэл үл тасрах бөгөөд хязгаалшгүй чуулган хурсан боловч хэрүүл тэмцэл үгүйеэ маш гайхамшиг боллоо. Түүнээ ч аливаа ирсэн өргөлүүдийг ганцыг ч шамшигдуулалгүй зохиож орон дээдсийн шүтээнд тахил ба тарничин хийгээд тойдын аймагт цав зэд, хамаг төрөлхтнөө тус тусын хүслийг хангах өглөгийг агуу ихийг зохиолоо.

	Түүнээс Нягпү, Доглход, Нагжал, Нагпүг нугуудад өөд боллоо. Нягпү-д оршин бүхий үест лам бээр нэгэн өндөр халилын дэргэд өөд болж, тэргүүнд таван язгуурын бурхант титмийг өмсөн, мутартаа очир хонх барьж бүжиглэн зохиогоод, халилд харайн ажирснаар түүнээ хамаг орны хүмүүс ламыг үхэв хэмээн шийдэн бүхий үест лам бээр тэрхүү хад халилаас дээш шувуу нисэхчилэн өөд болж ирсэнд бүгдээр гайхамшиг болж “Энэ мэт зохиосон нь ямар учир буй” хэмээн өчсөнөө “Энэ өдөр Рончүн-ийн халил хясаанд нэгэн хүмүүн унах агсан тул түүнийг буцаах аргыг үйлдсэн мөн” хэмээн номлосноор түүнээс бүгдээр гайхамшиг болж алт, мөнгө, бөс торгоор түмт өргөл үйлдэгчин нь хязгаалшгүй гарч нюгнай ба гэцүл аяга тэхимлигийн санваар авагчид нь цаглашгүй олон болж, хослон орсон очирын газрыг олсон шавь ямагт ч мянга долоон зуу төдий гарлаа.

	Доглход-д оршин бүхий үест Сэнгэ хэмээх үл хөдлөгчийн (mi g.yo ba) шидийг олсон нэгэн их лам чуулганд авшиг өгч бүхий газраа өөд болж хүндлэл ба сайн өргөлийг зохиосонд түүнээс тэрбээр өгүүлрүүн “Эдүгээ Төвөдөд та шидтэйд алдаршжээ. Би ч үл хөдлөгчид чадлыг олсон нэгэн мөн тул бид хоёр шидийн тэмдэг тэнсэлдэх үү” хэмээсэнд Их Ра зөвшөөрөв. Түүнээс Сэнгэ тэрээр хар үүл хурааж мөндөр ихэд буулгасныг Их Ра үлээж усанд хайлууллаа. “Чиний түүнээс миний энэ их гайхамшигтай бус буюу” хэмээн зарлиглаж луугийн дуун ба цахилгаанд равнай зохиосонд долоон хоног болтол цахилгаан завхралгүй луугийн дуун эс тасраад, жич самадийг эвдсэнээр тэр бүхэн амарлиж огторгуй тунгалаг болсонд тэрээр харил үгүй сүсэг ихэд төрж, их Ра лозавагийн шавь боллоо. Лам түүнд Хэрүга илт болсон ба гүн мөр цогт Очир аюулагчийн авшиг хөтөлбөр зохиосонд газар ихэд хөдлөх бөгөөд зандангийн талхаар хур бууж сайн үнэрээр хамаг нутаг түгээмэл боллоо. Түүнээс Рог Сэнгэ-д орчлон нирван хоёр үгүйн онол ургаад өгүүлж гүйцэшгүй бурхны орныг үзэж олон хувилгаанд эрхшээснээр хожим олон орноо амьтны тусыг агуу ихэд зохиогоод эцэст Хажод-ын оронд ажирсан бөлгөө. Тэр тэргүүтэн онол ургасан мянга нэгэн шавь өөд болжээ.

	Бас суртал өгөх ба бодийн сэтгэлийн зан үйлийг өгөх тэргүүтний үүднээс амьтны тусыг агуу их зохиосонд есөн хүслийн өргөл тоолшгүй ирсэн нүгүүдээр алтан мөнгөн Ганжур гүйцэд олныг бүтээж зүг бүхний хийдүүдэд соёрхож сац ба суварга мянга гаруйг бүтээлээ. Нагжал-д долоон зуу төдий шавь нарт авшиг ба увдис соёрхох үест лам бээр хар дайсан, зургаан нүүрт, цогт Очир аюулагчийн бурхны чуулганд болохыг бүгдээрээ үзэж адистид гэнэт оршоод дияны эрдмийг судалж хувилгах урвуулах рид хувилгааныг олсон онол төгөлдөр ямагт боллоо. Басхүү олон хуврагийг усумбадад найруулан, төрөлхтний чуулганд ч уулзах мөргөх хийгээд авшиг зарлиг номлолоор барилдсан бүхнийг тус лугаа төгөлдөр болгосноор нэгэн сард сайн цай бурам ба чуулганы хүрдийг өчигчид тасралгүй гарч өргөл нь газар дэлхийг бүрхэх мэт болжээ.

	Нагпү-д өөд болж хувь төгөлдөр шавь мянга төдийг боловсрол тонилолд байгуулах үест удвалын хур буун огторгуйгаас лавайн дуун олонтоо сонсдож олон төрөлхтнийг нүглээс няцаан тийн цагаан буянд байгуулснаа тос, арвай, торго, бөс, цэмбэ тэргүүтний мянган зүйлт өргөл олонтоо ирснээр уг болгож, хуврагийн өргөл хүндлэл, төрөлхтний өглөг, зам хавцлын засвар, амийг худалдан авах, амь уучлах, ёсыг байгуулах тэргүүтний хүчир буяныг зохиолоо. Мүй-ийн дундах хадыг янагш чанагш нүхлэхүй ба биеэ гэрэл солонгийн цогц болгох хийгээд хөлийн ормоос лянхуа цэцэг ургуулахын рид хувилгааныг зохиожээ.

	Тэндээс Жан-д залагдаж тэнд номын хүрдийг зохиосноор буян заяа ба их цуу алдар гарч эд таваарын чуулал хэмжээлшгүй болсноо нутагт үл багтахуйн төдий хурсан төрөлхтөнд ном номлосноор чуулган бүгдээрийн сүсэг гэнэт босож хилэнцийг тэвчин буяныг бүтээхүйн тангараг өргөгчид сэтгэш үгүй олон гарч, сайтар гарахуй усумбадыг бүтээгчид ч мянга гаруй гарлаа.

	Түүний үест Бүр-ийн Нямсэнгэ хэмээхүй нэгэн бээр уулзахаар ирээд өгүүлрүүн “Би бээр билиг маш өчүүхэн бөгөөд умартал ихтэй тул кръя ёгийн гурван бичиг номыг төгс сонссон боловч эс мэдсэн нэгэн тул эдүгээ агуу их сургууль үйлдэж эс чадмуй. Үг нь цөөхөн бөгөөд утга нь хураангуй нэгэн гүн бясалгалыг үйлдвээс зохистой буй тул надад тэр мэт нэгэн увдис өршөөн соёрх” хэмээн өчсөнөө лам Их Ра-ийн зарлигаас “Аяа машид сайн урьдын шидтэн нугууд ч бясалгалын зүрхэнийг хураамжилснаа шүтэж шидийг олсон мөн. Би ч ном олныг мэдэх боловч ихэвчлэн цогт Очир аюулагч нэгнээ ямагт хураамжилж бясалгаснаар эрдэм төгс болсон мөн. Тиймийн тул олон номыг сонссоноос нэгэн номыг анхааран авбаас сайн амуй” хэмээн зарлиг болоод ийн өгүүлрүүн:

	 

	Онцлон хичээж сонс, хувь төгөлдөр сүсэгт чи 

	Охор нэгэн насанд бурхны хутгийг олохуйг хүсвээс

	Оюун санааг олон зүйлд заралгүй нэгнийг шимтэн барьж 

	Охь ном лугаа өөрийн үндсийг нийлүүлэн судалбаас оньстой 

	Аяа урьдын өөд болсон шидтэн нүгүүд ч

	Анчин зэрлэг гахайг хөөх мэт бусаар

	Аврал төгөлдөр нэгэн дор бясалгалыг шамдан үйлдсэнээр 

	Алимад бүгдээр шидийн хувийг олов хэмээн алдаршжээ 

	Үтэл би ч ганцхан тэр чанараас бусад

	Үлэмж судар тарнийн агуу сонслыг эс үйлдсэн боловч 

	Өөрийг сурал үгүйеэ, бясалгаж олсон мэдлээр мэдэж

	Үхлээс хагацсан огторгуй мэтийн нэгэн утгыг оновой 

	Сүсэгтэн бээр маш олохуйяа бэрх бодь эрдэнэ ч 

	Сүлдэт дээд багш шавь учирваас бэрх төвөг үгүй 

	Сүйтгэгч олон оюун, тархинаа гал шатах мэтийг тэвчээд

	Сүсэг бишрэлийг зүрхний эхнээ хатгах нь мөрийн оньсон 

	Аяа есөн хөлгөн өөр өөр тус тусад гүн мөн боловч 

	Аливаа хөлгөний чухал үзүүр нь Очир аюулагч мөн амуй 

	Алимад миний хүсэл шунал бус, мөн чанарт үг болой 

	Аяа тийм бус хэмээгч нь дандар ба Энэтхэгийн голыг үз 

	Ай түүнд үзэгдэл хоосон ялгал үгүй

	Амгалан тодорхойг сацуу барилдуулах

	Амарлингуй догшныг хавсран бүтээх, хүнд хилэнцтэнийг хүчир аргаар гэтэлгэх

	Асар хүчин их бүтээхүйеэ хялбар үйлийн ялгамжааг шинжлэх хэрэггүй

	Алимадыг мөрт авах дөрөв тэргүүтэн арван гурван гүн оньс буй

	Тэмдэгтэйеэ энэхүү номын үндэслэл Манзушри-д тулах бөгөөд

	Тэрбээр хамаг ялгуусны айлдал энэрлийн өөрийн дүрс мөн 

	Тэгүүдрэл үгүй Лалида тэргүүтэн шидтэнийг дамжин өөд болов 

	Төгс үндсэн чуулсаны дунд би нэжгээд амламуй

	Онц болсон тодорхой хоосон ухааны чанарыг илэрхий үзэж 

	Олон элдэвт үзэгдэвч сэтгэлийн цэнгэл мөнд мэдлээ 

	Оюунаас нөгчсөний агаараа хичээл үгүй мэт шулуун тавив 

	Онол төгөлдрүүд чуулсны дунд би нэжгээд амламуй 

	Орчлон нирван араар салан, мөн ёсон дотроос ургаж 

	Олонх бүгдээрийг номын биед мэдэж сонголтоос хагацан

	Урлан үйлдсэн ном ба оюуны баримтлалын ялгалууд завхарвай

	Осол үгүй бясалгалчин чуулсны дунд би нь нэжгээд амламуй 

	Бат амгалан хоосон хоёр үгүйн ёгаар

	Баримтлагдахуун баримтлахын тийн атгагийг номын агаараа нядлаад

	Байгаль хоёр үгүй номын агаараа сац барилдуулбай

	Бардамгай тарничин чуулсны дунд би нэжгээд амламуй 

	Алимад гурван аймаг савын товч оньс бүхнийг мэдэж 

	Аврах таван мөр, арван газрын зорчих ёсыг дотроо багтааж 

	Анхаарч мэдсэн төдий бус ёсчилон авч орхин үйлдэв

	Амин винайг баригч чуулсны дунд би нэжгээд амламуй 

	Үзэгдэн харш шалтгаан ба барилдлагын шалтгаан ба үзсээр магадлаагүй шалтгаан

	Үтэл орчлон нирван хотлын суурь бүтсэн эс бүтсэн тэргүүтэн 

	Өөр бусдын тогтсон тааллын ятгал бүтээлийг төвөггүй мэдвэй

	Үлэмж буяны садан чуулсны дунд би нэжгээд амламуй 

	Аяа тэдгээр бүхнийг сурч мэдсэн нь бус бөгөөд 

	Анхааран чин зорьж бясалгалд зүглэсний эрдэм мөн 

	Аяа тиймийн тул олныг хялбар мэдэхийн хэрэг үгүй 

	Аргын оньст увдис үүнийг зүрхнээ бариваас сайн бөлгөө

	 

	хэмээн зарлиг болоод цогт Очир аюулагчийн авшиг ба увдисыг соёрхож бясалгуулснаар ядам бурхны нүүрийг үзэн, онол нь огторгуйд сэт эргүүлэх мэт болоод хамаг номын үг утгыг дотроо оруулан төрвөлгүй рид хувилгаан ба аугаа хүчнийг олж хожим найман зуу төдий шавийг боловсрол тонилолд байгуулаад эцэст Таван үзүүрт уулнаа ажирч эдүгээ оршин амуй. Түүний яруу алдраар сэтгэл нь удирдагдаж сайныг хүсэгч шавь хоёр мянга найман зуу төдий чуулснаа хөтөлбөр зохиосноор тэдгээр бүхэн өгүүлж болшгүй чанарыг үзэж, бие үзэгдэл сэтгэл гурав нэгэн чанарт болон ялангуйт бясалгал төрж шидийг оллоо.

	Түүнээс Нюг, Гобрэл, Бадо, Балбүг, Чойлүн нүгүүдэд өөд болж тэдгээр бүхнээ хязгаарлашгүй амьтанд тусалж өргөл хүндлэл нь урьдынхаас их боллоо. Онолын туйлд хүрч амьтныг удирдан тусалж чадагч шавь ч орон бүрээс зуу гаруй нэжгээд гарч орон тус тусын дэлхийн эзэд ч өргөл хүндлэл үйлдлээ. Нюг-д ном номлох үест нь хот мандлын дундаас элдэв гэрэл сацарсан ба хумхын ус буцалсан хийгээд хамаг зул нь тосгүйгээр өнө удаан бадарчээ.

	Гобрэл-д оршин бүхүй үест нь өвлийн хүйтний туйл бөгөөтөл оршсон орны ахуй орчин тойронд олон цэцэг ургаад, булаг шанд дэлбэрч ташуураа газар хатгаснаар ганц үндэснээ адил бусын гурван үр ургасан нэгэн модон боллоо. Бадо-д дагмар- ын бурхны чуулган нугууд пад хэмээх дуун дуурсгаж бүжиглэн бүхүй үзэгдээд, лам өөрөө ч гэгээн завсарт ажирч бүжиг олныг зохиосноор бүгдээрээ сүслэх болов. Балбүг, Чойлүн-д олон шавь нарт хөтөлбөр зохиож байхад олон шувуу ба гөрөөс номын ширээг нь эргэн үйлдэх ба дагинасын дуулал эгшиг илэрхий дуурсахуйг ном сонсогч бүгдээрээ сонслоо.

	Түүнээс Данаг-т өөд болон шавь нарыг агуу ихэд тэтгэснээ Данаг Гой лозава Хүгба Лхайзай хэмээх нууц хураангуйд мэргэшсэн нэгэн их лам агсан тэрээр өгүүлрүүн,

	- Дандар бүхний хаан нь нууц хураангуй мөн. Түүнд номлол сонсол үйлдэлгүй Балбын зарим нэгэн өчүүхэн бандиас өчсөн өчүүхэн ном энэ мэтээр хаана ч үл хүрмүй хэмээн зарлиг болж доромжлол талбиснаа нэгэн шавь өгүүлрүүн,

	- Багшаа, тийн хэмээн үл зарлиг болохуйг өчмүй. Ра лозавагийн увдис тэр ч ялангуйт үлэмж нэгэн байнам. Бусцар аваас энэ хэрийн үйлс яахин ирнэм хэмээсэнд лам үл баясахуй болж,

	- Хэлгий болсон хөгшин чи бээр юуг ч үл мэдмүй. Амаа хумхиж суугтун, цогт нууц хураангуйн увдисаас илүү нь огт үгүй хэмээн зарлиг болсонд шавь нь,

	- Тийн бөгөөс Ра лозава багш шавьд нь адистид ба аугаа хүчин ам ба гарт нь бэлхэн энэ мэт буй. Бид нарт тэр мэт үгүй нь юунаас гэмтэв хэмээн өчвөөс Гой-ийн зарлигаас,

	- Аяа бид нарт чадал үгүй бус. Үзэгтүн хэмээн зарлиг боллоо. Түүнээс Гой лозава бээр Их Ра-д лянга бэлтгэж догшин явдал зохиосноор нэгэн шөнө лам Их Ра-ийн оршин бүхүй газар түүнээ олон заль хувилгаан болсонд дагагсад нь,

	- Энэ юун буй хэмээн өчвөөс ламын зарлигаас,

	- Энэ нь бид нарт Гой хараал зохиосон буй хэмээн зарлиг болсноо,

	 - Тийн бөгөөс хараалын хариуг эс зохиох нь юун буй хэмээн өчвөөс ламын зарлигаас,

	- «Дандар»-аас “Гурван удаа ялагдавч жич гэмшил үгүйеэ үйлд” хэмээсэн тул томоогүй үйлийн барилдлага үйлдэж үл болмуй хэмээн зарлиг боллоо.

	 

	Түүнээс хэд хоносны хойно Их Ра хэдэн шавь нараар цай ба алт хүргүүлж зуучлал наманчилал өргөхөөр илгээвээс, эс уулзуулсанд ламын сэтгэлийн омог босч “Тэр мууд зуучлал үйлдэвч бээр эс сонсвоос энэ хэрэгтэй мөн” хэмээн зарлиг болоод цогт Очир аюулагчийн самадид оршиж очир тонгоргийн үйлийн барилдлага зохиосноор нэгэн сараас Гой лозавагийн бие нөгчсөнөө Манзушрийн оронд удирдан хүргэлээ.

	Түүний үест Данаг-ийн гурван зуун балгад бүхүй тэдгээр зөвшилдөж “Бид нарын ламыг Ра лозава бээр нядалсны тул цэрэглэж түүнийг алах хэрэгтэй” хэмээсэнд зуун балгадын хүмүүс эс сонсож “Лам Ра лозава хэмээх нь их мэргэн шидтэн мөн. Энэтхэг Балбын ялангуйт бандида олон лугаа уулзсан бөгөөд увдис нь нэн их тул шидийг олсон шавь энэ төдий олон буй. Онол нь өндөр тул хүмүүн ба хүмүүн бусынхан ч үл чадах буй. Буян нь их тул уулын хориг, мөрний хориг энэ мэтийг байгуулав. Энэтхэг, Балба, Төвөд гурван орны шүтээн бүхнээ тахил хувраг бүхнээ өргөл хүндлэлийг тогтоож, бид харцад ч тос арвайгаар их түгээл тэргүүтнийг дахин дахин зохиолоо. Тиймийн тул бид нар энэ мэтийн сайн ламд өргөл хүндлэл эс үйлдэвч хорлол хөнөөл үл үйлдмүй” хэмээв.

	Түүнээс далан балгадын хүмүүнүүд цэрэглэн ирсэнд лам бээр цохилуур хаясанд бүгдээр цусаар бөөлжин үхээд хуяг мэсүүд нь хэмхрэн бутрав. Түүний үест Гой лозавагийн урьдын тэрхүү шавь ламын мэлмийн нитэд ирж таван лан алт, зуун лан мөнгө, таван зуун ачаа үр, эмээл хазаараар чимсэн нэгэн морь нугуудыг өргөөд “Би нь урьдаас лам танаа сүслэхүй нэгэн байнам. Энэ удаа ч богд Гой лозавад ч Их Ра-д хараал бүү зохио хэмээн өчивч огт сонссонгүй. Эдүгээ би танд сэтгэл итгэн шүтэх тул гүн увдис нэгнийг өршөөн соёрхохуйг өчмүй” хэмээсэнд авшиг ба хөтөлбөр зохиосноор гүн үүсгэл төгсгөлийн нууц оньс бүхнийг дотроо сайтар оруулан бясалгал үгүйн онол цоорохуй (гүн утгыг нэвт сэрэх) болж цогт Очир аюулагчийн нүүрийг үзээд, хожим шавийг тэтгэснээр шидтэн хоёр мянга таван зуу төдий гарсны сүүлд нөгчсөн үед нь пэлдэн олон өөд болон цэцгийн хур бууж огторгуй солонгоор дүүрчээ.

	Түүгээр шалтгаан болгож Гой-ийн бусад шавь ихэвчлэн Их Ра-ийн нөхөрт хурж, хийд салбар лугаа сэлт ч мутарт нь ирлээ. Бус сүсэг төгөлдөр мянга дөрвөн зуу төдий шавь нарт увдис соёрхсоноор тэгш агуулах даган олохуй лугаа үл хагацах бясалгалыг олж гурван цагийг төрвөлгүйеэ айлдагч ямагт боллоо. Түүний үест ч сайхан үнэр орон улст түгээмэл болж тэнгэрийн цэнгэлгээн сонсогдлоо.

	Жэ Хонпүба ч түүнд уулзаж ном сонссоноор бясалгалын эрдэм хэмжээлшгүйг олжээ. Түүнээ ч их чуулганд ном номлосноор нюгнай ба амь тэвчих тэргүүтэн буяныг амлагчин хэмжээлшгүй гарч сайтар гарахуй усумбад ч зуу илүүг бүтээлээ. Хязгаалшгүй өргөл ирсэн нүгүүдээр бурхны хөрөг ба сайн зарлиг олныг бүтээн эс зохилдсон бүхнийг эвсүүлж хар шар нийдэмд их түгээлийг олонтоо зохиожээ.

	Түүнээс Шоншон, Мэцор, Саву гол, Срэгшин, Тонмон тэргүүтэн Шан-ийн орон тус тусад тэнгэр хүмүүний аймаг бүгдээр залсанаар өөд болж түм гаруй чуулган хурсанд номын хүрдийг тасралгүйеэ эргүүлснээр хилэнцийг тэвчиж буяныг үйлдэгчин хязгаарлашгүй бөгөөд гэцэл, гэлэн болсон нь ч хоёр мянга хоёр зуу төдий гарлаа. Жа дарсэн хэмээх тэргүүтэн зургаан зуун төдийн чуулганд авшиг ба увдис соёрхсоноор цэцгийн хур хуй шуурга мэт болж, хумх амны чимгээс дуу ба гэрэл гаран, хот мандлын тоосон будаг бүгдээр эрдэнийн цогц болох тэргүүтэн олон гайхамшиг болж, түүнээ бүгдээр байгаль хамт төрсөн ахуй ёсыг ёсчилон олж, хатуу тарнийн чадалд эрхшээгээд занахуй мутраар уулыг хөдөлгөн чадахуй ба алсаныг сэргээн чадагч шидтэн ямагт боллоо. Өргөл ч алтаар бичсэн «Хоёр түм таван мянган шүлэгт» нэг хувь, нөмрөг, жанч, шаазан, шижир алт хийгээд бүхэл оюу тавь, залуу сарлагийн үнээ гуч, адуу хорин тав тэргүүтэн хязгаарлашгүй ирснээ тэдгээр бүхнийг ч Сайвар ажирсны бие зарлиг сэтгэлийн шүтээн бүтээх ба анагаах хийгээд тэтгэн туслах эмнэлэг тэргүүтнээ өгөн зохиолоо. Амьжиргын уг хэрэглэл үгүй бясалгалчин ба сургуулийн хэрэгсэлгүй бэлгэ чанарчин бүхний хүнсийг бэлтгэн, гуйранчин бүхнээ агуу их өглөгийг соёрхож, Шоншон тэргүүтний их бага хийд бүхнээ олны их хурал ба цав хийгээд тахилын эд олныг өгөн зохиолоо.

	Шоншон-д оршин бүхүй үест Чүнбо-д гурван түмэн ачаа арвай өргөж номын хүрдэн байгуулснаа зургаан мутарт бэлгэ билгийн Махагал бээр заль хувилгаан ихэд үзүүлсний сүрээр дарж жич боол болгон таван дандрын аймгийн хот мандлын нүүрийг үзлээ.

	Мэцор-д Хятадын есөн толгойт чөтгөр нэгэн тотгорлохоор ирснийг нядлав. Арш галын тэнгэр бээр өөрийн биеийг үзүүлж “Үйлсийг тань бүтээсүгэй” хэмээн өчжээ. Савуголд-д өөд болох үест нь олон хажир тас угтсаныг дагинас мөнд айлдлаа.

	Тэнд амарлингуй догшны чуулганы хангал зохиох үест амарлингуй догшин нууц зүрхний бурхны чуулганы нүүрийг үзэн, их Үржин хоёр дагинас сэлт бээр тэнд чуулагсдыг адислан бүхүйг үзжээ. Түүний үест нэгэн хадны хажуугаас таван өнгө төгөлдөр рашаан буусныг бүгдээрээ уувч эс барагдах гайхамшиг боллоо. Сэрэгшин-д дэлгэрүүлэх үйлийн гал мандал зохиох үед хамаг галын дөл нь алтны өнгөтэй бөгөөд өлзийт найман тэмдгийн дүрээр бадрах ба хамаг утаа нь таван өнгийн солонго болон зуухны дотор тоосон будгийн дуртмал өнгө доройтол үгүйеэ орших тэргүүтэн хязгаарлашгүй гайхамшиг болжээ. Тонмон-д оршиж бүхүй үест Дамжандоржлэгба бээр ах дүү гурван зуун жаран нөхдөөр хүрээлүүлэн ирж “Миний орноо өөд болохуйг өчмүй” хэмээгээд мөргөл ба эргэл үйлдэж агснаа хүлээн зохиосноор баясаж урьд одлоо.

	Түүнээс өнө удалгүйеэ Үюүг-ийн эх адгийн төрөлхтөн нүгүүдээс заллага ирж угтагч ба үзэгч хүмүүсийн чуулган ихэд ирснээр Үюүг, Гой-он, Самцэр, Динма, Сриндүй тэргүүтэн Үюүг-ийн эх адаг дунд гурав бүхэнд өөд болон номын хүрдийг эргүүлж хязгаалшгүй олон төрөлхтнийг тийн цагаан буянаа байгуулж, бодь сэтгэлээр үндсийг нь боловсруулж зохиогоод, гүн мөр Очир аюулагчийн авшиг ба увдис зохиосноор, нисванис ба мэдэгдхүүний түйтгэрийг арилгаж хоосон чанар энэрэхүй хослол орсны амслын туйлд хүрсэн хувь төгөлдөр шавь нар хоёр зуу төдий гарлаа. Тэдгээрийн үест ч солонго ба цэцгийн хур үргэлж эс тасран хумхын усан буцлах ба бялхах хийгээд балингаас гал бадрах, гэрлээр тэр нутгийг гэрэлтүүлэх тэргүүтэн хязгаалшгүй гайхамшиг болжээ.

	Гой-он-д оршин бүхүй үест нэгэн үдэш алт, оюу, торго магнагаар чимсэн бөгөөд гартаа сум хадаг толь барьсан нэгэн цагаан хатагтай ирж мөргөл ба эргэл үйлдээд “Би нь дорж оюу донма хэмээх бөгөөд их төрөлхтөн Дамжангийн эхнэр мөн. Таныг залахаар ирвэй” хэмээсэнд түүнийг даган өөд болбоос Гой-оны хадат уул түүнээ урьд үгүй нэгэн үүд бэлтгэсэн бүхүйд түүнийг нээсний дотор элдэв цэцэг дэлгэрсэн зүлгийн дунд байдал хотол төгс эрдэнийн сайн байшин нэгэн агснаа түүнээс Дамжан нөхөр сэлт гарч өргөл хүндлэлийг ихэд үйлдээд “Их Ловон Бадамжунай бээр Дамжан надад Дамдин ба Очирваанийн авшиг соёрхсон үесийн хот мандал тангаргийн эд лүгээ сэлт хэмээх хийгээд бас ном ба эдийн олон санг үзэмжид өргөлөө. Түүнээс лам Их Ра Дамжан нөхөр сэлтэд цогт очир аюулагчийн авшиг өгөн зохиосноо авшгийн өргөлд зуун хайнагийн ачаа алт өргөсөнд тэнд гурван хоног оршоод жич өөд болж Үюүг-ийн эх адаг дунд гурвын хар шар бүхэнд алтны түгээл түгээж алтан Ганжур ба алтан бурхны хөрөг их бага олныг бүтээлээ. Үюүг-ийн эх адаг дунд гуравт оршин бүхий үест нь хийн тэнгэр ах дүү долуул амин зүрхээ өргөжээ. Эм мангас нөхөр гурвыг номхотгов. Тэнд нэгэн уналга нь үхсэнд шүднээс нь бурхны хөрөг ба пэлдэн олон гарчээ.

	Түүнээс Нян дод, Нян мад, Нян шүн тэргүүтнээ тус тусын лам ба баяд хийгээд хувраг ба хамаг өглөгийн эзэд залснаар өөд болж хэмжээлшгүй олон төрөлхтнийг дээдийн номоор номхотгох, хамаг хуврагийг ч гаднахыг нь винайн шагшаабад ба дотнохыг нь үүсгэл төгсгөлийн бясалгалд найруулжээ. Бас Нян-ийн эхэн адаг дунд гурваас эр эм холилдсон шавь нар гурван мянга гаруй хурснаа авшиг ба увдис соёрхсоноор үүсгэл төгсгөлд батыг олсон бөгөөд ямагт омогтныг (dregs pa. хилэнт чөтгөр) боолчлон зарж чадах боллоо. Түүний үест ламын биеийн өнгө биндэрьяа-ийн өнгө мэт үзэгдэн егзөрийн хэрэглэл ясан чимэг өмссөнд бүгдээр үзэж, өвс модон ой цэцэрлэг ба шороо чулуу хад уул бүгдээрээс долоон хоног болтол номын дуун шуугинатал гарч олон цэцгийн хур дахин дахин буулаа.

	Ноён Гүнсэ хэмээх хулгана яраар өвдсөн нэгэн бүхүйд авшиг ба увдис соёрхож бясалгуулснаар нэгэн жилээс хулгана ярыг анагаав. Түүний ачлалд цэцгийн цогц хэмээх зургаан зуун лан мөнгөний үнэт улаан оюу нэгийг өргөөд, хожим нь гэрийг тэвчиж бүтээлд ажирснаар сайн шидтэн нэгэн болж амьтны тусыг агуу ихэд үйлдээд эцэстээ гэрэл солонго болон завхарлаа. Занцажам хэмээх нэгэн хатагтайн гишүүн нь хумин агснаа лам Их Ра өөд болж авшиг ба увдис соёрхсоноор зэргээр өвчин нь амарлиж шидийг олоод маш гоо дүрс төгөлдөр болон хожим агуу их амьтны тусыг зохиогоод Үржин-д ажирчээ. Түүнээс үзсэн, сонссон, дурдсан, хүрэлцсэн олон амьтны тусыг зохиосноо өргөл ч алт, мөнгө, бөс торгоор эхлээд тос арвай, цэмбэ, тахилын эдүүд зэрэг хүнд эд олон түмэнтээ ирсэнд тэдгээр бүхнийг ч баримал хөрөг ба дэлгэмэл хөрөг бүтээх ба хийгээд сайн зарлиг бүтээх ба хуучирсан сүмүүдийн сэлбэлгэ хийгээд шинийг бүтээх ба лам хийгээд хуврагийн өргөл хүндлэл ба гуйранчны өглөг тэргүүтэн тийн цагаан буяны уг ямагтад өгч гагц шян дүүрэн төдийхнийг ч буруу амьдралд оруулалгүй зохиолоо.

	Түүнээс Доншэр Брогба дахин залахад өөд болоод хар цагаан далан гэр, залуу сарлагийн үнээ гурван зуу, сарлаг найман зуу, нохойг гурвыг өргөснөө тэдгээрт ном номлосноор хилэнцийг тэвчин буяныг бүтээн үйлдэгчид олон гарч авшиг хөтөлбөрөөр боловсрох тонилох болсон шавь нар ч зуу илүү гарлаа. Бадар аягаар сүү өргөснийг адислан зохиосноор зуун сайн амт төгөлдөр тэнгэрийн рашаан болж, сүүний хөөсөнд нь хамаг ертөнцийн ордын дүрс ургаж хамаг төрөлхтөн долоон хоног болтол уувч эс барагдах хувилгааныг үзүүлжээ. Охин тэнгэр дорж Равданмаа бээр залбирал талбисанчлан Жангон-д өөд болж их номын хүрдийг зохион олон төрөлхтнийг буянаа байгуулж тэнгэр, чөтгөр, хүмүүн гурванаа авшиг ба увдис соёрхсоноор хязгаарлашгүй шидтэн олон гарлаа. Нар- ын Лхаймочэ-д ч өөд болж амьтныг агуу их туслан тэтгэсэнд ном ба эд таваарын хэрэглэгдэхүүн сэтгэшгүй иржээ. Цалми цүлбо хэмээх нэгэн сайн аяга тэхимлиг усан хавангийн өвчнөө нэрвэгдсэнээр ор дэвсгэртээ хэвтэж дөрвөн сар төдий болсон тул бүгдээр үхэх нь гэж санасан бүхүй түүнээ лам Их Ра авшиг ба увдис соёрхож хамаг ад өвчнийг гаргах цонх бясалгасанд хамаг ус нь цоорч цувираад өвчин нь илааршиж сайн болов. Түүнд гайхамшиг төрж буй бүхүй эдлэлээ ламд өргөөд чин зорьж бясалгаснаар онол төрж хожим хэмжээлшгүй шавь нарыг ч боловсрол тонилолд байгуулсны эцэст тэргүүний оройгоос нь лонхын төдий нэгэн гэрэл огторгуйд одсоны даруй гаслангаас нөгчөөд зүрх, хэл, мэлмий гурваас нь пэлдэн гарсан бөлгөө.

	Цаст Гансан-д аглаг зохиосноо ягшас Гансан бээр их заль хувилгаан үзүүлэн ирсэнд занахуй мутар зохиож Цаст уулын толгой бөгсийг сольсноор түүнээ ягшас нөхөр сэлт айж хүлцэл өчсөнд жич хэвээр болгов. Түүнээс Жадон-д өөд болж ном ба эд таваарын үүднээс амьтны тусыг агуу ихэд зохиосноор Жа Чойдог ба Жа Дармасэнгэ хэмээх хоёр бээр мянганд алдарт хэмээгдэх нэгэн цагаан морийг эмээл сэлттэй өргөж “Бид хоёр анхандаа бэлгэ чанарчины буяны садан амуй. Олон мэргэдийг тэмцлээр ялж үйлдээд үхэхүйн үест дээш төрөхүйн шалтгаан болон чадах нот нэгэн үгүй болсноор Жа пүрвү ба сан гаргагч Самбуудагба хоёроос их төгсгөл хийгээд бүтээлийн аймаг олныг өчиж бясалгах мэт болсон боловч элдэв үзэгдлийн эрчим их тул өөрөө хоосонд үл одох байнам. Та инү их мэргэн хэлмэрч мөн тул бид нарыг энэрэхүйгээр барин соёрх” хэмээсэнд лам бээр ийн номлоруун:

	 

	Энэ засваргүй чанар өөрөө болсон бэлгэ билиг

	Энэ нь буй үгүй тэргүүтэн өгүүлэгдэхүүний вишайгаас нөгчив 

	Энэ нь буй бус бөгөөд өөрийн чанараар хоосон мөн

	Энэ нь үгүй бус агаад, эс түрдэх ухаан амуй

	Энэ өөрөөс хоосон бус, минимхийлэх вишайгаас нөгчив

	Энэ бусдаас хоосон бус, мэдэгдэхүүний баримтлалын хир үгүй 

	Энэ мөнх бус, түгсэн орны уг язгуур нь үгүй

	Энэ тасархай бус, тэмдэг ба зүгт эс унавай 

	Энэ төрөх үгүй, өөр бусдыг хоёрт эс үзвэй

	Энэ түрдэх үгүй, бэлгэ билгийн өөрийн гэрэл тодорхой амуй 

	Энэ тодорхой баримтгүй бөгөөд тотгорлогдохуун вишай эс бүтвэй

	Энэ хуран эс үүдсэн, өөсөөн бүтсэн мөн чанар амуй 

	Түүнийг эс танин барьснаар гадаад вишайн үзэгдэл ургаж

	Түүний дадлага хатуу чилгэршээд тачаал урин минимхийлэх төрж

	Түүнийг хааснаар үл түрдэх баримтгүй нирваныг үзмү 

	Түүгээр эндүүрлийн үзэгдэл арилан бэлгэ билиг үндэснээ ургаж

	Үнэн итгэл бурхан ба ухамсар үгүй мунхаг амьтан ч 

	Үндэс нь хирийн гэмээр хүлэгдсэн ба эс хүлэгдсэн мөн 

	Үтэл гэм хир хэмээхүй нь баримтлах атгаг хазаар мөн

	Үнэхээр түүнийг тэвчсэнээс янагш тусгаар бурхан үгүй бөлгөө 

	Аврал дээд бурханд ариун бэлгэ билиг буй

	Асар дунд егзөрт үл няцах амгалан хоосон үзэгдмүй 

	Алимад доод амьтдад нисванис өөрийн үндэснээ халдму 

	Ахуй ёсон тэдгээр бүхэн гаравч мөн чанараас гарч

	Адаг шингэхүйн үест ч мөн чанарын агаараа шингэмү

	Аяа бүгдээр ухааны чадал тул авагдахуун тэвчигдэхүүнээс нөгчив

	 

	хэмээн зарлиг болоод цогт Очир аюулагчийн авшиг ба увдис соёрхож бясалгуулснаар бясалгагдахуун бясалгагчийн баримтлал нь амарлин, ялангуйт онол үндэснээ ургаж Цогт очироор аюулагчийн нүүрийг бодтой үзээд хожим хоёр мянга төдий шавь нарыг тэтгэж олон хортныг номхотгоод Жа Чойдаг нь солонгийн биед ажирсан бөгөөд Жа Дармасэнгэ нь насны шидийг оллоо.

	Бас дээд доод Дар, Шинман, Жагвозэ тэргүүтэн олон орноо өөд болж авшиг ба увдис суртгаал өгөх гурвын үүднээс олон төрөлхтнийг бодьд байгуулан хямарснуудыг эвсүүлж гяндан дахь нугуудыг суллан, сүм ба гурван шүтээнийг олонтоо бүтээлээ. Тэнд авшиг зохиох үест солонго ба цэцгийн хур цаглашгүй болж, хүжсийн утааны үзүүрт өөрсдийн дууг дуурсгасан алтан үсэг огторгуй түгмэл болох тэргүүтэн хязгаалшгүй гайхамшиг болсон бөгөөд шидийг олсон шавь ч орон тус тусаас адаглаваас таван зуу гарчээ. Шав-ийн адгийн талд оршин бүхүй үест нь Зан-ийн зүг бүхэнд зуд болсноор орны хүмүүс ламд амарлиулахын аргыг өчсөнөө “Хоёр цагаан хайнаг ба нэгэн анжис авч ирэгтүн” хэмээн зарлиг болсонд түүнийг авчирч өглөө. Тэр сацуу лам бээр тэрхүү талыг хагалахуй ёсыг үзүүлэн мудра эх Бадамцо бээр арвай сацсанд тэрхүү агшинд тариалан ургаад тэр тал будаа тариагаар дүүрч үр нэжгээдээс зуун ачаа үр арвидан, амсваас түүнээс амтлаг нь үгүй болсноор хамаг хүмүүс цэнгэн, навч гуурсыг нь мал идсэнээр мал ч тарга тэвээрэгт болж, өдөр хатавч шөнө ургаад, шөнө хатавч өдөр ургасанд Зан-ийн эх адгийн хүмүүс хурж үрийг нь ававч жил тойрон эс барагдсанаар зуд турхан амарлин одлоо. Урьд Зан-ийн эхний хүмүүс минийлхийлэн барьж хэрүүл тэмцэл үйлдсэн нь түүнээс хойногш үргэлжлэл нь тасарсан болой. Эдүгээ ч тэрхүү газар Арвайн тал хэмээх алдаршжээ.

	Чүбори-д оршин бүхүй үест сан гаргагч Шантом-д Үржин ринбүчи бээр бивангрид өгснөөр тэнд уулзахаар өөд болон ирсэн ба өөрийн сангийн номуудыг үзүүлэхээр өргөсөнд ламын зарлигаас “Эдгээр номууд нь чамайг Нүвван Санжай-иш хэмээх болсон үед ба Энэтхэгийн Ловон Зүглаг Балгэ хэмээх болон төрж чамд увдис өгсөн тэр мөнийг чи бээр дурдах буюу” хэмээн зарлиг болсонд “Юуг ч үл дурдмуй” хэмээсэнд түүнээ ламын зарлигаас “Чи бээр умайн түйтгэрээр түйдсэн бүхүй тул түүнийг арилгах хэрэгтэй” хэмээн зарлиг болж цогт Очир аюулагчийн авшиг өгөөд нүдний халх торгыг нээлгэхүйн үед урьд үгүй олон орон айлын байдал суварга сэлт үзэгдсэнийг эргэцүүлэн бодож Энэтхэгийн орон мөнд мэдээд түүний шалтгаанаар урьдын орон олныг тодорхой дурдав. Түүнээс авшиг төгсөхүйн үест ламын зүрхнээс галын гэрэл сацран биедээ тусахуйг үзсэний даруй бие нь халж ширвэгдэн одож үхэдхийгээд түүнээс сэргэснээ цувирал үгүй зөн билиг ба рид хувилгааныг олж ламын биеийг ч цогт Очир аюулагчийн хот мандалд үзлээ. Лам бээр сангийн чуулганыг барьж сан гаргагчид авшиг зохиосноор хамаг номын үг утга үндэснээ ургаж лам бээр Зүглаг Балгэ ба насны эзэн Манзушри хоёрт ээлжлэн үзэгдлээ.

	Түүнээс лам өөрөө сан гаргагчаас янагш авшиг сонсчээ. Түүнээс нэгэн өдөр нэгэн талын дундуур багш шавь нугууд уйтгар сэргээхээр өөд болбоос ус ховор болсонд лам Их Ра “Би энэ оронд зуун найман булаг гаргах уу” хэмээн зарлиг болсноо Сан гаргагчийн нэгэн дагуул өгүүлрүүн “Зуун наймын хэрэггүй, нэгнийг гаргахыг өчмүй” хэмээсэнд лам өчүүхэн үл баясахуйн байдлаар өлмийгөө газар нэгэнтээ дэвссэнээр тэнд усан булаг дэвэрсэн нь эдүгээ хүртэл ч хэвээрээ буй бөлгөө.

	Түүнээс Цого-оос заллага ирснээр тэнд өөд болж гурван түм төдий чуулган хурсанд номын их хүрдийг зохиосноор олон загасчин ба гөрөөчин хилэнцээ наманчилан өргөл өргөж, уншлага унших, амь худалдан авч уучлах, арван таван, гучин, шинийн найман, гурваныг сахихын тангаргийг үйлдэгчин хязгаарлашгүй болж сайтар гарахуй усумбадыг бүтээгчин олон боллоо. Цогоба Содномбарва хэмээхээр тэргүүлсэн гурван мянга төдий шавь нарт авшиг хөтөлбөр соёрхсоноор хий сэтгэл ялгал үгүй онолын туйлд хүрсэн ямагт болжээ.

	Түүний хот мандлын тоосон будгийг нуурт залахаар өөд болсноо тэрхүү нуурын эзэн могойгоор чимсэн хөв хөх хоёр охин гарч цэцэг ба баруунаа эргэсэн лавай хийгээд болор олныг өргөөд, тоосон будгийг нь зулайдаа авч жич нууртаа шингэхүйг бүгдээр үзлээ. Янагш эргэхүйн замд Ланалин-ийн хоосон газарт шөнө болсноо ламын бие чилснээр пүрэвээ гаргаж газарт шааснаар сайн байшин ба элдэв хэрэглэгдэхүүн гарч тэр шөнө түүнээ оршвоос багш шавь бүхнээ идээ ундаан тэргүүтэн хэр мэт хүссэнчлэн эдлэгдээд, манагаар чилээ нь амарлихуй лугаа сац пүрэвээ авснаар байшин ба хэрэглэгдэхүүнд солонго завхрах мэт болон одсонд бүгдээр маш гайхамшиг болов.

	Түүнээс Лхапү цастад ажирч түр нэгэн аглаг оршин зохиосноо Жомо Гангармаа бээр хүндлэл үйлдэн, Ожаг Цоман бээр сувдаар дүүрсэн шүрэн хумх өргөн бодь сэтгэлийн зан үйл өчжээ. Бронпү-ийн эхнээ хар шарын их чуулганд авшиг хөтөлбөр зохиох үест тэрхүү нутаг сайхан үнэрээр түгээмэл болон, таван өнгийн солонго өлзийт найман тэмдгээр огторгуй дүүрч сайн бясалгал төрсөн шавь нар олон гарлаа.

	Түүнээс Дагна-д өөд болж номыг ихэд номлон нирваныг хүсэгч олныг боловсрол тонилолд зохиож авшиг соёрхсоноор сохрын нүдэн нээх ба дүлийн чихэн сонор болох олон болсноо тэдгээрт хөтөлбөр өгснөөр онол ургаад нөгчихүйн үест пэлдэн эс гарсан нь үгүй болжээ. Түүний үест Дагва Хачэ хэмээх маш мэргэн нэгэн буяны садан тэмцэл үйлдэхээр ирснийг хир үгүй эш зүйгээр олонтоо ялж зохиосны эцэст янад чанадын хоёр уулыг мутартаа барьж алгаа ташсанаар тэрхүү хоёр уул нарийн тоос болон манарч одоод алганы дуун нь газар тэнгэрийг хөдөлгөхийн төдий дуурссанаар, буяны садан дурдал үгүй болж үхэдхийн унаад түүнээс сэргэснээ оюун санаа нь урван хатуу сүсэг төрж, урьд тэмцэлдэхээр ирснээ наманчилав. Лам түүнийг хувь төгөлдөрт айлдаж даган барьсанд сонслоор гадаадын тэгүүдрэлийг таслан, бясалгалаар дотоодын тэгүүдрэлийг тасалсан цастын арслан мэт нэгэн их бясалгалчин болж, хожим амьтны тусыг агуу ихэд зохиогоод эцэстээ солонгийн биед ажирсан бөлгөө.

	Түүнээс худалдааны хурлага Гүрмо-д өөд болж амьтны тусыг агуу ихэд зохиосон түүний үест Ютог дарбо хэмээх нэгэн мэргэн эмч өгүүлрүүн “Ба бүрний Ютог Ёндонгомбо тэрээр энд арурын хур буулгав. Чи ч Энэтхэг Балбын олон ламаас ном өчиж шидийг олсон мөн тул энэ өдөр шидийн тэмдэг нэгнийг үзүүлэх хэрэгтэй” хэмээсэнд лам бээр таалал зохиож модны буурцгийн төдий оюу ба шүрийн хур долоон өдөр шөнө оруулснаар худалдааны хурлагын хамаг төрөлхийтний сүсэг гэнэт хөдөлж өргөлийг уул мэт овоолон номыг үйлдэгчин сэтгэш үгүй олон гарлаа.

	Тэрхүү эмч ч машид сүсэлж, сэвэг цай, морь, хуяг, торго магнаг тэргүүтний өргөлийг ихэд үйлдэж увдис өчихөөр ирснээ авшиг хөтөлбөр зохиосноор дээдийн шидийг олж хамт төрсөн бэлгэ билгийг түйдэл үгүйеэ үзээд, эм ба номын үүднээс хязгаалшгүй амьтны тусыг зохиогч нэгэн болон хожим бие нөгчсөнд хүүрийг нь хайлахын үест мах цусны хиншүү хярвас үгүйгээр гэрэл болон завхраад галын дөлөөс солонго гарах тэргүүтэн олон гайхамшиг болсон бөлгөө.

	Тэндээс Жалзэгийн эх адаг дунд гурванаа өөд болсонд тэр орны хамаг төрөлхийтөн тус тус хязгаалшгүй өргөл хүндлэлээр тахин амийг тэвчихүй ба уншлага буяны тангараг өргөгчин олон болж сайтар гарахуй усумбадыг ч зуу илүү хүмүүс бүтээлээ. Тэр үест Ган Индрабал хэмээх шинэ тарнийг агуу ихэд сонссон нэгэн уулзахаар ирж номын зарлиг зөвшөөлийг зохион “Номыг шалгадаг төгөлдөр үйлдвээс наран саран мэтийн эрдэм олох бөгөөтөл ёсчилон үйлдэгчин маш ховор чухаг болсон энэ нь юуны уршиг буй” хэмээсэнд ийн номлоруун:

	 

	Аяа ер зургаан язгуурын амьтан нугууд нь 

	Алмай ухамсар үгүйн Авьяасын эрчим их тул 

	Ариунаа номчлон үйлдэгч нь хаана ч үгүй 

	Алсдаа зовоогч нүглийн үйлд шамдмуй

	Тиймийн тул номлол бүтээл сайтар дэлгэрсэн боловч 

	Тийн цагаан үйлт зарим төдийгөөс бус

	Тэнсэл үгүй олонхийн сэтгэл мод мэт хөшүүрэн 

	Тэмдэгтэйеэ шидийг ологчин тийн цөөхөн болжээ 

	Эл зургаан язгуурт амьтны тоо олон боловч

	Эцэг эх эс болсон нь ганц ч үгүй

	Эгнэгт тийм боловч мөнийг эс мэдэх нь

	Ээлжлэн төрлийг авч орхин үйлдсэнээс уршиглав 

	Тэмдэгтэйеэ амь биеийг үүсгэсэн эцэг эхэд 

	Тэтгэж энхрийлэн эхэд барьсан ганц ч үгүй

	Тийм боловч агуу их ачийг эс бодох нь

	Тэгш авир ба зориг тэсвэр охордсоноос уршиглав 

	Ачит эцэг эхийн ачийг хариулахаас

	Ач төгөлдөр үлэмж буян ганц ч үгүй 

	Аяа тийм боловч ачийг үл хариулах нь

	Авралт номд эс итгэмжилснээс уршиглав 

	Тэдгээр бүхэн эцэг эхийн мөн чанартай тул 

	Тэмцэл хэрүүл тачаал урин үйлдэх нь огт бус 

	Тийм боловч дурнаа зохис үгүй бүхий нь

	Тэгүүдрэлт миниймхийлэл тийн атгаг бүдүүнээр уршиглав 

	Аяа бас өөрөө ямарчлан амьтан бүгдэд

	Амгаланг эс хүсэгчин нь ганц ч үгүй 

	Аяа тийм боловч асрал эс төрөх нь

	Адил би чи-г ялган баримталснаас уршиглав 

	Орчлонгийн оронд тэнэсэн хамаг амьтанд 

	Онц зовлонтоос бус ганц ч үгүй

	Учир тийм боловч энэрэл эс төрөх нь

	Охь голт зүрхний дотроос ялзарснаас уршиглав 

	Тэсвэрлэж бусдыг туслах үлэмж сэтгэлийг үүсгэл үгүйеэ 

	Тэгүүдрэлт амьтныг гэтэлгэн чадах ганц ч үгүй

	Тийм боловч үлэмж сэтгэл эс үүдэхүй нь

	Тэмдэгтэйеэ хоёр чуулганы хурлага өчүүдсэнээс уршиглав 

	Сахих тангараг санваар үгүй амьтан нугуудад

	Сайн бясалгал онол төрөх ганц ч үгүй

	Санаваас тийм боловч шагшаабадыг эс сахих нь 

	Санамсарлаж номын оньсыг эс мэдсэнээс уршиглав 

	Түүнчлэн ирсэн бурхны самадийг шүтэл үгүйеэ 

	Тэсдэш үгүй муу эглийн Авьяас  үл няцму

	Тийм боловч үүсгэлийн зэргийг эс бясалгах нь 

	Тэмдэгтэйеэ эгээрэл сэжгийн баримтлалаас уршиглав 

	Төгсгөгч судал дусал хий гурвыг судлал үгүйеэ 

	Төгсгөлийн зэргийн сайн онол үндэснээ үл ургамуй 

	Тийм боловч судал хийг эс бясалгах нь

	Түүнийг худал хөөрөлхөхүйд үзсэнээс уршиглав 

	Эндүүрлийн үзэгдэлд элдвээр үзэгдэх боловч 

	Эрэвч үнэнээр бүтсэн ганц ч үгүй

	Ийм боловч ахуй ёсыг эс бясалгах нь

	Эрхтэн ухаан маш мохдог болсноос уршиглав 

	Эдгээр арван нэгэн уршиглалт аялгуугаар

	Эгээрэлт тарничин буяны садны асуулгын хариулал зохимуй 

	 

	хэмээн зарлиг болсонд “Тэр ямагт мэт байнам” хэмээж сүслэн өлмийг нь оройдоо авлаа. Түүнээс түүгээр тэргүүлсэн мянга илүү шавьд авшиг ба увдис соёрхсоноор хумхын амнаас элдэв гэрэл гарч хамаг огторгуйгаар гэрлийн торон үүлс багширснаас бурхны бие ба үсэг хур мэт буух тэргүүтэн олон гайхамшиг болсноо, хамаг шавь нарын дотроос хоёрлон барих үзэл арилж бясалгал үгүйн онол ил боллоо. Тэнд өргөл ч алт мөнгө, бөс торго, жимс, идээ, эм тэргүүтэн түмэн зүйлт олныг өргөсөнд тэдгээрийг ч чухаг дээдийн тахил ба төрөлхийтний өглөг тэргүүтний угт өгөн зохиожээ.

	Түүнээс Жэй голд өөд болсноор Сүр Чүнба-ийн шавь Ян Хэн хэмээх дөрвөн их баганын нэгэнд алдаршсан түүн лүгээ уулзсанаа түүнээ лам Их Ра бүхэл торго тавь, сэвэг цай зуу шахмыг өргөж номын зарлиг зөвшөөлгийг олонтоо зохиолоо. Тийн боловч Ян Хэн-ий сэтгэлд “Ра лозава энэ нь надад өргөл үйлдсэн боловч эс мөргөв” хэмээсэнд, их Ра лозава бээр түүнийг айлдаж “Миний мөргөлийг та бээр үл даамуй” хэмээн зарлиг болоод, тэрээр насны бүтээл нэгнийг зохиож агсны хот мандалд мөргөн зохиосноор хумх нь хэмхрэн, насан арвитгагч эд нь норж, архи нь асгараад ямар мэт үйлдэвч амарлиулан эс чадсанд жич самади зохиож адисласнаар хумх ч урьд мэт гэм үгүй болон, хумхын ус ба архи ч урьд мэт дүүрч насан арвитгагч эд ч урьдынхаас сайн болоод норговч эс норон, эвдэвч эс эвдрэх боллоо. Түүнээ тэрээр гайхамшиг төрж омог нь дарагдаад, бүр өөрт дэвсгэр үгүй болгож ламыг өндөр ширээний дээр залж бурмын идээ ба алтны өргөл хүчир ихийг үйлдэж увдис өчин ирсэнд цогт Очир аюулагчийн авшиг ба увдис соёрхсоноор онохуй гэтлэхүй нэгэн цагт болж, самадийн олон үүдэл сэтгэлд нь төрөн, хожим цаглашгүй амьтны тусыг зохиогоод ажрах үест хүүрийн дуслаас нь Манзушрийн бие өөд болон яснаас нь дхи ба хум үсэг тодорхой гарлаа. Түүний шалтгаанаар тэр зүгийн хамаг төрөлхийтний сүсэг гэнэт хөдөлж хүндлэл ба өргөлийг ихэд үйлдэж нирваныг хүсэгч шавь ч зуу гаруй ирсэнд авшиг хөтөлбөр зохиосноор бясалгал онолын туйлд хүрчээ.

	Түүнээс Бранюба Ринчиндагба бээр Шалү-д залж номын хүрдийг байгуулснаа их чуулганд бодь сэтгэлийн зан үйлийг номлож олон төрөлхийтнийг буянд байгуулснаар хилэнцээ наманчилан үйлдэх ба амь таслахыг тэвчигчин хязгаалшгүй боллоо. Буяны саднаар тэргүүлсэн мянга төдий шавь нарт авшиг хөтөлбөр зохиосноор бүхнээ тийн үл няцах бэлгэ билиг өөрөө бууж ургаад өдөр шөнийн илбэ нэгнээ нийлэлджээ. Авшиг хөтөлбөрийг эхэлснээс төгсөхүйг хүртэл өдөр бүр солонго ба тодорхой гэрэл үймэлзэн цэцгийн хур бууж, шөнө олон дагинас мөргөл эргэл үйлдэж залбирал талбихуйн дуун шуугилдан бүхүйг бүгдээрээ үзэж сонслоо. Номын хүрдийг төгсөхүй лүгээ сац буяны садан Бранюба бээр алтаар бичсэн буман шүлэгт таван хувь ба шинэ үнэр нь арилаагүй цагаан буман шүлэгт найман хувь бээр эхэлсэн мянган зүйлт өргөлийг өргөсөнд тэдгээр өргөлүүдийг ч зам хясааг засах ба гяндан дахь хүмүүнийг золих хийгээд хямралыг эвсүүлэх тэргүүтний уг ямагтад өгөн, Зуугийн дэргэд жанч ба зул өргөж хуврагуудад цай бурам дэлгэрэнгүй түгээжээ.

	Түүнээс Хүлүн-д оточ Нүвчүн бээр залснаар өөд болж үйлсийг агуу ихэд зохиолоо. Нүвийн Срэгба голд долоон зуу төдий тарничнаа авшиг ба увдис соёрхож байх үест ламын биеийн өнгө хүрэн бөгөөд таван язгуурт бурхны титэм ба тарничны хувцас өмссөн нэгэн болж бүхнээ үзэгдэн, дамраа огторгуйд хаяснаа газарт унал үгүй өөрөө дуугарсан хийгээд дотоод тахилын гавлыг долоон хоног болтол хөмрөн тавьсан боловч ганц дусал ч архи эс асгах рид хувилгааныг үзүүлснээр Чүнбо Пүрэй тэргүүлсэн долоон зуун шавь нар бүгдээр шидийг олоод, өргөл ч алт мөнгө, морь хуяг, оюу тэргүүтэн түмэн зүйлт өргөл олныг өргөлөө. Нүв Бумцодон-д оршин бүхий үест амьтны тусыг агуу их үйлдсэнд атаархсан зарим нэгэн тарничин нар эрлэг Чарга-г бүтээж тухирсанд ламд зарим нэгэн нь “Диянч нараас бид нарт энэ мэт үйлдэж буй тул хараалын хариулга зохиох хэрэгтэй” хэмээн өчсөн үест ламын зарлигаас “Түүнээс аюух хэрэг үгүй. Хамаг амьтны амины дайсан болсон нь эрлэг нугууд мөн. Эрлэг нугуудыг нядлах дайсан болсон нь гагц цогт Очир аюулагч мөн. Тиймийн тулд эрлэгийн бүтээлчин аугаа хүчин хэдий ихтэй боловч дийлж үл чадмуй” хэмээн зарлиг болсончлон таван хоногоос тэдгээр тарничин нугуудад Раху-ийн түйдэл тусаж үхсэнд тэндээс тэдгээр тарничийн хатагтай нугууд ирж ламд шамдаж өчиж наманчилал үйлдлээ. Ламын зарлигаас “Тийн бөгөөс би бээр сэргээсүгэй” хэмээн зарлиг болоод үхсэн хүүрт ухаан оруулж жич сэргээн тавьснаар бүгдээрээ гайхамшиг төрж ламын өргөлийн эзэн ба шавь нь болон тэнд ч ном эд таваарын тахил өглөгийг агуу их зохиосноор онол ба чадлын туйлд хүрсэн шавь хоёр зуу төдий гарсан бөлгөө.

	Түүнээс Нүв Хүлүн-д оточ Нүвчүн залснаар өөд болсонд адуу хайнаг ба сарлаг, хонь мянган сүрэг хүрэхийг өргөж номын хүрдийг байгуулсанд хязгаалшгүй төрөлхийтнийг бодийн мөрд байгуулснаар, илд ба нум сумаа өргөж амь тэвчих, санваарыг авагчид олон болж Нүвчүн-ээр тэргүүлсэн таван мянга төдий шавь нар авшиг ба увдис соёрхох үест зурмал хөрөг мишээн хөдлөх ба авшгийн эдүүдээс хязгаарлашгүй гэрэл сацарсны дотроос таван язгуурт бурхны бие хийгээд хөрөнгө үсэг ба гарын бэлгэ сацран шингэхүйг хамгаар үзэн, шавь бүхнээ амгалан тодорхой үл няцахын сайн байдал ургаж үзэл өөрөө алдран одоод, дээдийн шидийг оллоо. Түүнээс Рон Ринбүн, Рон Гонра, Рон рамба, Рон Ягдэ тэргүүтэн Ронгийн хамаг оронд өөд болсноо тус тусын тэнгэр хүмүүс бүгдээрээ хүндлэл ба өргөл сэтгэшгүйг үйлдсэнд тэдгээрт номыг агуу их номлож нирваны Авьяасыг талбин сайтар гарахуй усумбад болохуй хүмүүс ч орон тус тусаас таван зуун илүү нэжгээд гарч бясалгал онол ургасан шавь ч маш олон гарлаа.

	Ринбүн-д оршин бүхий үест нь Шан насыг тэвчигч Чойжи лам хэмээх бэлгэ чанарчны нэгэн их буяны садан номын хүрднээ өөд болон ирж ахуйд лам цай бурам сэлт сайн угтлага нэгнийг зохиосноор тэрээр баясаад уулзаар ирж тэнд номын өглөг үйлдсэнээр гайхамшиг болоод “Их хэлмэрч та энэ мэтийн мэргэн нэгэн мөн бөгөөтөл хатагтайг шүтэж юун зохимуй” хэмээсэнд “Түүгээр судал, дусал, хий гурвыг боловсруулагч мөрийн нөхөр болгомуй” хэмээн зарлиг болсонд “Судал дусал хий түүнийг судалбаас эрдэм юун буй” хэмээсэнд “Түүнийг судалбаас эрдэм эдгээрүүд буй” хэмээж ийн дуулруун:

	 

	Аврал дээд лам нугуудад мөргөмүй би

	Аюулт буруу атгагуудыг амарлиулан адисалж өршөө

	Асар олон номыг мэдэгч багш чи

	Алимад дусал судал хий гурвыг судлахуйд 

	Ач туст хэрэг юун буй хэмээн асууму

	Ай түүний эрдэм энэ мэт буй болой 

	Амьтны эрхэн болсон хүмүүний бие үүнд 

	Адил бусын судал далан мянга буй бөгөөд 

	Аху хий хоёр түм нэгэн мянга гүймүй

	Алдарт дусал гадаад дотоод нууц гурав буй 

	Ээдрэлт судалд эр эм судал ба

	Эрхэм бэлгэ билгийн бодь судал лугаа гурван буй 

	Эр судал нь жансэм-ийн сараар дүүрээд

	Эрхт жама хэмээгдэж биеийн зүүнээ орших амуй 

	Эм судал нь рагда-ийн нараар дүүрээд

	Эрхэн рома хэмээгдэж биеийн баруунаа орших амуй 

	Эрдэмт бэлгэ билгийн бодь судал дхүди хэмээх нь 

	Энэхүү биеийн дундад дор шударгаар орших аму 

	Аяа зулай, хоолой, зүрх, хүйс дөрөвт

	Алдар ихтэй дөрвөн судлын хүрдэн оршин буй

	Агуу их амгалангийн ба төгс эдлэлийн болон номын хийгээд 

	Ач ихтэй хувилгаан хүрдэнд алдаршсан амуй

	Ай тэр ч зулайн судлын навч нугууд нь

	Аюумшигт хүрдний хэгээс адил гучин хоёр бөгөөд 

	Асар их амгалан жансэм түүнээ орших тул 

	Адилтгаж амгалангийн хүрдэн гэж алдаршсан мөн 

	Үлэмж хоолойн судлын арван зургаан навч нь 

	Үзэсгэлэнт лянхуа цэцгийн байдлаар илт оршин 

	Үнэхээр идээ тэргүүтний амтыг эдлэх мөн тул 

	Үлгэрлэж төгс эдлэлийн хүрдэн ямагтад алдаршлаа 

	Амь оршигч зүрхний судлын найман навч нь 

	Адилтгашгүй элдэв очирын ёсон мэт оршин

	Ачлагч номын чанар сэтгэл эргэцэх мөн тулд 

	Адилтган жишиж номын хүрдэнд мэргэд таалав 

	Адаг хүйсний судлын жаран дөрвөн навч нь 

	Алимад хумхны дүрс байдал мэт орших бөгөөд 

	Аливаа үйлийн хувилгаан хөвгүүн эргэцэх мөн тул

	Ай түүгээр хувилгаан хүрдэнд өгүүлсэн бөлгөө 

	Эрхэн судал тэдгээрээс салбарласан судлууд нь 

	Эхэн цээжнээ гурван мянга таван зуу бөгөөд 

	Эгүүтгэгч бөгснөө гурван мянга таван зуу буй

	Эдгээрийг жишээлэн үлгэрлэвээс мөөгний хунираа мэт бөгөөд 

	Эгүүнд мах цус сэтгэл нүгүүд орших тул

	Эрхэм шүтээн судал хэмээн алдаршсан мөн бөлгөө 

	Хийд амь баригч ба дорогш арилгагч

	Хэм тэгш оршигч, дээш гүйгч, түгээгч тав 

	Хэтэрхий амь баригч цагаан нь зүрхнээ оршин 

	Хэрэгт нас ба ашдын амийг барин үйлдюү 

	Дорогш арилгагч шар нь доод үүднээ оршин 

	Дусал баас шээс цусыг барин боож үйлдюү 

	Дээш гүйгч улаан нь хоолойд оршин

	Дэгжүүлэгч идээнийг идэх ба өгүүлэхүй тэргүүтнийг үйлдюү 

	Тэгш оршигч шар ногоон нь хүйснээ оршин

	Тэнцэшгүй амгаланг бадруулж идээ тэргүүтнийг шингээж 

	Үнэхээр түгээгч хөв хөх нь бүхнээ түгэн

	Үелзэн шилжих, хөдлөх, эргэх, өргөх, талбих тэргүүтнийг үйлдюү

	Холбогдолт тэдгээрээс салбарласан бага хий нь 

	Хоёр түм нэг мянга есөн зуу гүймүй

	Махбодь шороон хий хоёр зуун хорин тав гүйн 

	Махбодь галын хий хоёр зуун хорин тав гүйн 

	Махбодь хийн хий хоёр зуун хорин тав гүйн 

	Махбодь дөрвөн хий тэдгээр нь хоног нэжгээд чилэн

	Махбодийг дамжиж зургаа зургаан удаа магадтайяа гүймүй 

	Түүнээс үндэслэх гишүүний таван хий хэмээх нь

	Тийн гүйгч ба гүйгч магад гүйгч хийгээд 

	Тэнэж машид гүйгч, үнэхээр гүйгч тав бөгөөд

	Тэмдэгтэйеэ улаан хөх шар цагаан ногоон болой 

	Тэгүүдрэл нисванис, бэлгэ билиг бүхнийг хөдөлгөх тул 

	Тэдгээрийг нь хөдөлгөх хий хэмээн өгүүлэх бөлгөө 

	Аяа бас дусал дор хоёр зүйл буй

	Алдарт янагуух үнэмлэхүйн зэрэг хоёр дусал болой

	Алимад махбодийн тунгалаг цагаан улаан нь мөн 

	Аяа түүний үнэмлэхүй үрийн дусал хэмээхүй нь 

	Ангижрал үл эвдрэх хий сэтгэлийн дусал бөгөөд 

	Амьтан бүхнийг үл урвах амгаланаа байгуулах тул 

	Ахуй байдал цагаан жансэм хэмээгдэх мөн 

	Эдгээр судал нь хэмжээнээ хүрвээс л

	Эндүүрэл ихт мөнхийн буруудах газрыг таслан 

	Эрхэн судал нь хэмжээнээ хүрвээс л

	Эндүүрэн сүйтгэгч тасархайн буруудах газрыг тасалж 

	Эргэцэх хий нь хэмжээнээ хүрвээс л

	Эргүүлэгч дөрвөн хязгаарын буруудах газрыг тасалж 

	Аяа ер судал, дусал, хий гурвыг судалбаас

	Авралын дээд номын биеийн утгыг онох мөн 

	Амгалант төгс жаргалангийн бие ил болох мөн 

	Ачит хувилгааны бие өөрт бүтэх мөн

	 

	хэмээн зарлиг болсонд түүнээ тэрхүү буяны садан өөрийн эрхгүй сүсэг төрж урьдын гэмдээ хүлцэл өчин дагаснаа авшиг ба увдисыг соёрхсоноор эндүүрлийг ёроолоос нь эвдсэн нэг их шидтэн болж хожим мянга төдий шавийг боловсрол тонилолд байгуулаад Хажод-д ажирлаа.

	Түүнээс нэгнээс нэгнээ дамжиж сонссоноор шавь нарын сүсэг гэнэт хөдөлж чуулган мянга найман зуу төдий хурснаа ч авшиг ба хөтөлбөр соёрхох үест солонго татахуй ба цэцгийн хур буун бүгдээрт сайн бясалгал төрлөө. Гонра-д дүртод дагмо нөхөр сэлтийг тангарагтаа оруулан Ронба жалэ ба Бүр Занда хоёроор тэргүүлсэн наян таван шавь нарт увдис соёрхсоноо илбийн биеийг зүүдэнд ид хүчин судалсан ямагт боллоо. Равбар-д ч авшиг хөтөлбөрөөр тонилсон гайхамшгийн шавь хоёр зуу төдий өөд болжээ. Түүний үест огторгуй маш тунгалаг бөгөөд хязгаарт үүлээр хүрээлэн бүхийн дунд хайрцагтай таван алтан хумх үзэгдсэнээс сүү мэтийн рашаан буусныг бүгдээр амсаж гайхамшиг боллоо. Ягдэ-д авшиг зохиох үест хот мандал ба огторгуй таван өнгийн солонгоор барилдаад, түүний дотроос дээш олон бурхны бие ба гарын бэлгэ үсэг ирж одох хийгээд хэмжээлшгүй дагинас хурж ном сонсохуйг бүгдээр үзжээ. Жалцан хэмээх нэгэн шавь шар бадганаар өвдөж үхэхүйеэ шахамдсанд очир зангиасыг алдруулах оньсон аргыг үйлдүүлснээр өвчин нь эдгэрэн хожим чин зорьж бясалгаснаар цогцос нь солонгийн бие болон оджээ.

	Шимнанц Жамбал Чойдон-ы цээжинд хөхрөх (hag pa. хоолой бөглөрөх) өвчин болсныг эврийн үзүүрийн сэтгэл барихуйгаар гаргаснаар эндүүрлийг сөнөөсөн бөгөөд хүмүүнээс давамгай нэгэн хатагтай боллоо. Тэр тэргүүтэн шидийг олсон шавь нар зуу илүү өөд болж, өвчин адыг хүчир аргаар амарлиулсан ч маш олон болоод өргөл ч морь, хайнаг, цэмбэ тэргүүтэн хязгаарлашгүйг өргөлөө.

	Түүний үест тус Жал Лозава Гунгаадорж хэмээх анхан сүр ёсны хуучин тарнид мэргэшсэн, завсарт шинэ нууц тарнид мэргэшиж, адагт бэлгэ чанарт мэргэшсэн тавин найман цусан уугч заграсамбар варахи тэргүүтний нүүрийг үзсэн тэрээр Ягдэ- ийн эхэнд цамд оршин бүхийд лам Их Ра бээр найман цэн алт авч уулзаар өөд болоод түүнээ алт нугуудыг өргөсөнд түүний зарлигаас “Чи бээр Ра лозава хэмээгч мөн үү” хэмээн зарлиг болсонд “Мөн” хэмээн зарлиг болбоос “Чи бээр эрдэм алин ба алиныг мэднэм” хэмээсэнд “Би бээр цогт Очир аюулагчаас өөр юу ч үл мэдмүй” хэмээн зарлиг болбоос “Лозава тэр мэтийн зовлонт аргыг үйлдээд хаана зохих, би нь шинэ хуучин тарни шалгадаг лугаа сэлт бүхэнд судалсан боловч эдүгээ бас үл ханамуй” хэмээн зарлиг болсонд түүнээ лам Их Ра бээр “Тэр ч их гайхамшиг би нь энэ мэт нэгэнд үзмүй” хэмээн зарлиг болж ийн номлоруун:

	 

	Аяа есөн хүсэл бүрдсэн Балбын гол дахь 

	Асар их Нямдэн-ийн хийд түүнд

	Авралын манлай цогт Мармэзад балсүрэнма оршсоноо 

	Алгаа хавсарч залбирал талбимуй би, адистидлан соёрх 

	Үзсэн ном лугаа өөрийн үндэс эс нийлэлцвээс

	Үлэмж дээд судар тарни олныг мэдсэн боловч 

	Үхэхийн цагт хуурч мэхэмдэх нь магад

	Үнэн учир шалтгааныг мэдвээс энэ мэт бөлгөө

	Бэлхнээ өөрийг магтан бусдыг доромжлох омгийг ихэтгэн

	Бэлэн хэрэг үгүй харш ба барилдлагыг тоолон үйлдэж 

	Бэрхшээлт үхлийн үест мунхгийн агаараа үхэх

	Бэлгэ чанарчин энэ ч хуурамч нь магад 

	Эрхэмлэвээс зохих дотоод сэтгэлийг зоргоор орхин

	Энхрийлбээс зохих гадаад бие хэлийг гянданаа хорьж 

	Эндүүрлийн үзэгдлийг үнэнд баримтлахуйн эгээрэл сэжигт 

	Эндүү тойн энэ ч хуурамч нь магад

	Онц үүсгэл төгсгөлийн ёга огт үгүйгээр

	Урин тачаалын эрхээр найран гэтэлгэх ямагтыг эдлэн 

	Ухамсар үгүйеэ хар горыг идэн балгадыг хэсэгч

	Овт тарничин энэ ч хуурамч нь магад

	Ашид туслах илч үгүй хөөрөлхөг явдлыг үйлдэж 

	Арга башир хуурмагаар бусдыг толгойг эргүүлэн 

	Архи ба хатагтайг эдлэхүйг зүрхэнд баригч 

	Алимад егзөр энэ ч хуурамч нь магад

	Эрж балгасанд одвоос засдаг дүрийг үйлдэж 

	Эгэл ганцаар бүхийд яригтаа хэвтэж 

	Эргүүлэн гутаагч дуулал ба бүжигт баясагч 

	Эндүү бясалгалчин энэ ч хуурамч нь магад 

	Амнаа “Мах ав, цус ав” хэмээх боловч 

	Алсын энхрийлэл нь хэнээс ч чанга

	Аюулт шалтгаан болох үед уухилж өвчүүгээ жанчигч 

	Алимад зоч та ч хуурамч нь магад

	Үзэгдэх гадаад вишайн олон үзэгдэл нүгүүдэд 

	Үгүй ба буйн ялгал, хаах бүтээх элдвийг үйлдэн 

	Үтэл эш эс үзүүлсэнд үзээд баримлагч

	Үймээнт умава (dbu ma. төв үзэлтэн) та энэ ч хуурамч нь магад 

	Магадаар боловсруулагч авшиг ба тонилгогч хөтөлбөр 

	Магадтайяа алин ч үгүй тэнэг бясалгалыг үйлдэн

	Манаран үелзэх үзэгдэл бүхнийг гэмд баримтлагч 

	Махамудра та энэ ч хуурамч нь магад

	Алимад даваа давахуйн завсар ялгалыг ялгаж мэдэх үгүй 

	Адилтгашгүй “Эрчим гармуй” хэмээж бүдүүн явдлыг үйлдэн 

	Аюулт “Хязгаараас хагацав” хэмээж тасархай үзлийг бясалгагч 

	Асар их төгсгөлчин энэ ч хуурамч нь магад

	Тэдгээр нь эндүүрэх газар гарахын ёсон мөн 

	Тийнхүү эс эндүүрсний тус эрдэм нь

	Төгс арилсан гурван шинжлэлийн зүй зохисоор 

	Тэмдэгтэйеэ ном ба ном бусын ялгалыг мэдэн 

	Тэгүүдрэлт орчлонгийн уг ба тонилох ёсыг онож 

	Тэр мэт ухаж мэдвээс та бэлгэ чанарчин мөн 

	Аливаа уг үрийн хуурмаг үгүй ёсыг үзээд

	Алимад дотроо урин тачаалын атгагийг амарлиулан 

	Алины эрчмээр гадаад нүглийг няцаан боож

	Ашид тэр мэт мэдвээс та ариун тойн мөн 

	Бадруулагч үүсгэл төгсгөл ялгал үгүйн ёгад 

	Бат бясалгалын дадлыг туйлд нь хүргээд 

	Баримт үгүйн агаараас найран гэтлэхүйг эдэлж 

	Бардаагаар тэр мэт мэдвээс та тарничин мөн

	Үнэн утга байгалийн сэтгэлийн мөн чанарыг үзэн 

	Үлэмж амгалан тодорхой байдалд шунал үгүйеэ

	Үйлдсэн оюун ба зассан оюуны нарийвчлалыг завхуулж 

	Үнэхээр тэр мэт онон мэдвээс та егзөр мөн

	Үхэх мөнх бусыг сэтгэхээр үндсээ дуртгаж

	Үлэмжхэн шалгадаг төгөлдөр увдисыг алгасал үгүйеэ бясалган 

	Үймүүлэгч хүслийн эрдмийг шимнусын хуурмагт ухаж

	Үлэж тэр мэт мэдвээс та бясалгалчин мөн 

	Эрхэн хоосон чанар ба энэрэхүй дотроос ургаад

	Эдүгээ агч илбийн биеийн энхрийлэл баримтлал эвдрэн 

	Элдэв муу шалтгааныг амгалан мөрт авч

	Эргэцүүлэн сэтгэж тэр мэт мэдвээс зоч та мөн 

	Шүтээн таван цогцос чуулсны бие ба эзнийг 

	Шийдэж оновоос үгүй хоосон дор үзэн

	Шүтэн барилдаж чуулснаар тус тус үзэгддэг дор 

	Шимтэн тэр мэт мэдвээс та умава мөн

	Аяа ер нэгэн хамт төрсөн гурван зүйлийг 

	Алимад усан ба давалгаа мэтэд мэдээд

	Аливаа ухагдахууныг номын биеийн цэнгэлд ургуулж 

	Аяа тэр мэт мэдвээс та махамудра мөн

	Үтэл оюунаас давсаны агаарт давааг давах бөгөөд

	Үлэмж хослон орохуйн явдлаар угийг нь ялган 

	Үйл бүхнийг өөрөө тонилохуй их дор эдэлж 

	Үнэхээр тэр мэтийг мэдвээс та их төгсгөлч мөн 

	Аяа би агуу ихэд сонссон бус боловч

	Аливаа гол ёсны далайг мэдсэн энэ нь 

	Авралт гүн мөр Очир аюулагч түүнд 

	Агуу их чадлыг олсны эрдэм мөн бөлгөө

	 

	хэмээн номлосонд түүнээ тэрээр эрхгүй сүсэг төрж цамаа тайлан дотор залж тоолшгүй мөргөөд “Лам эрдэнэ та нь нэгнийг мэдсэнээр хамгийг алдруулсан шидтэн бөгөөтөл тийн эс оносноор буруу үг өгүүлснийг илтгэн наманчилсугай. Би бээр эдүгээгээс хойш аливаа номлосон зарлигийг бүтээх тул тэрхүү увдисаа надад өршөөхүйг өчмүй” хэмээн өчсөнд түүнийг хүлээлээ.

	Түүнээс лозава Гунгаадорж өөрийн орноо өөд болон, ламыг залахуйн завдлагыг ихэд бэлтгэн зохиож, лам багш шавь нарт Рон Үрмриг-ээс заллага ирснээр тэнд ажирснаа тэр зүгийн хар шар бүхэн угтлага цайллага үйлдэж, морь, хайнаг, үхэр сүрэг, цэмбэ, цэцэг, сайн тэрэм тэргүүтэн элдэв хэрэглэгдэхүүний их өргөл үйлдэгчин хэмжээлшгүй болсонд таван мянга төдий чуулган хурснаа ном номлосноор хилэнцийг тэвчихүй ба санваар авах хийгээд буяны тангараг өргөгчин хязгаарлашгүй олон боллоо. Ронба Гончигбумаар тэргүүлсэн хувь төгөлдөр шавь ч мянга хоёр зуу төдий хурсанд гүн мөр Очир аюулагчийн авшиг ба хөтөлбөр тавьснаар бүгдэд ялангуйт бясалгал онол төрж, нисванис өөрийн газраа арилав. Тэр үед луугийн дуун дуурсах ба газар хөдлөн солонго хийгээд гэрлийн тор ихэд багширч, цэцгийн хур ба цэнгэлгээний их дуун боллоо. Аливаа ирсэн өргөл нүгүүдийг тэр зүгийн хуврагуудын өргөл хүндлэл ба төрөлхтөний чуулганы өглөг, амь худалдан авах, амь уучлах тэргүүтний уг ямагтад өгөн зохиожээ. Гурван шүтээн ер ба ялангуяа Үрмриг-ийн дара эхэд няндар (ёслон алдаршуулах) нүүрийн алтан зул тэргүүтэн агуу их тахил өргөх үест дара эхийн мутрын алганаас рашаан гурван удаа буун, хэн амсавч сайн самади төрөх нэгэн боллоо.

	Түүнээс лозава Гунгаадоржийн заллага ирснээр Жал Чойлүн Гармо-д ажирснаа хувраг хөгжмөөр угтсанд тэнд номын хүрдийг зохиосноо эр эм төрөлхийтний чуулган сэтгэш үгүй чуулж шавийн язгуур ямагт ч гурав дөрвөн мянга төдий болж, ном өчигчин хоёр зуу төдий ирж хоёр зуу төдий одох болсонд тэдгээр бүхнийг нүглээс няцуулж нирваны мөрд байгуулан, өлсгөлөнд идээ өгч ундаасагсдад ундаа өгөн, гуйранчинд эд өгч, өвчтөнд эм өгөн, алах газарт хөтлөгдөгсдийн амийг аварч, ном ба эд таваарын үүднээс амьтны тусыг агуу их зохиосноор энэхүү насны тусыг ологсод олон болж, хойдын мөрийн захад хүрэгсэд ч олон боллоо.

	Тэндээс лозавагаар тэргүүлүүлсэн хоёр зуу төдий шавь нарт авшиг ба хөтөлбөр соёрхох үест ламын бие үйлзсэн гэрэл ба дусал хийгээд мутрын бэлгэс ба үсэг тэргүүтэн олноор үзэгдэх бөгөөд авшгийн эд бүхнээс ч тарнийн дуун ив илэрхий гарах тэргүүтэн олон гайхамшиг болжээ. Жал лозава нь баримтлагдахуун баримтлахуйн зангиаснаас гэтэлж, санашгүй амсал үндэснээ төрөөд цогт Очир аюулагч тэргүүтэн очир хилэнт бүхний нүүрийг үзэн хожим Үй, Зан, Хам гурвын хязгаарлашгүй олон шавь нарыг боловсрол тонилолд зохиогоод, гэрлийн биед ажирсан бөлгөө. Бусад шавь нар бүгдээр ч амгалан илчийг хийд багтаах, хийг гарын хуруунд татах тэргүүтэн ялангуйт онол төрсөн ямагт боллоо. Түүнээс номын хүрдийг төгсөхүй лүгээ сац буяны садан Гунгаадорж бээр ламд ач хариулахын тулд шинэ бумын боть гурван хувиар эхэлсэн алт, оюу, морь, хуяг, шар улаан будаг, цэмбэ тэргүүтэн хязгаарлашгүй өргөл өргөжээ.

	Түүнээс ч их Ронбан бээр Рон Бэнмар-д залж угтлага ба гайхах үзэмжийг ихэд үйлдэн нутагт үл багтахын төдий төрөлхийтний чуулган уулзахаар хурсанд ном номлосноор тэдгээр бүхнийг хилэнцийг тэвчин буяныг бүтээх мөрт байгуулж, сайтар гарахуй усумбадыг үйлдэгчин ч хоёр мянга хоёр зуу төдий боллоо. Ялангуяа их Ронбан бээр тэргүүлсэн есөн зуу төдий шавь нарт авшиг ба увдис соёрхсоноо долоон хоног солонго гэр мэт бүрхэн хамаг модноос цаг бус бөгөөтөл үр боловсорч элдэв гөрөөс ба шувууд эргэл үйлдэх болжээ. Ронбан бээр тэргүүлсэн хамаг шавь нар хоёр үзэгдлийн бэлгэсээс гэтэлж айлдал ба онол хагацашгүй болжээ. Түүнд бурхны алтан мөнгөн бие ба дэлгэмэл бие шарилын шүтээн хийгээд алтан мөнгөн суулга, торго магнаг тэргүүтэн түмэн зүйлт өргөлийг хоёр удаа өргөн, Бэнмар-ын сүмд сайн зарлигийн мянган зүйл боть дотор нь оршсон аливаа хэрэгсэл сэлтийг ч өргөсөнд лам бээр ч их бага нүгүүдээс ганцыг ч хомсотгол үгүйеэ зохиож жил жилд хуучирсан шүтээнийг сэргээхүй ба шинийг бүтээх олныг зохион Үй, Зан, Хам гурвын их бага хийд бүхэнд манз зэд, сайн хайр хишиг ба хамаг шүтээнээ тахилын эд сайныг агуу их өргөлөө. Алаг үгүйеэ амьтнаа өглөг өгөх ба уулын хориг, морины хориг, замын хориг тэргүүтнийг талбин, хэрүүл тэмцлийг эвсүүлж, гяндан дахиныг гарган, адаглаваас онгоц гүүр байгуулахаас дээших хүчир их буяныг дахин дахин зохиолоо.

	Тэндээс ихэвчлэн тэрхүү хийдэд оршиж, тэрхүү нутгийн эхэнд бясалгалын хийд, дунд дор номлолын хийд, адагт тарнийн хийд байгуулаад авшиг, удируулсан, хөтөлбөр, увдис, бодь сэтгэлийн зан үйл тэргүүтний номын хүрдийг эргүүлснээр, бүтээл ямагтыг үйлдэгчин ч таван зуу төдий, номлол сонслыг үйлдэгчин нь найман мянга төдий гарчээ. Түүний хамаг орон улс бүхэнд өвчин зуд ба хямрал тэмцэл машид амарлин хур ус нь урьдаас ч их, жимс тариа ч урьдаас сайн болж хамаг амьтан амран жаргах боллоо.

	Түүнээс лам Их Ра жаран нэгэн сүүдэр хүрэх үест нэгэн өдөр ясан чимэгтэй бөгөөд шар, улаан, ногоон, хөх таван дагинас ирээд дамраа дэлдсээр бүжиглэн харайж ийн хэмээн дуулруун:

	 

	Эдүгээ бид нар ирэв, Очир сууринаас ирэв 

	Эрхэн дээд цогт Мэзалинба-ийн дэргэдээс ирэв 

	Эрчимт сүсэг төгөлдөр лам Дорждагба чи

	Эцэг лам юугаа угтахаар өөд болохгүй юу

	 

	хэмээн өгүүлээд үл үзэгдэх болон одвой. Түүнээ лам Их Ра- ийн сэтгэлд “Надад лам бээр гурван жилээс угтахаар ир хэмээн зарлигласан зарлиг буй тул тэрхүү саналыг сэргээж байнам” хэмээн таалж Энэтхэгт өөд болохуйг таалсанд Зан-ийн зүгийн орны хүмүүс ба баяд хийгээд хувраг тэргүүтэн бүхэн замд аюул бүхүйн ёсон тэргүүтнээр хориглосонд түүний хариуд лам бээр дуулал үүнийг номлоруун:

	 

	Аяа би нь Очир аюулагч мөн бөгөөд

	Асар догшин илт явдлын аугаа хүчнийг олов 

	Алимад гурван ертөнц дайсан болон босовч 

	Аюун зүрхшиж эмээх нь надад огт үгүй 

	Энэтхэгийн орны Бүрна Нагбо хэмээх тэр ч 

	Элмэг намайг дийлэлгүй хүчрээр үхэв

	Эдүгээх Ненам-ын гурван зуун хувь Бричим-үүдийг ч 

	Эврээр зүхэж миний сүйд болгосныг үзэгтүн

	Аюух мэт хүчит Ланлав Жанчивдорж хэмээхүйн 

	Аянга мэт буулгасан пүрэвийн их хур ч

	Алдарт лозава надад мохсоныг эс үзсэн буюу 

	Аюулагчийн омгоор жич даран үйлдсэнийг үзэгтүн 

	Үлэмж би нь их хилэнт мөн бөгөөд

	Үл эвдрэх очир алмаз ч мөн юм

	Үтээрхэн тэмцвээс би чанадыг дарахаас бус 

	Үтэл чанадас намайг дарж үл чадмуй за 

	Энэхүү ертөнцийн оморхог ба бардамнагчдад ч 

	Эмгэнэж миний эрхнээ эс орсон нь үгүй

	Эл учир тиймийн тул намайг явахуйд 

	Эрхэм та нугууд сэтгэлээ бүү зовоогтун

	 

	хэмээн зарлиг болсонд бүгдээр сүсэг ба гайхамшиг төрлөө.

	 


Арван нэг. Энэтхэгт хоёр дахь удаа морилсон ёсон

	 

	Түүнээс ламыг Энэтхэгт өөд болохуйг хамгаар сонсч хамаг шавь нар нь алтны өргөл ихэд өргөн Лхазүн Онмо тэргүүтэн баяд ба орны хамаг хүмүүс ч алт ихэд өргөсөнд нийлж буман лан алт болсныг авч лам ах дүү хоёр Зангон хүрээний Ловон, Балбын лозава лугаа багш шавь дөрвүүл өөд болов. Түүний үест эрхт эзэн Зэдэ бээр Үй Зан-ийн аймаг савыг баригч сайны зэргүүдийг залж номын хүрдийг байгуулахуй лугаа цаг тохиолдож суурин ба аяны төрөлхийтний угтлага үдлэгэ тасралтгүй угтан ирснээр тэрхүү номын хүрднээ ажирчээ. Ог лозава Лодоншэйрав, Нян лозава Дармадагба, их Зонхов, Чүнбо Чойзон, Мартүн Дадвашэйрэв, Манор Жанчившэйрав, Дагбо Ванжил нугууд лугаа нэгэн хамт сууж түүнээ номын хүрдийг сайтар эргүүллээ. Санхар лозава бээр “Шалгадгийн чимэг”-ийг тэр цагт орчуулжээ. Зонхов бээр бандида Бярузана- аас Майдарын ном сонслоо. Их Ра бээр хааны бие насанд тотгор ирэхүйг айлдаж түүнд туслах арга соёрхохуйг таалсан боловч Санхар лозава сэв оруулснаар эс бүтжээ. Тэндээс номын хүрдийг төгсөхүй лүгээ сац бусад лозава нар дорогш өөд болж, Ра Нян багш шавь нугууд Балбын орноо ажирлаа. Түүний үест Нян лозавад арван таван лан алтны ширэн боолт нэгэн агсныг хулгай авснаар зовлонт болсонд Их Ра бээр зуун лан алт өргөн зохиожээ. Тэндээс Нян лозава Энэтхэгт өөд болон лам бээр Еран Нямдэн-д өөд болж лам Бхаро лугаа учраад хоёр зуу төдий банди хурж сайн чуулганы хүрдийг долоон удаа эргүүллээ.

	Нэг түмэн лан алт бүхэл торго лугаа сэлтийг өргөж цогт Очир аюулагчийн хорын авшиг, дэлгэрэнгүй тогос бүтээлийн аймгийн ёс журам лугаа сэлт ба дандрын их төлөв, хоосон цохилуур, тэмцлийн хариулал, шимийн дусал, тайлбарын тика-ийн дууны номлол, зарлигийн цоморлиг, нүүрийн увдис тэргүүтний гүн оньс хязгаарлашгүйг сонсчээ. Түүний үест биеийн өнгө нь болгомол алт мэт бадарсан цогт Очир аюулагчийн амнаас таван өнгийн гэрэл сацарсны үзүүрээс рашааны хур буусныг олон хүмүүс ханатал уухуйг үзэж сав төгөлдөр хязгаарлашгүй шавь гарахуйн дохио мөнд айлдлаа. Түүнээс урьдын номын барилдлага бүхүй бусад лам нугуудад ч алтны өргөл үйлдэж баясган зохиожээ.

	Балбын орны их орон бүхэнд зул, хувцас, лавир мандал тэргүүтний агуу их тахил өргөн хамаг хуврагуудад алтны түгээл түгээж авшиг хөтөлбөр тэргүүтнээр амьтнаа туслахуй нь урьдынхаас ч их болсонд орны тэнгэр лус бүгдээр ч элдэв хүндлэлийг үйлдэж таны өөд болсон нь их ачтай болов хэмээлцэх үзэгдлээ.

	Тэндээс Энэтхэгт өөд болсноо тэр зүгийн тэнгэр хүмүүс бүгдээр сайн угтлага ба тослогыг үйлдэж олон бандида ба шидтэн ч номын ачийг өчиж Очирт сууринд хүрвээс тослог бөгөөд хар, төмөр хошуутай ирэг хонины төдий хэмжээт долоон хэрээ ирж Их Ра-ийнг эргэн үйлдэж агснаа түүнийг дөрвөн мутарт махагал нөхөр сэлт мөнд айлджээ.

	Түүнээ бодь мод ба аймаг сүмүүдэд арван дөрвөн хүний өргөх үүргийн хэртэй үрээр балин үйлдэж өргөн, гурван зуун ачаа тосны зул ба лавир, банзад, шүхэр тэргүүтэн хязгаарлашгүйг өргөж Налэндра тэргүүтэн орон шүтээн бүхэн ба хуврагт сайн өргөл хүндлэл зохиолоо.

	Тэртгээ Галанагбо хэмээгч таван зуун нөхөд сэлт төгөлдөр нэгэн тэмцэл үйлдэхээр ирсэнд тэрбээр их хүчтэйн тул хэлээр хариу талбин эс чадсанаар лам Их Ра түүн лүгээ ном өгүүлэлдэн зохиож гурван удаа ялсанд, түүнээс тэрээр огторгуйд хальж ламын дээрээс чулуун хур буулгасанд, лам бээр газарт лянга зурж түүнийг пүрэвээр шаасанд тэрээр үтэр газарт унаж цусаар бөөлжиж үхлээ. Түүнээс түүний шавь сэгсгэр үст таван зуу ч гадаадын тогтсон таалал юугаа огоорч дотоодтоны шашинд орсноор хаад ба бандида хийгээд гэрийн эзэд бүхэн ламд ачлал ихэд үйлдэж алдрыг Шри натамизая хэмээн өргөжээ.

	Түүнээс банчин Мэзалинба лугаа уулзаж таван лан алтаар мутрын бэлэг болгож Төвөдөд өөд болохуйг өчвөөс зөвшөөрөн хүлээсэнд Нэмо Рагонби ловон лугаа лам өөрийн ах дүү хоёрыг урьд илгээж “Бандида өөд болон айсуй тул угтан ирэгтүн” хэмээсэн захиаг хүргүүллээ. Тэндээс их бандида Мэзалинба ба бага бандида Абхи-югтага хоёр лам Их Ра ба Балбын лозава хоёр лугаа багш шавь дөрвүүлэн нэгэн хамт өөд болов. Тэд Моны их даваагаар давж Мон орны голд ажраад харанхуй орон түүний төрөлхтнүүдийг рид хувилгаанаар номхотгож номд байгуулан амь тэвчих ба нюгнайн тангарагт оруулаад олныг сайтар гарахуй усумбадыг бүтээж бурхны шашныг дэлгэрүүлэн зохиолоо. Мондав ба Цона тэргүүтэнд ч тоолшгүй төрөлхтөнд ном номлон нюгнайд байгуулж сайтар гарахуй усумбадыг ч зуу илүүг бүтээж авшиг хөтөлбөр зохиосноор шидийг олсон шавь ч мянга төдий гарчээ. Янагш ирэхүйн замд Сэнгэ ри-д ажирч хязгаарлашгүй олон хар шар амьтны тусыг зохиосонд өргөл ихэд ирсэн нүгүүдээр хямралыг эвсүүлэх ба төрөлхийтний зорчих замыг сайнаар засаж байгуулах тэргүүтнийг зохиолоо. Паг ри-д ажрахуй лугаа сац Төвөдийн тоолшгүй олон шар хар хүмүүс угтлагын байдал агуу их залснаар Үй, Зан, Лхобраг, Нял, Жара, Лоро гурав тэргүүтэн хамаг оронд өөд болсноо төрөлхийтний хурал чуулган ба эд таваарын өргөл сэтгэшгүй их болж номлол бүтээлийн үйлд хичээл үйлдэгч шавь ч хязгаарлашгүй олноор тасрал үгүйеэ ирснээр дөрвөн жил хагас болтол судар ба винай, нууц тарнийн номыг ихэд орчуулах бөгөөд арилсан эс арилсны ялгалыг тус тус ялган, олон дандар ба бүтээлийн аргын орчуулгыг засах ба заримыг шинэ орчуулав. Ялангуяа цогт Очир аюулагчийн дандар «Долоон онолт» ба «Дөрвөн онолт», «Гурван онолт»,

	«Домог үгийн шинжлэл», «Үйлийн увадини Дэло-ийн онолт», Лалида-ийн зохиосон «Бүтээлийн арга авшгийн зан үйл» Амогха-ийн зохиосон «Ил мандал» ба «Гал мандлын дандрын тайлбар», Радна-акарашанти-ийн зохиосон «Оньсон аргын зан үйл» ба «Чуулганы хүрдэний зан үйл», Жамбал Шэйнэний зохиосон «Зургаан зулт», Бхаро-ийн «Гурван бүтээлийн арга» тэргүүтэн аюулагчийн дандар Энэтхэгийн гол ном бүхнийг орчуулав. Банчины дагуул бандида Абхи-югтага бээр ч варахи ба «Үндсэний уналын агуу их тайлбар» хийгээд «Ум-ын аймаг» тэргүүтэн олныг орчууллаа.

	 


Арван хоёр. Дармадодэ лугаа ид тэнсэлдсэн ёс

	 

	Амон Чүшүл-д оршин бүхүй үест нь богд Марбын хөвгүүн Дармадодэ ч тэнд номын хүрднээ өөд болон ирсэнд лам бээр таван лан алт таван зуун ачаа үр тэргүүтнээр өргөл зохиовоос Дармадодэ-ийн сэтгэлд “Ра лозава энэ бид нарын шавийг шавьд оруулан чадваас эдүгээгийн дээд доорд бүхэн түүнд сүсэлж буй тул бид нарын үйлст их багын ялгаа магад их ирэх болмуй” хэмээн,

	 

	- Ра лозава чи бээр ямар ламд учран увдис ямар мэтийг мэдвэй хэмээн асуусанд ламын зарлигаас,

	- Би бээр лам Бхаро ба банчин Мэзалинба хоёр лугаа учирч увдис чихний үндэслэлийн Ра-ийн хөтөлбөрийг мэдвэй хэмээн зарлигласанд Дармадодэ өгүүлрүүн,

	- Жинхэнэ увдис хэмээвээс миний эцэгт буй. Эцэг лам банчин Нароба мэтэд учрав. Чиний лам Бхаро тэр нь тэртгээгийн егзөр мөн. Тэрхүү ядам чинь адгуусны дүрт мөн. Сахиулсаныг үхлийн эзэн шимнус бээр үйлдэх амуй. Тэр мэтийн ном нь муу заяаны уг мөн тул миний эцгийн номын үүднээ орвоос зохимуй. Ба бүрэнд гүн жэ очир буй. Зүрхэн махамаяа буй. Чухал зүрхэн дээд амгалант хүрдэн буй. Огторгуй лугаа сацуу нууц хураангуй буй. Дандрын дөрвөн дэвсгэрт буй хэмээн зарлиг болсонд лам бээр

	- Тэр ч гайхамшиг бөгөөтөл миний энэхүү ном тэдгээр бүхнээс нэн үлэмж мөн бөгөөд учир шалтгаан нь цогт нууц хураангуйд илбийн бие тодорхой гэрлийн увдис буй атал зандали бадрах цувирахуйн гүн орон нь үгүй. Эх дандар загра самбарт эцэг дандарын агуу ихийн нэмэр нь үгүй. Жэ очирт энхрий зургаан ном ба хэрэгт дөрвөн ном нь үгүй. Махамаяа-д тотгорыг арилгах оньсон арга нь үгүй. Очир дөрвөн дэвсгэртэд мөрт авах гурван зүйл нь үгүй. Тэдгээр бүгдэд амарлингуй догшныг хавсран бүтээх нь үгүй хийгээд нүүр ба мутрын бэлгэ тэргүүтний үйлсийн чуулган нь үгүй бөгөөд Очир аюулагчид бүгд буйн тул нэн үлэмж мөн. Бас дандраас “Цогт Очир аюулагчийг үзвээс хамаг хилэнтүүд гарын зэвсгээ алдмуй” хэмээн бусад бүгдийг сүрээр дарахуйд номлосон мөн. Энэхүү бурхны нүүр ба гарын байдал тус тусад ч үйлийн чуулган буй бөгөөд бусад дандрын аймагт тэр мэт нь үгүй. Үүний зарлигийн сахиулсан ч гурван ордын хамаг төрөлхийтний амины эзэн аливаа сайн мууг ялгаж шийтгэж үнэн худлыг илрүүлэгч их тэр мөн тулд түүнээс үлэмж хэрэгтэй нь юун байнам хэмээн зарлиг болсонд Дармадодэ үл баясахуй болоод,

	- Миний эцгийн Энэтхэгийн бандида лугаа уулзаж орчуулсан номоос чиний Балбын орны тэртгээгээс авсан ном үлэмж хэмээхүй нь маш зүйгүй байнам. Би бээр жэ очирын шидийг олсон бөгөөд чи ч өөртөө нотод шийдэн нэгнийг олж ирсний тул бид хоёр аугаа хүчин нэгнийг тэнсэлдэх хэрэг. Эдүгээ би бээр чиний орчуулсан номуудыг гагцыг ч үлдээлгүйгээр сөнөөмүй хэмээгээд явбай.

	 

	Түүнээс бээр нэгэн сар цамд сууж Баясгалан очирын үндсэн дандарт номлосон мэтийн хараалыг бүтээн тухирснаар лам Их Ра багш шавь нар Шон Лүнгээс дорогш өөд болон бүхүйн замд нэгэн дагуул нь мориноос унаж үхэн ихэд сандрал болгосонд ламын сэтгэл ч машид хямарч “Гэмгүй бөгөөтөл энэ төдий хорлол үйлдэх нь маш зохисгүй байнам. Эдүгээ тийн бөгөөс тэрээр хойт ертөнцийн үзэмжид яарсан мөн ажгуу” хэмээн зарлиг болоод тэндээс жич Бэнмар-д ажирч түүнд оршин бүхүйн нэгэн шөнийн гэгээн гэрлийн үзэгдэлд “Дармадодэ үүнийг эс нядалбаас чиний орчуулсан номуудыг сөнөөмүй” хэмээснийг айлдаад махагал нөхөр сэлтийг дуудсанаар илт ирсэнд “Дармадодэ түүний зүрхийг авч ир” хэмээн зарлиг болсонд үтэр зуур нэгэн их хар салхин болж Лхобраг-ийн зүгт одож хоромхноо гавлын дотор нэгэн зүрхийг агуулан дигүг-ээр амыг нь таглан авч ирээд “Тэр нь дээд шашныг баригч сайн төрөлхтөн мөн агсанж. Тийн боловч сэтгэлийн омог нь их тул түүний зарлигийн үндсэнд хорлол болохын тулд авч ирэв. Эдүгээ догшин гал мандал үйлд” хэмээн зарлиг болж үл үзэгдэх болсноор түүнээ гал мандал зохиовоос хамаг галын дөл нь элдэв мангас болж дүрвэлзэн бадрах бөгөөд хамаг утаа нь махны хиншүү хярвас болон анхилах бөгөөд тэргүүтэн олон гайхамшиг боллоо. Түүний маргааш Дармадодэ мориноос унаж үхсэнд гэтэлгэгч Манзушрийн зүрхэнд юүлжээ.

	Түүний үест Марба Содномринчин хэмээх богд Марбын шадар нэгэн ирж “Чи бээр ямагт нядлах үйл зохиох хилэнцтэй бус уу” хэмээсэнд ламын зарлигаас “Чи бээр гүн нууц тарнийн оньсыг үл мэдмүй. Надад тэр бүхэн нөхөр болон ирмүй” хэмээн зарлиг болоод ийн номлоруун:

	 

	Үес анхнаас яригтаа бүтсэн агаар

	Өөсөө бүтсэн завсаргүй бэлгэ билиг энэ мөн

	Үзэгдэх байдал өнгө хэлбэр ба баримтлалаас хагацаж 

	Өгүүлэл сэтгэл сайн муугийн вишайгаас давбай 

	Тэдгээр хамаг бүгд тэр мэт оршсонд

	Тэгүүдрэл тасалж эс онон эндүүрсэн амьтнууд 

	Тэгүүдэрлэгч мэдэгдэхүүний түйтгэрээр уг шалтгаан болгож 

	Тэнсэлгүй жаргал зовлонгийн элдэв үзэгдэл ургаад

	Өөрийн үзэгдлийг эндүүгээр эс мэдсэнээ

	Өтөл муу сайны Авьяас  үнэний баримтлал чийрэгшиж 

	Өгөршин зууралдахуйн үзэгдлээр энэ наснаа шунан 

	Өөр бусад дайсан садан хоёрт баримталж

	Үхээнц тачаал урины эрхээр муу үйлийг хураамуй 

	Аяа ер тэдгээрийг номхотгохуйн тулд бурхад бээр 

	Аврал найман түм дөрвөн мянган номыг номловч 

	Амьтад ухамсар үгүйн эрхэнд орсноор

	Ашдын сайн туст аргыг сонсохуйяа бэрх болж 

	Асар их гүн увдисын дунд мөр түүнийг

	Адаг буруу ном мөн хэмээн доромжлол тавиад 

	Аюулт уг түүгээр муу заяаны оронд тэнэж

	Ахуй үес бүхнээ төрөх үхэхүйн хүрдийг эргүүлэн 

	Аймшигт оронд тэсдэшгүй зовлонг үргэлжид амсмуй 

	Эмгэнэлт түүнээс тонилгох өөр арга үгүйн тулд 

	Элдэвт хүн миний тэсдэшгүй энэрэл төрж

	Эрхэм номын агаарын сайн гурвалжин нүхэнд 

	Эндүүрлийн ухамсар үгүй амьтдыг ирүүлэн оруулаад 

	Хурц ирт ухаан бэлгэ билгийн мэсээр

	Хорт энхрийлэн барихын дүрс цогцсыг нь эвдэн 

	Хуран үүдсэн илбийн мөн чанарыг ухуулан мэдүүлж 

	Хотол зууралдахуйн үзэгдлийг ариутган үйлдмүй би 

	Дагнан хэмжээлшгүй асрахуй нигүүлсэхүйн мэсээр 

	Тасалж би чи хоёр баримтлагч баримтлалыг нядалж

	Тачаал урины баримтлагдахуун баримтлалыг өөрийн газраа завхруулан

	Таван хорыг билиг бэлгэ дор орчуулмуй 

	Өөрөө болсон бэлгэ билгийн мэсээр

	Өөдгүй мунхгийн мэдэгдэхүүний түйтгэр түүнийг нядал 

	Үлэмж засвар үгүй өөрийн нүүрийг ил болгоод

	Үтэл зовлон жаргалангийн эндүүрэлт үзэгдлийн баримтлалыг арилгамуй

	Үнэхээр тэр мэт нядалсан дайсан тотгор тэд 

	Үнэний баримтлалын бэх чөдрөөс тонилохын тулд 

	Үнэмлэх мөн чанар ахуй ёсыг ил болгоод

	Өөрийн тус, номын биеийн бат газрыг баримуй 

	Эрхэм түүний агаараас бусдын тусад

	Эрхэн лагшин найрагт босч амьтнаа туслан 

	Элдэв ухамсаргүй сэтгэлийн үзэгдэл

	Эндүүрлийн дүрсийн эдлэх нас ба буяныг өөртөө хураамуй 

	Янагуух илбэ залийн дүр ёс төдийхөнд

	Илт егзөрийн насыг уртатгах бөгөөд буяныг арвитгах 

	Ислэн бие тийн боловсролын Авьяасын цогц түүнийг 

	Илэрхийгээр бэлгэ билгийн рашаанд адислаад

	Хот мандлын бурхны чуулганы ламд өргөжээ

	Холбоо хэлхээт орчлонгийн шүтээн болох цогцыг эвдээд 

	Хойшид өөрөө амар, бусад амар, хоёул амрах

	Хотол арга мэргэн гүн чухал мөр амуй

	Амьтан нүгэл хилэнцийн чуулганыг насад эдлэх бөлгөө 

	Ариун дээдийн номуудын үл сонсогч бүгдээрийг

	Аврал бурхны дээд оронд хүргэх энэ нь 

	Алдар ихт Ра лозава миний ялгамжаа мөн 

	Насны бүтээл, амины золиг үл үйлдэх бөгөөд

	Насны буяны хураалга, амь тэвчихийг эс үйлдэвч 

	Нас буяныг нядлахуй бээр дэлгэрүүлэх энэ нь 

	Нарийн аргат Ра лозава миний ялгамжаа мөн 

	Алимад таван хор угаас арилсанд

	Айн ятгаж бясалгахуйн шамдал хичээлгүйгээр 

	Аливаа ургасныг судлахуй бээр тонилгох энэ нь 

	Асар бардамгай Ра лозава миний ялгамжаа мөн

	Үнэхээр эс зассан байгалийн утгыг бясалгахаар 

	Өөрийн хүчийг ятгал үгүйеэ бурханд оруулаад 

	Үгээгүү хоосноор үзэгдлийг эс хураах нь

	Үйлийн залгамжаат Ра лозава миний ялгамжаа мөн 

	Мөр хоосон үзэгдэл бурхны биеийг бясалгаснаар 

	Мөн чанараас эс бүтсэн хоосонд мэдэж

	Мөнхүү үзэгдлээр хоосныг үл хорих нь

	Мөчөөрхөн чадагч Ра лозава миний ялгамжаа мөн

	 

	хэмээн зарлиг болсонд түүнээ сүсэг төрж урьдын буруу үзэл үйлдсэндээ хүлцэл өчөөд дагасанд авшиг ба хөтөлбөр зохиосноор шидийг олж хожим амьтны тусыг агуу их зохиогоод Хажод-ын орноо ажирсан бөлгөө. Тэр мэт Бэнмар-т өнө удаан оршлоо.

	Түүнээс Үюүг, Шан, Жан тэргүүтэн Зан-ийн олон оронд амьтны тусыг зохион өөд болжээ. Түүний үест Санхар лозава лугаа Хачэ Гонбаба хоёр очирваань ба бясман тэнгэрийн номын аймгийг орчуулж агснаа хамаг төрөлхтөн тэрхүү багш шавь хоёрт ихэд хурснаар Санхар лозава өчүүхэн найдангуй төрж бандида лугаа Их Ра-ийн хооронд хов оруулан зохиогоод их гэм болохуйяа шахамдсан боловч лам Ра лозава мэргэн аргаар хариуллаа.

	Түүнээс бандидаг Энэтхэгт ажрахад лам бээр мянган лан алт долоон дүгрэг заар, нэгэн төө оюу суварга тэргүүтэн хязгаарлашгүй өргөл өргөн Абхи-югтага-д зуун лан алт өргөөд Балбын орноо хүртэл үдэн зохиосноор, бандида ч машид баясч чогчогийн өндгийн төдий бурхан багшийн пэлдэн-ээс Лалида- ийн очир хонх, Наробын номт хувцсуудыг соёрхоод, төрөл бүхэнд үл хагацахыг зөвшөөжээ.

	Түүнээс банчин багш шавь хоёр Энэтхэгт ажран Их Ра багш шавиуд янагш өөд болсонд Жиддон-ийн хамаг тэнгэр хүмүүс залж түүнээ хүндлэл ба өргөл хязгаалшгүй болсонд чуулганы номлол зохиосноор бүгдээрийн оюун урваж нюгнай бацаг үйлдэгчин хязгаалшгүй болон хамаг загасчин ба гөрөөчин амь тэвчих хийгээд мани-ийн тангараг өргөлөө. Хувь төгөлдөр шавь хоёр зуу төдийд авшиг ба увдис соёрхсоноор бүгдээрт сайн бясалгал онол төрж ялангуяа охин Дашжид хэмээх нэгэн бээр ламд авшиг ба увдис өчиж их өргөл гурван удаа үйлдсэнээ анханд лам чакрасамбар бурхны чуулганд үзэгдэн, хоёрдугаарт варахи-ийн олон бурхны бүжиглэл үйлдэхүйд үзэгдэж, гуравдугаарт цогт Очир аюулагчийн бурхны чуулганд үзэгдээд олон самади үндэснээ нь төрж түүнээс гэрийг тэвчин бүтээлд ажирснаар хожим мянга төдий шавь нарыг боловсрол тонилолд байгуулаад энэхүү биед цэнгэлгээний дуун сэлт Хажод-ын орноо залрах нэгэн боллоо.

	Тэндээс Дэсэ ууланд өөд болохуйн зам зуур нэгэн элсний талд хамаг нөхөд нь ундаасан энэлснээ лам самади зохиосноор нэг их усан урсан ирснийг тэдгээр бүгд уун угаасны сүүлд үзвээс усны ором ч үгүйд “Энэ юун буй” хэмээн өчвөөс “Би самадиар хувилгаж оршуулсан амуй” хэмээн зарлиг болжээ. “Тийн бөгөөс насад оршуулбаас зүйтэй” хэмээн өчсөнд “Тэр ч болох бөгөөтөл эс залбирснаар гэмтэв” хэмээн зарлиг боллоо. Түүнээс Дэсэ ба Мапам нуурт хүрэхүй лүгээ сац багш шавь олноор чадагчийн эрхт бурхан багш арван зургаан батад агчаар хүрээлүүлсний нүүрийг үзэж Мапам нуурын лус тэрээр нэгэн улаан сувдын унжлага өргөж бодь сэтгэлийн зан үйлийг өчжээ.

	Бомбо Шиндэтүл хэмээх бээр лам багш шавьд аянга буулгаснаа лам бээр занахуй мутар зохиосноор жич өөрт нь няцааж үхлээ. Түүнээс Гүгэ Бүран Ман орон тэргүүтэн Аари- ийн хамаг оронд өөд болсноо төрөлхтний хурлага нутагт үл багтахуй төдий хурж өргөл ч алт оюу, чихэр бурам, торго магнаг, жимс тэргүүтэн хэмжээлшгүй болж сайтар гарагчин тоолшгүй олон арвидсанд уг үрийн ном ихэд номлож хамаг төрөлхтнийг хилэнцийг тэвчин буяныг бүтээхүйд байгуулжээ. Лха ламын бүтээсэн Тодин-ийн сүм ба түүний дүү Хорэ-ийн бүтээсэн Хачар-ын сүм тэргүүтэн их бага сүм бүхэнд зул чимэг, манжлага лавир тэргүүтний тахилын эд агуу ихийг өргөж хамаг хуврагт сайн цай бурам өргөл, жил бүр жамбалцанжод бумантаа уншихуйн уг шалтгаан болгож зуун лан алт өргөлөө. Гүн мөр Очир аюулагчийн увдист шүтэж самадийн эрдмийг туйлд нь хүрсэн шавь ч нэг түм хоёр мянга гарчээ. Бас варахи ба хар чакрасамбар тэргүүтний үүднээс ч амьтныг агуу ихэд тусан тэтгэлээ. Ер авшиг хөтөлбөр хаана зохиовч солонго ба цэцгийн хур хийгээд цэнгэлгээний дуун тэргүүтэн сайн бэлгэс насад болсноор бүгдээр харилгүй сүсгийг олжээ. Тэнд зоогийн сүүний нэгэн хайнагийн үнээ үхэх цагт долоо хоног болтол хүүрийг нь солонго бүрхэн эвэр ба туурт нь өөрөөн болсон Ум А Хум гарлаа.

	Ман орноо оршин ахуйн үест эзэн хаан Лхадэ лүгээ уулзаж учирсанд лам босч эс зохиосноор эзэн хаан хилэгнэж “Би энэхүү орны эзэн хаан мөн бөгөөтөл чиний эс босох учир юун буй” хэмээсэнд лам Их Ра бээр “Би хаан мөн тул босч эс чадвай” хэмээсэнд эзэн өгүүлрүүн “Тийн бөгөөс чиний орд харш ба хөлөг хийгээд харлигууд хаа буйг өгүүл” хэмээсэнд лам бээр ийн номлоруун:

	 

	Энэрэхүй нигүүлсэхүй дээд ламд 

	Элэг зүрхнээс залбирал тавиму

	Эдгээр гурван орны орчлонгийн амьтнуудыг 

	Эрхэн дээд бурхны хутгийг олгож адисла 

	Онц худал атгаг эндүүрлийн хаан чи

	Охь манлай үнэхээр утгын хаанд 

	Орон ба хэрэгсэл юун буй хэмээмүй 

	Олж буйн ёсыг номловоос ийм болой 

	Уг ариун тангаргийн газар дэлхийд 

	Урвалгүй үзлийн орд харшийг босгож

	Олон алгасалгүй дуртгалын манаачийг байгуулан 

	Утга эрчимт явдлын хэрмээр хүрээлж

	Тогтмол заяаны үрийн эд таваар дэлгэрэн 

	Дотор нь миний ухааны хаан оршиж

	Тунгалаг гэгээн хүчний түшмэдээр хүрээлүүлэн 

	Тунхаг хураагч хийн эр моринд

	Өөсөөн ургасан эрдэнийн сайн эмээл хазаарыг тохож 

	Өөрөө тодорсон бэлгэ билгийн зулыг бадруулан 

	Үзэгдэл бүхнийг чимэгт оруулагч албыг хурааж 

	Үйлдвэргүй оюунаас хэтэрсэн төрийг тэтгэн 

	Анхааран дуртгалгүй эндүүрлийн дайсныг номхотгож

	Алхаж явах үгүйгээр бүхэнд хүрээд

	Алдарт “ялав” (rgyal) хэмээх нь нисванисын дайсныг ялж 

	Алимад “бо” (po) хэмээн эрдэм төгөлдөр болов

	Аяа гэмийг барьж эрдмийг төгссөний тул

	Алдарт хаан хэмээвээс намайг өгүүлбээс зохимуй

	 

	хэмээн зарлиг болсонд түүнээ эзэн гэмшин сүсэглээд урьдын эс сүсэглэсэндээ хүлцэл өчиж орд харшдаа залаад сайн өргөл хүндлэлийг үйлдэж хан төрийн хагас хувийг өргөн увдис өчсөнд авшиг ба хөтөлбөр зохиосноо шидийг олж олон амьтны туслан чадах нэгэн боллоо. Шан шүн-д өөд болох үест амарлингуй догшин охин тэнгэрийн өчсөнчлөн олон бомбыг тэмцэл ба рид хувилгаанаар номхотгож номд байгуулжээ. Бүран-д буяны садан Бүр Зандра хэмээх варахи-д мэргэн нэгэн ламаас номын барилдлага өчихөөр очиж, очир аюулагчийн хөтөлбөр тавьснаар тэсдэшгүй амгалан төрж биегүй мэтийн дүр урган, түүнээ тонилсны тул тэрээр гайхамшиг төрөөд “Лам Их Ра-ийнн увдис энэ нь сонссон төдийхнөөс гүйцэх мөн байнам” хэмээв. Тарнич Пүрэвцэрэн хэмээх нэгэн бээр хулгана ярд нэрвэгдсэн түүнд авшиг хөтөлбөр соёрхсоны төдийгөөр эдгэрч шидийг олсноор гүн ном нь хулгана ярын угийг таслагчид алдаршив.

	Одсал-дон хэмээгч үхэхүйеэ шахамдсан нэгэнд авшиг өгөн зохиосноор жич анагаасанд хөтөлбөр тавьж бясалгуулснаар тэнгэр, чөтгөр, хүн гурвыг туслан чадах нэгэн болоод хожим солонгийн биед одлоо. Ер Аари-ийн аймагт арван дөрвөн жил боллоо.

	Түүнээс дорогш Ни жамд өөд болсноо тэр орны хүн ба хүн бус бүгдээрийн угтлага ба цайллага үйлдсэнд номлол сонслоор хөтөлбөрийг агуу их тэтгэн түүний ноён Ра Чойравт сайтар гарахуй усумбадын санваарыг соёрхож чакрасамбар баясгалан очир, варахи тэргүүтний номын аймгийг ихэд соёрхоод хэлмэрчийн сургууль үйлдэцгээж ахуйд түүнээ долоон хоногоос үхэхийн ёр гарсныг ламд өчвөөс ламын зарлигаас “Насны бүтээлд аюулагч гүн болой” хэмээн зарлиг болж цогт Очир аюулагчийн авшиг ба увдисыг соёрхоод бясалгуулснаар үхлийн эзнээс гэтэлж ламыг бодтой Очир аюулагчид үзлээ.

	Түүнээс Ра Чойров бээр чуулганы хүрдэн бэлтгэж ламд “Хар дайсан нүүрт аюулагч гурвын шастир бичиг зохио" хэмээн өчсөнд хүлээж өвлийн тэргүүн сарын арванаас цамд оршин зохиогоод «Долоон онолтын бэрх тайлбар», «Хар тайлбар», «Увдисын шимийн дусал», «Шарид бүтээл дайсны амийг эрхэндээ хураах», «Арван гурван бурхантын бүтээлийн арга сэтгэлчлэнхүү сан», «Дан ганц эрхэний бүтээлийн арга хиргүй гэгээн», «Гурван нүүр зургаан мутартын бүтээлийн арга гурван орныг идэгч», «Нэг нүүр дөрвөн мутартын бүтээлийн арга хиргүй усны үргэлжлэл», «Нэгэн нүүр хоёр мутартын бүтээлийн арга эрдэнэ утгын хураангуй», «Төгсгөлийн зэрэг хэрэгт найман ном», «Энхрий зургаан ном», «Үгүйгээр үл болох гурван зүйл», «Үйлийн зэргийн өөрийн тусын долоон ном», «Бусдын тусын таван ном», «Ерийн хэрэгт хорин найман оньсон арга», «Тодотгогч», «Амны заавар», «Амарлиулах гал мандал «Үл зохилдох бүхнийг арилгагч», «Дэлгэрүүлэх гал мандал оньсны гох», «Догшин гал мандал дайсан тотгор бүхнийг номхотгогч», «Хар нум сум тэлэгчийн хурын авшиг дэлгэр тогос», «Авшгийн зан үйл өлзийт сүүн мөрөн», «Зургаан нүүртийн дандрын утгын хураангуй ил онол авшгийн зан үйл»,

	«Хар дайснаас дандрын их төлөв их бүтээлийн арга», «Дээд гурван авшгийн зан үйл», «Энэтхэгийн номын бүтээл мандлын хураангуй утга», «Номын суурь үхэлгүйгээс тийн номлол хүртэлх тогтоосноо бичсэн», «Хур буулгагч»-аас тэнгэр лусын охиныг ирүүлэх хүртэлх увдисуудыг зохиолоо. Түүний үест биеийн өнгө улбар шар бөгөөд мянган тэргүүн, мянган мутар, мянган мэлмий төгөлдөр Манзушри хязгаалшгүй олон бурхан бодьсадвагаар хүрээлүүлэн үзэгдэж “Сайн болой” хэмээхийг соёрхон, биеийн өнгө ногоон бөгөөд нүүр мутар хязгаарлашгүй олон лугаа төгөлдөр бөгөөд өнгийн гэрэл гялбасан цогт Очир аюулагч видали эх лүгээ авцалдсаны зүрхэнд зургаан нүүрт бурхны чуулган, түүний зүрхэнд хар дайсант бүхүйд найман эцэлгэгч нөхөр ба дөрвөн эхээр хүрээлүүлсний нүүр ба биеийн хувь бүхнээс чандманийн хур буун үзэгдсэнд түүнийг дээдийн шидийг ологчид олон гарахуйн дохио мөнд айлджээ.

	Ер тэрхүү шастир бичгийг эхлээд төгсөхүйг хүртэл өдөр бүр гэрэл солонго багшран цэцгийн хур бууж шөнө бүр олон дагинасын чуулган хурж эргэл мөргөл үйлдэх өдөр шөнө турхруу сайн үнэрийг өргөн “Их ачтай болов” хэмээх дуун шуугилдах тэргүүтэн боллоо. Түүнээс өвлийн дундад сарын арван таванд төгс гүйцээгээд тэрхүү цамын дотроо удируулсан соёрхох үест хоёр өдөр болтол тэдгээр номын дэвтрээс солонго татан луугийн дуун дуурсах ба сайн хур хангинан жингэнэн бууснаар “Өвлийн туйлд солонго ба луугийн дуун гарах нь үнэхээр их гайхамшиг” хэмээж бүгдээр эрх үгүй их сүсэг төржээ.

	Тэндээс өнө болон үгүйеэ Санхар лозава бээр хараал ихэд үйлдсэнд лам бээр Санхарт нэгэн лан алт өргөж,

	 

	- Хараал үл үйлдэхүйг өчмүй хэмээн зарлиглаваас эс сонсоод,

	- Ра лозава хэмээх чамайг хойт ертөнцийн үзэмжид үтэр илгээмүй хэмээсэнд ламын омог босч,

	- Чи бээр анханд Аари-ийн хаан бид хоёрыг эс уулзуулав. Дундад бандида бид хоёрын хооронд гэм оруулав. Эдүгээ ч гэм эс үйлдсэн бөгөөтөл хараал хиймүй. Өчилгө гуйлга үйлдсэн минь чамаас айсандаа бус номчин дотор зуураа харилцан мөчөөрхөх нь зохисгүй болов уу хэмээн сэтгэсэн мөн. Түүнийг эс сонсвоос алин зоригоор үйлд хэмээн зарлиг болоод янагш өөд болохуй лугаа сац Санхар Бясман тэнгэрийг тухирснаар их хаан Бясман тэнгэр нөхөр найман адууны эзэн голди ягшасийн цэргийн чуулган лугаа сэлт ирж лам лугаа эсрэгүүцэхүйеэ завдсанд лам бээр сахиусан хүрдэн бясалгаснаар сүйтгэн чадалгүй буцаж лозавад:

	- Гагц Богд минь ээ, сүйтгэж үл болном. Гадуур галын цогцын гэр байшин түүний дотуур Очирын хүрээ түүний дотор Ра лозава багш шавь нар оршмуй. Бид нар орохуйг хүсэвч орж эс чадвай хэмээсэнд: лозава бээр Бясман тэнгэрийг зэмлэж,

	- Чи их дуутай, өчүүхэн чадалтай нэгэн мөн аж. Би өөрөөн одмуй хэмээн зарлиглаад уулын төдий нэгэн цогт очирваанийн биед хувилж өөд болбоос лам Ра лозава бээр цогт Очир аюулагчийн биед хувилж эврийн үзүүрээр мөргөсөнд нарийн амны тусад нь тусчээ. Тэндээс лозава өөрийн орноо өөд болж,

	- Би нь нууцын эзэнд чадлыг олсон мөн тул урагшид хэнд ч үл чадагдан бөгөөтөл эдүгээ сая өчүүхэн нэвтлэгдвэй хэмээн зарлиглаж түүнээ долоон хоногоос нарийн амны тусад нь боом гарч ажирсаныг лам Манзушрийн оронд залсан бөлгөө.

	 

	Түүнээ Бясман тэнгэр нөхөд сэлт машид хилэгнэж лам Их Ра-ийнг хорлохоор ирсэнд лам занахуй мутар зохиосноор гэдрэг тэрийн унасанд “Эдүгээ тангарагт эс орвоос түлмүй” хэмээн зарлиг болбоос түүнээ “Аливаа зарлигласан зарлигийг бүтээсүгэй” хэмээн тангараглаж зарлигийн доор нь орлоо.

	Тэндээс лозавагийн шавь нар ч гайхамшиг төрж “Ба бүрний энэ лам нууцын эзэнд чадлыг олсон мөн бөгөөтөл Ра лозавагийн чадлыг эс гүйцсэний тул манай багш үүнээс ч тэр үлэмж мөн ажгуу” хэмээгээд лам Их Ра-ийн нөхөрт хурж Урт булагийн сүм аливаа хэрэгслийн хамтаар Их Ра-ийн мутарт ирэв. Түүнээс лам бээр лозавагийн шавь нарт авшиг хөтөлбөр зохиосноор урьдаас онол төгөлдөр бологсод олон агсан тэдгээрийн онол улмаар арвидаж солонгийн биед одогсод маш олон болжээ.

	Тэндээс жич Зан-ийн зүгт өөд болох замын зуурт ч амьтны тусыг ихэд зохион мутарт аливаа ирсэн өргөлүүдийг орон тус тусын хувраг ба лам нугуудад өргөж Үгба лүнд ажирсны үест их нууцын эзэн Допүгба хэмээх бээр тэнсэхийн тулд лам Ра лозавад хүчин тэнсэлдсүгэй хэмээн өчсөнийг хүлээв. Түүнээ Допүгба бээр гурван нүүр, зургаан мутарт Чэчог-ийн (шри хэрүга) биед илт болон ирсэнд лам бээр цогт Очир аюулагчид хувилж ая байдал зохиосноор агшин зуур тэнгэр газар дорогш дээш урваад түүний үест хамаг хүмүүс аюун цочиж хамаг шувууд нисэн хамаг адгуусан амьтад уяагаа тасалж аргаа завхаж алдагдав.

	Түүнээс Их Ра бээр “Хүчин буй аваас үүнийг няцаахуйг өчмүй” хэмээн зарлиг болсонд тэрбээр няцаан эс чадсанаа лам өөрийн самади юугаа тайлснаар жич урьд мэт болон одсоноор бүгдээрээ сүслэхүй болж яруу алдар нь газар дэлхий хөдлөхийн төдий болж ирсэнд түүнээс Допүгба бээр ч лам Их Ра-аас авшиг ба увдис сонсож анхааран авснаар урьдын бясалгалаас улмаар арвидаж бэлгэ билиг нь зүггүй дэлгэрээд таван мянга төдий шавь нарыг гэтэлгэн зохиож хожим гаслангаас нөгчсөн ажгуу.

	Тэндээс Товжал-д өөд болж түүнээ амьтныг туслан тэтгэж бүхүй цагт Сүрчүнба-ийн шавь нарын найман нуруу хэмээхийн нэг Матог Жанбар хэмээх гадаад бэлгэ чанарт мэргэн бөгөөд дотоод их төгсгөлд мэргэн түүн лүгээ учирсанд тэрээр өгүүлрүүн: “Ра лозава чи юун бясалгаж байнам” хэмээсэнд лам бээр үүсгэл төгсгөл хоёрт амсал олсон ёсыг номловоос тэр өгүүлрүүн “Тэдгээр бүхэн тийн атгагийн ном хэмээх мөн. Зууралдан баримтлалаар газар мөрийг үл зорчих тул өөрийн нүүрийг үзэн өөрийн газраа алдруулбаас гүн болой” хэмээн зарлиг болсонд лам бээр ийн номлоруун:

	 

	Орон Төвөдийн өчүүхэн банди Дорждагба би

	Онц дурнаа зохист наадмын нэгэн дуулал дуулмуй 

	Утга төгөлдөр хэмээвээс сэтгэлдээ агуулагтун 

	Омогшиж хилэгнэн одох аваас хүлцэн өршөөх ажаамуу

	Өөрийн сэтгэл хоосон, бодын баримтлахуйгаас хагацсан 

	Үнэхээр түүнээ үзэх юм огт үгүй бөгөөтөл

	Өөрийн нүүрийг үзэхүй нь тийн атгаг мөн 

	Үнэмлэхүй хоосны чанар ирэх одохоос хагацаж

	Эвдрэх төрөх орших гурван лугаа хагацсан бөгөөтөл 

	Эгүүдсэн угийг эрэхүй нь бодын баримтлал мөн 

	Эрхэн их байгалийн өөрийн буулт түүнд

	Эргэцэн хүлэгдэх ба алдрах хоёр үгүй

	Тухайлан хичээх султгах хэмээхүй нь оюуны үйлдэл мөн 

	Туурвил сэлт мөн ба бусын нэр төдийхнөөс бус

	Тогтмол утгадаа тус тус бүтсэн нь үгүй

	Тусгайлж сайн мууг таалах нь эгээрэл сүсэг амуй 

	Эгүүсгэлийн зэрэг нь сэтгэлийн гэгээн чадал мөн 

	Энх амгалан хоосон ялгал үгүй ёгад

	Элдэв бэлгэ дор үзэхүй нь зууралдал мөн 

	Эдүгээ хожим өөд болох их бясалгалчин нугууд

	Эрхэм бясалгал мандлын вишайг эндүүрэх гэм буй 

	Эндүүрэлгүй мэдэж үйлдээд анхааран авах ажаамуй

	 

	хэмээн номлосноор түүнээ сүсэг төрж зуун цэн алт өргөн ном өчихөөр ирсэнд авшиг ба увдис соёрхсоноор шидийг олж олон амьтныг туслан чадах нэгэн өөд болсон бөлгөө.

	Тэндээс жич Бэнмар-т ажирч урьдын үйлсийн үргэлжлэлийг тэтгэн өргөлүүдээр зуун тохой Майдарын биеийг бүтээж равнай зохиосноор гайхамшгийн бэлгэс маш олон боллоо. Түүнээс Нэмо-оос заллага ирснээр ажирч Сагар-ын онгоцоор өөд болсон өдөр Занбу мөрөн машид үерлэснээр онгоц хөмрөх шахсанд лам бээр усанд занахуй мутар зохиосноор ус намхран зөөлөрч одоод эдүгээ ч тэрхүү мөрөн хэр мэт үерлэвч ширэн онгоц живэх огт үгүйг бүгдээр адил мэдмүй. Тэндээс Нэмо Жэхар, Нэмо Раман, Нэмо Ринчэнзэ тэргүүтэнд дараагаар ажирсанд тэр зүгийн хар шар дээд доорд бүгдээр хүндлэл өргөлийг агуу их үйлдэн, хаана ажирсан газраа түм хүрэх чуулган хурсанд номын хүрдийг эргүүлэхүй бээр хамаг хилэнц үйлдэгчний үргэлжлэлийг таслан арван буяныг эдлэхүйн замыг нээж, Нэмо Жэхар-аас шавь хоёр зуун тавь, Раман-аас мянга дөрвөн зуун, Ринчэнзэ-ээс таван зуун хорь, Ягдэ-ээс гурван зуун шавь ирсэнд авшиг хөтөлбөр соёрхсоноор таван зөн билгийг олж дөрвөн тивийг нэгэн цагт үзэх шидийг олсон ямагт боллоо.

	Шүдүши-д оршин бүхүй үест нь нүцгэн бөгөөд ясан чимэгт нэгэн хатагтай бээр арван зургаан настай бөгөөд царай нь улаавтар цагаан сэндүрийн хамар ханшаартай бөгөөд гоо сэтгэлд зохистой бөгөөд гарын алганд Хри үсгээр бэлгэдсэн нэгэн охиныг хөтлөн ирж ламд өргөөд үл үзэгдэн одов. Түүнээ лам бээр “Чи хэн буй. Нэр чинь хэн хэмээмүй” хэмээн зарлиг болбоос охин өгүүлрүүн “Аяа би нь Сарасвати бөгөөд алдаршсан нэр минь Мядаг Дасэрма амуй. Аврал Манзушрийн хувилгаан Дорждагба хэмээх алдарт таны нууц элчид ирэв” хэмээсэнд “Аяа богд Бхаро-ийн эш үзүүлсэн мудра мөн ажгуу” хэмээн айлдаж мудра болгон таалжээ.

	Түүнээс нэгэн сар болохуй лугаа сац хамаг хүмүүс мэдээд ихэд доромжлол болж Шү нэмо-д мэргэдийн дээд тасархай болсон буяны садан Шү Гаадамба хэмээх тэмцэлдэхээр ирсэнд лам бээр атга дүүрэн зүү амандаа зооглоод нууцаар гарган, сүүг нууцаар татаж хамрын нүхээр гаргаад, “Эдүгээ бас түүгээр бүү хэмжтүгэй” хэмээн зарлиглаж өвчүүгээ хутгаар хагалсанд зүрх нь найман навчит лянхуа цэцэг болсны дээр гэтэлгэгч Манзушри олон нөхдөөр хүрээлүүлснийг гэрэл солонго гэр мэт бүрхсэн бөгөөд манангийн завсраас олон тэнгэр ба тэнгэрийн охид шүхэр дуаз тэргүүтэн олон тахил өргөсөн, уушиг нь цагаан болрын хадан агуй болсны дотор наян шидтэн ном өгүүлэлдсэн, элэг нь улаан цэцгийн гэр болсны дотор олон дагинас үүлэн мэт хурсан, хоолойд цогт Очир аюулагчийн хот мандлаас хязгаалшгүй их гэрэл сацарсан товчилбоос мах цусан гэдэсний байдал үгүйеэ бүгдээрийг бурхны мөн чанарт илт үзүүлээд ийн хэмээн зарлиг болруун:

	 

	Аяа егзөр намайг үйлийн мудра шүтэхүйд

	Атгагт та нугууд тэмцэл зохиохуйяа таалах боловч 

	Алимад харшлах хурахын зэрэг мөнд үзэгдэм 

	Аливаа учир шалтгаан нь номловоос ийм бөлгөө 

	Тэмдэгтэйеэ үзэгдэл эцэг бөгөөд хоосон нь эх

	Тэр ч хоёр үгүй хослон орсон болой 

	Тэмцэгч чиний тангараг энэ мэт мөн бөгөөс

	Тийнхүү үзэгдэл хоосон хагацсан өрөөснийг таалах уу 

	Тэмдэгтэйеэ цуурай эцэг бөгөөд хоосон нь эх

	Тэр ч хоёргүй хослон орсон болой

	Тэмцэгч чиний тангараг энэ мэт мөн бөгөөс

	Тийнхүү цуурай хоосон хагацсан өрөөснийг таалах уу 

	Тэмдэгтэйеэ тодорхой эцэг бөгөөд хоосон нь эх

	Тэр ч хоёр үгүй хослон орсон болой 

	Тэмцэгч чиний тангараг энэ мэт мөн бөгөөс

	Тийнхүү тодорхой хоосон хагацсан өрөөснийг таалах уу 

	Тэмдэгтэйеэ ухаан эцэг бөгөөд хоосон нь эх

	Тэр ч хоёр үгүй хослон орсон болой 

	Тэмцэгч чиний тангараг энэ мэт мөн бөгөөс

	Тийнхүү ухаан хоосон хагацсан өрөөснийг таалах уу 

	Эрхэн ялж төгс таван язгуурт бурхад ба

	Эрхэм чухал шадар найман их хөвгүүд хийгээд 

	Эх олон арвисын ёсны хилэнт бүгдээр ч 

	Эрхэмлэж эх лүгээ барилдсаныг эс үзсэн буюу 

	Ашдын сайн мөрийн зүрхэн дандрын аймгаас 

	Анхан боловсруулах мөр дөрвөн авшиг өгөх ба

	Алимад тонилох мөр төгсгөлийн зэрэг бясалгах цагт 

	Ачит видъя эх хэрэггүйд эс номловой

	Аяа би ахуй ихэд эс сонссон боловч

	Анхааран чин зорьж бясалгалд шамдсаны хүчнээр 

	Аврал ном лугаа үндэснийг нийлүүлэх ёсыг мэдвэй 

	Асар мэргэн эмчийн эм засал тэр мэт бөлгөө

	Анх шарвагийн хөлгөний үес дор

	Аливаа тачаал тэргүүтэн олон нисванисуудыг 

	Алимад өөр өөрийн ерөндөгөөр тэвчмүй 

	Ашид тиймийн тул тэвчих мөр та мөн 

	Хоёрдугаар барамидын хөлгөний цагийн үест 

	Хорлогч тачаал тэргүүтэн таван хор нугуудыг 

	Хортон мэргэн оньсоор зам болгомуй 

	Хотлоор тиймийн тул судлах мөр та мөн 

	Нууц тарнийн бусад хөлгөнд нь

	Нэгмөсөн тачаал тэргүүтэн атгагийн чуулгануудыг 

	Нягт самадийн мэдлээр нөхөр болгомуй

	Нэгэнт тиймийн тулд урвуулагч мөр та мөн 

	Тэмдэгтэйеэ гүн болсон ном үүний ялгамжаа нь 

	Тачаал тэргүүтэн хамаг нисванисын хир бүгдээрийг 

	Таван бэлгэ билиг лүгээ адил дор ономуй

	Тиймийн тул суурь мөр ялгал үгүй мөн 

	Бадруулан чадагч Э үсэг билиг эхийн огторгуйг 

	Баатар Бам үсэг их арга эцэг лүгээ 

	Барилдуулахуйн үйлээр бурхныг олох энэ нь 

	Бардамгай егзөр Ра лозава миний ялгамжаа мөн

	 

	хэмээн зарлиг болоод видъя эхэд мутраа хүргэснээр хадамгаа болон одлоо. Түүнээ буяны садан машид сүслэн гэмшиж урьдын тэмцэлдсэндээ хүлцэл өчөөд буй бүхүй хэрэгслүүдээ эзэн ламд нэгэн сэтгэлээр өргөж дагасанд авшиг ба увдис соёрхсоноор бүгдээр шидийг олж, нэжгээд нэжгээдээр ч амьтны тусыг агуу ихэд зохиогоод ажрах үест хүүрээс нь солонго татан цэцэг ба пэлдэн хур мэт буужээ. Түүний шалтгаанаар доромжлол ор үгүй амарлин бусад шар хар бүгдээр ч сүслэхүй болж жич бас яруу алдар дэлхийд түгээмэл боллоо.

	Тэндээс Тон-д өөд болж шар хар олон амьтдыг боловсрол тонилолд байгуулан ялангуяа Лүн Сэмбаа Шагж хэмээх нэгнээр тэргүүлсэн хувь төгөлдөр мянга хоёр зуу хүрэх шавь нарт авшиг хөтөлбөр зохиосноор таван язгуурт бурхны титмийн бурхан нэжгээдээс адил бус өнгөт солонго нэжгээд татан, их хот мандлын орд харшийн дотор бурхны чуулганууд бодтой үзэгдэх тэргүүтэн олон гайхамшиг болжээ. Түүнд Лүн Шагж нь тугдамаар (тааллын толио) тэвчил онолыг төгсгөөд найман зуу төдий шавь нарыг тэтгэж эцэстээ солонгийн биед ажран, бусад бүгдээр ч хий амь дорогш хольцолдож үзэгдлийн үнэн баримтлал эвдрэн онол ургаад, хожим үхэхүйн үест хүүрээс нь пэлдэн эс гаргагчид үгүй болов. Тэдгээр орноос олсон өргөлүүдийг ч зүг бүхэнд салгаж ламын өргөл, хуврагийн өргөл хүндлэл, гуйранчны өглөг, их адист орнуудад зуун тахил, амины худалдаа, амины уучлал, хямралын эвсэл тэргүүтний уг ямагтад өгөн зохиолоо.

	Тэндээс дараагаар Мүглар, Ёл, Сад, Чүшүр, Холма, Жорэ цаст, Жандод Жанмад тэргүүтэнд өөд болсноо тэдгээр бүхэнд төрөлхийтний хурал чуулган ба эд таваарын өргөл урьдынхаас ч нэн их болж авшиг ба увдист шүтэж дээдийн шидийг олсон шавь нар ч орон тус тусаас адаглаваас гурван зуу гарчээ. Мүглар-т олон шавь нарт хөтөлбөр өгөн зохиохуй цагт шавь Лүн Зандраа-д гаригийн өвчин туссанаа ламд залбирснаар өмнө нь байсан нэгэн багана тачигнахуй дуун сэлт хагаран одсоны даруй өвчин амарлин эдгээд манагаар нь үзэхээр хүрэв. Үзэхүйн урьд ламын зарлигаас “Урьд шөнө намайг үгүй аваас чи үхэхүйеэ шахамдав уу” хэмээн зарлигласанд “Тэр ямагт мэт болов” хэмээн өчвөөс “Би бээр гаригийг багананд юүлэв үзэгтүн” хэмээн зарлигласнаар тэндээс гөрмөлд нь хүрч баганыг үзвээс багана дөрвөн анги болон хагарч өнгө нь хав хар болсон ахуйг үзээд бүгдээр гайхамшиг боллоо.

	Түүнээ Лүн Зандраа нь мөн чанараас үгүйн онол ургаж хязгаарлашгүй олон амьтны тусыг зохиогоод эцэстээ Хажод- ын орноо ажирсан бөлгөө. Ёл-д дэлхийн эзэн Жодан нөхөр сэлт бодь сэтгэлийн зан үйлийг өчин шавь нугууд ламын хувилгаж урвуулах рид хувилгаан зохиохыг өчсөнөөр самадийн олон үүдийг нээж Сад-д албингийн цэрэг мянган аймгийн заль хувилгаан ирсний сүрийг дарав. Чүшүр-д оршин бүхүйдээ хилэнцэт олон амьтанд тамын орныг бодтойёо үзүүлж нүглээс няцаагаад, Холма-д цамд оршин зохиосноо цогт дээд амгалант хүрдэний нүүр үзэгдэж рашааны үргэлжлэл гарсан бөгөөд наран саран хавсарсан нэгэн хуурцаг соёрхсоныг залгиснаар, гэгээн бие нь цувирал үгүй амгалангаар дүүрчээ. Жорэ лха-д оршин бүхүй цагт барс хөлгөт Махагал нөхөр сэлтээр үйлсийг бүтээхүйеэ үзэгдэв. Таван аймаг дагинас баясаж дэвхцэн очирын дуулал аялгуулж бүжиглэн наадахуйн яруу аялгууг сонссоноор найман түмэн номын үүднээ магадыг олжээ. Жан-д зарим нэгэн төрөлхтөн рид хувилгаан үзүүлэхүйг өчсөнөөр солонгонд номт хувцсаа өлгөснөө түүнд машид сүсэлж хамаг шавь нар нь бүтээлд хичээснээр хүчин ба рид хувилгааныг олсон цаглашгүй маш олон боллоо.

	Тэндээс Нитан-аас заллага ирснээр тэнд өөд болж гурван зуу гаруй шавь нарт авшиг соёрхох үест ламын бие уулын чинээ бөгөөд дотор гадар нь ив илэрхий, тэр ч төгс жаргалангийн биесийн дүр төгөлдөр бөгөөд ном номлох дуун нь ертөнц түгээмэл болсон ба ясан чимэг төгөлдөр цагаан, шар, улаан, ногоон, хөх олон дагинас лимбэ дуурсгаж хот мандлыг эргэн үйлдэхийг бүгдээр үзжээ. Түүнээс Ра-ийн хөтөлбөр дагинасын чихний үндэслэлийг амны заавраар чимж бясалгалын хөтөлбөрт зохиосноор хамаг атгаг эвдрэн үл няцах бэлгэ билгийг ил болгосон ямагт боллоо.

	Сайтар гарахуй усумбадын санваар өчигч хүмүүс ч олон болсонд “Би бээр дотроо сахигдуун сахигч лугаа хагацсан өөрийн хэмжээг мэдэх тул ангид тонилгогчийн санваар лугаа эс харшилсан боловч гаднаа видъя эхийг шүтсэний нүдний үзэгдлээр шашинд хорлол болуузай” хэмээж эс соёрхсонд дөрвөн Махаранз нөхөр сэлтээр санваар соёрхмуу хэмээн залбирал тавин архад Овлай (nye bar ‘khor. ?) ч түүнчлэн зарлиглахуйг айлдсанаар гэцэл гэлэнгийн санваарыг ч урьд мэт өгөн зохиожээ.

	Тэндээс Ярброг-ийн ширээт ноён залснаар чанагш Ярброг-т ажирч Даглүн, Нагарзэ, Самдин, Балдэ, Ярсрид, Гармолин тэргүүтэнд дараалан өөд болбоос тус тусын дээд доод хамаг төрөлхтөн бишрэн сөгдөж хурсан чуулган нугуудыг ном ба эд таваараар ханган ноёдын янагш чанагшийн хямрал тэмцлүүдийг амарлиулан зохиосонд хаана өөд болсон газруудад, тариа будаа сайн ба өвчин тахал тасрах хийгээд гэрэл солонго ба цэцгийн хур болох хийгээд орон тус тусын тэнгэр лус өргөл хүндлэл үйлдэх тэргүүтэн хязгаалшгүй гайхамшиг болов. Лүндорбо тэргүүтний нэгэн мянга төдий шавь нар хурсанд авшиг хөтөлбөр соёрхож бясалгуулснаар ертөнцийн хамаг үзэгдэл шунал нь сөнөж, нэвт шийдэх бэлгэ билгийн онол ургасан ямагт боллоо. Тэдгээрт авшиг хөтөлбөр зохиох үест хоосон хүжсийн аягын дотроос хүмүүний өөхний утаа багсрахуй ба тахилын усан сайхан үнэр төгөлдөр болох хийгээд хумхын ус нь сүү мэтийн рашаан болсныг мянган хүмүүн уувч эс барж өвчин адыг хүчрээр арилгах тэргүүтэн гайхамшгийн бэлгэс үргэлж тасралгүй болжээ.

	Балдэ-д оршин бүхүй үест Содном Ванмо хэмээх нэгэн охин адуу, хайнаг, жанч, нөмрөг, оюу, хуяг тэргүүтэн түмэн зүйлт өргөл өргөж увдис өчихөөр ирсэнд цогт Очир аюулагчийн увдис ба авшиг соёрхож байгуулснаар амьтныг туслан чадагч сайн шидэт нэгэн охин боллоо. Улаан оюу брижэма-ийн эрих гурван алд агсныг эвдэж Ярброг-ийн загасчдад соёрхоод “Загас үл алах тангараг өргөх хэрэгтэй” хэмээн зарлиг болбоос эсхүү сонссонд лам бээр самади зохиож өлмий юугаа газар дэвссэнээр газар хагарсны завсраас тамын галын дөл улбалзан бадарч гарахуй лугаа сац түүний халуун илчээр хамаг төмөр ч хайлж, уйлан бархирахуй дуунаар хамаг хүмүүс ч үхэдхийхүйн төдий болсонд “Эдүгээ үүнээ одохоос үл айх буюу” хэмээн зарлиг болбоос түүнд тэнд бүгдээр хилэнцийг тэвчиж ном үйлдсэнээр шидийг ологчид маш олон болжээ.

	Тэндээс Гамба бээр дамжиж Мэнтан орон ба Лхалүн тэргүүтэнд өөд болоод амьтны тусыг агуу ихэд зохиолоо. Ү-шан чулуунд тахил өргөн зохиосонд цогт очирваань жаран дөрвөн очир эм элчээр хүрээлүүлсний нүүр үзэгджээ.

	Тэндээс лам Тааши хэмээгч нууц хураангуйд мэргэн бөгөөд шидийг олсон нэгэн өөд болж ирсэнд Их Ра бээр жанч нөмрөг тэргүүтний сайн өргөлийг зохион сэтгэлд зохистой номын өгүүлэл ч олон өгүүлэлдэж судар тарни алинд тэмцэлдэвч их Их Ра ялсанд, Тааши өгүүлрүүн “Номын өгүүлэлд чи ялбай. Рид хувилгаанаар би их мөн” хэмээж усыг дээш босгон үйлдсэнд түүнээ лам Их Ра бээр “Таны тэр ч маш их гайхамшигтай бус уу” хэмээн зарлиглаж усыг зангидсанд тэрээр нэн гайхамшиг төрж их Ра лозавагийн шавь боллоо.

	Түүний шалтгаанаар шавь нар маш олон хурж тойд мянга хоёр зуу, цайвар тарничин дөрвөн зуун тавь, хатагтай гучин хоёр нугууд болсонд авшиг ба хөтөлбөр соёрхсоноо ламын тэргүүн дээр шүхэр эш үгүйгээр өөрөөн өргөх ба лавир шүтээн үгүйгээр огторгуйд тэлэн тогтох хийгээд биеийн баруун зүүн этгээдэд олон дуаз банзад баригчингүйгээр босч тогтох тэргүүтэн олон гайхамшиг болж Тааши бээр тэргүүлсэн хамаг шавь нар ламыг цогт Очир аюулагчид бодтойяа үзээд бэлгэ билиг хязгааргүй дэлгэрэн амгалан хоосон ялгалгүйн самадид батыг олжээ. Ялангуяа Тааши нь хожим мянга гаруй шавь нарыг боловсрол тонилолд байгуулан зохиогоод эцэстээ солонгийн биед одлоо.

	Тэндээс Их Ра багш шавь худалдааны хурлага Брагха, дээд доод Ёрбо-д өөд болбоос тэндэх хамаг төрөлхийтөн сүслэн биширч өргөл өргөснөөр ном ба эд таваарын үүднээс хязгаарлашгүй амьтны тусыг үйлдэн сайтар гарахуй усумбад ч зуу гаруйг бүтээж увдис тавьсанаар шидийг олсон сайн хувьтан ч Долдүв тэргүүтэн зуун арван тав гарчээ. Тэндээс гадаад дотоод Дү-ийн төрөлхийтөн залж их өргөл олонтоо өргөсөн нүгүүдээр алтан мөнгөн бурхны бие ба Ганжур бүтээх тэргүүтэн хүчир их буяныг зохион тэдгээр ордын олон тэнгэр хүмүүст ном номлож тонилохуйн мөрт байгуулаад авшиг ба хөтөлбөр зохиосноор оюунаас давсан ялангуйт бясалгал төрсөн сайн хувьт эр эм гурван зуу төдий нэжгээд тасралгүй гарлаа.

	Тэндээс Дол-ын эх адаг дунд гурав бүхэнд ажирснаа яруу алдраар нь нутагт үл багтахын төдий эр эм төрөлхтөн уулзахаар хурж онц алт зуун цэн, цэмбэ, тэрэм, гэрийн хэрэгсэл, тос, ааруул тэргүүтэн хязгаалшгүй болсонд авшиг хөтөлбөр ерийн номлол суртал өгөх тэргүүтнээр номхотгогдохуунуудыг боловсрол тонилолд байгуулав. Зар Намхайдагбаар тэргүүлсэн хоёр мянга таван зуун шавь нарт гүн мөр цогт Очир аюулагчийн авшиг ба увдис соёрхох үест маш тунгалаг огторгуйд таван өнгийн солонгийн хүснэгийн зургаар бүрхсэнээс бөс дэлгэсэн мэт гэрэл ба Хало-ийн цэцгийн хэлбэр мэт хийгээд цэвэр энгэсэг мэт ба шүхэр цацгийн байдал мэт дорогш унжсан олноор гэгээн завсар түгээмэл болох тэргүүтэн гайхамшгийн сайн бэлгэс болжээ.



	




	Арван гурав. Хэрэмд төрвөлгүй ажирч богд Марбын шарилын сүмд мөргөсөн ёс

	 

	Тэндээс шавь нар тус тус ууланд тархаж бясалгалд орсноор зүүд ба гэгээн гэрлийн онолын эцэст хүрч бурхны орон олонд зорчин чадагчид ямагт болов. Тэндээс Шүн брэшин-д Богд Марбын шарилын сүмд мөргөхөөр өөд болбоос Марбын зарим нэгэн хуучин шавь нар хөвгүүн Дармадодэ-г нядалснаар өслөж шарилын сүмд эс оруулснаа лам бээр хэрэмд төрвөлгүй ажирч шарилын сүмд зул чимэг өргөвөөс түүний үест шарилаас нойтон буурцгийн төдий бөгөөд таван өнгийн гэрэл бадарсан нэгэн пэлдэн богд түүний өвөр дээр буун домбхи хэрүга барс хөлөглөж наян шидтэнээр хүрээлүүлэн ирээд адистидлах үзэгдэв. Тэндээс жич гадагш ажирваас бүгдээр гайхамшиг төрж бөгөөтөл тэдгээр “Нүдэн урвуулбай” хэмээн доромжлол тавив. Тэр мэт шадар ойрын хүмүүс шамдлаар хоривч гурван Долшүн-ийн доорд хүмүүс лам Их Ра-д машид сүсэлж ном өчих ба өргөл өргөх нь үргэлж тасралгүй болсноор тэдгээр үлэмж үл баясахуй болж нойрсох ордонд хүлэх тэргүүтэн үйлдсэнээ лам бээр бэлхүүснээс пүрэв гаргаж эргүүлэн зохиосноор тэдгээр муу хүмүүс нэгээхэн ч хоцрол үгүй цусаар бөөлжиж үхээд гэнэт газар хөдлөх ба их хүрхэрлийн дуу гарч хамаг гэр байшин ч эвдрэхүйеэ шахамдан хамгаар хэрхэхийн арга үгүй болсонд, Ог Додэ бээр зуучлан зохиож тэд бүхнийг өглөгийн эзэн ба шавьд оруулснаар түүнээ их чуулганы дунд лам өөд болсонд Ог бээр мөргөн зохиогоод “Их лам танд энэ мэт амьтнаа үл хорлохыг өчмүй. Хамаг хүмүүс муушаах байнам” хэмээн өчсөнд лам бээр энэхүү дууллыг номлоруун:

	 

	Аяа энэхүү цагийн эцэс үест төрсөн 

	Амьтнуудын аманд найдах магадлаш үгүй 

	Асарч тус үйлдэвч хорлосонд сэтгэх ажгуу

	Аяа түүгээр урагшид ч орчлонд тэнэжээ.

	Эдүгээ миний нядлах үйл үйлдэх энэ нь 

	Эргэцүүлбээс өөрийн тус бусдын тус хоёул бөгөөд 

	Эрхэм түүний дотроос бусдын тус ялангуяа мөн

	Эндүү номхотгохуйяа бэрх амьтнаа туслахуйн тулд амуй 

	Тэр ч «Аргад мэргэн» хэмээх судраас

	“Тэнсэлгүй их нигүүлсэхүйт нэгэн сартваахь бээр 

	Тэсэхүйеэ бэрх охор жадат хар хүмүүнийг нядлаад 

	Түүний хүчнээр буман галавын буяныг төгсгөж

	Тэр ч тэнгэрт төрвэй” хэмээн номложээ. 

	Аяа бас «Нууц хураангуй дандар»-аас ч 

	“Арга нууц очир энэ мэтээр нь

	Асар олон амьтан бүхнийг нядалбаас тэр нь 

	Ашид хөдөлшгүй бурхны дээд оронд

	Ариун сайн ялгуугсаны хөвгүүн болон төрөхүйд

	Аврал Очирдара бээр тийн хэмээн номловой” хэмээжээ

	«Манзушри хар дайсны дандар» хэмээхээс ч 

	“Магадлаж аяа алах энэ нь сайн болой 

	Магадтайяа алах энэ нь алах бус бөгөөд

	Муушаан алах огт бус харин хилэнцээс гэтэлгэмүй 

	Магад доор найралтайгаар үүнийг үл бүтээмүй” 

	Тийн хэмээсэн ба «Нууцын зүрхэн» хэмээхээс 

	“Тэмдэгтэйеэ үнэний утгыг эс оносон оюунаар нь 

	Тэгүүнийг эс оносон амьтныг орноо нядалбаас 

	Тэгш гурван цагийн сайвар ажрагсад түүнд баясах 

	Тэнсэлгүй дээдийн их тахил мөн амуй”

	Ийн хэмээсэн хийгээд «Бурхан сац барилдах»-аас 

	“Эргүү мунхаг машид догшин бөгөөд хортонд 

	Эелдэг амарлингуй үйлээр тусалж үл болмуй 

	Эрхэм хос арга билгийн мөн чанараас

	Эрхэн сайвар ажирсан бүгд хилэнт болон зохиомуй” гэжээ 

	Тэрслэн үйлдэгч нисванис бүхний хүчир их дайсан

	Тэр тэргүүтэн татах эш санаанаас ангижрав 

	Аврал бурхан багш чадагчийн эрхт бээр ч

	Аюумшигт хилэнтний чуулганыг хувилгаж шимнусын аймгийг дарвай

	Асрахуйн сан хутагт Нүдээр үзэгч (Жанрайсиг) бээр ч 

	Асар олон догшин дүртэнд хувилбай за

	Төгс онолт Энэтхэгийн олон шидтэн нугууд ч 

	Тэрс буруу үзэлт олон тэртгээг сүйтгэн үйлдвэй 

	Тиймийн тул би ч догшин явдалд

	Тэсвэрлэн хичээж үйлдэхүй нь тэр мэт бөлгөө 

	Аяа бие торын зэвээр халхлагдсаны хүчээр 

	Алтан лугаа адил өөрийн байгалийн ухаан үүний 

	Алимад нүүрийг эс таньснаар орчлонд тэнэж 

	Аюулт зургаан зүйлийн элдэв амьтад болмуй за

	Эдлэгдэх ачигдах, халах хөрөх, өлсөх ундаасах ба 

	Өвдөх, үхэх, төрөх, хөгшрөх, хэрэлдэх тэмцэлдэх хийгээд 

	Элдэв муу нүглийн ёр тусахуй тэргүүтэн

	Эгнэгт тэсдэшгүй зовлон хэмжээлшгүй амсмуй. 

	Эндүүрлийн уг үндсэн болох биеийн торын зэвийг

	 Эрчимт догшин үйлийн галд түлснээ

	Эрхэм өөрөө болсон бэлгэ билгийн ухааны 

	Эл засвар гутамшиг үгүй алтыг илт үзмүй

	Аюулт биеийн торыг эвдэж орчлонгоос гэтэлгэн 

	Алдарт үхэл үгүй байгалийн бат орныг бариулюу 

	Алсдаа нядлах бус ариутгах мөн бөгөөд

	Атгагийн эндүүрлийн үзэгдэл хоёрын баримтлалыг ариулах мөн

	Арилгаж хоосон болгох бус төгсгөх мөн бөгөөд 

	Асар олон цувирал үгүй эрдмийг төгсгөх мөн 

	Аяа тэр ч янагуухын эрх дор номловой 

	Үнэмлэхүй магад гүн утгын эрх дор болбоос

	Үнэхээр нядлагдахуун үгүй бөгөөд нядлагчин ч үгүй 

	Үелзэгч илбэ илбийн хүмүүнийг нядлах мөн болой 

	Үзэгдэгч орчлон нирван тоосны төдийхөн үгүй бөгөөс 

	Үтэл нядлагдахуун үнэн болж яахин болох амуй

	Аяа бас найран гэтлэхүйг огт эдлэх үгүй 

	Асар нууц тарни хэмээх нь хаана байнам 

	Аргын дээд үүнийг хилэнцэд баримтлах нь

	Аюулт зууралдал үнэний баримтлал ихэдсэнээс уршиглав 

	 

	хэмээн номлосноор чуулган бүхний оюун урваад урьдын эс сүслэгч бүхэн сүсэлж, сүсэглэгч улмаар арвидахуй болоод бүгдээр залбирал талбих дуун шуугилдан одсоноо тэдэнд авшиг хөтөлбөр соёрхсоноор үнэний баримтлал нь эвдэрч аливаа үзэгдсэнийг номын биеийн цэнгэлд оносон эр эм шидэт шавь нар хоёр мянга төдий гарсан бөгөөд үтэл амьтан бүгдээр ч хилэнцийг тэвчиж буяныг бүтээхүйд орших боллоо.

	Түүний үест тунгалаг тодорхой огторгуйн төвөөс таван өнгийн солонгийн чойнжин ба дусал хийгээд шулуун хэгээс булангийн урлал байдал маш сайхан олон дахин дахин тогтож дахин дахин завхрахуй ба тархмал цэцгийн их хур буух бөгөөд орон нутаг сайхан үнэрээр дүүрэх тэргүүтэн олон гайхамшиг болсонд Ог Додэ ч машид сүслэхүй болж Их Ра багш шавь нарыг Шүн уулын Чүндин-ийн хийдэд залаад, судрын аймаг нэгэн хувь ба буман шүлэгт дөрвөн хувь, улаан оюу тавь, цэмбэ тэрэм нэгэн түм, залуу сарлагийн үнээ наян хоёр тэргүүтэн түмэн зүйлт өргөл өргөж номын хүрдийг байгуулсанд, ном өчигч тойд ямагт ч түм төдий хурж эгэл төрөлхтөн тоолшгүй олон болсонд тэдгээрт ном номлосноор жич үл няцах газраас нирваны хөрөнгө талбих хүртэл байгуулаад аливаа ирсэн өргөлүүдээс Шүн уулын Чүндин тэргүүтэн их бага хийд бүхэнд цанжод бумантаа уншуулах ба манал цагаан шүхэрт дара эх гурвын бүтээл тахилга, дүнчүүр мани уншуулах тэргүүтний хувь шалтгааныг соёрхов. Бас ч алтан бурхны бие бум ба мөнгөн бурхны бие их бага олон хийгээд бөс зургийн бурхны бие олныг бүтээж олон сүмийн эвдрэлийг сэлбүүлэн олон гуйранчинд өглөг өгөн зохиолоо.

	Түүнээс Ог-оор тэргүүлсэн мянга далын төдий шавь нарт авшиг ба хөтөлбөр зохиосонд бүтээлийн хумхын дотроос луугийн дуун мэт тарнийн дуун хүрхрэн гарах ба балингаас халуун илч гараад тавгийг нь гараар барьж үл болохын төдий болсон хийгээд дотоод тахил гавал даган буцалсны уураас нэгэн ёзоорт гурван үзүүртэй таван өнгөт солонго гарсны дотроос таван өнгийн дусал ба өчүүхэн толбо сацрах тэргүүтэн сайн бэлгэс болжээ. Эцэст хөтөлбөрийг төгсгөж тус тус бүтээлд байгуулбаас Ог бээр цогт Очир аюулагч ба варахи-ийн нүүрийг үзэж цувирал үгүй зөн билиг рид хувилгааныг олоод онол нь огторгуй лугаа сац болж зарлигийн сахиулсдыг ч боолчлон зараад, хожим таван мянга төдий шавь нарыг боловсрол тонилолд байгуулсны эцэст бие нөгчихүйн цагт орчин тойрон солонго татаж таван өнгийн пэлдэн хязгаалшгүй олон гарлаа. Бусад шавь нар ч номын чанарын утгад батыг олоод усан мөрөн ба уул хад тэргүүтэнд төрвөлгүй болж өдөр шөнийн илбэ нэгэнд хольцолджээ.

	Тэндээс Шүн Жидшон, Шүн Дашган тэргүүтэн олон оронд өөд болж олон шар хар амьтдыг боловсрол тонилолд зохион тэндээс Доволүн-д өөд болбоос тэр зүгийн лам багш нар ба хамаг хуврагууд өргөл хүндлэл хязгаарлашгүй үйлдлээ. Тэр үест богд Марба Содномринчин хэмээх богд Марбын бодтой шавь садан хоёулаа болох нэгэн уулзаж улаан оюу брижэма- ийн эрих гурван алд нэгнийг мутрын бэлэг болгон өргөөд их Ра лозава аа, би бээр богд Марбын гэгээнээс нууц тарнийн номыг ихэд үзээд арван дөрвөн жил болтол бясалгав. Элдэв тийн атгагаар хөдөлгөж сэтгэлийн минь угт үл тогтоомуй. Хэрхвээс сайн буй” хэмээн өчсөнд ламын зарлиг болруун:

	 

	Авралын орон дээд айлдалт богд эрдэнэ 

	Асар цогт Еран дахь түүний өлмийд сөгдмүй 

	Ачит эх зургаан зүйл амьтдыг энэрэн өршөөж

	Алимад бүхнийг сац чанарын утгыг онуулан адистидла 

	Энэхүү ахуй ёсонд тэгш агуулсан үест

	Эндүү вишайн үзэгдэл ба атгаг алин ургавч 

	Эдгээрийг авч орхил үгүйеэ өөрийн оронд агуул

	Аливаа баясал гомдол бясалгалын өндөр нам тэргүүтэн 

	Алимад юун гаравч өөрийн нүүрийг үзвээс алдармуй 

	Ашид нүүрийг мэдвээс бүгд номын биеийн хүчин

	Алин үл амрах тэр амгалангийн дээд бөлгөө 

	Эрхэм нэмлэгэ өчүүдвээс богдод залбирал талби

	Эгүүдвэр ихэдвээс шунах баримтлах хөөрөмших сэтгэлийг тэвч

	Элдэв вишай вишайтын үйлдэгч агаараа нэгэн тул 

	Эдүгээгээс хоёр үгүйн агаарт оюуныг шийд

	 

	хэмээн зарлиг болоод цогт Очир аюулагчийн авшиг ба увдис соёрхож бясалгуулснаар туурвилаас хагацсан огторгуй мэтийн самадийн туйлд хүрч махамудрагийн дээд шидийг олоод, түүний ачлалд гурван түмэн ачаа арвай ба дотор нь хүмүүн хэвтэвч багтах нэгэн их зэс таваг өргөлөө. Тэрбээр хожим Бумшин-д хийд байгуулж оршин Үй, Зан, Хам гурваас хязгаарлашгүй олон хөвгүүн шавь нар ирснийг боловсрол тонилолд байгуулаад үл үзэгдэхүйн шидийг олсон бөлгөө.

	Бас авшиг хөтөлбөрт шүтэж шид олсон шавь тойд ба цагаан тарничин долоон зуун арван тав төдий болжээ. Алт ба цэмбэ сарлагийн үнээ тэргүүтэн агуу их өргөл өргөснүүдийг бурхны хөрөг сүм тэргүүтний эвдрэлийн сэлбэлгийн хүртээлд өргөн хамаг шүтээнд сайн хувцас ба зул өргөж Марбын хөвгүүн нүгүүдэд ч жанч нөмрөг тэргүүтнийг есөн хэсэг зохиолоо.

	Хөвгүүн Бал-Од дор амины тотгор болоод ямар арга үйлдэвч эс тусласныг лам Их Ра шүлсээ соёрхож амарлиулсанд түүгээр гайхамшиг төрөөд хөвгүүн Палчэн бээр ламаас увдис өчиж бясалгаснаар онолд их нэмрийг олжээ. Түүний үест Дүдсолмаа нөхөр сэлт амин зүрхээ өргөж боол болохын тангараг өглөө.

	Тэндээс Лхобраг, Ванба, Зандод-ийн эх адаг, Юг Зангар Жабо, Дүшүл, Чатод, Дамшүл, Данхар Харчү тэргүүтэн Лхобраг-ийн олон оронд өөд болбоос хаана өөд болсон газар хэмжээлшгүй олон төрөлхтний хуралдаан үүлэн бүрхэхчилэн чуулж өргөл ба хүндлэл үйлдэгчин үргэлж тасралгүй гарсанд тэнд номын хүрдэн зохиосноор хилэнцийг тэвчин, буяны бүтээх тангаргийг өргөгчид хязгаалшгүй олон болж гэцэл аяга тэхимлиг увшийн санваарыг авагчид хоёр түм шахам болон бүтээлийг онцлон хэрэглэх шавь ямагт ч Ванба-аас есөн зуун ер, Зандод- ын эх адгаас хоёр мянга найман зуу, Юг-ээс таван зуу, Зангар- аас хоёр зуу, Жабо-аас зуун хорин ес, Дүшүл, Чатод, Дамшүл нүгүүдээс таван мянга таван зуу, Данхар ба Харчү-аас гурван мянга, энд эс өгүүлсэн орон тус тусаас ч мянгаас зуу хэртэй болсонд авшиг ба хөтөлбөр соёрхож бясалгуулснаар энэхүү биеэр Хажод-д ажрагчид ч олон болж, насны арвис шидийг ологчид ч олон болон, хувилгаж урвуулах чадлыг ологсод ч олон болж бясалгал онол эс төрөгчид огт үгүй болжээ. Авшиг хөтөлбөр хаана зохиосон газруудад өвчин ба тэмцэл тэргүүтний үргэлжлэл тасран солонго ба цэцгийн хур тус бүр өдөр нэжгээдчилэн болж сайн үнэр анхилахуйгаар хамаг орон түгээмэл болох тэргүүтэн олон гайхамшиг болоод, ламын биеийг зарим нь Манзушрид үзэн, зарим нь хар дайсанд үзэж, зарим нь улаан эрлэгт үзэн, зарим нь цогт Очир аюулагчид үзэж, зарим нь мутрын бэлгэд үзэн, зарим нь үсэгт үзэх тэргүүтэн элдэв гэгээн үзэгдэлд үзсэнээр бүгдийн сүсэг бишрэл улмаар арвидаад өргөл ч сайн зарлигийн боть, цэцэг, цэмбэ, тэрэм, алт, оюу, цай, бурам, хувцад, гэрийн хэрэгсэл тэргүүтэн сэтгэшгүй ирсэн нугуудыг Тигчи тэргүүтний хамаг хийдэд соёрхож хамаг түүнээ зул чимэг алт өргөх тэргүүтэн агуу их тахил ба хуврагуудад өргөл өргөн манз түгээл сэлтийг зохион, төрөлхтний чуулганд ч цай бурам тэргүүтний өглөг хийгээд жил бүр амь худалдан авах, амь уучлах олон зууныг үйлдэхүй хувь шалтгаанд өгөн зохиолоо.

	Хатан Чаглха ба Бронбү-ийн Лхазан, Голха ришор тэргүүтний орны тэнгэр тус тусаар бишрэн сөгджээ. Дамшүл-д оршиж ахуйдаа нэгэн уулын оргилд уйтгар сэргээхээр өөд болсонд дэлхийн эзэн, хадны албин ах дүү дөрвөөр хөлгийн туурайгаас өргөн явахыг бүгдээрээ үзэн нэгэн өндөр уулын орой дээр хөлгийн дөрвөн туурайн ором тодорхой гарлаа.

	Тэндээс Хотин-ийн сүмд өөд болж агуу их тахил өргөн зохиосонд түүний үест бярузанын зүрхнээс маш гялбалсан таван өнгийн гэрэл гарч ламын зулайд шингэхүйг бүгдээр үзэн увш Хари (тэнгэр уулын эзэн) ба цагаан Шэлгин бишрэн сөгджээ.

	Харчүбал-ын хадны агуйд цамд суун зохиох үест биеийн өнгө цагаан бөгөөд амарлингуй дүртэй нүүр ба мутар нь огоот төгссөн нэгэн цогт Очир аюулагчийн нүүрийг үзэж хаданд ч мутрын эрихний нь ором гарлаа. Нёнха бээр ламын хүлэгт хорлол үйлдсэнээ лам Их Ра бээр Нёнха-ийн нуурт зорилго зохиосноор нуур ч хатаж Нёнха нөхөр сэлт ч сүйд болоод, жич долоон хоногоос сэргээх самади зохиосноор нуурын ором ч урьдын адил усаар дүүрч Нёнха нөхөр сэлт ч урьд чилэн сэргээд түүнээ “Элдэв зарлигласан зарлигийг бүтээсүгэй” хэмээн тангараглан зуун найман морины өргөл өргөжээ.

	Түүнээс тэрхүү орны хар шар олныг увдисаар боловсрол тонилолд байгуулаад чанагш ажирваас замд Дүгүба-ийн дээд доод төрөлхтөн бүгдээр сайн өргөл хүндлэлийг ихэд үйлдсэнд увдис авшиг аймаг савын номлол гурваар шавь нарыг номхотговоос, шидийг олсон шавь ч гурван зуу төдий гарчээ. Түүний үест винайг баригч Бацав хэмээх маш мэргэн нэгэн буяны садан таван зуун нөхөд сэлт тэнд ирсэнд лам бээр сайн угтлага ба хүндлэл зохиовоос тэр өгүүлрүүн “Чи бээр яруу алдар ба шавь нартай нэгэн бөгөөтөл хатагтайг шүтэх ба хараал үйлдэх тэр нь сайн бусын тулд эдүгээгээс хатагтайг шүтэх ба хараал үйлдэх түүнийг тэвчиж ариун шагшаабадыг суурь болго. Эд таваар шимнусын хууран мэхлэл мөн тулд түүний хойноос дагахгүй цамд сууж бүтээлийг зохио” хэмээсэнд ламын зарлигаас “Тэр ч гайхамшигтай бөгөөтөл надад энэ мэтийн нот буй” хэмээн зарлиглаад ийн дуулруун:

	 

	Аяа ер адистидын дээд үндсэн лам ба

	Ашдын сайн шидсийг өгөн зохиогч ядам бурхныг 

	Асар ялгал үгүй зулайн чимэгт тахьсугай 

	Амьтны оюуны амыг номд зүглүүлэн зохио

	Адаг Төвөдийн өчүүхэн банди Дорждагба би 

	Ачит дээд ламаар сайтар даган бариулж 

	Алдарт гүн увдис бүхнийг олсон үест 

	Аливаа үзэгдлийг нөхөрт энэ мэт ургуулав

	Эдгээр хамаг ном өөрийн сэтгэл ямагт мөн бөгөөд 

	Эргэцүүлбээс мөн чанараас хоосон сэтгэлд 

	Элдэв сайн ба муугийн засвар үгүйн тулд 

	Энхрийлж дурдлаар барихын хэрэг нь өчүүхэн 

	Үнэхээр сэтгэлээс болсон элдэв атгаг ч

	Үл түрдэх ухааны өөрийн хүчин мөн бөгөөд 

	Үелзэн ургах аливаа номын биеийн үймээнд 

	Үтэл тийн атгагийг хаахын хэрэг нь өчүүхэн 

	Орших ба гүйх живэх догшрох алгасах тэргүүтэн 

	Олон бүгдээр ч оюунаар нэрийдсэн төдий 

	Утгадаа суурь шүтээнээс хагацсан мөн

	Орхих авах тэргүүтнийг үйлдэхийн хэрэг нь өчүүхэн 

	Аливаа үзэгдэл бурхан бөгөөд алин өгүүлэл тарни 

	Атгаг дуртгалыг номын чанарын цэнгэлд мэдэв 

	Алимад бүхэн насад тэр мэт оршсоны тул

	Ангид хувийн бясалгал үйлдэхүйн хэрэг нь өчүүхэн 

	Тэнсэн зургаан зүйл хамаг амьтны тоо олон боловч 

	Тэнсэл үгүй ачит эцэг эх ямагт мөн

	Тиймийн тулд бусдын тусыг зүггүй үйлдэв

	Тэгш нирваны амгаланаа оршихын хэрэг нь өчүүхэн 

	Гагцхүү доторх үзэгдэлд эрхшээсэн мөн тул 

	Гаднаас есөн хүсэл хур мэт буумуй

	Гайхамшигт шүтэн барилдлагын номын мөн чанарт 

	Гансран зүтгэж алгаслыг тэвчихүйн хэрэг нь өчүүхэн 

	Эдүгээ бас нядлагдахуун нядлагч дотоод сэтгэл гурван

	Эндүүрэлт илбийн төдийд тусгаар мөн боловч 

	Эрхэн номын агаар тусгаар бус мөн тулд

	Эсрэгүүцэх догшин явдлыг цээрлэхүйн хэрэг нь өчүүхэн 

	Үнэмлэх билиг эхийн дотоод огторгуй хэмээх түүнийг 

	Үнэхээр их арга их амгаланд барилдуулах

	Үлэмж эм элчийн морь маш хурдан тул 

	Үйлийн мудрад гэмшихүйн хэрэг нь өчүүхэн

	Байгалийн мөн чанарыг онон мэдсэний төдийхнөөр 

	Бардамгай таван хор таван мөрт ургаж

	Баримтлагдахуун баримтлалын эндүү үзэгдэл агаар завхрах тул

	Байн байн ерөндөгийг шүтэхүйн хэрэг нь өчүүхэн 

	Анхаарч тэр мэт мэдэхүйн үед

	Алхан явавч бясалгалын мөн чанар мөн 

	Ажиг үгүй суувч бясалгалын мөн чанар мөн

	Алимадыг өгүүлэвч бясалгалын мөн чанар мөн 

	Амсан идэвч бясалгалын мөн чанар мөн 

	Аливаа орогсод бясалгалын хот мандал мөн 

	Агуужим шиг судалснаар тонилохуйд

	Асар ерөндөгийн шунал хэрэггүй бөлгөө

	 

	хэмээн зарлиглаад гэгээн биеийг гэрэл солонгийн цогцсод үзүүлснээр буяны садан багш шавь нар машид сүслэхүй болж урьдын буруу үзэл төрүүлснийг хүлцэл өчөөд, ном өчихөөр ирсэнд гүн мөр Очир аюулагчийн авшиг ба хөтөлбөрийг соёрхож бясалгуулснаар гүн тодорхой хоёр үгүйн онолд батыг олон ядам бурхны нүүрийг үзэж, амьтны тусыг агуу ихэд зохиож чадагч шидэт нэгэн болоод ачлалд хязгаалшгүй мөнгөний тахил ба банзад, лавир, хөшиг тэргүүтэн тахилын эд, сувдан суварга нэгэн тохой тэргүүтэн бодьтой хэрэглэл сайн болоод элбэг зуун өргөлийг хоёр удаа өргөжээ.

	Тэндээс Их Ра багш шавь нугууд дахин Брог Шүнд өөд боллоо. Тэр үес наян таван сүүдэр зооглосон үе бөгөөтөл буурал ба хунираа тэргүүтэн өвгөрөх дүр огт үгүй биеийн өнгө цагаан болоод улаан туяат буй. Тэргүүний үснэр эрүүний сахал цөм хар болоод гилбэгнэм. Ажрах өөд болох үед төвөгшөөлгүй болоод хурдан шаламгай тул урьд үл таних хүмүүс биеийн идэр оврыг үзвээс дэмий л их сүүдэр зооглосон үгүй хэмээмүй. Тэндээс Хараг-аас урилга ирсэнд нохой жил Ярброг-оос ажирч Гамба-д өөд болоод Гамбо Барциг ба Жантан тэргүүтэн ордод өөд болж ном ба эд таваарын үүднээс амьтны тусыг агуу ихэд үйлджээ.

	Бүргэд шувуу олон ишигт хорлол үйлдэхийг үзээд алгаа ташсанаар тэр шувуу газар унаад инчдэл зохиосноор жич сэргэж нисэн одох тэргүүтэн олон рид хувилгааныг үзүүллээ. Охин Гончигдолмаа тэргүүтэн шидийг олсон эрэгтэй эмэгтэй ч тавь төдий гарчээ. Тэндээс Хараг-т өөд болоод Бронпү ба Бойром хийгээд Дагна Жомоган тэргүүтэн ордын зарим нэгэнд оршиж тэр зүгийн тэнгэр хүмүүний аймаг бүгд өргөл хүндлэлийг хичээн номын хүрдийг зохиосноор хязгаалшгүй төрөлхтнийг тийн цагаан буянд байгуулжээ. Ялангуяа хувь төгөлдөр дөрвөн зуун тавин шавьд авшиг ба увдис зохиосноо хот мандлын дундаас сайн болой хэмээх дуун гурван үе гараад цагаан, шар, улаан, ногоон, хөх, хүрэн улбар шар тэргүүтэн элдэв өнгө дүрст үүл дөрвөн зүгээс багсарч олон дагинас идээний тоо хязгаалшгүй чуулганы эдийг үргэлж тасрал үгүй хүргэх тэргүүтэн гайхамшиг олон болсон бөгөөд хөтөлбөрийг дуусч тус тус бясалгуулснаар арван хоёр жилд дээдийн шидийг олоод, бүгдээр гэгээн биеийг тэвчил үгүйеэ Агниста-ийн оронд ажирлаа.

	Бойром-д Занба Яндагбар хэмээх нэгэн бээр уулзаар ирж ламын архи зооглохыг үзээд үл сүслэх болсонд, лам бээр архийг юүлэх самадийг зохиосноор тэрээр архиар бөөлжин, лам бээр сүүгээр бөөлжсөнд “Энэ нүдэн урвуулагч ажгуу” хэмээж үзвээс архины сан нугууд ямагт сүүгээр дүүрснийг үзээд гайхамшиг төржээ. Түүнд увдис соёрхсоноор онол тэнсэлгүй болж хожим олон амьтны үйлдэн насны шидийг оллоо. Жомоган-д аглаг сууж зохиохын үест Хараг Чүн Зүнма (Хараг- ийн гарьд онгон) нөхөр сэлт бээр тэнгэрийн рашаан өргөн, итгэл бодь сэтгэл ба увшийн санваар өчиж Жово жагцоман (Нуурын онгон) бээр алтны талхаар дүүргэсэн оюу хумх нэгийг өргөжээ.

	Дагна-д оршин бүхий үест чакрасамбард мэргэшин чадлыг олсон хэлмэрч Жүй Монламдаг хэмээх бээр тэнд ирсэнд лам бээр угтлага өргөл хүндлэл сайныг зохиолоо. Хэдий тийм боловч ламд ном ба эд таваарын чуулган цаглаш үгүй болоод Жүй хэлмэрчид түүнчлэн эс болсноор өчүүхэн найдангуй төрж ламыг хот мандал бүтээхүйд хорлол үйлдэхийг хүсээд хот мандлын дээр үүл хурааж тэрэгний хүрдийн төдий хур хатууд буулгаваас лам бээр хот мандлыг галын хэрэм бүрхүүлээр бүрхсэний тулд түүний халуун илчээр огторгуйд хадаж газарт эс буулгав хэмээмүй. Бас догшин салхи хуй нэгэнд хувилж ирвээс лам бээр очирын хэрэм бүрхүүл бясалгаж чанагш буцаав. “Эдүгээ чадал буй аваас үзүүлэхийг өчмүй” хэмээн зарлиг болсонд Жүй хэлмэрч ичингүйрч өөр арга олсонгүй хүрэлцэх хор хаяваас ламын тааллын омог босож “Би бээр чамд өргөл хүндлэл үйлдэн бөгөөтөл чи бээр хор таягдах учир юун” хэмээн зарлиглаад хорыг юүлэх самади зохиосноор Жүй хэлмэрч чилээрхлээ. Түүнээ хэлмэрчид нөхөд нь “Ра лозава лугаа тэмцэлдвээс дийлэхүйеэ бэрх, тиймийн тулд наманчилал өргөвөөс зохих бус уу” хэмээн өчвөөс Жүй лозава өгүүлрүүн “Би бээр түүнд наманчилал өргөхийн хэрэг огт үгүй, түүнийг харин би нядалмуй үзэгтүн” хэмээж үхээрт өөд болоод чакрасамбарын үндсэн дандард номлосон хараалыг үйлдэхийг туурвиваас лам бээр цогт Очир аюулагч болж тонгоргоор хатгасанд хараал бүтээх эд ба хот мандал бүгд товрог болон Жүй хэлмэрч өөрөө ч хэсэг бусаг болж бие ажирсныг гэтэлгэгч Манзушрийн оронд удирдлаа. Түүгээр шалтгаан болгож ламын гэгээний буян ба яруу алдар нь урьдынхаас ч дэлгэрэнгүй болжээ.

	Тэндээс Чүвори-д өөд болж амьтны тусыг агуу ихэд үйлдсэнд машид гарахуй усумбад ба авшиг хөтөлбөр увдис өчигчин ч хязгаарлашгүй болж цогцос нь солонгийн бие болон одогчид ч олон гарч, амгалангийн илч өөрөө бадран одогчид ч болоод, үтэл эгэл доод боловч шалтгаан үзэгдлийг шууд тасалж үхэхийн цагт зуурдад өөрийн нүүрийг таних ямагт боллоо.

	Тэндээс Жидшод зүгээс урилга олонтоо ирснээр өөд болохыг таалж намрын дундад сарын шинийн таванд ус гаран Жид Пран-д өөд болсон өдөр Брэ Шэйрав лам, Сүмба Банцүл, Жанбо Дагбажанчив гурав нь Ерба-ийн Пабон Дадав- аас дамдины номын аймгийг залж явсан лугаа учраад түүнээ лам бээр тэр гурванд нэжгээд бүхэл торго соёрхож “Хааш өөд болов” хэмээн асууваас Ерба-аас дамдины номын аймгийг залаар хүрэв” хэмээв. “Гүн увдис байна уу” хэмээн зарлиглаваас “Лавтайяа буй. Адгуусаар ядам хийгчин лугаа юуны адил” хэмээсэнд “Тийм бөгөөс чадал нэгийг тэнсэлдэх үү” хэмээн зарлиг болох болбоос “Болно” хэмээж түүнд Брэ Шэйрав бээр хаднаас цэцэг ургуулан хувилгаваас лам Их Ра бээр төмрийн мөндөр хатууд буулгаж сүйтгэжээ. Сүмба бээр хаданд мутрын ор тавьсныг лам бээр номт хувцсаар баллалаа. Жанбо бээр дамдинд хувилж хахир дууг дуурсган газар тэнгэр бүхнийг дайвалзуулсанд лам бээр цогт Очир аюулагч болж сүрээр дарлаа. Эдүгээ ч тэрхүү хавцлын хаданд гурвалжин төмрийн мөндөр ором тодорхой буй амуй. Тэндээс ламын зарлигаас “Дан наадам болов. Дээдийн ном бүгдийг бурхан номлосон нь адил бөгөөтөл миний чинийд ялгах юм хаана байх. Та нугуудын тааллын омог их байнам. Тийн бүү зохио. Номыг нисванисын ерөндөгт өгсөн бус буюу” хэмээн зарлиг болжээ.

	Тэндээс Их Ра багш шавь нар Нитан-д өөд болж Жово-ийн зоогийн бадар аяга тэргүүтэн шүтээн нүгүүд лүгээ учирч агуу их тахилыг зохиолоо. Нитан-ийн эх адаг дунд гурвын хамаг төрөлхтөн хурснаа номын хүрдийг эргүүлснээр хилэнцийг тэвчиж, буяныг бүтээх тангаргийг өргөгсөд хязгаарлашгүй, авшиг хөтөлбөрөөр тонилсон шавь ямагт ч хоёр зуун арван нэгийн төдий болжээ. Өргөл хэмжээлшгүй ирсэн нугуудыг сэтэрлэх ба дүнчүүр мани тэргүүтний хувь шалтгаанд өглөө. Түүний үед Брэ, Банцүл, Жанбо гурав бээр ламд найдангуй нь босож хараал үйлдсэн нь Брэ бээр гал мандал үйлдэж, Сүмба балин орхин Жанбо бээр тухирлага хаяж заль хувилгаан илгээснийг, лам бээр дөрвөн үсгийн нядлах хариуллыг бясалгаснаар хараал нь хойш эгэж Брэ галзууран Сүмба нөгчиж Жанбо-д хулгана яр гарав хэмээмүй. Түүнийг шавь нар нь нууж “Сангаас мөнгө гарав” хэмээжээ.

	Тэндээс Додлүнба нугууд залж Самдон-д өөд болох үед ус маш их болж гүүр давахын хэр болсонд лам бээр ташуураар дэлдсэнд агшин төдийхнөө бага болжээ. Тэндээс Шонба Лхачү, Прэн Хабраг, Пар Цан, Дод хү, Рилхүн, Голжилүн, Жормолүн тэргүүтэн Додлүн-ийн бүх орноо өөд болж, төрөлхтний хурал чуулган ба эд таваарын өргөл хүндлэл сэтгэш үгүй ирэв. Нюгнай ба арван таван, битүүн, шинийн найман гурвыг сахих хийгээд сайтар гарах усумбадыг авагчид маш олон эрэгтэй, эмэгтэй, хольцсон шавь есөн зуун ерэн тав төдий болсонд авшиг ба увдис соёрхсоноор бүгдэд илбэ өөсөөн ургасан сайн бясалгал амсан төрлөө. Лхачү-д арвай сацан зохиосноор хаданд сацсан арвайнаас олон тогтож, булаг урьдынхаас ч арвиджээ. Прэн хавраг-д оршин бүхүй цагт Ханаг онгон хэмээх бээр талх алт таван ачааг өргөж увшийн санваар өчлөө. Парцан-д долоон цөөвөр чоно хүндлэн ирснээ, егүүтгэл зохиосноор насан юүлээд тэнгэрт төржээ. Додлүн-д нэгэн үхэр чулуунд эмээл ба ташуурын нь ор гарлаа. Гол-д баян Бал-Од хэмээх гаригийн өвчнөөр нэрвэгдээд арга юуныг үйлдэвч эс тусалсанд лам бээр цогт Очир аюулагчийн авшиг өгч гайхамшиг гурван эргүүлгийн хөтөлбөрийг бясалгуулснаар өвчин нь туурганд юүлж эдгэв хэмээмүй. Түүнээ гайхамшиг төрж бүтээлд ажирснаар хожим амьтныг туслан чадах нэгэн шидтэн болоод Таван үзүүрт ууланд ажирлаа. Рилхүн-д оршин бүхий цагт Шэлгар бадцо хэмээх нэгэн охин бээр хувцас ба чимэг бүгдийг өргөж увдис өчихөөр ирсэнд авшиг хөтөлбөр зохиож бясалгуулахаар илгээвээс “Амгалан цагт бясалгахуйяа хялбар байнам. Муу шалтгаан болох цагт ямар мэт үйл үйлдмүй” хэмээсэнд “Тэр цагт энэ мэт үйлдвээс болмуй” хэмээн зарлиглаж ийн шүлэглэн захируун:

	 

	Охь манлай сүсэг төгөлдөр охин чи 

	Онц номыг зохиохуйг таалбаас

	Олныг мэдэгчдийн амнаас урьд гараагүй 

	Олдошгүй дуулал үүнийг утга чилан бясалгагтун 

	Орчлон сансрын гурван орны амьтан бүхэн

	Ухамсар үгүйн зузаан харанхуйгаар бүрхэгдсэний тулд

	Олдохгүй миний үгүй-г минийх дор бариад 

	Түүний энхрийлэн барьсан чухал авлага түүгээр

	Тэгүүдрэлт нисванисын таван хорын балчигт живж 

	Тэсдэш үгүй орчлон муу заяаны давалгаанд туугдан 

	Тэгш нирваны хуурай газраа гарах цаг үгүй

	Эл түүний уг нь сэтгэл мөн бөгөөд

	Эрхлэх шалтгаан нь хуурмаг үйлийн үр мөн 

	Эрхгүй тиймийн тул уг шалтгаан үр бүгд

	Энэхүү өөрийн сэтгэл гагцаарын бүжиг цэнгэл мөн 

	Сэтгэлийн мөн чанар хоосон тэрээр

	Суурь үгүй үндсээс хагацсан мөн боловч

	Сэтгэлээс болсон гэнэтийн хирээр бузарлагдсаны тул 

	Сэтгэш үгүй эндүүрлийн Авьяасын эрх дор хэтийдэж 

	Тийн боловсролын жаргал зовол хоёрыг амсмуй

	Тэр нь янагуух худал үзэл болой

	Төгс үнэмлэхүйн утганд бүтсэн нь үгүй 

	Тэгүүдрэл үгүй илбэ зүүдэн лүгээ адил мөн 

	Амгалан ба зовол нь мөнх бус болой 

	Алдаршил ба эс алдаршил ч мөнх бус 

	Олол ба эс олол мөнх бус бөгөөд

	Онцлох хүндлэл, эс хүндлэл ч мөнх бус

	Аяа тэдгээр бүгдийг агшин хоромхон төдийгөөс 

	Ажиглан шинжлэвч үнэнээс бүтсэн үгүй

	Анх санаа бодлогыг олсноос эдүгээ хүртэлх 

	Амсал жаргал зовлыг хэр мэт амссан бүхэн 

	Адаг эдүгээ нэр нь ч мөнх бус болой

	Агшин нэжгээдчилэн урван хөрвөн одвой 

	Аяа тиймийн тул хуурам мэхлэлийн үзэгдэлд 

	Асар үнэнд шунах зууралдлыг ихэтгэлгүй 

	Амуваас бээр тэрхүү амгалангийн дээр агуул 

	Амгалангийн чанар өөрөөс хоосон мөн 

	Зовбоос бээр тэрхүү зовлонгийн дээр агуул 

	Зовлонгийн чанар өөрөөс хоосон мөн

	Таван үүдний үзэгдэх вишай бүгдээр ч 

	Түүнчлэн өөр өөрийн чанараас хоосон

	Чиглэж ургасан аливаа бясалгалын мандалд 

	Чангатгах хэрэг үгүй нам болгон султга

	 

	хэмээн номлосноор магад мэдлийг олоод сайн бясалгал онол төрж хожим олон шавь тэтгэсний эцэст солонгийн биед завхарлаа. Жормолүн-д ч тэнгэр чөтгөр хүмүүн гурванаа авшиг хөтөлбөр соёрхож боловсрол тонилолд байгуулжээ. Ах дүү гурван Барма-г тангарагтаа орууллаа.

	Тэндээс Лхаст ажирснаа хар шар бүгдээр угтлага ба цайн заллага өчиж Цогт лхам ба Дивзон занба (Их цаст уулын онгон) хоёр тэргүүлсэн Жидшод-ын тэнгэр лусын эзэд бүгдээр өргөл хүндлэл ба тавиглал үйлдэхүйг бүгдээр үзлээ. Шүтээнд мөргөлөөр өөд болохын цагт цуурга нугууд өөсөөн алдран оджээ. Жово ринбүчи бээр “Хөвгүүн сайн болой” хэмээх зарлиг гурвантаа соёрхон “Үл хямрагч бурхны номын дууг дуурсагч оронд ялж төгс нөгчсөн түүнчлэн ирсэн, дайныг дарсан үнэхээр туулсан Лянхуагийн сацаг хэмээх болмуй” хэмээн бивангрид өглөө. Мармэзад-ын зүрхнээс зул бадрах мэтийн гэрэл гарч ламын зулайд шингэж авид бээр ирээдүйд болох ёсон олныг номлон Майдар бээр мутраа сунгаж биеийг нь илбэж дара эх, манал дамдин нугууд тахилын эдийг нь илт хүлээн очирваань ба мэзэг хоёр тотгорыг нь арилгаж, их нигүүлсэгчийн зүрхнээс номын хаан Сронзан өөд болж олон увдис соёрхжээ.

	Түүнээс лам Их Ра бээр Жово ринбүчи-д таван лан нигуурын алт, таван зуун ачаа тосны зул, бусад сүм нугуудад хувцас нүүрийн алт, зул, лавир тэргүүтэн олон ба их нигүүлсэгчид долоон лан нүүрийн алт, гурван зуун ачаа тосны зул, мөнгөн цөгц ба мандалд хоёр лан нүүрийн алт, зуун ачаа тосны зул, бас сүм бүгдэд ч хувцас алт сүрчлэгэ зул тэргүүтний тахилыг агуу ихэд өргөлөө. Засварт туургын зураг ба ороолго хөвөөг сэлбэн усны хашаад равнай зохиожээ.

	Орон хэсэхээр өөд болоод Жагбо ри-д биндэрьяа болон үзэгдэгчийн үлшгүй орныг үзэж Бонба ри-д Майдар лугаа Самандбадра ном зөвшилдөхийг үзэв. Өрнө зүгт ритод Лома жонма-ийн (Үхээрийн өвсөн дээлт) нүүрийг үзэж Браглха-д оршин бүхий үест нь Браглха-ийн лус тэрбээр амин зүрхээ өргөн нүдээр үзэгч эрхэн нөхөр гурвын нүүрийг үзлээ. Зан- ийн захад загасны амийг аварч бүхий цагт хамаг лусууд могой толгойгоо цухуйлган ирж ламд мөргөхийг бүгдээр үзжээ.

	Түүнээс Бодала-ийн дэргэд нойрсохуй ордон зохиож оршоод дээд доорд олонд номын хүрдийг эргүүлэн сайтар гарах усумбадыг түм хүртэл бүтээсэнд хэлний язгуур адил бусын хязгаарлашгүй амьтан уулзахаар хурсанд ном номлосноор солонго ба гэрэл хийгээд цэцгийн хур тэргүүтэн олон гайхамшиг болж буулгасан зарлигуудыг нь ч тус тусын хэлээр мэдсэн тул бүгдээр харилгүй сүсгийг оллоо.

	Жич дахих үгүйн зарчмыг зохиогоод үүр цайхаас үдэш болтол мөргөл авшиг адистид зохиовч есөн сар болтол үргэлжлэл нь тасарсан үгүй бөгөөд өргөл ихэд ирсэн нугуудаар уг болгож бум-ын арван зургаан боть зуун тоотыг дөчинтөө бичээд зурмал ба баримал хийгээд дэлгэмэл бурхан суварга тэргүүтэн ч хэмжээлшгүйг бүтээж цогт Санпү тэргүүтний хамаг хуврагийн аймагт манз түгээл сэлт ба жил нэжгээдчилэн сайн зарлиг зуун мянга уншихын хувь шалтгаанд тус бүр зуун лан алт өргөж доорд төрөлхтөн нугуудад алин хүсэх хэрэгслийг өгөөд, дөрвөн их цагт амь үл таслах, арван таван битүүнд нюгнайн санваарыг сахих, амь худалдан авах, амь насыг уучлах, уулын хориг, морины хориг, замын хориг тэргүүтнийг зохиожээ.

	Ог хэлмэрчид эс хуучирсан бумын боть гурван хувиар тэргүүлэн алт, оюу, хуяг, торго магнаг тэргүүтэн мянган зүйлт өргөл ба түмэн ачаа арвайн тогтмол түгээл өргөж номын хүрдийг байгуулаад Жа винай баригч дор бум нэгэн хувиар тэргүүлсэн өргөл ба зуун түгээлээр номын хүрдийг байгууллаа. Түүн лүгээ адил Брэ Шэйравт, түүн лүгээ адил хөх Рог-д, түүн лүгээ адил Дагва Хачэд өргөж тахил тавиглал зохиожээ. Цац арван хоёр бумыг дэлдэж буй нэжгээдэд дөчин ачааны уг шалтгааныг орууллаа.

	Сүм ба бүтээлийн орон буй бүхэнд зуун чуулган ба мянган тахил дахин дахин өргүүлэх тэргүүтэн тийн цагаан буяны гарын орыг тэнсэлгүй зохиожээ. Ялангуяа гүн мөр Очир аюулагчийн авшиг хөтөлбөр агуу ихэд арвитгаснаар Шон Гэндэн тэргүүтэн таван мянга таван зуун шавь нар бээр өгүүлэхээс хагацсан их огторгуй мэт бэлгэ билиг ямагт ил болж махамудрагийн дээд шидийг оллоо. Бүгдээр ч амьтны тусыг агуу ихэд зохиогоод Агниста-д ажирчээ.

	Тэндээс Ерба-д өөд болж Лхабраг агуйд оршлоо. Урьд номын хааны эх хөвгүүн хоёрын бүтээсэн сүм шүтээн сэлтэд зул, нүүрийн алт хүж тэргүүтэн тахилыг өргөжээ. Түүнчлэн хорин нэгэн шидтэн бээр равнай зохиосон биеийн шүтээн чадагчийн эрхт хасарваань, зарлигийн шүтээн шунхан үсэгт Лабум, шунхан Олонх, Браглха, Самдүв, Цогт лхам нугуудад ч урьдын мэт тахил өргөлөө. Суварга нугуудад эвдрэлийн сэргээл ба элдэв эмийн цагаан өнгө өргөжээ. Тэнд ч Ланцо Доннаг тэргүүтэн шавь хоёр мянга төдий хурсанд увдис талбиснаар цогцсоо үлдээлгүй оджээ. Таван сарын төдий оршоод жич Лхас-т ажирч шүтээнд тахил ба хуврагт өргөл хүндлэл урьд мэт зохиолоо. Павонха-д бие цамд суусан үед нэгэн үүрийн цагаар огторгуйгаас дамрын дуун ихэд дуурссанд үзвээс базар варахи бээр нөхөр таван аймаг дагинасаар хүрээлүүлэн өөд болоод, “Энэ өдөр миний нэгэн хувилгаан ирэх тул түүнийг мудра эхэд шүтэгтүн” хэмээн зарлиглаад үүлний завсар ажирчээ. Түүний өдөр Хам-ын Данма-аас охин Идшин Сэрцо хэмээх биеийн өнгө цагаан болоод тослог, хөмсгийн завсарт улаан гаачил зүүнээ эргэсэн, шороо чулуу хад ууланд торохгүй рид хувилгаант нэгэн ирж сэндүр дүүргэсэн гавал нэгийг өргөөд “Намайг энэрэхүйгээр барин соёрх” хэмээсэнд урьдын эш үзүүлсэн тэр мөн хэмээн айлдаж мудра эх болгон зохиолоо.

	Тэр үест Лхасын орноо винайн баригч Жо хэмээгдэх их буяны саданд алдаршсан нэгэн агснаа лам бээр өргөл хүндлэл өршөөл ихэд зохиовч түүний найдангуй их тул эс сүсэлж “Чи бээр машид гарахуйн увадини зохиоход увадинийн гишүүн болох винайг мэдэх аяга тэхимлиг байх хэрэгтэй бөгөөтөл чи шөнө бүр мах архи эдэлмүй. Заримдаа хараал хийж хүмүүнийг алмуй. Далд хатагтайг шүтмүй. Тиймийн тул чиний мэт хүмүүн увадини үйлдвээс шашныг хорломуй” хэмээн муу өгүүлэл ихэд талбиснаа, лам бээр өөрийн биеийг ялгуусан Шагжамуни өнгө болгомол алтан мэт гэгээн гэрэл сацарсан нэгэнд хувилгаад “Энэ бээр шашныг хорлох буюу” хэмээж зарлиглавч үл сүсэлж, “Аяа чи бас нүдэн урвуулахыг мэдэх ажгуу” хэмээсэнд ламын зарлигаас,

	 

	Архи махыг шүтэх нь чуулганы хүрдэн мөн 

	Амраг гэргийг шүтэх нь үйл мудра мөн

	Андгай буурагсдыг нядлах нь тарнийн тангараг мөн 

	Аяа би тэр мэтийг мэдсэн ахуй үест

	Ариун винайг баригч гэлэн лүгээ харш бус

	Агуу тиймийн тул тангараг буурч буруудсан чиний

	Амийг долоон хоногийн үүрийн хяраанаа ажруулан үйлдье 

	 

	хэмээн зарлиг болсноо тэрээр өгүүлрүүн, “Тэр юу бол. Бусад дор хүрч болох буй за. Надад хүрч үл болмуй” хэмээгээд тэндээс тэрээр цагаан шүхэрт, билиг барамидын зүрхэн тэргүүтний хариулал хийгээд сайн зарлигийг унших тэргүүтэн гүрэм ихэд үйлдэж суув.

	Жо бээр урьдаас огт өөр хөдлөл үгүй оршиж долоон хоногийн үүр цайхын цагт агуулал завсарлах цаг болсонд өгүүлрүүн “Эдүгээ надад гэм ирсэнгүй байнам үүр цайваас түүнийг очиж ичээсүгэй” хэмээсний даруй нэгэн хэсэг хүжигнэхүй дуун ба хатуу хур шуурган болсны эцэст түүний бие хэл сэтгэл гурав хөшиж нас нөгчсөнд лам бээр түүний тул чуулганы балин ба зориулга зохиож Манзушрийн орноо илгээв. Үүнийг Төвөдийн хаан сонсч хилэгнээд “Цаазаар гэсгээмүй” хэмээж ламын уналгыг булаан шадар агчдыг жанчив. Бас лам номын хүрдийг зохион оршсоныг эвдсэний тул хөвгүүн шавь нар өгүүлрүүн “Энэ бээр бид нарыг ихэд хорлосны тулд ламд чадал буй аваас эдүгээ үзүүлбээс зохимуй” хэмээсэнд лам бээр “Ра лозава хөгшрөв үү, Тэнгэрийн мөндөр барагдав уу, луугийн хоолой ядрав уу, маму-ийн нядлах эм сулрав уу, газрын эзэн унтав уу, надад хүчин эс байваас хэнд буй гэнэм” хэмээн зарлиг болоод огторгуйд эгнэгт харц байдал зохиосноо, гэнэт их хар үүл бүрхэж, луугийн дуун тэнгэр газрыг тэсэм үгүй болтол дуурсан, цахилгаан гялбагнаж газар унан долоон бөгст аянга ба их мөндөр өдөр дөлөөс шөнө дөл болтол бууж хаан ба муу хүмүүн бүхнийг сүйтгэжээ. Урьдаас ламд сүсэгтэй ба үл дайсагнагчдын орон байшин тэдгээр лүгээ хольцолдон агсан боловч эс хор болсонд бүгдээр ихэд гайхамшиг боллоо. Тэр үед лам бээр ийн зарлиг болруун:

	 

	Итгэл дээд лам хийгээд ядам бурхныг 

	Ялгал үгүй зулайн чимэг болгон тахимуй би 

	Эгэл би хийгээд хязгаалшгүй олон амьтныг 

	Ирэх бодийг хүртэл энэрэн өршөөж айлд

	Хуумгай ухамсар үгүй буруу төрөлхтөн нүгүүд бээр 

	Хос баримтлагдахуун баримтлахуй хоёроор алхаж 

	Хорт муу буруу үзлийн анжисаар

	Хотол суурийн уужим тал нугуудыг хагалбарлан 

	Хор таван төгөлдөр нисванисын хөрөнгийг талбиад 

	Хойд муу заяаны зовлонгийн үр боловсормуй

	Аяа тэр мэт болсноо эс тэсэж

	Асрал энэрэл төгөлдөр тарничин би бээр 

	Анхнаас арилсан онгон газарт

	Ашид урвахгүй гурван биеийн дулаан дээр 

	Аливаа оргодлыг мөр болгогчийн хэв гавалд 

	Алимад элдэв атгагийн цусны зүйлийг буцалгаж 

	Аяндаа болж өөсөөн гарсан хиншүүг цогцлоогоод 

	Баримтлах хязгаар огт үгүй үзлийн огторгуйд 

	Баримт ер үгүй бясалгалын хар үүлийг бүрхүүлж 

	Баатар эрчим гарах явдлын мөндрийг буулган 

	Балай муу заяаны зовлонгийн тариаг сөнөөв

	Тун ч уужим сэтгэлийн огторгуйд

	Тоолшгүй айлдал энэрлийн хар үүлийг бүрхүүлж

	Тунамал ариун номын цогцсын мөндрийг буулган 

	Тотгор найман түмэн нисванисын тариаг сөнөөв 

	Харагдавч хоосон тэнгэр лусын огторгуйд

	Хатуу тарнийн хүчний хар үүлийг бүрхүүлж 

	Хатан догшин хур мөсний мөндрийг буулган 

	Халдах дайсан орон бодосын тариаг сөнөөв 

	Хар зүгийн уг үрийн тарианд

	Хатангуй ерөндөгийн мөндрийг буулгах ёсон мөн

	Халхайж хойногш өөд болох тарничин нар 

	Харшилж мөндөр буулгаваас энэ мэт зохиогтун

	 

	хэмээн зарлиг болсноо бүгдээр ихэд сүсэлж шавь нар ба яруу алдар нь урьдынхаас ч дэлгэрчээ. Тэндээс үйлс нь нэн дэлгэрснээр өчүүхэн ч сэтгэл амрах завгүй болсноор аглагт суухуйг таалснаа үхлийн эзэн үйлийн эрлэг бээр уулын төдий хар махи унаж мутартаа толь ба рашаанаар дүүргэсэн хумх бариад олон нөхдөөр хүрээлүүлэн ирж хумх түүнээ ламд өргөөд “Их лам аглагт суун зохиовоос Дандаа хэмээх газар Хөх хоншоор хэмээгдэх уул мэс ба хуяг давхацсан мэт бүхүй тэнд оршвоос Төвөдийн орноо цэргийн аюул ирэхгүй болно” хэмээгээд газар доор шингэж одлоо.

	Түүнээ Лхас-аас мордон Жид мөрнийг гаталж дээш Ламцал, Гүнтан тэргүүтнээ амьтны тусыг зохион тэндээс Жидшодын эхэн Данлүн хэмээх орноо өөд болоод Хөх хоншоор хэмээгдэх уулын оройд бүтээлийн хийд байгуулж Санаг Чойзон хэмээн нэрийдээд түүнээ оршиж гурван сар бие цамд суун зохиосноор бурхан бодьсадва хязгаалшгүйн нүүрийг үзсэнд тэднэрийн зарлигаас “Язгууртны хөвгүүнээ зуун галавт завсарлан цам үйлдсэнээс нэгэн өдөр амьтны тус үйлдвээс илүү амуй. Өөрийн амар жаргалыг бүтээх нь бодьсадвын хувь бус тул амьтны тусыг үйлдэгтүн” хэмээн зарлиг болжээ.

	Түүнээс биеийн цам завсарлагыг тайлж жич чуулганыг тэтгэснээр Шон Доржжалцан тэргүүтэн гурван мянган шавь нар хурж өргөл хүндлэл тэргүүтэн урьдаас үлэмж боллоо. Тэдгээрт авшиг хөтөлбөр зохиосон хот мандлын төвөөс дуу ба гэрэл гарч, хумх ба титэм очир хонх тэргүүтэн огторгуйгаар халин шавь нар тус тусын дэргэд оджээ. Түүнээ бүгдээр зандалийн эрдмийг төгсч хувилгах урвуулахуйн хүчнийг олоод тус тус амьтны тусыг агуу ихэд зохиож эцэст Агниста-ийн орноо ажирлаа.

	Тэр мэт өдөр хязгаарлашгүй нөхөд, хөвгүүн, шавь нарын дунд номлол сонслыг агуу ихэд зохион, шөнөд гүн самадийг тус тус бясалган оршиж ахуй үест эр усан нохой жилийн намрын тэргүүн сарын арван тавны шөнө гурван үзэсгэлэнт хатагтай ирээд “Орон Ерэн-ийн богд Бхаро тэрээр энэ орны номхотгогдохуун төгсч бие цувирал үгүйн агаараа хураах ойртвой. Чи өөд болбоос эдүгээ одох зохистой” хэмээн өгүүлээд пад нэгэнтээ талбиснаар дагина Лагшмикара, Сухасиддхи, Нигүма гурав болоод огторгуйгаар ажирчээ.

	 


Арван дөрөв. Балба оронд гурав дахь удаа морилсон ёс

	 

	Түүнээс лам Их Ра дахин өмнө Балбад өөд болохуйг таалснаа шавь нар нь өргөлийг дан алт өргөж бараа болон явахуйг өчвөөс эс соёрхож лам өөрөө алт нугуудыг авч огторгуйгаар нисэн ажирлаа. Ладод-д хүрч огторгуйн төвөөс дорогш үзвээс богд Райчүнба Энэтхэгт өөд болон явсан тул тэнд газарт бууж түүн лүгээ хамт өөд болжээ. Түүний замын нөхөр Жидон хэмээх төгсгөлийн зэрэгтэй нэгэн агснаа лам бээр түүнд эс босон зохиосонд түүнээ хилэгнэж Райчүнба бээр идээ архи соёрхсон суудалд “Лам хэмээх нь чиний мэтийг өгүүлмүй. Ра лозава энэ бээр дэмий л их хүмүүний омгоор хөөрөлхөх нэгэн аж” хэмээв.

	Тэндээс Балбад хүрээд тус тусын орон гэрт өөд болсноо Райчүнба дараагаар Энэтхэгт яваад, Их Ра Еран Нямдэн-д өөд болж богд Бхаро лугаа уулзаад мянган лан алтны өргөл ба сайн хүндлэлийг зохиосны сүүлд Их Ра өөрийн зохиосон шастируудыг үзүүлээр ирээд “Эдгээрт эндүү ташаа, илүү дутуу тэргүүтэн байна уу, үгүй юу. Буй аваас адистид үл гарах тул засамжлахыг өчсүгэй” хэмээн айлтгаваас Бхаро бээр мутраа орой дээрээ наманчилж “Хөвгүүн чамд төдийхөн горилол эгээрэл болох ч болмуй. Эдгээр нь үг утга хоёулд Төвөд номын хутгал гутамшиг огт орсонгүй байнам. Бандидагийн зохиол лугаа ер ялгалгүй тул гайхамшиг болой” хэмээн зарлиг боллоо. Түүнээ лам өөрөө сэжгийн тасалбар ба ариутгал гурвантаа зохиосноо Бхаро бээр ч ихэд баясаж “Сайн болой” хэмээхийг гурван удаа соёрхжээ.

	Тэндээс барс сард Бхаро бээр зарлиг соёрхсон чилэн Энэтхэг Балба Төвөд гурван орны шавь нар нь ихэвчлэн хурж Ра, Брэ, Мал, Чаг, Бари зэрэг таван хэлмэрч ч чууллаа. Түүнээ ламын зарлигаас “Эдүгээ миний номхотгогдохуун ихэвчлэн төгсч та нарын цагт хүрч буй тул, энэ өдөр эцэг нь хөвгүүндээ буулт буулгамуй” хэмээн зарлиглаад тус тусад шүтээний хувь ба увдис нэжгээдийг соёрхож өлзий ба бивангрид олныг зохион амьтныг туслахуйд адистидлаад ялангуяа Их Ра-д есөн давхар жанч нөмөргөж, гурван давхар ширээний дээр суулган сайшаал ба бивангрид олныг зохиолоо. Түүний үест тус тус Их Ра-ийн тэргүүн дээр элдэв солонгийн шүхэр таван давхар гарч олон дуаз ба банзад баригчгүйгээр эргэлдэх тэргүүтэн олон гайхамшиг болсноор бүгдээр сүсэглэжээ.

	Түүнээс лам Бхаро-ийн зарлигаас “Хувь төгөлдөр зүрхний дээд хөвгүүн Дорждагба чи нь Манзушрийн хувилгаан мөн бөгөөд түүний дотроос ч догшин цогт Очир аюулагч бодтой мөн тул чамаас увдис өчигчдийг юун өгүүлэх. Өчүүхэн төдий өргөл хүндлэл үйлдэгчид ч хамгийг айлдагчийн ариун орноо бурхан болмуй” хэмээн бивангрид өгөөд дамар цохиж ум хэмээн өгүүлмэгц огторгуйд цогт Очир аюулагчийн хот мандал дуртан мяраалж илэрснээ лам бээр түүний Төвөд шингэж одлоо. Түүнээс хоромхон зуур хот мандал ч үл үзэгдэх болжээ.

	Тэндээс Бхаро-ийн шавь нар лам Их Ра-д сайн өргөл хүндлэл үйлдэж ном өчихөөр ирснээ увдис зохиосноор цогцос солонгийн биед бологчид олон болж, Балбын хаан Шрила бхадра хатан хөвгүүд сэлт шидийг оллоо. Бас Балбын орны бандида ба егзөр хийгээд гэрийн эзэд эр эм олныг боловсрол тонилолд зохиожээ.

	Тэр цагт тэрсүүдийн их багш Бишүзагра бээр тэмцэл байгуулсныг гурвантаа сөнөөснөө тэрээр хилэгнэж цэрэглэсэнд лам бээр хум хум хэмээн зарлигласнаар амнаас гал бадарч тэрс нөхөр сэлтийг оромгүй болтол түллээ. Урьд Райчүнба-ийн замын нөхөрт явсан Жидон хэмээх тэрээр архи уугаад агсамнаж нэгэн хүмүүнийг алсанд түүний хэргээр Ямбу-ийн гянданаа хорьж амийг хороохоор таслан шийдэж агсныг лам бээр жаран лан алт соёрхож золин гаргажээ. Түүнээ тэрээр сүсэлж лам Их Ра-д ном өчихөөр ирвээс ламын зарлигаас “Чи шалгадаг номчин бөгөөтөл их хүмүүний омгоор хөөрөлхөх надаас ном өчиж зохиму юу” хэмээн зарлиг болсноо тэрээр ихэд гэмшиж нулимс асгаруулан “Яавч таны таалал үнэн. Тэр мэт хэлний үйл хурааснаар энэ наснаа тийн боловсрол төдий болов. Эдүгээ наманчилал өргөсний тулд хэрхэвч увдис соёрхох хэрэгтэй” хэмээн олонтоо мөргөн агснаа авшиг ба увдис соёрхсоноор зуурдад шидийг олоод, амьтныг туслан чадагч нэгэн болов.

	Түүнээс Үржин-ийн орноо өөд болсноо бишазийн дагинас бээр аюумшигт дүр үзүүлэн мэсэсийн хур буулгаж, муухай дуу гарган тотгорлохоор ирсэнд лам бээр цогт Очир аюулагчийн дүрийг үзүүлэн пэмгара хэмээх дууныг луу мэт дуурсгаснаар дагинас бүгд хөшиж үхэдхийн унаад түүнээс сэргээд сац дагинас бүгдээрээ амин зүрхээ өргөж өлмийд сөгджээ.

	Их шидэт Лалидабазар тэндэх чуулганы эрхэнд оршин бүхүй лүгээ уулзаж дахин цогт Очир аюулагчийн авшиг ба увдис тэргүүтнийг сонслоо. Үржин-д өөд болсны тэмдэгт дагинасын тэргүүний үс, долоон төрөлхтний мах, нойтон арурын иш, навч, цэцэг лүгээ сэлт нэгэн горшиша зандангийн шинэ цэцэг зэргийг бэлэгт авч нарны цацрагийг хөлөглөн Төвөдийн орноо иржээ.

	Тэр үес “Их Ра бээр гагц өдрийн дотор өмнө Балбад дөрвөн удаа ба Үржин-ийн оронд нэгэн удаа тойрон өөд болжээ” хэмээх яруу алдар дэлхий дахинаа түгээмэл болсны тулд Үй, Зан, Хам гурав бүгдээс ном өчигчид ба өргөл өргөгчид тоолшгүй боллоо. Ялангуяа буяны садан Жа винайг баригч бээр хоёр мянган бүхэл торго ба эвэрт хайнаг мянга хүрэхээр түм гаруй өргөлийг давтан өргөж увдис өчихөөр ирснээ авшиг хөтөлбөр зохиосноор эндүүрэл нь гэгээн гэрэлд хувилж, баримтлагдахуун баримтлахуй лугаа хагацсан онол нэвтрэн ургаад хожим хоёр мянган шавийг тэтгэж солонгийн биед ажирсан нэгэн өөд болжээ. Жосрай Гончигжав хэмээгдэх нэгэн тарничин бээр ч мянган сэвэг цай, таван зуун морь өргөж авшиг ба увдис өчин бясалгаснаар онолоор өөрийг тонилгоод энэрлээр бусдыг тонилгох нэгэн шидтэн болж Са-ог Балжиго-д ажраад эдүгээ ч оршсоор амуй. Гэмажам хэмээх нэгэн охин бээр ч үлэмж үнэ бүхүй улаан халтар зургаан тооны оюу өргөж хөтөлбөр өчөөд бясалгаснаар таван мөр, арван газрын эрдэм даяарыг төгсгөж Агниста-д оджээ. Тэр тэргүүтэн шидийг олсон шавь нар маш олон болж бүтээлийн хийдэд багталцахгүй болсон тул Дан- ийн эх адаг дунд бүхнээ бие багтахын төдий гөрмөл дүүрэв хэмээмүй.

	Тэр цагт лам Нян лозава бээр Брома-ийн дээд Нян хийдийн эхнээ оршиж тэрээр улаан гурван аймгийн эрхэнд хураах үйлнээ мэргэн тул Энэтхэг, Балбын лам багш олныг эрхдээ хураав. Их лам Ра лозаваг ч түүнчлэн хураахуйяа таалж ямар мэт шамдавч эрхэнд эс хурснаа Нян хэлмэрч бээр найдангуй төрж “Үүнийг өнө суулгаваас миний үйлст хор болно” хэмээж хараал хийлээ. Түүнээ лам Их Ра-ийн зарлигаас, “Нян лозава бээр бидэнд хараал хийж байх тул аяс нийлүүлэн үйлдэх хэрэгтэй” хэмээн зарлиглахад урьд Зэм-ийн их хөвгүүн, хожим Ра ло-ийн шавь болсон До лозава бээр хоёр лан алт өгч” бид нарын номлол сонсол үүгээр лам чамайг хорлох нь үгүй. Хэрхэвч таалалд амаргүй болбоос бид хийдээ орхиж явбаас болмуй. Догшин үйл соёрхвоос өөрийн чинь бие насанд хорлол болмуй” хэмээн айлдахаар илгээвээс, тэрээр “Надад хараал ханатал хийгтүн” хэмээж эс сонссоныг До лозава жич эгэж ламд айлтгаваас “Аяа тийм бөгөөс ялгал үгүй” хэмээж зарлиг болов.

	Түүнээс нэгэн өдөр Их Ра багш нар номлол сонсолд чуулснаа Нян лозава бээр сор балин хаясан нь биеийн өмнө ирсэнд лам бээр алга ташсанаар үзүүр нь чанагш хандаж сэрвэн хаднаа унаад эдүгээ ч хаданд түүний ор тодорхой буй. Бас олон морьт цэрэг Дан-ийн уул гол бүхнийг дүүрч ирсэнд лам бээр Очир аюулагчийн бие болж хамаг цэргүүдийг хамрын баруун нүхээр сороод зүүнээр гадагш үлээвээс цогт итгэл дөрвөн нүүрт нөхөр сэлтэс болсныг өөрийн зардсан болголоо.

	Тэндээс чанагш догшин явдал зохиосноо цохилуур буцлах ба сүлд тэнэсний жийргэмшигт дуун гарах хийгээд пүрэвээс гал бадрах тэргүүтэн ялангуйт ёр бэлгэ болсон ба таван хоногоос Нян лозавагийн бие чилсэнд “Гарын эрихийг минь авч ир” хэмээн зарлиг болж, түүнийг авч өргөвөөс эрихний мөхлөгүүдийг хоолойд залгин зоогловой. Түүний эрихний мөхлөг найм ба арав үлдэж гарсанд Нян лозава өгүүлрүүн “Эдүгээ бэлгэ ёр сайн бус болов. Би дийлсэн нэрийг эс оловч Ра лозава лугаа хамт үхсүгэй хэмээн санасан бөлгөө. Эдүгээ энд тэрээр наян жилээр хоцрон үлдэх байнам” хэмээн зарлиглаад нөгчжээ. Түүнээс Нян лозавагийн шавь нарын зүг алагчлалт хэд нь зүг зүгт тархаж, ихэнх нь Их Ра-ийн шавьд хурлаа.

	Тэндээс Олха-аас урилга ирснээр өөд болж Браггар, Бригүн тэргүүтнээ амьтныг тэтгэн орон газар тус тусаас өргөл хүндлэл үйлдэгчин хязгаалшгүй болжээ. Ламо-д орших үест чулуунаа зоогийн сүүний нэгэн хайнагийн үнээний туурайн ор тодорхой оруулжээ. Сэтав-д Тонми самбодха-ийн үсгийн дээжийг чулуунаа сийлсэн нэгэн лугаа уулзах цагт үсгээс рашаан буужээ.

	Жама-д номын хаан Сронзон-ийн мэндэлсэн газрыг үзэж залбирал талбих үест тэр орон гэрэл солонгоор дүүрсний завсраас мөнгөн мани-ийн зургаан үсгийн хур буухуйг бүгдээр үзлээ. Бригүн-д цогт Ачима ба газрын эзэн Лха бээр увшийн санваарыг өчжээ. Малдо-д оршин ахуй үест Малдо Сижан нөхөр сэлт бээр заль хувилгаан ихэд үзүүлж үүл ба манан харанхуйлан бүрхэн, олон аалз ба мэлхий, шанаган хорхой хур мэт бууж өнгө цагаан, шар, улаан, ногоон, хар болоод дүрс урт, охор элдэв могой гилбэлгээн мэт цахилж, хуяг зэвсэгт цэргийн чуулган асга хад мэт хуран тотгорлохоор ирснээ лам бээр цогт Очир аюулагчийн дүрд хувилж тэдгээр амьтдыг сорон зооглоод, гучин дөрвөн гарын бэлгийн (phyag mtsan) доторх банзадаар манан бүхнийг хийсгэж, арван зургаан хөлөөр Сижан нөхөр сэлтсийг дарснаа тэдгээр номхдож “Аливаа тушаасан зарлигийг бүтээсүгэй” хэмээн тангараглажээ.

	Рүтог-д олон хажир шувуунд бясалгал талбиснаар тэдгээрийн хүүрийг солонго болгууллаа. Мөн тэрчилэн нохой ба бүргэд шувуу олныг ч тонилгон зохиожээ.

	Тэндээс Олха Брилүн, Олха Гэлүн, Олха чойлүн, Зинчи, Жасог Лхадин, Гарпүг, Зайбраг, Рибочэ тэргүүтнээ өөд болсонд орон газар тус тусын хар шар дээд доорд бүгдээр өргөл ба хүндлэл олныг үйлдэж Гар Азар ба Гар Гэвасодном тэргүүтэн урьд хождын шавь нар нийлж гурван мянга төдий хурснаа авшиг ба увдис зохиох үест солонго ба цэцгийн хур нарыг харанхуйлах төдий болж бүгдээрээ тэнсэл үгүй онол урган үзэгдэл өөрөө алдрах болж тус тус амьтны тусыг хязгаарлашгүй үйлдэн чадах боллоо. Эгэл төрөлхтөн нүгүүдийг ч хилэнцийг тэвчих, буяныг үйлдэх мөрд байгуулж олныг сайтар гарахуй усумбад болгожээ. Аливаа ирсэн өргөлүүдийг тэр зүгийн хуврагийн аймгуудад манз түгээл ба өглөгийн үүдний бэлтгэл тогтоож хамаг төрөлхтөнд өглөг өгөхүй лүгээ сэлтийг зохиолоо.

	Олха Брилүн-д дэлгэмэл хөрөг бүтээх цагт нарыг арван хоног болтол шингээлгүй барьжээ. Өвчин тахал болсныг зарлигийн бичиг соёрхсоноор тасаллаа. Чойлүн-д «Буман шүлэгт»-ийг бүтээх цагт бичээчин эс олдсоноо, хэрчсэн цаасанд равнай зохиосноор үсгүүд бүрэн төгс өөсөөн бүтжээ. Түүний цагт буяны садан Гүнсод хэмээх нэгэн бээр өгүүлрүүн “Лам эрдэнэ чи бээр ямар нэгнийг зохиовч төрвөлгүй болох байнам. Энэ нь чухамхүү юуныг үйлдвээс ирмүй” хэмээсэнд лам бээр ийн зарлиг болруун “Эдүгээ Төвөдийн өчүүхэн банди Дорждагба миний эл үйлдсэн бүгд орлон одохуйд (ая зөндөө бүтэх) эрхэм чи гайхамшиг төрж асуун үйлдэв. Үүний утгыг номловоос энэ мэт амуй.

	 

	Хорын найрлага ба цэргийн тулаан үйлдээгүй атал 

	Хорлогч гадаад дайсныг төвөг үгүй номхотгох энэ нь 

	Хорт тарнид би мэргэжсэн нь бус

	Хотол дотоод барин баримтлахуйг номхотгосны тэмдэг мөн 

	Худалдаа үнэ ба өмөг хүчнээр угтаагүй атал

	Хурц шалгадаг бүхнийг нөхөрт ирүүлэх энэ нь 

	Хураах эрхийн үйлнээ би шамдсан нь бус

	Хуумгай дотоод өөрийн үзэгдлийг эрхшээсний тэмдэг мөн 

	Эм дом ба төлгө засал үйлдээгүй атал

	Өвчин ад нугуудыг орноос хөөх энэ нь 

	Эдгээх зан үйлнээ би мэргэжсэн нь бус

	Энэлэгч дотоод таван хорын өвчнийг үлдсэний тэмдэг мөн 

	Хонжоот худалдаа ба тарианы үйл үйлдээгүй атал

	Хотол хүслийн эд хур мэт буух энэ 

	Ховдоглож эдийн бүтээлд шамдсан нь бус

	Хувилгаант гэгээн гэрлийн сангийн ам нээсний тэмдэг 

	Эд таваар их бага юу ахуй боловч

	Эд бүхнийг тахил өглөгт өгөх тэр нь 

	Эрхэм яруу алдрыг би хүссэн нь бус

	Эх буян хураахуйяа мэдэл олсны тэмдэг мөн 

	Эрчимт сум мэс ба чулууны хур буувч 

	Энэхүү илбийн биеийг үл дийлэх тэр нь

	Эртнээс мэдэн зайлахуйяа би мэргэжсэн нь бус 

	Эгүүсгэлийн зэрэгт мэдэл илэрсний тэмдэг мөн 

	Тэгш хэрэглэх эд таваар эс бүрдэхүйд

	Төгс хувилгаж урвуулан хүслийг хангах тэр 

	Тэргүүн нүдэн урвуулахуйг би судалсан нь бус 

	Төгсгөлийн зэргийн туйлд хүрсний тэмдэг мөн

	 

	хэмээн зарлиг болсонд тэрээр маш ихэд сүсэлж дагасанд авшиг хөтөлбөр зохиосноор боловсрон тонилж, хожим дөрвөн зуун шавийг туслан чадах нэгэн сайн шидтэн боллоо.

	Срүв-д нэгэн өглөгийн эзний гэрт арвай сацан зохиосноо багана ба туурганд арвай олон шигджээ. Зинчи-ийн Майдарт тахил өргөх үест огторгуйгаас тутаргын хур буулаа. Жа Сог-д зуурдын сүнсийг үзэж ариун орноо удирджээ. Лхадин-д гинарын (үнэр идэштэн) долоон охин бээр бүжиг дууллын тахил өргөснөө тэдгээрт увдис талбиснаар боловсрол тонилолд зохиолоо.

	Жай-ийн хаднаа орших үед хүмүүнээ үл үзэгдэх их хавцгай хадны нүүрт ажирсныг холоос үзвээс олон гөрөөсөнд ном номлон үзэгдээд хожим тэрхүү хаданд гөрөөсний туурайн ором олон гарсан байв. Тэдгээр гөрөөсөн тониллыг олж хүүрээс нь солонго татжээ. Гэлүн-д Олха-ийн газрын эзэн бүгд хурснаа бодь сэтгэл үүсгүүлэн зохиож санваар соёрхлоо. Зун Одэ цастад өөд болсонд уулын их тэнгэр Одэ Гүнжал нөхөр сэлт бээр бишрэхүй бээр өргөл хүндлэл үйлджээ.

	Гарпүг-д аглаг оршин зохиох үест Дамжанчойжал нөхдийн хамт ирж өчүүхэн цай өргөөд хоромхноо огторгуйд одсонд тэрхүү цайг хэн чанаж уусан бүхэнд сайн бясалгал онол төрөн, өвчин эдгэрч, мянган төрөлхтөн бээр эдлэвч үл барагдах гайхамшиг нэгэн боллоо.

	Рибочэ-д нэгэн бомбо лугаа өгүүлэлдэн зохиож Их Ра дийлсэнд тэрээр машид хилэгнэж мэсээр занчихаар ирснийг лам бээр үлээсэнд мэс нь тос мэт хайлсанд түүнээ гайхамшиг төрж өргөл ба наманчилалыг үнэхээр үйлдэн даган барихыг өчсөнд лам бээр авшиг ба увдис соёрхож бясалгуулснаар шидийг олсон нь Шэн Гомсэрво хэмээгдэх болой. Хожим олон бомбын тусыг үйлдээд Агниста-д ажирчээ.

	 


Арван тав. Самъя хийдийг сэлбэн зассан ёс

	 

	Тэндээс Хардаг-т гарч Он-д хүрээд Он-ы эх адаг дунд бүхнээ өөд болж хамаг төрөлхтнийг дээдийн номоор номхотгосноо цэмбэ ба арвайн өргөл ихэд болж шимнанц Даш Одбум тэргүүтэн таван зуун хорин дөрвөн шавь нар ирснээ авшиг ба увдис соёрхсоноор бүгдээр зэрэг тонилж цувирал үгүй эрдмийг оллоо.

	Тэр цагт цогт Самъя хийдийн орчин газар ба олон сүм Лүмэй ба Бараг цо хямралдсаны урин тачаалаар галд түлэгдэж хэрэм хүртэл хэмхрээд сэлбэн чадах үгүй ахуйг сонсож сэлбэхүйг таалан Он-оос мордохуйн урьд шөнө Самъя-ийн газрын эздийн догшин омгийг тэнсэхийн тулд самадийн галын гэрлийг бадруулсанд сахиулсан таван хаан бээр тахилч дор бодтой биеэр үзэгдэж “Маргааш манд их аюул ирэх байнам. Эдүгээ суухгүй” хэмээгээд дутаан оджээ. Түүнээс тахилч лам бээр ямар аюул ирмүй хэмээн шинжилбээс хоёр өдөр болсноо лам Ра лозава багш шавь хоёр мянга төдий хүмүүн эрх баялаг хүчин бүрэн төгс эд лүгээ сэлт ажран ирээд сүм бүхнээ орж алтан түрхлэг, чимэг мянган тахил тэргүүтэн өргөн шашин дэлгэрүүлэх таалал ерөөл зохиолоо.

	Тэндээс Горзодлин-д хүрэх үест “Орны эзэн хаана одов” хэмээн зарлиг болсноо урьдын учрыг өчвөөс “Тэдгээрийг албаас зохимуй” хэмээн зарлиглаад “Доорд талаас нэгэн чулуу авч ирэгтүн” хэмээн зарлиг болжээ. Түүнээ нэгэн чулуу аван ирснийг биеийн өмнө зоорь ухаж агуулаад лам бээр гохын мутар зохион за хум хэмээн зарлигласнаар таван хаан хатад хүүхэд сэлт цацран авцалдсаар ирж тэрхүү чулуунаа шингэхүйг бүгдээр үзлээ.

	Ганц нүдэт Жати ба Дорждагдан хоёр бээр нэгэн цагаан торго өргөж гуйн айлтгавч эс сонсчээ. Ноджин чэнбо ба Жагод Таннаг хийгээд Пүтра Нагбо гурав бээр заль хувилгаан үзүүлснээ тэр гурвыг ч зоорьт хийжээ. Түүнээ өдөрт тэрхүү чулууг эрих ташуураар жанчин шөнөд гутлаараа тахалмуй. Долоон хоног болсноо гагц нүдэт Жати бээр хүмүүст оршиж “Лам Ра лозава бээр ба бүрний ноёдыг гянданд хориод өдөр бүр зуу зуунтаа жанчин буй тул дүрст та нугууд айлтгал өргөх хэрэгтэй. Бид ямар мэт үйлдэвч үл хайхармуй” хэмээсэнд түүнээ Самъя хийдийн хувраг бүгдээр ламын өмнө нийдмээр айлтгаруун “Таван их хаан энэ бээр ер Замбутив даяарын амины эзэн цаст Төвөдийн сахиулсан, ялангуяа их хийд үүний ер бусын сүлд тэнгэр мөн тулд тийнхүү үл үйлдэхүйг гуйсугай” хэмээн өчвөөс ламын зарлигаас “Их Үржин бээр сүм нүгүүдийг сахихаар тушаасан бөгөөтөл эс сахисны дээр эвдэж бусниулсан байх тул нэргүй болтол нядлая хэмээв. Та нугууд дуугүй суугтун” хэмээн зарлиг болсноо бас бас айлтгалыг шамдан үүсгэсний эцэст амаар хүлээж хаан нөхөр сэлтийг зоориос гарган орыг бөлгөж чулууг оронд нь хүргээд ариун угаал зохиолоо.

	Түүнээс таван хаан нөхөр сэлт бээр амин тарни ба бүтээлийн аргыг өргөж өргөл хүндлэл үйлдэхүйг тангараглажээ. Олха-аас модны зүйл бүхнийг огтолж дээших орны адагт Занбу-г дээш урвуулан рид хувилгаанаар авч ирлээ. Туургын урчин, модны урчин, бурхны урчин тэргүүтэн таван зуун урчуудыг ирүүлж Бү, Зэ, Риг гурав тэргүүтэн сүм бүхний эвдрэлийг сэлбэн зохиож түүний нярвыг сэтгэлийн хөвгүүн лозава Ра Чойрав бээр зохиожээ. Хэрэгсэлд нэгэн бум ачаа орлоо. Түүний шар будгийн үлдлээр Зан-ийн зах дахь оюу сүмийн саравч асар орой сэлтийг сэлбэж түүний нярвыг багш Ринчиндорж бээр зохиожээ. Хэрэгсэлд нэг түмэн ачаа орлоо. [image: Image]Сэлбэлгэ гүйцэж ордын хөлсийг өгөх цагт туурга урлагчид “Бүхний суурь туургыг бид босгосон тул бидэнд их хөлс өгөх хэрэгтэй” хэмээж, модны урлагчид “Бид дээврийг эс бүрхвээс мухар туурга юу ч тус үгүй бидэнд хөлс их хэрэгтэй” хэмээж, бурхан урлагчид “Бид бурхан эс бүтээвээс та нар хэдий сүм босговч бодтой сүмийн хэрэг үл бүтээх тул бидэнд хөлс их өгөх хэрэгтэй” хэмээн тэмцэлдэв. Ламын зарлигаар “Та нар тийнхүү бүү үйлд та нарыг буян хураалгаж хилэнцийг арилгуулах тухайд урив. Бусчир болбоос надад урчууд үгүй боловч болохыг үзэгтүн” хэмээн зарлиг болоод багш шавь нар Гачү-ийн талд өөд болж газарт зураг зохиосноор туурга бултайн гарч самади зохиосноор модны урлал бүхэн бүтээд нэгэн цөгцөнд ус агуулж адислан зохиосноор түүнээс аливаа хэрэглэх будаг гарч зураг зуран, ганц өдрийн дотор сүм шүтээн сэлтийг төгсгөн бүтээсэнд хамаг гайхамшиг төрж, урьдын хэрүүл үйлдсэнээ хүлцэл өчлөө.

	Самъя хийдийг сэлбэн зассан ёс

	Тэндээс лам Их Ра бээр урчуудад морь ба оюу хуяг хийгээд торго магнаг ба шүрэн баглаа тэргүүтний ачаа нэжгээд түмийг тус тус соёрхсонд бүгдээрийн сэтгэл машид ханаж “Үй Зан бүхнээ сүмийн үйл алимад үйлдсэнд энэ цагийн эзнээс их хөлстэй нь ер гарсангүй билээ” хэмээлдэв. Бас зарим нэгэн урчууд нь өгсөн хөлсийг жич ламд өргөж увдис өчин бясалгаснаар шидийг олсон нь ч буй. Тэдгээр тус тус ч амьтны тусыг агуу ихэд үйлдээд үхэхийн цагт солонго ба шарил гарчээ.

	Түүнээс равнай оршуулан зохиох үест огторгуйд гэрлийн дээвэр бүрхэн, тархмал цэцгийн хур буух ба цэнгэлгээний чуулган өөсөөн дуурсах хийгээд бурхны хөрөг дүр нүгүүд хөвхлөн хөдлөх ба мишээх тэргүүтэн гайхамшиг хязгаарлашгүй боллоо. Дуусах хуримын өдөр ламын зарлигаас “Энэ өдөр би бээр шидийн тэмдэг нэгнийг үзүүлсүгэй. Хамаг савыг хоосноор дээш хандуулан талби” хэмээн зарлигласнаар түүнчлэн үйлдвээс өглөө болохуйд сав бүхэн мах тос болгомол бурам тутарга гурил тэргүүтнээр дүүргээд өчүүхэн нэгэн дири-ээс (sti ri ?) хэмжээлшгүй архи цай гарч суурин ба аяны төрөлхтөн зургаан түм хүрснээ нэгэн сар болтол дэлгэрэнгүй хурим үйлдэвч барагдахгүй бөгөөд хэн амссан бүхний өвчин ад арилах нэгэн болжээ.

	Тэр цагт буяны садан Хү лозава бээр Самъя Гаршал талд номын ширээ босгож түүнээ ламыг залж Самъя-ийн эх адгийн төрөлхтөн түм шахамд ном номлуулснаа хутга ба нум сумаа өргөж амь нядлахыг тэвчсэн ба бацаг хийгээд уншлага буяны үйлийг үйлдэх тангараг хийгчид хязгаалшгүй бөгөөд сайтар гарч усумбад бологчид ч долоон зуу гаруй боллоо. Өргөл ч морь хайнаг, алт оюу, цэмбэ тэрэм, тос арвай, хутга хуяг тэргүүтэн түм гаруй олныг өргөжээ. Буяны садан тэрээр тэргүүлсэн хувь төгөлдөр гурван мянга төдий шавь нарт цогт Очир аюулагчийн авшиг ба увдис соёрхсоноо хөх удвал цэцгийн хур бууж урьд үнэртэж үзээгүй сайхан үнэр газар орныг түгээмэл болон, хот мандлын чуулганы бурхан нугууд огторгуйд өнө удаан алаглан гялалзан ахуйг тэнд агснууд бээр бодтойёо үзлээ. Тэрхүү буяны садны биед бэтэг өвчний уг бэрх нэгэн агсан нь ч арилж шидийг олов. Бусдад тэгш агуулах даган олох бэлгэ барилдсан их хэтэрхий бясалгал онол төрж амьтныг туслан чадах ямагт болжээ.

	Тэндээс Сүнхар ба Даг тэргүүтнээ тус тусын лам ноёд залснаар өөд болж хязгаалшгүй төрөлхтнийг дээдийн номоор номхотгосноо сайтар гарч усумбад увш бологчид ч олон бөгөөд авшиг хөтөлбөрөөр тонилсон шавь нар ч ная гаруй боллоо. Ялангуяа Сүнхар-т орших үед усан хаван өвчнөө нэрвэгдсэн Одсалдон хэмээх нэгэн зарц эмэгтэйд цогт Очир аюулагчийн авшиг өгч цээжнээ эрлэгийн оньсон аргыг үйлдүүлснээр хамаг ус нь цувирч өвчнөөс гэтлэв. Түүнээ хөтөлбөр соёрхсоноор шидийг олж арван зургаан наст мэтийн үзэсгэлэнт залуу охин болоод рид хувилгаанаар лусын орноо өөд болж шижир алтыг ихэд авч ирээд ламд ачийн хариулал болгож өргөлөө. Хожим мянга төдий шавь нарыг боловсрол тонилолд зохиогоод нөгчихийн цагт орон нутаг бүхнээ эмийн үнэр үнэсдэн хүүрээс нь үсэг ба бурхны бие олон гарчээ. Тэндээс Чимпү, Яамалүн хийгээд Брагмар (Улаан чулуут) тэргүүтнээ өөд болж олон их бясалгалчинд авшиг хөтөлбөр соёрхсоноор бясалгал онолын туйлд хүрээд ажрагсад олон боллоо. Чимпү-д орших цагт зарлигийн сахиулсан Годбодара ба Ригзинма хоёроор заль хувилгаан үзүүлснээ сүрээр дарж тангарагтаа оруулжээ. Яамалүн-д хавцгай хадны элгээр морины хурднаар гүйлгэн ажирлаа.

	Брагмар-т шүтээний эрхэний зулайгаар шингээд зүрхнээс гарах рид хувилгааныг үзүүлж жич Годгар-аар дамжин Дан-д өөд болоод шавь нарт судрын номлол ба гүн хөтөлбөрийн хүү санг нийдэм дэлгэрүүлжээ. Аливаа ирсэн өргөлүүдээр Лхас ба Ерва Санпү тэргүүтнээ тахил өргөл зохиолоо.

	Тэндээс Нял-д Самбхора-ийн номын хүрднээ залснаар өөд болж Ридэн Санмо чэ, Брагор, Анжал, Динлай, Бринтан, Горобраг тэргүүтэнд амьтны тусыг үйлдэн хаана өөд болсон газарт төрөлхтний чуулган сэтгэшгүй чуулж эд идээн ба хэрэглэгдэхүүний цогц хурж, авшиг ба хөтөлбөр зохиосноор огторгуй гэрэл солонгоор түгсэний агаараас олон тэнгэрийн хөвгүүд охид гарч лам ба хот мандлыг эргэн үйлдэх хийгээд газарт цэцгийн их ой дэлгэрэх ба балин рашаанд хайлах бөгөөд хумхын ус ба дотоод тахил тэргүүтэн маш амттайхан болсноор бүгдээр сүсгийг олж Ниба Ринчин-одмаа тэргүүтэн тойн шавь мянган хоёр зуу ба тарничин шавь найман зуу болсон бүгд цогт Очир аюулагчийн нүүрийг үзээд тэнгэр чөтгөрийн найман аймгийг боол болгон зарах чадлыг олжээ.

	Цагаан хар Лоро ба Жаюл тэргүүтнээ ч өөд болж тоолшгүй төрөлхтөн хурснаа ном номлож бацаг тэргүүтэнд байгуулан сайтар гарахуй усумбад зуу илүүг үйлдэж, Жаюл- ын Намхайдагба, Порэба-ийн Бадамгочоо тэргүүтэн дөрвөн мянга гурван зуун тавийн төдий шавь нар чуулснаа авшиг хөтөлбөр соёрхсоноор хувилгаж урвуулах чадлыг олж амьтныг туслан чадах ямагт боллоо. Өргөл ихэд ирснүүдээр гянданаа хоригдсон зуун хүмүүнүүдийг золин гаргаж хямралыг эвсүүлэх ба төрөлхтний явах зам гүүр байгуулах тэргүүтнийг зохиожээ.

	Тэндээс Жан-д өөд болж тэр зүгийн төрөлхтнүүдэд номын хүрдийг эргүүлэн Рон-ийн онгон тэргүүтэн олон хортныг тангарагтаа оруулж гүн мөрийн авшиг ба увдист дулдуйдан мянга шахам шавийг боловсрол тонилолд зохиогоод өргөл агуу их ирснүүдийг Жово Бэга тэргүүтэн шүтээдэд тахилын хэрэгсэл болгон өргөв.

	Тэндээс Дагбо-ийн зүгт залсанчлан өөд болж Лаврин, Сэгар, Жанэл, Сүнгар, Браподэн, Хартог, Жанра, Дүмба, Ор, Ронгаа, Шалпү, Гамбо, Гүрав, Банрим чойдэ тэргүүтэн мөрний наад цаад орон бүхнээ ажраад авшиг хөтөлбөр ба чуулганы номлол санваар өгөх гурвын үүднээс хязгаалшгүй төрөлхтнийг боловсрол тонилолд байгуулах бөгөөд олонхид номын хөрөнгийг талбин эд таваарын өргөл барьц уул цогцлох мэт үргэлж тасралгүй ирэвч Гамбо тэргүүтэн их ордод тахил ба ихэс ламын өргөл, барилгууд хуврагийн өргөл хүндлэл төрөлхтний орны хурим тэргүүтнээ соёрхсоноос гагц шянгийн төдийхөн ч миниймхийлэн зохиосонгүй. Их тэнгэр Дагла Гамбо ба Жалха, Чойлха, Чимлха тэргүүтэн бээр тахил өргөн бодь сэтгэлийг өчжээ. Илжирхий хулгана яранд нэрвэгдсэн нэг зуун далан таван эрст авшиг хөтөлбөр соёрхож бясалгуулснаар өвчин арилан анаж хойт насны мөрийн үүд босгыг мэдсэн ямагт болж, хамар унасан хуруу тасарсан, үс зулгарсан нугууд ч дахин ургав.

	Тэндээс Мажиг Гонзүн Дэмо (Гон оронд суух шашны 12 сахиусын нэг) ба Жово Гонлха Гарбо (Гон-ийн цагаан тэнгэр) хоёр бээр Гон-д өөд болох хэрэгтэй хэмээх залбирлыг шамдаж тавьсан чилэн ажрахуйг таалж Занбу-г гарах өдөр лам Их Ра багш шавь хоёр мянган хүмүүн буйгаас бусад нь урьд одож лам хойноос өөд болсноо усчин бээр онгоцоо үйхгүй “Бид нар энэ мэтийн олон хүмүүнийг яахин чадмуй” хэмээн олон шалтаг өгүүлэн хөөсөнд тэдгээр бараа бологчдын зарим нь огторгуйгаар нисэн ажирч, зарим нь солонгийн гүүр талбин өөд болоод, зарим нь усны эрэг дээрээс харайн тэртээ ажирч, бүгдээр тэртээх уулнаа гарсны хойно лам ирээд “Та нарт онгоц үгүй буюу” хэмээн зарлиг болсноо “Үгүй болой” хэмээн өчвөөс лам бээр самади зохиож усыг газарт хувилгаад “Эдүгээ сайтар оршил үйлдэж жич няцахгүй болгосугай” хэмээн зарлиг болсноо хамаг усчин тэнсэлгүй айн сочиж “Бид нарын амин зуулга гагц үүнээ дулдуйдах тул тийнхүү үл үйлдэхийг гуйсугай” хэмээн шамдлаар өчин залбирснаа жич самадийг султгаваас урьд мэт ус буй болсонд түүнээ онгоцчин бүгд сүсэлж урьд онгоц эс өгсөндөө наманчилал өчөөд дагасан нэгэнд авшиг ба хөтөлбөр соёрхож бясалгуулснаар шидийг олсон нь Ландорбо (Муугаа засагч) хэмээгдэх мөн болой.

	Тэндээс Гонбо-д өөд болж олон төрөлхтнөө ном ихэд номлон хязгаарлашгүй хилэнцийг үйлдэхүйн үргэлжлэлийг тасалж амь золин авах амийг арчлах ба мөргөл болон эргэл хийгээд амны уншлага чуулганы хүрдэн тэргүүтнийг үйлдэх замыг нээснээ сайтар гарахуй усумбад бологчид ба увдис өчиж бясалгаснаар бясалгал онол ургагчид олон болжээ.

	Түүнээ ламд бүгдээр сүслэн биширсээр агсан Гонбо- ийн Ажал ноёны охин өнгө алтны адил бөгөөд үс нь хонд мэт улаан, арван хоёр настай нэгэн агсан түүнийг лам бээр эш үзүүлсэн таван видъя эхнэрээс Гори-ийн хувилгаан тэр мөн хэмээн айлдаж мудра эх болгон зохиосноор бүгдээр буруу үзэл төрөөд “Энэ бээр хуурмаг гэлэн нэгэн байнам. Бусдад нүглийг цээрлэгтүн хэмээгээд өөрөө үл цээрлэмүй. Ялангуяа Гонбо-ийн Ажал ноёны нялх охины биеийг бузарлан гутаасны тулд муу үүнийг шууд албаас зохимуй” хэмээн багш шавь нарыг барьж гянданаа хориод ташуураар жанчин галд шатааж усанд орхин чулуугаар цохих тэргүүтнийг үйлдэвч их лам Ра лозава бээр ташуурыг тосон мэт хайлган, галыг усанд урвуулж, усыг газарт орчуулан, чулууг элс мэт бутаргаж, гянданы туургад төрвөлгүй ажран, шавь нар ч заримууд үүлний дээр элдэв бүжиг үйлдэж, зарим нь нарны цацраг хөлөглөн ажраад зарим нь хутганы ир дээр завилан, зарим нь биеэ галын цогцод хувилгаж, зарим нь усны урсгалыг дээш няцаав. Лам өөрөө бие лүгээ адил олныг хувилгаж газар тэнгэрийг дүүргэн зохиосноор бүгдээр гайхамшиг төрж “Та бүхэн ямагт шидийг олсон мөн бөгөөтөл тэр мэт эс мэдсэнээр зохисгүй үйл хийснийг илтгэн наманчилсугай” хэмээн хүлцлийг өчиж эд таваарын хэрэгсэл олны хамт тэрхүү охиныг ч өргөв.

	Тэндээс Лонбо ба Нянбо тэргүүтнээ ч өөд болж хамаг төрөлхтнийг дээдийн номоор номхотгон амь таслах бүхний үргэлжлэлийг тасалж буяны мөрт байгуулаад Гон, Лон, Нян гурвын орны тэнгэрүүдэд увшийн санваар өгчээ. Тэндээс эхний Хамын Бово-оос дээшид орон бүхнээ өөд болоод жич Дагбо-д ажирч амьтны тусыг үйлдлээ. Тэндээс Э чэн, Э чүн, Э рон, Э яв тэргүүтэн Э-ийн эх адаг дунд гурав бүхнээ өөд болбоос угтагчин ба өчигчид их болж төрөлхтний хурал чуулган ба алт мөнгө тэргүүтний өргөл хязгаалшгүй болсноо ном номлосноор олон төрөлхтнийг нүглээс няцааж, арван буяны үйлсийн замыг нээж, сайтар гарахуй усумбад ба увшийн санваар авагчид хязгаалшгүй болж, ялангуяа гүн мөр цогт Очир аюулагчийн авшиг ба увдисыг арвитгаснаар үүсгэл төгсгөлд батыг олоод харц байдлын (lta stangs) эрдмийг бүтээсэн шавь ч Э Жосрай тэргүүтэн мянга хорийн төдий болон Э рон, Лха, Жалцан тэргүүтэн олон газрын эздийг тангарагтаа оруулж хаврын цаг болохуй лугаа сац Э-ийн эхнээс Ярлүн-ийн эхнээ өөд болбоос их тэнгэр Ярлха Шамбуу нөхөр сэлт бээр мөчөөрхөж цаснаа аюумшигт чимээ ба луугийн дуун хатууд дуурсган нэгэн их хар үүл тогтоод цас долоон өдөр шөнө болтол тасралгүй бууснаар уналга ачлага олон ба нэгэн сайн бараа бологчийг ч алснаа дулдуйдаж ламын таалал үймээд “Ра лозава намайг хөгшрөв гэв үү, аюулагчийн аугаа хүчнийг өчүүхэн гэв үү, Шамбуу-ийн дээрх омгийг их гэв үү, эвэр мэсийн үзүүрийг барагдав гэв үү” хэмээн зарлиглаад цаст уулыг мөргүүлэхүйн дүр байдал зохиосноор цасны гурван хувь хайлж харлан оджээ.

	Түүнээс Шамбуу өөрөө арван зургаан настын байдалтай болоод өнгө цагаан, оюу хөмсөг ба бүрэн лавайн шүдэт нэгэн хүмүүний дүрээр ирээд тус тус мөргөж “Их богд оо өчүүхэн тойн нэгийг алсанд миний нөхөр Ашанжан (хэнгэрэгтэн) олон мянганыг тэртээд нядлав. Махи-ийн эврээр орон байшинг минь нураав. Би ч үхэн алдсанаа намайг жич сэргээсний ач их амуй. Эдүгээ мөчөөрхсөний наманчилалд Ярлүн-ийн эх адгаас зуун өчүүхэн тойны үс унаган авахуйн өргөл алт зуун цэнг мутарт өргөж үүнээс хойногш ер амьтан ба ялангуяа хуврагуудад хорлол хөнөөл үл үйлдсүгэй” хэмээгээд солонго завхрах чилэн одлоо.

	Түүнээс өнө бололгүй Ярлүн-ийн эх адгаас билиг төгөлдөр өчүүхэн тойн зуу гаруйгаас зуу илүү алтан зоос ирснээ “Тэнгэр чөтгөрүүд андгай ба тангарагт оршихдоо хүмүүнээс илүү байнам” хэмээн зарлиглаад түүнээс урьдын нядлагдсан Шамбуу-ийн нөхдийг жич амьдруулан лам өөрийн урьд үхсэн бараа бологч түүнийг ч амьдруулж зохиосноор бүгдээр гайхамшиг болжээ.

	Тэндээс Ярдод-д ажран үйлсийг тэтгэснээ охин тэнгэр Зандига бээр амин зүрхээ өргөн өлмийд сөгдөж Рахүла бээр нэгэн хар увш болж тахилын нөхөр үйлдлээ. Тэнд увдис тавьсанаар атгагийн гүйдэл хоосны агаарт арилан, байгалийн хамт төрсөн утга ил болсон шавь таван зуу болж, тос арвай, цэмбэ тэрэм, хайнаг сарлаг тэргүүтний өргөл түмэн зүйлт ирснүүдийг сүм ба гурван шүтээний хуучирсны сэлбэлэг, шинийг бүтээхүйн уг хийгээд хуврагийн өргөл хүндлэл ямагтад найруулав. Ялангуяа Шо жамба-д судрын аймаг тэргүүтэн сайн зарлиг зуун ботийн өргөл ба шашны эвдрэхүйг хүртэл зочны идээн өгөхүйн хэрэгсэлд нэг түмэн ачааны бэлтгэл зохиож Рэтүлба-д ч зуун боть тэргүүтний өргөл ба зочны идээ бэлтгэх нэг түмэн ачааг өргөжээ.

	Тэндээс Ярлүн-ийн зүүн баруун Тил гурав тус тусын лам ноёд ба хуврагууд урьснаар өөд болж тэдгээрт номын хүрдэн агуу ихэд зохиосноо гэцэл гэлэн ба увш бологчин олон болж бацаг ба уншлага хийгээд амь золих ба сэтэрлэх хийгээд авлах ба загасчлах хийгээд хулгайлахыг тэвчихүйн тангаргийг өргөгчид цаглашгүй болжээ.

	Ярлүн Танбочэ-д Хү лозава Додэ-дагба бээр тэргүүлсэн хоёр мянган шавь нарт авшиг хөтөлбөр зохиох үест огторгуйгаас тэнгэрийн хэнгэргийн дуун ба цэцгийн хур үймэлдэж тэдгээр бүгдийн тэмдгийн Авьяас  арилан тийн атгаг нь бэлгэ билгийн цэнгэлд ургаад, хожим тус тус амьтны тусыг агуу ихэд зохион нөгчихүйн цагт хүүрээс солонго ба шарил гарсан бөгөөд зарим нь энэхүү биеэр Агниста-д ажирлаа. Ярлүн Сэрмашүн-д егзөр Дхарма-од хэмээх хамаг хүмүүст “Хоосон чанар ямагтыг бясалгаваас болмуй. Үйлийн уг үрийг цээрлэх энэ нь хуудам утгат нялхсын ном мөн тул хэрэггүй” хэмээн номлогч нэгэн агсан түүнийг номхотгохоор өөд болж тэмцэл зохиосноор Их Ра ялаад түүний цагт ийнхүү дуулруун: 

	 

	Аяа хөөрхий туулсан бурхан хэмээгдэх түүнийг нь 

	Амар хялбараар олохыг хүсэгчин олон бөгөөтөл 

	Аргалан бүтээх ёсыг мэдэгчин маш цөөн байнам 

	Амьтныг ижилгүй өрөөсөн номоор хуурмуй за 

	Номын чанар анхнаас хоосон мөн боловч

	Номын суурь уг үр (үйлийн үр) хуурмаг үгүй мөн 

	Номын тэр мэт орших ёсыг эс мэдвээс

	Номын хоосон гагцаар бурхан болох үгүй буй 

	Арга билиг хоёр хослон эс орвоос бээр 

	Ашдын үр хоёр тус яахин гармуй за

	Арьс мод гар дохиур эс бүрдвээс бээр 

	Ангид гагцаас хэнгэргийн дуун гарахгүй мэт 

	Үүсэл эцэг эх бүрдэн эс учирваас бээр

	Эцэггүй өчүүхэн хүүхэн яахин төрж гармуй за

	Эдүгээ тиймийн тул мөнх тасархайяа алагчлах тэргүүтэн 

	Эгнэгт утгыг эс оносон алагчлалыг тэвчих хэрэгтэй 

	Буяныг үйлдэгчид анхан уг язгуурыг сайтар таслаад 

	Бусдаа сэжиггүй чулуун шөрмөсөөр нэгтгэн

	Буйд дор алдагдахын гэмгүй бясалгал үйлдсэнээс 

	Бусцар болбоос номд хууртах сэжиг буй

	 

	хэмээн номлосноо тэрээр өгүүлрүүн: “Аяа тийм бөгөөс буйд газар (gol sa. алдаж эндэх газар) үгүйгээр бясалган авах ёсон тэр аль буй” хэмээсэнд ч дуулал үүнийг номлоруун:

	 

	Аяа сонсогтун эр эм их бясалгагч нар 

	Анхааран авч чиг зорихуйн тэр цагт

	Ад тотгорын буйд газрыг тэвчихүйг хүсвээс л 

	Ахуй ёсыг энэ мэт мэдэн үйлдвээс зохиму 

	Агаар лугаа бэлгэ билиг ер ялгалгүй мөн 

	Ариун бэлгэ билиг хирээр түйдсэн мөн 

	Аюулт хир түүнээс орчлон үүдэж гарах мөн 

	Аврал бурхан амьтан хоёр цаг сацуу мөн 

	Алсдаа тэр ямагт нэгэн чанарт мөн

	Алины завсарт уг үр оршсон мөн 

	Анхан уг үрийн эндүүрлээс гарах мөн

	Алмай эндүүрэл шүтэн барилдаж болсон мөн 

	Аяа ер түүнээс буян хилэнц гарах мөн 

	Аливаа буян хилэнцээс үр боловсрох мөн

	Алимад хураах ариутгах нь тэднийг арилгах мөн 

	Арилгасны үрт туулан бурхан болох мөн

	Тэр мэтээр мэдэн оносон егзөр нүгүүд

	Тэвчил авал лугаа хагацсан утгыг оносон боловч 

	Тэргүүлж уг үр ямагтыг гүн дор өгүүлмүй

	Тэрс гэнэтийн хоосон өгүүллийн сургаалаас хагацаад 

	Амарлин жаргахын догшин үйл лугаа өөрөө хагацаж 

	Аливаа үйлдсэн бүгдийг бусдын тусад зориулав 

	Ангид хоёрт үгүй энэрэхүй түүгээр

	Асар шамдалгүйгээр амьтны тус гарах бөгөөд 

	Алимад тавьсан ерөөл үнэн үгс бүтэх тул 

	Алиныг талбиваас бусдын тус ямагтад талби 

	Аль хүссэн бүхнээр сэтгэлчлэн болох ба 

	Амьтны есөн хүслийн цогт ургамуй за

	 

	хэмээн зарлиг болсонд түүнээ сүсэлж нулимс асгаруулан зуун ачаа тариа өргөж урьдын тэмцэл хийснээ наманчилал өргөлөө.

	Тэнд Дхарма-Од бээр тэргүүлсэн шавь мянга тавь хурснаа авшиг ба хөтөлбөр соёрхсоноор газар мөрийг өөрийн байдалд төгсгөж ямагт төрөх үхэхүйд эрхийг ологсод болжээ.

	Чонжай-ийн эх адаг дунд гурван бүхнээ өөд болсонд тэр зүгийн хамаг тэнгэр хүмүүс бээр цайны урилга өчиж их чуулганаа ном номлосноор хязгаалшгүй төрөлхтнийг арван буяны мөрт байгуулан сайн зарлиг ба алт мөнгөний өргөл хязгаалшгүй болж, Хү овгийнхон бээр өчсөнөөр цогт Очир аюулагчийн авшиг хөтөлбөр зохиосноор таван зөн билиг лүгээ төгөлдөр шавь долоон зуун хорин дөрөв гарлаа.

	Чой, Жан-яй хийгээд Шанхар тэргүүтнээ ч өөд болж төрөлхтнүүдэд чуулганы номлол ба шавь нарт авшиг хөтөлбөр соёрхсоноор хир лүгээ хагацсан хоёр үгүй бэлгэ билгийн онол ил болсон шавь ч орд тус тусаас маш цөөндөө хошоод зуу гарав. Ялангуяа хатан Баллэжам бээр гэр тариалан эд таваар лугаа сэлтийг өргөж ном өчихөөр ирснээ увдис тавьсанаар сайн самади төрөөд хожим гэрэл солонго лугаа сэлт Агниста-д ажирчээ.

	Тэндээс Омбу-ийн дээд сүмд мөргөхөөр өөд болж зул алт түрхлэг чимэг тэргүүтний тахил агуу ихэд өргөлөө. Түүний үед гэрэл солонгийн Төвөд номын хаан өвөг эцэг гурвуул (Соронзонгомбо, Тисрон дэүзан, Тиралбажан) оршсоны нүүрийг үзсэн бөгөөд Тисрон дэүзан лугаа өөрийг ялгал үгүйд үзжээ. Нэүдон-д орших үед бярузана хотолд нигуурын гэрэл гэгээ сацарсан нэгэн бээр

	 

	Аяа мунхаг нь нисванисын суурь болоод 

	Аюулт орчлонд төөрөхүйн уг түүнийг 

	Анхаарч оновоос толь бэлгэ билиг хэмээгдэх 

	Аврал бярузана нь мөн чанар бөлгөө

	Аяа миний шүтэх эх Зазига хэмээгдэх 

	Аливаа газрыг засах охин тэнгэр түүний 

	Ариун хувилгааныг Чонжай-ийн зүгт тавив 

	Авч шүтэн нууц тахил үйлдүүлбээс зохимуй

	 

	хэмээн зарлиг болохыг үзээд түүнээс ламын таалалд “Зазига- ийн хувилгаан хатагтай тэрээр Чонжай-д буй нь тул энд ирүүлэх хэрэгтэй” хэмээн таалж цогт Очир аюулагчийн эрхийн оньсон аргыг зохион ирүүлэх арга хийснээ Чонжай-ийн Дагзэ хоргын ноёнд өнгө лавай мэт цагаан болоод зүрхний тушаа найман хэгээст хүрдэн өөсөөн болсон нэгэн охин үзэгдэх тэрээр агшнаа ламын мэлмийд ирснээ түүнийг нууц аргаар видъя эхэд шүтсэнийг зарим нэгэн бээр мэдэж үл сүслэх болсонд лам Их Ра бээр эцэг эх хоёр гагц болон хольцолдох ба олон болох хийгээд хаана ч үл үзэгдэх тэргүүтэн рид хувилгааныг үзүүлснээр жич сүсэлжээ.

	Шэлбраг-т гурван үүрэг агшаасан тутаргаар чуулганы хүрдэн зохиох цагт Дапаг (хаянхирваа ба важра-ёгини) ба таван аймаг дагинас бээр адистидлах бөгөөд Тодпрэнзал (Бадамжунайн нууцын нэр) таван язгууртан хур мэт буух нь үзэгдэж Гомбо манин нагбо нөхөр сэлт бээр амин зүрхээ өргөөд боол болохыг андгайллаа.

	Табрүг-д өөд болж шаваас туургын зураг оруулгын хөвөөг нь сэлбэн, банзад лавир тэргүүтэн тахилын эд олныг өргөж, урьд цөгц сэлт зулын үргэлжлэлийг байгуулжээ. Түүний үед хамаг бурхад бээр “Сайн болой” хэмээх үг соёрхохуйг бүгдээр сонсч солонго ба гэрлийн тор сүм бүхнийг дүүрч долоон хоног боллоо. Төвөдийн орноо мэргэнд алдаршсан буяны садан Брэбо Гонбо хэмээгдэх анханд тэмцэлд баясч Үй Зан Хам гурвын лам ба буяны садан бүгдийг тэмцлээр дийлээд хожим Жанам- ын шавь болж баясгалан очирын шидийг олсон тэр ч тэнд өөд болсноо лам Их Ра бээр жанч ба таван цэн алт тэргүүтэн сайн өргөлийг зохиож онолоо тэнцүүлэн үзвээс Их Ра үлэмж болсноо тэрээр нэн гайхамшиг төрж “Би баясгалан очирын шидийг олсон бөгөөтөл онол энэ хэр эс ургасан нь чухамхүү юунаар гутав” хэмээсэнд “Увдисыг мөнд авах ёсны ялгал мөн” хэмээн зарлиг болбоос түүнээ тэрээр Их Ра-д машид сүсэглэж бум шүлэгт гурван хувиар тэргүүлсэн сэвэг цай морь, хуяг, оюу тэргүүтнээр өргөл агуу ихийг үйлдэж увдис өчихөөр ирснээ лам бээр авшиг ба увдис хөтөлбөр зохиосноор урьдаас сайн бясалгал онол агсны дээр галд мод нэмсэнчлэн улмаар арвидан одоод онол огторгуй лугаа сацуу болж цогт Очир аюулагчийн нүүрийг үзээд шалтгаанаар үл чадагдах нотыг олон, түүний ачлалд Буман шүлэгт гурван хувь ба алт оюу, цай бурам, хайнаг морь тэргүүтний өргөл түм гаруйг өргөөд хожим гэрэл солонго лугаа сэлт гэгээн биеэ тэвчилгүй Агниста-д ажирчээ.

	Бас тэрхүү орноо орших үест тойд ба цагаан тарничин холилдсон гурван зуун шавийг боловсрол тонилолд зохиож аливаа ирсэн өргөлүүдийг ч Табрүг ямагтад соёрхож шүтээнд тахил ба хуврагт өргөл хүндлэл төрөлхтнөө өглөг өгөх тэргүүтнийг зохиов.

	Тэндээс Зитан-д буяны садан Ринчин Одсэр бээр залснаар өөд болж гурван сар номын хүрдийг эргүүлэн дотно гаднын төрөлхтөн хоёр бум хүрч чуулсан боловч ер өвчин ад ба хэрүүл тэмцэл үгүй бөгөөд зуур замд ч алдах гээх ба тулам онгоц тэргүүтнээ гэм хорлол огт болсон үгүй тул бүгдээр гайхамшиг болж сайтар гарахуй усумбад бологчид ч долоон мянга илүү болоод арван таван битүүн шинийн найман гурвыг цээрлэх ба уншлага үл таслахуйн тангаргийг эс өргөсөн нь гагц ч үгүй болоод өргөл ч цэцэг зэс таваг тогоо тулга цэмбэ тэргүүтэн түм гаруй сэтгэш үгүй болжээ.

	Түүнээс намрын сүүл сард хот мандлын нүүрийг нээж гүн мөр Очир аюулагчийн авшиг хөтөлбөр зохиосноор газарт илч буулган хамаг мөсийг хайлуулж, өвч мод навч цэцэг бүгдээр ч дэлгэрээд зун жич сэргэсэн мэт болон цэцгийн хур бууж гэрэл солонгийн хэгээс шулуун тэгш ба хүснэгээр огторгуй түгээмэл болон буяны садан Ринчин Одсэр-ээр тэргүүлсэн сайтар гарсан шавь зургаан мянга, цагаан тарничин гурван мянга, шимнанц ба ёгини найман зуу бүгдийн нисванис бэлгэ билигт арилан, аливаа үзэгдэл баримт үгүйд гэтэлсэн шидийг оллоо.

	Тэндээс Гэрбадү-ээс гарч Самъя-д өөд болж шүтээнд мянган тахил гүйцэтгэн хуврагт өргөл хүндлэл, төрөлхтний чуулганд их түгээл лүгээ сэлтийг зохиогоод Чимпү тэргүүтнээ ч өөд болж чуулганы хангал зуунтаа ба их бясалгалчин тус тусад өргөл хүндлэл сайныг зохиожээ.

	Жич зүүн Балан-аар замнаж Даннид-д өөд болж тэнгэр чөтгөр хүмүүн гурвын тусыг агуу ихэд зохиосноо Хам Сэнгэ Милог-ийн гурван зуун хүмүүн уулзахаар ирж мянган тоот таван зуун сэвэг цай ба долоон зуу гаруй морь өргөв. Ялангуяа буяны садан Ото Ёнчүл бээр хоёр мянган бүхэл торго ба эвэрт сарлаг мянга хүрэхээр өргөл түм гаруйг өргөснөө тэдгээр авшиг хөтөлбөр зохиох үест хумхын амны чимэгт язгуур адил бусын цэцэг ба үр олон ургаж, боловсрол авшгийн эд ихэвчлэн гэрэл солонгийн мутрын бэлгэд үзэгдэх бөгөөд зарим нь бие ба үсэг зэрэг болох тэргүүтэн гайхамшиг хязгаалшгүй болжээ. Ото Ёнчүл буяны садны эндүүрэл гэгээн гэрэл болон, барин баримтлахуй лугаа хагацсан бясалгал онол нэвт ургаад бусдад ч сайн бясалгал төрлөө. Буяны садан бээр хожим Хамд өөд болон хийд байгуулж цогт Очир аюулагчийн номын аймгийг агуу ихэд арвитгаад хувь төгөлдөр хязгаалшгүйг даган барьж эцэст хүүр босгож алтанд урвуулах шидийг олоод багш шавь арван тавуулаа цогцос биеийг үлдээлгүйгээр Агниста-д ажирчээ.

	Түүний шалтгаанаар Хам Тэо, За гангар, Лхо Санаг, Миняг, Сүрман, Загла, Амдо, Гүтом тэргүүтний тоолош үгүй төрөлхтөн учрахаар хурж их бага олон өргөл тасрал үгүй болсноо ном номлосноор хилэнцийг тэвчин буяныг бүтээх тангаргийг өргөгчин тоолош үгүй болж сайтар гарсан усумбад бологчид ч маш олон болсон ба бүтээлийг эрхлэгчид ч олон болсноо авшиг хөтөлбөр соёрхож боловсрол тонилолд зохиолоо.

	Дан Жүра-ажав бээр алтаар бичсэн бум шүлэгт найман хувь ба шунхан буман шүлэгт арван гурван хувь сэлтийг өргөж ном өчихөөр ирснээ авшиг хөтөлбөр зохиосноор онол зоригоор нэвт болж амьтны тус хязгаалшгүй бүтээгээд хожим Са ог Балжи го-д (Газар доорх цогийн үүдэн) ажирч эдүгээ ч оршсоор амуй.

	Чүнбо Бүрэй бээр таван зуун сэвэг цай өргөж авшиг хөтөлбөр өчин бясалгаснаар шидийг олж олон бомбыг хүчин ба рид хувилгаанаар номхотгоод эцэст нүдний үрэлд дулдуйдаж үл үзэгдэх шидийг олжээ.

	Амдо-ийн Одсэрдамба хэмээх анханд маш үгээгүү хоосон нэгэн байгаад лам бээр увдис соёрхсоныг чин зорьж бясалгаснаар шидийг олоод цогт Очир аюулагчийн нүүрийг үзэж ягшасийн элчийг бүтээж далай мэт эд таваарт эрхийг олоод ламын ачийг хариулахын тулд буман зүйлтийн өргөлийг арван нэгэн удаа үйлдлээ.

	Тэрээр хожим шавь түм төдийг тэтгэсний эцэст ягша нар угтсанаар Жанложан-д (Очирваань ба Намсрайн орон) ажирчээ. Мархам-ын Дармабар бээр гурван шор, далан хуяг, сарлагийн хэл хэмээгдэх улаан оюу эрих нэгэн алдыг өргөсөнд түүнээ авшиг хөтөлбөр зохиосноор ялангуйт бясалгал онол төрж таван мянган шавийн тусыг зохиогоод эцэст хурдан хөлийн бүтээлд дулдуйдаж Шамбал-д ажраад жич ирсэн үгүй бөлгөө. Жагла-ийн Жаггом Райба бээр Табон хэмээх уулнаа завсарлан оршиж ахуй цагт тэндэх ноён нь “Чи бээр надад алба бариваас зохимуй. Тийнхүү эс үйлдвээс чамайг алмуй” хэмээн олонтоо хорлосноор орноо огоорч ламын дэргэд ирснээ, лам бээр цогт Очир аюулагчийн авшиг хөтөлбөр үйлийн эрлэгийн оньсон арга лугаа сэлтийг соёрхон байгуулснаар цогт Очир аюулагчийн нүүрийг үзэж зүг үгүй их аугаа хүчнийг олжээ.

	Тэндээс Жаггом Райба өөрийн орноо өөд болбоос ноён бээр урьд мэт хөнөөхөөр ирсэнд тэрээр эрлэгийн хүрдийг эргүүлснээр ноён нөхөр сэлтийг ор үгүй болтол сүйтгэлээ. Тэр тэргүүтэн догшин илт явдлын үүднээс амьтныг тусалж агуу ихэд тэтгээд, эцэст шим авах увдист дулдуйдаж насны арвис барих шидийг10 олжээ.

	Сүр Товожав бээр үхэн алдаж тасран алдахын арван дөрвөн хатуужлыг үйлдээд лам лугаа уулзаар ирэхдээ замд түйтгэр арилах тэмдэг олонтоо болж, ламын биеийн гэгээнийг үзсэний төдийхнөөр адистид оршин, увдис олсны төдийхнөөр онол ургаж, арван таван хоног амьтны тусыг агуу ихэд зохиогоод цогцсоо үлдээл үгүй одлоо.

	Тус тусаас “Хам-д өөд болох хэрэгтэй” хэмээх өчлөгийг шамдлаар өчивч “Эдүгээ очиж чадашгүй аху тул хойд төрөлдөө учирсугай” хэмээн зарлиглажээ. Биеийн дөрөвдүгээр төрөл Жадон эрдэнэ мөнд эш үзүүлэв. Данлонтан дара эхийн нэгэн сүм эвдэрснийг сэлбэхийн хэрэгсэлд хоёр зуун лан алт соёрхож жич урьд лугаа ялгал үгүйгээр байгуулан сэлбэлгийг төгсч равнай хийх өдөр лам өөрийн зарлиг байгуулсан мэт их чуулган хурж сүмүүдийг сайтар арчин цэвэрлээд хамаг үүдийг нээн талбиснаа наран бүлээрэхүйн хэрээр дамар ба хонхны дуун ив илхэн сонсогдсоны даруй чуулганы дотор элдэв үрс хур мэт сүрчигнэн бууж сүмийн доторх шүтээнд олонтоо шигдээд, түүн лүгээ зэрэг сүм өнгө лүгээ төгссөн сайн зарлигууд өөрсдийн дууныг дуурсгацгааж бие нүгүүд хөдлөн хөвхлөх тэргүүтэн олон гайхамшиг болсоноор бүгдээр урьдаас ч үлэмж сүслэхүй болж хойд жилийн үед ачлалын өргөл бум гаруйг өргөгчин ч хязгаалшгүй боллоо.

	Тэндээс Лхаст өөд болж, хоёр Зуу ба Жанрайсиг бээр тэргүүлсэн шүтээнд хувцад нүүрийн алт зул тэргүүтний тахилыг агуу ихэд зохион, цогт Санпү тэргүүтний их бага хуврагийн аймгуудад олон бодисын их түгээл цай бурам лугаа сэлт ба төрөлхтний чуулганд хэн бээр юуг хэрэглэх өглөгийг өгчээ.

	Жидшод-ын Цабадү-ээс очир ороолон эхийн хувилгаан Одсэр буммэ хэмээх дүрс үзэсгэлэн өнгө гэгээн хөх, гүргэмийн үнэр анхилсан хөмсөгний хооронд бөгтөр тонгоргийн зураг бүхий нэгэн охин агсныг үйлийн мутрад зохиолоо. Тэр цагт Дэо Чог-ийн лам хэмээгдэх нэгэн их буяны садан бээр өгүүлрүүн “Чи аяга тэхимлигийн санваар лугаа төгөлдөр нэгэн бөгөөтөл барилдан гэтлэхийг зохиох нь сайн бус, тамд унахаас айх үгүй юу” хэмээн сорьсноо дуулал үүнийг зарлиг болруун:

	 

	Аврал дээд лам нугуудад мөргөмүй би

	Ач төгөлдөр энэрэхүй нигүүлсэхүйгээр барин соёрх 

	Анх эртнээс эх болсон хамаг амьтан бүхэнд

	Асар түргэнээ бодь хутгийг олгож адистидлан зохио 

	Хойд Төвөдийн өчүүхэн банди Дорждагба би

	Хоёр зэргийн онолын туйлд хүрсний тулд 

	Хойногш жаргал зовол сайн муу юун боловч 

	Хорсон гэмших үгүй чин нот энэ мэт буй

	Өнгийн мөчөөрхөн тэмцсэн Дармадодэ тэргүүтэн 

	Өндөр онолт очирыг баригч арван гурвыг нядлав 

	Өнө удаан тамд төрөвч гэмшиглэн үгүй би 

	Өөрийн үзэгдэлд мэдэх нэгэн нот буй

	Асар хувь царай төгөлдөр Одсэр Буммэ 

	Ашдын туст мудра таван бяцхан охиныг авав 

	Ариун бус тачаалд одовч гэмшиглэн үгүй би 

	Амгалан хоосонд ургах нэгэн нот буй

	Хотол бясалгалын зүрхэнд үүсгэл төгсгөлийг бясалгав 

	Хойчийн амьдралгын голд тангараг санваарыг сахив 

	Хорлон хөнөөгч сацрал мөн хэмээвч гэмшиглэн үгүй би 

	Хослон орохуйд мэдэх нэгэн нот буй

	Эртний дээдсийн байгуулсан цогт Самъя Табрүг тэргүүтний 

	Эрдэнийн сүм зуун арван гурвыг сэлбэн засав

	Эгнэгт өлсгөлөнд үхэвч гэмшиглэн үгүй би 

	Эрхэм хоёр чуулганыг төгсгөх нэгэн нот буй 

	Энэрч бусдыг туслах үйлийг үргэлж хийж 

	Эрдэмт номчин цөмд хэрэгслийг найруулав 

	Эндүү буруу бүтээл үйлдэвч гэмшиглэн үгүй би 

	Эгүүлж шавь болгох нэгэн нот буй

	Ач өршөөлт лам хоёр зүйлд

	Алжаал уйдал үгүйгээр өргөл хүндлэлийг үйлдэв 

	Алин бээр эс бишрэвч гэмшиглэн үгүй би 

	Ашиддаа барих нэгэн нот буй

	Авралт ядам бурхан Очир аюулагчид 

	Атгаг сэжиг үгүйгээр оюуны угийг тушаав

	Асар буруу болов хэмээвч гэмшиглэн үгүй би 

	Аливаа сонголтыг эндүүрэх үгүй нэгэн нот буй 

	Эдүгээ гурван цагийг түйдэх үгүй газрыг ч үзэж 

	Эрчимт рид хувилгаан аугаа хүчин зүг үгүй илрэв

	Эгүүрд үймээнд алгасах боловч гэмшиглэн үгүй би 

	Эл амьтны тусыг бүтээх нэгэн нот буй

	 

	хэмээн зарлиг үүнийг соёрхсонд тэрээр ихэд гайхамшиг төрж урьдын сорьсондоо наманчилал өргөөд дагасанд авшиг ба увдис соёрхсоноор би үгүйн утга ил болж чин үнэнхүү бэлгэ билиг үндэснээ төрсөн нэгэн сайн шидтэн болов. Түүний ачлалд Занха хаанд авшиг өгч олсон хааны хэрэглэл мөнгөн жолоо ба мөнгөн эмээл хийгээд мөнгөн хазаар ба мөнгөн ташуур хийгээд торгон малгай, тарваганы арьсан дах, магнагийн жанч ба их торгоны номын хувцас хийгээд мантийн (manti) дэвсгэр ба сайн торгон гутал хийгээд шаазан эдлэлүүд агсныг ганцыг ч хоцроол үгүйгээр ламд өргөлөө. Хожим Хамд өөд болж мянган шавь нарыг боловсрол тонилолд зохиогоод нөгчсөн цагт хүүрийг нь шатааваас хамаг утаа таван зүйл солонго болж зүрхний дотроос нэгэн ямх цогт очир аюулагчийн бие гарчээ.

	Тэндээс лам Их Ра багш шавь нар Пан оронд өөд болсноо Пан-ын эх адаг дунд гурвын төрөлхтөн тус тус залж номын хүрдийг байгуулаад бацаг ба мөргөл хийгээд эргэл үйлдэх тэргүүтэн буяны тангараг хийгчин тоолшгүй болж бас ч олон хүмүүн сайтар гарч усумбад болон авшиг хөтөлбөрөөр тонилсон шавь нар ч зургаан мянга төдий нөхөр боллоо. Өргөл ихэд ирсэн нугуудыг тэр зүгийн сүм ба гурван шүтээний эвдрэлийн сэлбэлгэ хуврагийн өргөл хүндлэл төрөлхтний өглөг тэргүүтэнд өгөн зохиож ялангуяа Мянцоба-д судрын аймгаар тэргүүлсэн сайн зарлигийн тавин боть тэргүүтний өргөл ба шашин үл эвдрэхүйг хүртэл зочдод идээн өгөхийн хэрэгсэлд нэг түмэн ачаа арвай өргөн Жанрүба-д мөн түүн лүгээ сацуу өргөжээ. Бас их бага лам нугуудад ч өргөл хүндлэл тасралтгүй зохиосон бөгөөд ялангуяа Ланри Танба-д бум шүлэгтээр тэргүүлсэн зуун өргөл ба түмэн ачаа арвайн буултаар номын хүрдэн байгуулснаа тэрээр янагш ч хайнаг дал, сарлаг гурван зуу, хар цагаан монгол гэр хадгалагч лугаа сэлтийг өргөж гүн мөр цогт Очир аюулагчийн авшиг хөтөлбөр өчөөд тэр цагт онол урьдынхаас ч улам арвидсан тулд Их Ра-д харил үгүй сүсгийг оллоо.

	Нэүсүрба-д ч «эрдэнэ давхарлиг»-аар тэргүүлсэн өргөл ба зуун шагналаар номын хүрдэн байгуулснаа тэрээр “Их Ра лугаа рид хувилгааныг тэнсэлдсүгэй” хэмээн таалсныг Их Ра бээр айлдаж өөрийн тэргүүн ба гар хөлийг хутгаар огтлон авч таван язгуурын Ямандаг болгох рид хувилгааныг үзүүлээд жич бас тэргүүн ба гар хөлийг залгаж гэгээн бие урьдчилан сэргээв. Тэрээр машид сүслээд Их Ра-ийн шавь болсноо түүнээ увдис соёрхсоноор сэтгэлд тангаргийн эрдэм хэмжээлшгүй төрөөд ачлалд алтан «Хорин таван мянган шүлэгт» нэгэн хувь, залуу хайнаг тавийг өргөжээ. Хартог-д таван зуун шавь нарт хөтөлбөр соёрхох үест нэгэн бээр бясалгал үгүй хэвтэн суун дэмий нөхцөөж агснаа номын суудалд түүнийг тусгайлан ширтээд “Чамд бясалгал онол хэрэгтэй болбоос хичээн үйлд. Хэвтэхэд бодийг яахин олмуй” хэмээн зарлиг болсонд тэрээр ихэд аюун мятарч одоод хожим хичээл үүсгэн бясалгаснаар урьд нугуудын онолын хойноос гүйцэв.

	Нянбо-д ч авшиг ба увдис соёрхсоноор хоёр зуун шавь нар энэхүү биеэр Агниста-д ажирснаа нэгэн шимнанц бээр мөнгөндөө тачааснаар шид эс олсныг лам бээр тэрхүү мөнгийг уснаа орхиулснаар тэр шөнө өөрөө шидийг олсон нэгэн боллоо. Юн-ийн адагт хямралыг эвсүүлэн зохиох цагт луу унаж гэгээн завсарт ажирснаар бүгдээр сүсэлж ном өчигчин тоолшгүй болжээ.

	Та-ийн эхнээ орших үест өвчин тахал болсныг сахиусны хүрдээр няцаажээ. Сэдон-д уул өмхөрсөнийг номт хувцсаар цохин бутраалаа. Танчүн-д орших цагт ягша бэгз жамдал нөхөр сэлт бээр боол болохыг андгайлжээ. Поддо-д их чуулганаа авшиг хөтөлбөр зохиоход хумхын ус дээд зуун амт төгөлдөр барагдаш үгүй рашаан болсон бөгөөд балин нь гэрлийн цогц болоод гэрэл нэжгээд нэжгээдийн үзүүрээ олон баатар дагинас дуулан бүжиглэхээр гэгээн завсар бүхнийг дүүрэх тэргүүтэн олон гайхамшиг болж тэнд хурсан бүхнээ амгалан тодорхой атгаг үгүй бясалгал орчин тойрон ургалаа.

	Даглүн-д өөд болж шүтээнд тахил ба ихэс ламд өргөл, хуврагт манз түгээл лүгээ сэлтийг зохиосноо янагш ч өргөл хүндлэл ба хайнаг сарлаг, ямаа хонь өргөл хязгаарлашгүй болсонд тэнд ч олон шавьд авшиг ба увдис соёрхсоноор тониллыг олсон нь хоёр мянга төдий гарч товчилбоос Панбо- ийн нутаг бүхнээ шидийг олсон шавь бээр эс түгсэн нь үгүй болжээ.

	Тэндээс Радэн-д өөд болж тахил өргөл тэргүүтнийг урьдчилан зохиож Жово Адиша-ийн нүүрийг үзсэн бөгөөд газрын эзэн Чингарба бээр бишрэн сөгдлөө. Түүний үест тунгалаг огторгуйд гэрлийн тор ба эрих хийгээд тахилын эд олон гарч тэнд ч буяны садан Донба бээр тэргүүлсэн түм төдий шавийг увдисаар боловсрол тонилолд зохиожээ.

	Тэндээс урьд өөд болсон умрын ордууд Шарайгол тус тус залснаар өөд болсноо сарлаг хайнаг, хонь ямаа, давс, унгирал, алт тэргүүтний өргөлийг ихэд өргөсөнд хар шар олныг авшиг хөтөлбөрөөр ханган барилдсан бүхнийг тус төгөлдөр зохиогоод чанагш өөд болж янагш ирэх замдаа Шо-ийн эх Дэдо-д өөд болон чуулганы хангал зохиосноо хаднаас таван өнгө төгөлдөр рашаан бууснаар бүгдээр гайхамшиг боллоо.

	Тэндээс дахин Дан-д өөд болж урьд мэт номлол сонслын үүдийг тэтгэснээ түүний цагт Ог лозавагийн шавь Брэ Шэйравбар хэмээх нэгэн их мэргэн тэрээр ном өчихөөр ирсэнд авшиг ба увдис соёрхсоноор хоёрт барих эндүүрэл эвдрээд огторгуй ухаан хольцолдсон онол ургав. Түүний өргөлд алтан бурхан, хүрэл бурхан, сайн зарлиг тэргүүтэн түмийг дэлгэсэн өргөлийг өргөөд тэрээр дандар ба бүтээлийн аргад маш мэргэшсэний тулд, урьд Төвөдийн зохиосон тарнийн олон шастирыг үзэвч үл бишрэх бөгөөтөл Их Ра-ийн зохиосон эрлэгийн аймгийн шастир бичгүүдийг үзсэнээр машид сүсэлж “Бандидагийн зохиол лугаа ялгалгүй” хэмээн номлосон бөгөөд чуулганы номлолд ч “Төвөдийн зохиосон номд Ра лозавагийн номоос өөр ухаан санаанд бууц нийцтэй, амт шимттэй нь үгүй болой. Мэргэн бандидуудын тааллыг авсан бөгөөд Төвөдийн номын холио гутаал үгүйн тулд амуй” хэмээн дахин дахин номлов. Хожим тэрээр ч энэхүү номын номлол сонслыг агуу ихэд зохион тэнгэр нүгүүд ном сонсохоор ирсэн тэргүүтэн гайхамшиг олон буй. Тэрээр долоон мянган шавийг боловсрол тонилолд зохиосны эцэст Санпү-ийн зүүн этгээдийн уулын оргил дээрээс Агниста-д ажирчээ. Буяны садан Дагба Хачэ ба Бангон чогдорж бээр ч Ог лозаваг ажирсны хойно ламын мэлмийн нитэд өөд болж буман шүлэгт найман хувь ба алтан мандал долоогоор тэргүүлсэн өргөл мянга гаран ба түмэн ачаа арвай тэргүүтнээр номын хүрдэн байгуулснаа түүний үед хот мандлын дундаас дуу ба гэрэл гарч хамаг огторгуй таван зүйл гэрэл солонгийн өлзийт найман тэмдгээр дүүрэн сайхан үнэр анхилгаар газар орноо түгээх тэргүүтэн олон гайхамшиг болжээ. Хоёр буяны саданд тийн үл атгаглахуй бэлгэ билиг өөрөө буун ургаад хамаг сацрал лугаа хагацсан сайн бясалгал онол төрж хожим хоёул тус тус нэжгээд мянган шавийг тэтгэж номлол сонслыг агуу ихэд зохиогоод солонгийн биед одлоо.

	Тэндээс нэгэн өглөө ламын зарлигаас “Энэ өдөр ба бүрэн чуулганы хүрдийг авч уулын оргилд одсугай. Нэгэн их зочин ирэх байнам” хэмээн зарлиг болсноор түүнээ багш шавь нугууд бээр чуулганы хүрдийг авч уулын оройд хүрвээс таван мутра эх ч нэгэн зэрэг хүрч иржээ. Чуулганы хүрдийг зохиож зарлиг өгүүлэл олныг соёрхсоны эцэст тэр тав бээр босож ламд мөргөөд хоёр нь нэжгээд нэжгээд нуган ба гурав нь нэжгээд нэжгээд охиныг өргөж “Эдгээр нь шашныг барих их төрөлхтөн ирсэн мөн тул мутартаа хадгалан зохио. Бидний туслах амьтны тус төгссөний тулд эдүгээ хувилгаанаа хураамуй” хэмээгээд гэрэлд замхран одлоо.

	Түүнээ дээд доорд төрөлхтөн бүгдээр сүсэлж “Аяа ламыг юун өгүүлэх. Авсан гэргий нүгүүд нь гайхамшиг байнам” хэмээлдэн урьд гэргийтэй хэмээн буруу үзэл төрөгчид ч гэмших бөгөөд сүслэх болжээ. Тэндээс тэдгээр хөвгүүдийг сайтар сувилснаар өсөх тэргүүтэн нь үлэмж болж дараагаар бойжмогц цогт Очир аюулагчийн авшиг ба увдисуудыг соёрхон бясалгуулснаар бүгдээрээ шидийг оллоо.

	Хөвгүүн Доржсэнгэ бээр зуурдын сүнсийг үзэж удирдан чадмуй. Сарны гэрлийг унаж Энэтхэгийн газрыг нэгэн шөнөд тойрчээ. Охин Рамо Түчэн бээр зуун амьтныг тонилгох бөгөөд нядалсан нугуудыг жич сэргээн амьдруулж чадмуй. Хүмүүн эрлэг махагал гурвыг боолд заржээ. Охин Лхай-Мядаг бээр дүрсийг элдэвт хувилгаж чадах бөгөөд мөрөн ба уул хадыг төрвөлгүй ажирмуй. Охин Одсэр Балмо бээр дөрвөн тив сүмбэр уул лугаа сэлтийг нэгэн цагт үзэж нөгчсөн ба ирээдүйн махбодийг иш үзүүлэн чадмуй. Хөвгүүн Ра Чоен бээр дагинасын чуулганы эрхэн болж чадах бөгөөд насны арвис барихыг олжээ. Тэр цагт зүг бүхнээ “Ра лозава эцэг эх хөвгүүн охин шавь нар бүгдээр ямагт шидийг олсон нь маш гайхамшиг” хэмээх яруу алдраар түгээмэл болж хамгаар сэтгэл ерөөлийн орон болголоо.

	 


Арван зургаа. Айсхи-ийн хөвгүүнийг нохойн биеэс гэтэлгэн зохиосон ёс

	 

	Тэндээс Лхаст өөд болж шүтээнд тахил тэргүүтнийг урьд чилэн зохиосноо Брагри Гончигжав хэмээх нэгэн мэргэн эмч уулзаар ирээд “Лам эрдэнэ ээ надад гүн увдис нэгийг энэрэн соёрхохыг өчмүй. Урьд гараагүй шидийн тэмдэг нэгнийг үзүүлэхийг өчмүй” хэмээсэнд “Тийнхүү үйлдсүгэй” хэмээн зарлиглажээ. Наранд занахуй мутар зохиосноор талд унаад тэр газрыг эдүгээ ч Нямтан (Наран тал) хэмээх алдаршсаар бөлгөө. Жич дээш буцаагаад нарыг сэрүүн ба сарыг халуунд адистидласнаар бүгдээр гайхамшиг төрсөнд түүнээ авшиг хөтөлбөр соёрхсоноор шидийг олж амьтныг туслан чадах болоод ачийг хариулахын тулд Олонх судар гурван хувиар тэргүүлсэн өргөл олныг үйлджээ.

	Бас тэр цагт Панбо Нягрүм-ийн дотор эцэг нь эрт үхсэн хөвгүүн эх хоёр агсаны тэр эх нь прамэн айсхи мөн тул чуулганы хуралд хэзээд одохыг тэр хөвгүүн нь мэдээд нэгэн үдэш хуурмагаар унтаж хаана очихыг үзмэгц бүрий болохын хэрд хоёр их улаавтар хар хатагтай ирээд “Эжээ өөд болохыг өчмүй” хэмээхүй лүгээ сац тэр эх бээр сүйхэнд сууваас нэгэн хатагтай бээр удирдан нэгэн бээр үдэж төрвөл үгүй гадагш одох үзэгдэв. Тэндээс тэрээр унтаж сэрвээс жич янагш ирээд суув хэмээмүй. Түүний хойд үдэш тэр хөвгүүн бээр сүйхний дотор шурган нууж агснаа бас тэрхүү хоёр хатагтай ирж урьдчилан үг өгүүлсний эцэст тэр эх сүйхэнд сууж одоход тэрхүү сүйх хяхнан дуугарч газарт хүрэм болсноо эм өгүүлрүүн “Энэ шөнө энэ морь манай явах үгүй байнам” хэмээв. Тэндээс нэгэн үхээрийн орноо хүрээд сац олон хатагтай зэрэглэн суусны дунд тэр эх сүйхээр ширээ болгон сууж нэгэн залуу эрийн хүүрээр чуулганы хүрдийг үйлдээд толгой тархийг нь эрхэн охинд өргөвөөс тэрээр өгүүлрүүн “Миний халбага гэрт хоцорсон байнам” хэмээсэнд нэгэн хатагтай бээр “Эжээ урт мутраа сунгахыг” өчмүй хэмээвээс тэр эх бээр ширээнээ суусаар нэгэн урт гар сунгаж гэрээсээ халбага авч ирэхүйг үзэв. Түүнээс гэр шарламагц тэдгээр хатагтай нугууд тус тус тархаж эх ч сүйхэндээ сууж янагш буцаад ханзан дээр хэвтэв. Тэр цагт хөвгүүн ч сүйхнээс гарч сэргэдэл үгүйеэ ханзандаа хэвтжээ.

	Түүнээс шөнө болоод нэгэн өдөр эх бээр гэрийн дээр унгиралын самнуур агсан нь тасарч ёроолд унаснаа хөвгүүн ёроолд бүхийг үзэж “Миний унгиралын самнуурыг авч өг” хэмээвээс хөвгүүн гэнэдэж “Эжээ өөрийн урт мутраа сунган авахыг өчмүй” хэмээсэнд эх хилэгнэж “Энэ бээр намайг айсхи мөн хэмээн мэдсэн байх тул эдүгээ лав бусдад задруулан хэлмүй” хэмээгээд хөвгүүний үснээс шүүрэн авч сэгсэрснээр тэрээр нохойн биет болжээ.

	Түүнээ маш ихэд зовоод усанд живж үхсүгэй хэмээн одоод сац замд олон хүмүүн Лантанба-ийн эрдмийг өгүүлэлдэхүйг сонсоод “Түүний дэргэд өчвөөс нохойн биеэс тонилох болзошгүй” хэмээж хүрвээс лам суварга эргэн явсан лугаа учирсанд Лантанба-ийн зарлигаас “Хүмүүний биеийг олсон бөгөөтөл жич адгуус болсон нь аяа хөөрхий” хэмээн зарлигласнаас ихэд сүсэлж түүнээс гэтэлгэх аргыг өчвөөс Лантанба-ийн зарлигаас “Би бээр үүнээс тонилгон чадах үгүй. Лхаст их Ра лозава хэмээх алах нядлах хувилгах урвуулах чадлыг олсон нэгэн оршиж буй тул түүний дэргэд очигтун. Чи бээр энэхүү биеэс тонилох болно. Тэр цагт энэ алтыг ламд өргөтүгэй” хэмээн зарлиг болж хэмхдэг алт нэгэн ланг олон бяцхан боодол болгож үсэнд нь уяад цадтал идээ өгч илгээв.

	Тэр цагт тэрхүү нохой бээр Гола-д хүрээд сац Панбо-ийн олон хүмүүн “Их Ра лугаа уулзмуй” хэмээн явах лугаа учирч тэдгээрийн үгийг сонсон явсаар Лхаст хүрлээ. Түүний цагт лам Ра лозава бээр ч түүний ирэхийг айлдаж шадар агчдад “Нэгэн дүгжүма-ийн11 балин хийж авч ир” хэмээн зарлиг болжээ. Түүнчлэн үйлдээд наран хэлбийснээ “Эдүгээ юун ирж байнам харагтун” хэмээн зарлигласнаар харваас өөр юу ч үгүй нэгэн нохой мэнд санд гүйн гүйсээр ирж агсныг ламд түүнчлэн өчвөөс “Аяа тийм бөгөөс гадагш гармуй” хэмээн зарлиглаж малгайгаа өмсөн балинг мутартаа бариад гадагш өөд болбоос нохой үүдний дэргэд ирэхүй лүгээ сацуу болж лам бээр тэрхүү балингаа нохойн дээр хаяснаар хоромхноо хүмүүний биет болов. Түүнээ тэрээр машид сүсэлж аливаа агсан алтыг ламд өргөөд лам Ра лозаваг даган сууснаа лам бээр ч түүнийг сайтар гаргаж усумбад болгоод эдүгээ “Бас чамд нэгэн их гай буй тул ямар үйл үйлдэвч надаас асуулгүй бүү үйлд” хэмээн зарлиг боллоо.

	Тэрхүү цадигийг эх нь сонсоод тотгорлохуйг хүсч нэгэн модон хайрцагт айсхи нарын арвис тарни талбиад Пан орноос Их Ра лугаа уулзахаар явах нэгэн хэсэг хүмүүнд өгч “Миний хөвгүүн лам Их Ра-ийн мэлмийн нитэд ном хийж буй тул түүнд үүнийг чиний амьдралын хэрэгсэл мөн хэмээж өгөгтүн” хэмээв. Түүнээ тэдгээр хүмүүс ламд мөргөөр хүрэхийн ялдамд тэрхүү хайрцгийг хөвгүүнд тушаагаад тэр эмийн захиа нугуудыг ч өгүүлмэгц тэрээр тэрхүү хайрцгийг гартаа авбаас маш хүнд тул газарт алдсанаар “Үүний дотор юу буй ажаам” хэмээж амыг нээхийг завдаад гэнэт ламын зарлигийг санагалзав. Жич лам Их Ра-д өчвөөс лам бээр биеийн номт хувцсаа тайлж түүнд соёрхоод “Чи бээр үүнийг өмсөж хайрцагны амыг нээтүгэй” хэмээн зарлигласнаар тийнхүү үйлдвээс хайрцагны дотроос есөн салаат аянга гарч гөрмөл ба хамаг хэрэглэгдэхүүнийг сүйтгэжээ. Хэдий тийм боловч түүний биед ламын номт хувцас агснаар эс дийлдэж номт хувцасны дээр хайлсан хүрэл нүгүүд тос мэт тунан тогтож авай хэмээмүй.

	Түүнээс ламын зарлигаас “Эдүгээ чи бээр тотгороос гэтэлсний тулд бясалгагтун” хэмээн зарлиглаж авшиг хөтөлбөр соёрхсоноор шидийг олоод урьдын тэрхүү айсхи эх тэргүүтэн зуун айсхи нарыг номхотгоод хожмын амьтны тусыг агуу ихэд зохиогоод Агниста-д ажирлаа. Алдар нь Ёндондагва хэмээмүй.

	Бас Рагжав-т яргачин Синба-тармэд хэмээгдэх өдрийн цагт ямаа, хонь, хайнаг, сарлаг тэргүүтэн нэжгээд мянган амьтныг тасралгүй алах бөгөөд шөнийн цагт айлыг дарлан эвдлэх, лам ба хуврагт машид хилэгнэх бөгөөд ном номловоос чихээ бөглөх нэгэн агсан тэрээр хожим нэгэн хүчир өвчинд баригдаад юун үйлдэвч эс тусласнаа хамаг хүмүүс “Ра ло-ийн мэлмийн нитэд хэн очивч өвчин адаас салмуй” хэмээхүйг сонссоноор тэрээр ч уулзахаар ирсэнд лам бээр түүнд сайн идээ архи соёрхож түүнийг идэхүйн хооронд муу заяаны зовлонг номлосноо тэрээр өөрийн эрхгүй оюун нь урваж “Түүнээ үл төрөх арга юун буй” хэмээсэнд “Мөргөл ба эргэл үйлдвээс туслана” хэмээн зарлигласнаар тэрээр гурван сар тийнхүү үйлджээ. Бас тэрээр дахин ирж “Энэ нь үхэхүйн цагт нот үгүй мэт байнам. Өөр арга үгүй буюу” хэмээсэнд “Гэрийг тэвчиж тойн болбоос тусламу” хэмээн зарлиглаад тэрээр сайтар гарчээ.Бэлгэ чанарт мэргэшсэн самбаа илрэвч эс итгэмжлэн “Энэ ч хожмын үрийн үед боловсрох байнам. Энэ насанд нотыг олох нэгэн эс болбоос би бээр хилэнц олныг хураасны тулд хэрхэн болмуй” хэмээн ламд өчсөнөө “Их хилэнцтэнийг хүчир аргаар бурхан болгох ном үүнээс илүү нь үгүй болой” хэмээн зарлиглаж гүн мөр цогт Очир аюулагчийн авшиг ба увдисуудыг соёрхлоо.

	Түүнээс бясалган бүхүйд лам бээр нядлах үйл зохиохуйг үзээд “Ядам нь адгуусны тэргүүт бөгөөд лам хүмүүнийг алах нэгэн яргачин байнам” хэмээн буруу үзэл төржээ. Түүний гэмээр онол эс төрж үхээд тамын галд хүрэлцэх ойртсонд адгуусны тэргүүт ядамыг бясалгахуйд үүнээс яахин зайлмуй хэмээн сэтгэвээс тэнд лам бээр цогт Очир аюулагчийн дүрээр өөд болж ирээд:

	 

	Богдсын гүн ном ба ачит ламдаа 

	Буруу үзэл үйлдсэнээр тамд унав

	Будангуй өөрийн чинь гэм бусдын гэм бус 

	Бухимдаж орилон чарлах нь юуны тус буй 

	Бодтой залбирлыг яаран талбиваас түүнээс сайн 

	Бурхны дээд амгалант орноо одох болмуй за

	 

	хэмээн зарлиг болж түүний сүнсийг хум үсэг болгоод залгиснаар сэтгэл хоёргүй бэлгэ билгийн лүгээ нэгэн чанарт болголоо. Дашрамд тамын амьтан найман голдийг удирдан Манзушрийн орноо хүргэжээ.

	Түүнээс зүрхнээ шингээсэн түүний сүнсийг баруун хамрын нүхээр гаргаж гадагш цацруулснаар Ланшод-ын нэгэн баян хүмүүний хөвгүүн болж төрөөд төрсний даруйгаас хри шри-г унших нэгэн болж бойжсон цагт их Ра ло-ийн мэлмийн нитэд сайтар гарах авшиг ба хөтөлбөр өчсөнөөр бясалгалын хэрэггүйгээр онол ургаж цогт Очир аюулагчийн нүүрийг үргэлжид үзэн үйлийн эрлэгийг боолчлон зарж чадах нэгэн болсноо ламын зарлигаас “Миний увдист нэгэн насандаа эс тониловч хойт насанд бясалгалыг хэрэглэлгүйгээр тонилох гүн оньс энэ мэт буй амуй” хэмээн зарлиглалаа.

	Түүний үед Хятад ба Хачийн олон хүмүүн уулзахаар ирж Энэтхэг ба Балбын өргөл өргөгчид ч учирснаар бүгдээр “Анханд би өргөлөө өргөмүй” хэмээлдэж эс зохицсоноо Махагал бээр дуртгасан чилэн Лхасын эхэнд бум ширээ засаж ламыг урьваас лам бээр биеийн дүрийг бум болгон хувилгаж оршсоноор бүхний оюун ханаж бие нэжгээдэд хүмүүн нэжгээдээр бум гарын өргөлийг тэмцэлдэн өргөжээ. Түүнээ Энэтхэгийн хүмүүс бээр алтан бурхан, мөнгөн бурхан, хүрэл бурхан ба магнаг хив тэргүүтэн олон бум торго хийгээд алдарт жигүүр хүрээт баруунаа эргэсэн лавай ба индранил, биндэръяа, бадмаараг, маргад тэргүүтэн олон эрдэнийн зүйл хийгээд гашига-ийн бөс ба хязгаалшгүй олон их бүхэл бөс тэргүүтэн хийгээд зандан, агар, зургаан сайн тэргүүтний эмийн зүйл олон ба цагаан заан гурав хийгээд энгийн заан зургаа, махи, бамэн тэргүүтэн цаглашгүй хязгаалшгүйг өргөв. Хятадын хүмүүс бээр сангийн хувцас олон бум ба олон их дүү (жин хэмжүүр) мөнгө хийгээд лянхуагийн тоорцог ба далайн тэртээх уулын цай тэргүүтний ялангуйт эд олныг өргөв. Балбын хүмүүс бээр алт мөнгөний мандал ба цөгц хийгээд гурван хөлт тулга ба арвайн сав хийгээд тахилын болор хэрэгсэл хязгаарлашгүй ба алт очир хонх тэргүүтэн олныг өргөж, Хачийн хүмүүс бээр оюу, шүр, сувд тэргүүтний олон хүү сан, чихэр бурам элдэв жимсний олон ширэн баглаа, суулгад агуулсан гүргэм нэг мянга найман зуун ачаа, цагаан хар хүж олон үүрэг хийгээд зэс суулга ба гуулин суулга хийгээд алт мөнгөний суулга тэргүүтэн хязгаарлашгүйг өргөн, гагцхүү цайг хураасан нь ч тэрхүү талд үл багтах төдий болов.

	Түүнээ тэдгээрт ном номлосноор үл няцахуйгаас тонилохуйн хөрөнгийг талбихуй хүртэл болж түүний үед тунгалаг огторгуйд солонго гарсан бөгөөд Энэтхэгийн хүмүүс ламыг манзушрид үзэн, Балбын хүмүүс номын хувцаст бандидад үзэж, Хачийн хүмүүс ясан чимэг зүүж эвэр бүрээ татсан хөв хөх егзөрт үзэж, Хятадын хүмүүс хүрэн дүрт хуушаанд үзээд зарлиг болснуудыг ч тус тусын хэлэнд ухсанаар бүгдээр сүсгийг оллоо.

	Дахин тэдгээрийг тус тусын орноо буцахуйд тус тусад хайр хишиг ба их ордод тахил, тус тусын хаадад зарлигийн бичиг мутрын захиа лугаа сэлтийг соёрхон илгээжээ. Лам бээр гэгээн биеийн дүрийг бум болгон хувилгасан тэр газрыг эдүгээ ч Гүмбүм тан хэмээн алдаршсаар бөлгөө.

	Тэндээс Зан-ийн зүгээс заллага ирээд тэнд морилж Жидрон- оос дорогшийн хамаг ордод өөд болон урьд мэт үйлсийг тэтгэж дорогш замд Нрүвхүлүн-д өөд болон тарничдад түгээл ба авшиг хөтөлбөр соёрхсоноо аугаа хүчин зүггүй илрэгчид олон болж Нрүвхүлүн-ийн нойрсох ахуйд чуулганы хүрдэн зохиох үед манзушри чагжасилнон эрхэм нөхдийн нүүрийг үзэн, барс хөлөгт махагал ба их хүчит дөрвөн аймаг бээр бишрэн сөгдөж Жа Шантом (Их төгсгөлч Шан овгийн багш) лугаа Нүвдүн-д уулзаж зарлиг өгүүлэлдэн зохиожээ. Нрүв-ийн Срэгбалүн-д ч мянган тарничинд авшиг ба хөтөлбөр соёрхох цагт шороо чулуу уул хад бүхнээс тарнийн дуун хүржигнэн дуурсч гэгээн завсар бүхнээ олон бамбайн чинээ таван өнгийн гэрэл төгрөглөн эргэлдэх ба огторгуйгаас их бага олон ядамын бие хур мэт буух тэргүүтэн олон гайхамшиг болсон бөгөөд тэнд хурсан бүхнээ бясалгалгүйгээр онол ургууллаа.

	Богд Линрайба ч үүнд учирч увдис сонссоноор ялангуйт үзэл бясалгал мэндлээд ачлалд зуун ачаа үр өргөхийг таалбаас лам бээр айлдаж “Надад тэр мэтийн өргөл хэрэггүй өргөлийн орд энэхүү номоор шастир бичиг үйлд” хэмээн зарлиглаад цогт Очир аюулагчийн тайлбар тэргүүтнийг зохиовой. Тэнд ачааны нэгэн луус үхсэний цогцос солонго ба шарил болж зугаацах нэгэн нохойн хүүрээс солонго татжээ. Тэндээс дахин Үй-н зүгт хөлгийн амыг эргүүлж жич Дан-д ажирлаа. Тэр мэт зуун тавин жилийн хооронд зохиожээ.

	Тэндээс лам Ра лозава бээр зуун тавин сүүдэр зооглосноос аль ч зүгт өөд бололгүй ямагт Дан-д оршин номлол сонслын үйлсийг үргэлж тасралгүй тэтгэлээ.

	Тэр цагт Дан-д аху нөхөр, хөвгүүн, шавь нар ч маш дэлгэрэнгүй болж арван найман түм хүрснээр бүтээлийн хийдэд багтах үгүй Браггар-аас дорогш Дэчэн (Их Амгалант)- ээс дээш бие багтах төдий гөрмөл үйлдэн оршжээ. Чуулах үед Тао давааны амнаас номын лавайг арван гурван үе татсанаар Дан-ы адгийн талд чуулмуй. Түүнээ лам өөд болж дайсан нигүүрт хар варахи гурван ба Нагбоба-ийн чакрасамбар, ялангуяа цогт Очир аюулагчийн дандарт номлол сонслыг агуу ихэд зохиох бөгөөд түүний үед мөрний хойт амнаас хамаг хүмүүс мөргөн сонсмуй. Тэдгээрт ч адистид даруй оршиж өвчин ад арилах тэргүүтэн болмуй. Үдэш зарлиг номлолыг завсарлах [image: Image]цагт ном сонсогчдын босох түрчигнэх дуун ба шогол хамхих дуунд Занбу-ийн тэртээх уулнаа агсан хонин сүрэг үргэж агснаар “Төвөдөд өөд болсон хэлмэрчид аугаа хүчин ба ном хийгээд шавь ба зан журам энэ төдий аху нь өөр гарсангүй” хэмээн алдаршлаа. Түүний цагт яруу алдар нь зүг бүхнээ түгмэл болж номхотгогдохуун нугууд үүл чилэн бүрхсэнээр Балбаас Хятад хүртэлх ноён ба лам хийгээд буяны садан ба эмч хийгээд тарничин ба шимнанц хийгээд ноёлог язгуурт тэргүүтэн хүмүүн дээд доорд бүгдэд шавь болоогүй нь үгүй бөгөөд өргөл ч цогт Очир аюулагчийн увдист нэжгээд лан алт, хар дайсан, зургаан нүүрт, чакрасамбара ба варахи, Нагбо-ийн зургаан ном, амарлингуй манзушри, варахи-ийн аймгуудад нэжгээд цэн алт сэлт тогтоосноор өргөл тоолшгүй болж Энэтхэгээс ч бандида нугууд нойтон жимсийг тосны завсар агуулж дахин дахин бэлэг хүргэснээр нойтон жимс зоогломуй. Үзэм арав арваар нэгэн шян болгодог тэр цагт ч доодос олон морин ачаа үзэм өргөх тул таван шян үзэм тавьсан ундааг үргэлжид тасралгүй зоогломуй. Ер ч лам өөрөө хаа оршсон тэнд солонго ба цэцгийн хур үргэлж болж, үнэрт хүжис сайхан үнэр бас бас анхилан, зарим зарим үед исгэрэх дуулах хөгжим дуурсах тэргүүтэн гайхамшгийн бэлгэс тасралгүй болмуй. Өдөр хүмүүн шөнө дагинас, өглөө үдэш эд идээн хурж, хаана өөд болбоос өвчин тахал ба хямрал амарлин, хэн учравч өвчин адаас хагацах болмуй.

	Айсхи-ийн хөвгүүнийг нохойн биеэс гэтэлгэн зохиосон ёс

	Түүний эрхээр зүг бүхнээс хэл язгуур янз байдал адилгүй төрөлхтөн хязгаалшгүй олон уулзаар хурж, өдөр бүр хоёр зуу хэртэй ирж, хоёр зуу хэртэй одох нь үл тасрах боловч алжаах ба хагсрах огтоос ч үгүй бөгөөд тэдгээрийн эгээрлийг ханган зохиомуй. Ялангуяа номыг хүсвээс сайн муу хэн боловч үйлийг хялбарчлах ба басамжлахыг огт үл зохиох бөгөөд алиныг хүссэн түүнийг оюунд хэзээ багтахуйг хүртэл дахин дахин давтаж яавч багтаан зохиомуй. Зарлиг нь ил болоод тодхон тул ухахуйяа хялбар бөгөөд оюуныг эндүүрүүлэгч бусдаас олонтоо сонссоноос эндээс гагц үг сонсвоос туслах нь их хэмээмүй. Эсрүнгийн эгшиг лүгээ төгөлдөр тул мөрний тэртээ энтээгээс ч илүү дутуугүй тодорхой сонсдох нь буй амуй.

	Ном өчигчдийг суух үест идээ хувцсанд үл зүтгүүлэх бөгөөд буцаж одохуйн цагт сургаал номлол, хайр хишгийг улайтал батад соёрхох тул бүгдээр салж түвдэшгүй мэт болмуй.

	Үргэлж даган суух хоёр мянга таван зуу төдий шавь нарыг ч номлол сонсол, бясалгал бүтээл ямагтаас өөрийг үйлдүүлэхгүй тул бүгдээр шидийг олсон ямагт амуй. Эд таваарт энэ үл ирэв хэмээх нь ер үгүй бөгөөд аливаа нэгэн мутарт ирснийг даруй даруйд тийн цагааны уг ямагтад өгөхөөс бус минимхийлэн барихгүй. Шүтээний өргөлүүдийг мутартаа авч алтан түрхлэг ба сайн жанчийг нөмрүүлэн тахилын зэрэгт оршуулмуй. Мэсийн язгуур ирснүүдийг эвдэж суварганы дотор талбимуй. Морины зэргийн амьтан өргөлүүдийг алах нядлах ба худалдах тэргүүтнийг огт үл зохиох тул дан хайнаг морины сүрэг ч түм хүрэхээр буй авч бүгдээрийг гөрөөс мэт өвстэй газар бэлчээмүй. Хаана ажравч зуу илүү гуйланчин даган явах тэдгээрийг идээ хувцсаар тэтгэмүй. Бүтээлийн хүнсгүй бясалгалчин ба сургуулийн хэрэгсэлгүй бэлгэ чанарчин бүхний хэрэгслийг бүтээмүй. Судар тарнийн зан журмын эндүүрсэн нүгүүдийг сайтар засамжлан бие зарлиг сэтгэлийн шүтээн ба сүмийн эвдэрч өмхөрснийг сэлбэж бизьяа-ийн зүрхэн тарнит бум тоот цац бумыг дэлдэн нэжгээд бумд дөчин ачаа арвайн хэрэглэл оруулжээ.

	Бусдад өргөл өргөж Намо сангити санскритийн хэлэнд нэгэн бум, Төвөдийн хэлэнд нэгэн бумын нэгэн бум уншуулжээ. Ганжурыг үргэлжид тасралгүй уншихуйг байгуулж тахилын оронд энэтхэг хэлний «Хоёр түм таван мянган шүлэгт» ба

	«Найман мянган шүлэгт»-ийг унших зургаан азар, Лүеиба-ийн чакрасамбар бясалгах нэгэн хийгээд долоог үргэлжид өргөн хүндэлмүй. Балбын орноо Пагба шингүн-д шүхэр олонтоо өргөн егзөр ёгини нугуудыг хураан чуулганы хүрдийг зуун найман удаа талбилаа. Энэтхэг Очирт сууринд жил бүр тахил хүргүүлэн, Налэндра-ын дөрвөн аймгийн наян дөрвөн бандида-д алтан туйв наян дөрвийг шашин хэзээ эвдрэхүйг хүртэл унших хувь шалтгаан болгож нэг зуун лан алт өргөн, Викрамашила-д алтан

	«Хоёр түм таван мянган шүлэгт»-ийг шашин хэзээ эвдрэхүйг хүртэл унших хувь шалтгаан болгож нэг зуун лан алт өргөн, Гаусампүри-д алтан «Найман мянган шүлэгт» нэгийг шашин хэзээ эвдрэхүйг хүртэл уншихуйн хувь шалтгаан болгож нэг зуун лан алт өргөжээ. Банчин Мэзалинба-г Төвөдөд залж дүрст биеийг эвдрэхүйн янар өргөлийг гучин долоон удаа хүргүүллээ.

	Жил бүр амь золих, сэтэрлэхийг тус бүр мянга илүү талбимуй. Таадүл-д ч Дүл-ийн сүмүүдэд зул чимэг алтан түрхлэг тэргүүтнийг өргөж Балбын орноос Хятад хүртэлх их бага хийд бүхнээ манз түгээл лүгээ сэлтийг удаа бүр тасралгүй зохион алтан бурхан, мөнгөн бурхан, хүрэл бурхан, эмийн бурхан олон ба дэлгэмэл хөрөг, шарилын шүтээн тэргүүтэн хязгаалшгүйг бүтээж бум шүлэгт арван зургаан хэсэгтийг ч дөчин удаа бичлээ. Урчуудыг ч баатрын өргөлөөр ханган зохиомуй. Мутарт оюу, шүр, сувд тэргүүтэн ирснүүдийг Лхас, Самъя, Табрүг гурвын бурхдын ширээ түшлэг биеийн чимгийн шигтгээ болгон өргөж, нимгэн бөс ба хив тэргүүтэн ирснүүдийг ч номын хувцас ба гарша дээл тэргүүтнийг үйлдэн хоёр Жово тэргүүтний адистидат шүтээнд өргөмү. Зэс хүрэл тэргүүтэн цутгаж болох нугуудыг цөгц ба зулын цөгц хурлын том тогоо тэргүүтнийг үйлдэж их хийд бүхнээ соёрхжээ.

	Бас бус өвчнөө нэрвэгдэгсдэд эм өгч, гянданаа хоригдогсдын амийг авран, янагш чанагшийн хямралыг эвсүүлэх, аюумшигт газарт аюулаас аврах яамыг байгуулж, ус ховор газарт худаг ухах, ус ихтэй газар гүүр байгуулах, муу бага замуудыг засах, их замын буудал бүхнээ цайлах газар ба будаалах газруудыг байгуулах тэргүүтэн их их ажлуудыг зохиолоо.

	Сарлагийн хэл хэмээгдэх улаан оюу эрих гурван алд ба дөрвөн алд тэргүүтэн уг бодис сайн болоод сүр бараа ихт олныг харам үгүй өгч Аари-ийн гурван аймаг Үй, Зан, Хам гурав, Нял, Лоро, Жар гурав, Дүг, Гон Э гурав тэргүүтний хамаг ордод уулын хориг, голын хориг, замын хоригууд, урьдаас байсан ёсноос улмаар дэлгэрүүлэн талбиж хамаг төрөлхтөн ч маш бишрэх тул ламын зарлигаас давах нь хэн ч үгүй. Түүний хүчээр шувууд ба гөрөөд ч амар оршин, загас ба мэлхий тэргүүтнийг хорлон хөнөөх үгүй. Хамаг хүмүүс амьтан ч амгалан жаргалтай, хамаг мал ч яригтаан арвидан, жимст мод ой цэцэглэг ч урьдынхаас үлэмж дэлгэрэн, булаг ба цөөрөм ч урьдын цагаас сайжран, хяруу ба мөндөр хийгээд ган тэргүүтэн ч үгүй, тариа төмс урьдаас сайжирч, өвчин ба зуд ч үгүй, дайсан ба хулгай дээрэм ч үгүй, цэцгүүд ч яригтаа мяраалан, хамаг хүмүүн бүгдээр ч номоор явж орон зүг бүхнээ өлзий хутагт боллоо.

	 


Арван долоо. Лагшин гаслангаас хагацсан ёс

	 

	Тэр мэт олон жилд манзушри Очир аюулагчийн увдисыг агуу ихэд арвитгаж эр эм тоолош үгүй олон амьтныг боловсрол тонилолд зохион, нас сүүдрийн тоо зуун ная зооглосноо бус оронд егүүтгэхийг таалж намар жимс тариа боловсрохын цагт Үй Зан Хам гурвын хамаг шавь нарыг хураан чуулганы нэгэн сайн хүрднийг зохиогоод “Би бээр Энэтхэг, Балбад дөрвөн удаа очиж өчсөн увдис дагинасын зүрхний цусан, ямагт мэргэн шидтэний чихнээс чихэнд үндэслэсэн, хилэнц ихтэнийг хүчир аргаар бурхан болгон чадах шидтэний зам үл тасарсан, адистидын илч эс завхарсан, дээд төрөлхтөн бээр энэ насанд, дунд төрөлхтөн бээр үхэхийн шахамд, адаг төрөлхтөн ч зуурдад бурхан болон чадахаас бус хойд төрлийг хүлээх хэрэг үгүй, онц гүн ялгалт үүнийг нь та нарт нуулгүйгээр өгсөний тулд чин зорьж бясалгагтун. Ламын зарлигаас “Үүнийг олон дор өгөлгүй ямагт бүтээлийг эрхлэн үйлд. Энэ наснаа солонгийн биед одох болмуй” хэмээн номлосон зарлиг буй авч та нугуудад туслахыг эрж дээд зарлигийг хугалсны тулд одоо бас дахин хоёр төрөл авах хэрэгтэй болжээ. Тийм боловч надад төрөх үхэхийн зовлон гэж байхгүй. Үхэвч бурхны орон нэгнээс нэгнээ дамжин одмуй. Эс үхэвч ямагт амьтан олны тусыг үйлдмүй. Огторгуй мэтийн егзөр надад төрөх ба үхэхийн эрх бий боловч залхуу амьтан нугуудад мөнх бусын дохиог үзүүлэхийн тулд одмуй би” хэмээн зарлиг болсонд түүнээ өглөгийн эзэд бээр мөргөөд “Лам эрдэнэ эндээс хаана ажирмуй. Бид нар залбирлыг хаана талбимуй. Энэхүү номын үндсийг хэн баримуй” хэмээн өчвөөс ламын зарлигаас “Би бээр эндээс Агниста-д одмуй. Тэндээс дахин хоёр төдий төрөл авсаны эцэст Ном дуурсах орноо түүнчлэн ирсэн Лянхуан сацаг хэмээгдэх бурхан болж амьтны тусыг үйлдэх тул тэнд залбирал талби. Номын үндсэнийг миний хамаг шавь нар цөм шидтэн тул тэдний олонх бээр барих бөгөөд ялангуяа Чойрав бээр барих болно. Жич бас энэхүү увдисыг анхааран авсан бүгдийг би бээр даган барьмуй. Эдүгээ над лугаа номын барилдлага хийсэн ба өргөл хүндлэл хийснүүдийг юун өгүүлмүй. Ирээдүйд миний энэ цадигийг сонсож биширч үйлдэгчин бүхэн ч миний нөхөр болон төрж бурхан болох болмуй” хэмээн зарлиг болоод энэхүү дууллыг дуулруун:

	 

	Аяа энд чуулсан хувь төгөлдөр шавь нугуудаа 

	Алмайралгүй сууж түр нэгэн миний дуулахыг сонс 

	Адгийн өгүүлэл энэ нь хожим амрахын гэрээс амуй 

	Ашид магадлан үйлдэж зүрхэндээ хадгалагтун 

	Энэхүү таван цөв дэвэрсэн муу цаг үүнд

	Эрхэм сайн гүн увдис маш ховор бөгөөд 

	Эл түүнээс бэлгэ төгөлдөр лам ховор ба

	Эгнэгт түүнээс бишрэл төгөлдөр шавь ховор мөн 

	Аяа ба бүрэн ном ба лам хийгээд

	Ариун шавь золгосон нь их л сонин байнам 

	Асар их шидийг ологчид олон гарах ба

	Авралт шашныг дэлгэрүүлэх нь сэжиг үгүй буй за 

	Үнэхээр хүчит ядам очир аюулагч үүнд

	Үлүү ялгамжаат сайн оньс арав буй тул 

	Үнэнхүү зүрхнээс биширч үүнийг бүтээвээс л 

	Үлэмж шид эс гарах нэгээхэн ч үгүй

	Үүдний зардсан Ма, Шин, Гон гурав бээр

	Эл гурван ордын төрөлхтний амины эзэн тул 

	Эрхшээн зарах увдисын оньсоор баглаваас л 

	Эрчимт хүчин чадал гарах үгүй нэгэн ч үгүй 

	Бялдар сайт Дорждагба хэмээгдэх надад 

	Бясалгалчин бусдад үгүй долоон ном буй 

	Биширч сүслэн чин зорьж үйлдэх болбоос л 

	Бясалгал онол эс ургах нэгэн ч үгүй

	Эл учир тийм мөний шүтэн барилдлагаар 

	Үүний урьд бусдаар үзүүлэн эс чадсан

	Эрхэм гайхалтай шидийн тэмдэг хорин гурвыг үзүүлэв 

	Эдгээрийг сонсвоос гайхамшигтай бус гэж үү

	Эхэлж Очирт сууринаа хүрэх цагт минь 

	Эсрэгүүцэж дөрвөн гарт махагал рид үзүүлснийг 

	Эрхшээж хөлийн доор дараад боол болгов

	Энэ нь урьд гараагүй шидийн тэмдэг мөн 

	Эрдэм чадалт Ланлав Жанчивдорж тэрээр

	Эрлэг болгож пүрэвийг тухиран илгээсэн түүнийг нь 

	Эгүүлж харин бас биеийн нөхөр болгов би

	Энэ ч урьд гараагүй шидийн тэмдэг мөн 

	Эрт Нюгү-ийн цэрэг биднийг хөнөөх цагт

	Эсрэг нь хувцсыг гөвсөнөөр хар салхин хөдлөөд 

	Эл цэргийн чуулганыг үүл мэт сарниулав

	Энэ бас урьд гараагүй шидийн тэмдэг мөн 

	Завдаж Сажа-ийн гурван шүтээнээ мөргөх цагт 

	Зарим хар шар эс ойшоосны хариуд

	Залбиран сүсэлснээр бурхдыг гадагш ирүүлэв би 

	Заншиж урьд гараагүй шидийн тэмдэг мөн

	Сало-д авшиг өгөн зохиох цагт

	Сайхан тосон будгийн мандал огторгуйд тогтоод 

	Сарнин барагдал үгүй нэгэн зул арван хоног бадрав 

	Саар үгүйеэ урьд гараагүй шидийн тэмдэг мөн

	Эрт цагт Жэнлүн хэмээх оронд

	Эрхэм амарлингуй гал мандал үйлдэх цагт

	Эрчлэн бадарсан галын дотроос лянхуа цэцэг ургав 

	Энэ ч урьд гараагүй шидийн тэмдэг мөн

	Эрэмшиж Бодон Э хэмээх газар түүнд 

	Эрэмгий Шан лугаа рид тэнсэлдэх цагт

	Энэхүү хэнхдэгийн дотроос орд харшийг үзүүлэв 

	Энэ завсар урьд гараагүй шидийн тэмдэг мөн 

	Энгийн сууснаа Няндод шав хэмээх газар

	Эрэлхэгч вишнү гариг бээр заль хувилгаан үзүүлсэн нь 

	Эе үгүй харах байдлаар газарт унагав

	Энэ мөн урьд гараагүй шидийн тэмдэг мөн 

	Аяа бас оточ Харагба бээр

	Аюулт хорын идээ ундаа өгөх цагт

	Амсан идэвч огт гэмтэлгүй өнгө сүр дэлгэрвэй 

	Аяа бас урьд гараагүй шидийн тэмдэг мөн 

	Эсрүн бээр Чаг-ийн орноо эсрэгүүцэх цагт 

	Эсрэгүү хоёр хамрын нүхнээс хий үлээж 

	Энэхүү ертөнцийн их хүрээний тэртээ хаяв би 

	Энэ ч урьд гараагүй шидийн тэмдэг мөн 

	Эрдэм ихт Жүрсэн хэмээх лам лугаа би 

	Эсрэгүүцэж онолоо тэнсэлдэх цагт

	Үүл луу цахилгааныг долоон хоног эс завхруулав 

	Энэ бас урьд гараагүй шидийн тэмдэг мөн

	Элбэг үгүй Ланалин-д хүрэх цагт 

	Энэхүү газар шороонд пүрэв шааснаар

	Элдэв хэрэглэл бүрэн төгс сайхан байшинг гаргав 

	Энэ мөн урьд гараагүй шидийн тэмдэг мөн

	Буяны садан Рог бээр муушаах цагт

	Будангуйрах самадийг илгээж илжгэн биет болгоод 

	Буцааж жич бас хүмүүний биет болгов би 

	Богинодуулах энэ нь урьд гараагүй шидийн тэмдэг мөн 

	Дэлгэр их нууцын эзэн их Допүг бээр

	Дээд их хэрүга-ийн биет болох цагт

	Дээрх тэнгэр доорх газрыг урвуулан үзүүлэв би 

	Дэнслэх энэ нь урьд гараагүй шидийн тэмдэг мөн 

	Аяа бас Үшан-до хэмээх газарт

	Асар оморхог Тааши-ийн омгийг хугалах цагт 

	Аюулт их мөрөнд очирын зангилгаа тавив

	Ай бас урьд гараагүй шидийн тэмдэг мөн 

	Эрт Дагна-ийн орноо ном булаалдах цагт

	Эсрэгүүцлийн өмнө уул нугуудыг харилцан хавсарган дэлдэж

	Эрдэнэ оюу шүрийн хурыг Гүрмо-д буулгав 

	Эдгээр нь урьд гараагүй шидийн тэмдэг мөн 

	Эрхэм орон Жамо-д төмрийн мөндөр буулгаж

	Эл дөрвөн махбодийг Гонбо-д солилцуулан хувилгаад 

	Эгүүсгэл бичилгүй алтан бум-ыг Олха-д бүтээв 

	Эдгээр бас урьд гараагүй шидийн тэмдэг мөн

	Эмч Брагри бээр гуйж өчсөний хариуд 

	Эрхт наран сарныг талд унаган буулгаад 

	Эрчим ихт халуун хүйтэн чадлыг нь солив

	Эдгээр нь мөн урьд гараагүй шидийн тэмдэг мөн 

	Тэрсэлсэн цэргийг Зан-ийн орноо хариулах цагт 

	Тэсдэш үгүй балин дайсны орноо бодтой хүрснээр

	Тэмцэл дайлахын хэрэг үгүй өөрсдийн орноо тархан сарницгаав

	Тэр ч урьд гараагүй шидийн тэмдэг мөн 

	Тэмдэгтэйеэ Зитан-ийн чуулганы авшиг өгөх цагт 

	Тэсгэлгүй хүйтэн өвлийн цагийг зун мэт болгож 

	Тэрхүү газрын хамаг төрөлхтнийг шавь болгов би 

	Тэр бол бас урьд гараагүй шидийн тэмдэг мөн 

	Үүний урьд Энэтхэг Төвөдийн олон шидтэн бээр 

	Энэ мэтийн шидийн тэмдэг үзүүлсэн нь үгүй 

	Үүнээс хойш ч ирнэм үү чихээр чагна

	Эрхэмлэж мэдвээс залбирал талбих нь зохистой байнам аан 

	 

	хэмээн зарлиг боллоо.

	Бас түүний цагт Зан-ийн ягшас, Гансан, Ярлүнгийн Ярлха Шамбуу, Жангийн их онгон Танлха, Олха-ийн Одэ- гүнжал, Хамын Мачэнбомра тэргүүтэн сансрын их тэнгэрс ба Бэгар тэргүүтэн хатуу хүчит сахиулсан бүгдээр бодтой хурж оршихыг өчивч эс хүлээгээд тус бүрт увдис ба даган номлохуй нэжгээдийг соёрхжээ.

	Түүнээс өчүүхэн нойрсох ордноо өөд болоод “Эдүгээ надаас үлэмжийг юун өгүүлэх. Адил төдий ч үгүй тул миний энэ хүүрийг түлэхгүйгээр энэхүү талын Төвөд суварга үйлдэж тавьтугай. Ирээдүйд энэ Жид мөрөн урагшилж энэхүү талын хагас илүүг авах бөгөөд энэ орны номлол бүтээлийн хийд ч үгүй болж гөрөөс эзлэх цаг ирэх тул тэр цагт явдалчин нугуудад хулгай дээрэм ба онгоц тулам тэргүүтнээс гэм үл гарах ба өвчин энд арилах хэрэг буй амуй. Тийм боловч хүмүүний үе тав төдийгөөс Лхасын адагт нэгэн шинэ хийд гарч түүнээ залах байнам. Түүний угаар тэрхүү хийдийн шавь их болоод эрх бат аху боловч орон зүг нийтэд туслах нь бага болмуй” хэмээн зарлиг боллоо.

	Түүнээ үдэш багш шавь нугууд хамт чуулганы хүрдийг эргүүлж шөнө дөл урьд эс соёрхсон увдисуудыг соёрхож, үүр гэгээрэхийн үед ирээдүй олныг эш үзүүлээд тэндээс морин жилийн дөрвөн сарын арваны наран ургах үед дүрст биеийн байдлыг хурааж Агниста-ийн орноо ажирчээ. Түүний үед луугийн дуун дуурсах ба газар ихэд хөдөлж таван өнгө төгөлдөр цэцгийн хур шагай далд орох төдий буун, нойрсох ордонд дөрвөн зүгээс солонгийн багана татаж, тэнгэр газар гэгээн завсар бүхнийг тоолош үгүй ясан чимэгт олон баатар дагинас бээр тахилын эдийг барин дүүргээд дуулан бүжиглэхийг бүгдээрээ үзлээ.

	Түүнээс лозава Ра Чойрав бэр тэргүүлсэн шавь нугууд бээр нэгэн сар болтол тахил бэлтгэн залбирал тавьснаа арван хоног болохын үдэш лам Их Ра бандидагийн дүрээр бүхнээ үзэгдэн өөд болж ирээд

	 

	Аяа би нь Зүглаг Балгэ болой

	Аюулагч эрлэгийн яргачны шидийг олсоны тулд 

	Аль нядалга барилдлага хийсэн нүгүүд бээр 

	Аврал хамгийг айлдагчийн арилсан орноо одмуй

	 

	хэмээн зарлиглаад номт хувцсаа дэрвэлзүүлж дулдуйгаа хангис хангисхийлгэн огторгуйгаар ажирчээ. Бас арван хоног болоход нэгэн үдэш лам өөрөө хар малгай ба тарничны хувцас өмсөж тэргүүний үсийг шанхалсан дүрээр өөд болон ирээд

	 

	Агаар билиг Э-ийн эрмэл нүхэнд

	Аюулт уг ухамсар үгүй эндүүрэлт амьтныг оруулаад 

	Аяндаа болсон мөрийг ухааны пүрэвээр алмуй

	Ай би хүчит Ра лозава Дорждагба мөн

	 

	хэмээн зарлиглаад цэнгэлгээний дуун лугаа сэлт цамнах бүжиглэх дүрээр харайлан үзэгдэхгүй болжээ. Тахилга төгсөх тэр үдэш лам бээр цогт Очир аюулагчийн дүрээр өөд болон ирээд

	 

	Аяа би нь цогт Очир аюулагч болой 

	Аврал надаас хэн ч үгүй

	Анхаарч надад залбирал тавин чадваас л 

	Ай би бээр удирдан чадахгүй нь үгүй

	 

	хэмээн зарлиглаад гэрэл солонго болон завхарч оджээ.

	Тэндээс гэрээсийн ёсоор шарилыг эрдэнэ торго магнагаар ороож таван зүйл эрдэнийн хуурцагт агуулаад Дан-ы адгийн талын төв түүнээ суварга үйлдэн оршууллаа. Түүнээ сайтар оршил ба тахил өргөх үед огторгуйд хөх үүлийн завсраас лам Их Ра өөрөө хэрүгагийн дүрээр өөд болж дамрын дуун лугаа алтан суварганы орой дээр бүжиглэн зохиогоод

	 

	Хум хум хум

	Аяа урин оронд арилсан энэ нь

	Аврал номын агаарын бэлгэ билиг мөн 

	Арилсан хоосны агаараас хөхрөн тодормуй Ум ум ум

	Аяа мунхаг оронд арилсан энэ нь 

	Ариун толь мэтийн бэлгэ билиг мөн

	Ангижран түрдэх үгүй чадлаас цагааран тодорму 

	Алсын чанар өөсөөн бүтсэн будда-ийн язгуур 

	Драм драм драм

	Аяа харам оронд арилсан энэ нь 

	Авралт сацуу ямагтын бэлгэ билиг мөн 

	Асар ялгалгүй төвөөс тус тус тодормуй

	Ашдын чанар эгээрлийг хангах эрдэнийн язгуур

	Хри хри хри

	Аяа тачаал оронд арилсан энэ нь 

	Ачит тус тус онох бэлгэ билиг мөн

	Алинаа мэдсэн өнгөөс улайн тодормуй 

	Адгийн чанар нь тачаал үгүй лянхуан язгуур 

	Ха ха ха

	Аяа найдангуй оронд арилсан энэ нь 

	Алимад үйлийг бүтээх бэлгэ билиг мөн

	Аливаа төрвөлгүй чадлаас ногоорон тодормуй 

	Ангийн чанар амьтныг номхотгох үйлийн язгуур

	Эдгээр бүхэн нь миний мөн чанар амуй

	Эргэцүүлэн залбирал талбиваас адистид орших буй 

	Эл барилдсан бүгдийг туслагч төрөлхтөн би

	Эдүгээ алин мэт үйлдэвч амар оршмуй

	Базра бхэрава гүрү дишта хэ

	 

	хэмээн номлоод огторгуйд солонго завхрахчлан одлоо.

	Түүнээс сэтгэлийн хөвгүүн лозава Чойрав бээр урьдын үйлсийн үргэлжлэлүүдийг таван жил болтол тэтгэжээ. Түүнээс лозава бээр Балбын орноо өөд болж бусад шавь нар ч өөр өөрийн орноо бүтээлд ажраад, номын сахиулсад ч ном ба бодгальс тус тусыг дагаснаар урьдын номлол бүтээлийн хийдүүд ч нэрийн үлдэл төдийхөн болоод тэр цагт газрын өнгө үрийн шим доройтон, өвчин ба хэрүүл тэмцэл бадран, нүглийг үйлдэгчин дахин олон болжээ.

	Тиймийн тулд Төвөдөд лозава Бярузана, Гаваа-балзэг, Жогро Лүйжалцан тэргүүтэн ба Ринчэнсамбуу, Марба, Брогми, Гой, Сангар, Ог, Нё тэргүүтэн лозава тоолшгүй олон өөд болсон боловч ном хийгээд адистид хийгээд буян ба журам үүний чинээ буй нь хэнд ч эс гарсны тулд лам Их Ра-д үлэмжхэн илүү дөрвөн зүйл ахуйн цадигийг номлосон болой.

	Аугаа хүчний эрх баялаг Ра ло Дорждагба аврал Их Ра лозавагийн түүх үүнийг байгуулснаар адаг миний олсон хязгаалшгүй буян буй аваас амьтан бүгд үүгээр дээд бодийг олох болтугай

	 

	Эдүгээ олоогүй насны үе бүхэнд ч

	Эрхэн амарлингуй догшин манзушри миниймхийлж даган бариад

	Эрхэм онолоор өөрийн дүрсийг тонилгож бүрүүн 

	Энэрлээр бусдын үндсийг боловсруулах хүчит болтугай 

	 

	хэмээсэн үүнийг Дохам-ын арван найман их орны хамаг төрөлхтөн бээр дурдсанаа дулдуйдаж

	 

	Өөрөө ч үлэмж сүслэхүйгээр удирдагдан

	Үндэсний лам Ра Чойрав номлосонд ямар мэт гарсан чилэн 

	Өөрийн урлалаар буртаглал үгүйеэ

	Ра-ийн язгуурт төрсөн банди Ишсэнгэ бээр байгуулсан

	Үүгээр ч шашин амьтны тус агуу ихэд бүтэх болтугай.

	 

	Ном дуурсах нэрт ертөнцийн орон дахь Ялж төгс нөгчсөн, тэгүүнчлэн дайныг дарсан үнэхээр туулсан Лянхуан сацаг нэрт хаан бурхнаа мөргөмүй, итгэмүй, сүсэлмүй, тахимуй.

	 

	
Орчуулагчийн үг

	 

	Энэхүү гайхамшигт сонин намтрыг

	Эрдэм билиг ба сүсэг бишрэлийн сан хүү бүрдсэн

	Эрхэм дээд буяны нөхөр Бат-Очир бээр эхлэн дуртгасан ба 

	Өөрөө ч хэтэрхий сүсэлсний удирдлагаар

	Богд хан аймгийн Булган хан уулын өчүүхэн бичээч Шагж хэмээх

	Би бээр арай хэмээн таамаглан далд мөлт орчуулсны 

	Буян ба шидтэний манлай болсон их Ра лозавагийн эл

	Барилдагсдыг татан тонилгомуй хэмээсэн тангаргийн хүчнээр 

	Би тэргүүтэн үүн лүгээ унших, сонсох зэргээр

	Барилдагсад бүхэн асар түргэнээ дээдийн шидийг олох болтугай.

	 

	Үүний буруудсан зүйлүүдийг эрдэмтэн мэргэд харамгүй засамжилж ариутгахыг туйлаас хүсэн гуйсугай. Ум субра дишта базра еэ суухаа. Ум мани бадмэ хум. Бхаванду.

Notes

		[←1]
	 Sgro skur. Мэхлэх, үнэгүйдүүлэх, үл ойшоох




	[←2]
	 Tib: legs skar. Sans: Sunaksatra. Бурхан багшийн үеэл. Бурхан багшийг олон жил дагаж маш олон сургаал номыг цээжлэн тогтоосон ч хожим бурханд буруу үзэл төрүүлээд бирдийн төрөл авчээ.




	[←3]
	 Vishuddha Mind. Eight Sadhana Sections: 'jam dpal sku, pad ma gsung, yang dag thugs, bdud rtsi yon tan, phur pa phrin las, ma mo rbod gtong, 'jig rten mchod stod, dmod pa drag sngags. Найман зан үйлийн доторх нэг.




	[←4]
	 dgu phrugs. Амьсгал зохицуулан бясалгах. Хийг есөнтөө гүвэх




	[←5]
	 Мэнгэ давхарласан




	[←6]
	 Төв Ази, Монгол, Уйгур, Татаар




	[←7]
	 kun gzigs rgyal po. Бүхнийг айлдагч хаан




	[←8]
	 Пражняпарамита-ийн 20000 шүлэгт




	[←9]
	 Ketu. Арван гаригийн нэг. Зүүн зүгт орших сүүлт од




	[←10]
	 Үхэл амьдралаас хэтэрсэн урт насны шидийг олох




	[←11]
	 Жигжидийн зарлигийг сахигч үйлчинд балин өргөх зан үйл

